
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I

	Власова авгай үдээс хойш элдвийн юм дурдан бодсоор өнгөрөөв. Машид ядраад бие сэтгэл аль аль нь чилүүр өнжив. Юм л бол өнөө атигар зэвхий офицер нүдэнд нь харагдан, Павелын хүрэн бор царай Андрейн инээмсэглэж байх нь гэрэлтэн үзэгдсээр авай.

	Эх өрөө тасалгааны дотуур явж, цонхны дэргэд суугаад гудамж тийш ширтэнэ. Чингэснээ бас л холхин, хөмсгөө өргөөд гэнэт цочиж эргэн харна. Эсвэл юу эрж буйгаа мэдэхгүй ямар нэг юм уудлан байна. Ус залгилавч амны цангаа эс гарна. Сэтгэлийн дотор цогшин төөнөх уйтгар, гомдлоо унтрааж эс чадна. Энэ өдөр өглөөгүүр их л утга учиртай эхэлсэн атал одоо ямар ч учир утгагүй болжээ. Гагцхүү

	«Одоо яах вэ?» гэсэн учир нь олдохгүй гунигт бодол дотроос нь эс ховхрох ажгуу.

	Корсунова эхнэр ирж, элдвийн юм ярьж уйлах л юм, хөөрч дэвхцэх л юм, тэгнэ ингэнэ гэж ямар нэг юм амлах л юм хэн нэгнийг зүхэж занах л юм гэвч эхийн сэтгэлийг уяруулж чадсан нь үгүй.

	— Ай даа! Ямар ч гэсэн ардыг хөдөлгөж чадсан шүү! Бүх л үйлдвэрээрээ бослоо шүү дээ! гэж Марьяг ярихад эх толгой сэгсрэн

	— Тийм дээ! гэж амаар өгүүлэвч дотроо өнөө л болсон явдлыг дурдан бясалгаж байв. Андрейг, Павелыг барьж явснаас хойш хүний хэлсэн үг сэтгэлд нь огтхон ч буухгүй болжээ. Уйлъя гэвэл бас нулимс үл гарна. Зүрх нь бүр эгшиж хатаж хоцорчээ. Уруул нь мөн хатаж, ам хуурай оргиж, хоёр гар салгалан, нуруу руу нь хүйт оргихоос ондоо юмгүй.

	Үдэш харгис цагдаа ирэв. Гэвч эх гайхсан ч үгүй, айсан ч үгүй. Цагдаа нар түр тар хэмээн их л чимээтэй орж ирэхийг үзвэл нэн ч хөгжөөнтэй, сэтгэл дүүрэн харагдаж байв. Өнөө шар царайт офицер шүдээ ярзайлгаад

	— За сайн сууж байна уу? Бид чинь гурав дахиа уулзаж байх шиг вэ дээ? гэжээ.

	Эх дуугарсан ч үгүй, эвэрсэн хэлээрээ уруулаа долоож байв. Сайх офицер сургамжлах мэт их л ярьсан боловч түүний ярьсан үг эхийн сэтгэлд торсонгүй, саад болсон ч үгүй. Харин «Хүүгээ тэнгэр, хаан хоёрт итгүүлэн сургаж чадаагүй явдал авгай чиний л буруу даа...» гэхэд нь эх хаалганы хажууд зогсоод өнөө офицерыг харсан ч үгүй

	— Бидний явдлыг үр хүүхэд шүүнэ ээ, гайгүй! Тийм байдалд орхиж явсан гэж биднийг буруушаах л байх гэв.

	— Юү гэнэ ээ? Чанга хэл! гэж офицерыг зандрахад

	— Бидний явдлыг үр хүүхэд шүүнэ гэж би хэлж байна гэв.

	Өнөө офицер ямар нэгэн юм их л ууртай түргэн ярьсан авч эх чихнийхээ хажуугаар өнгөрөөв.

	Марья Корсунова гэрчээр ирээд байв. Марья эхтэй зэрэгцээд зогсовч нүүр өөд нь эс харна... Офицерыг юм асуувал яаран доор гэгч тонгойж

	— Эрхэм дээдэс ээ, би мэдэхгүй. Би эрдэм номгүй, зөвхөн худалдаа арилжаа хийдэг хүн. Тэнэг болохоороо юу ч мэддэггүй гэнэ. Тэгэхэд нь өнөө офицер

	— За, за, дуугай бай! гэж зандран сахлаа гозолзуулж байв. Тэгэхээр нь Марья сэмхэн салаавч тавьж

	— Май үнх! гэж аяархан шивгэнэж байв.

	Власова авгайн биеийг нэгж гэж Марьяд тушаахад Марья нүдээ бүлтийлгэн анивчиж, ихэд мэгдэн

	— Эрхэм дээдэс ээ, би тийм юм чаддаггүй гэв.

	Цаадах нь газар дэвсэлж байгаад загнасанд Марья уруу харж

	— За яая гэхэв, товчоо тайл даа гэж эхэд аяархан шивгэнэн хэлэв.

	Эхийн дан дээлийн дээрээс барилан үзэж, нүүрээ ув улайлган

	Сайхан нохой яа, аан? гэж шивгэнэтэл өнөө офицер

	— Чи тэнд юү гэж шивгэнээд байна? гэж наад хоёрын зогсож байсан булан руу сүрхий айхтар харав.

	— Эхнэр хүүхнүүдийн юм ярьж байна, эрхэм дээдэс ээ гэж Марья аймсан өгүүлэв.

	Эхийг бүртгэл бичигт гарын үсэг зур гэж тушаасанд эх дармал маягийн том том үсгээр, «Ажилчны бэлэвсэн гэргий Пелагея Власова» гэж их л бядуухан үсэг тавив.

	— Чи юү бичиж орхио вэ? Яах гэж ингэж бичээ вэ? гэж өнөө офицер аягүй муухай ярвайснаа мушилзаж, — Зэрлэг амьтад... гэв.

	Харгис цагдаа нар яваад өгөв. Эх элгээ тэврэн цонхны дэргэд зогсоод шүдээ өвдтөл тас зууж, уруулаа чанга жимийгээд хөмсгөө бүр ихээр өргөж, нүдээ ч цавчралгүй, юм ч онож харалгүй их л удаан байв. Дэнгийн тос дуусаж гол нь чичгэнэсээр бөхөв. Эх дэнгээ бүр үлээж орхитол таг харанхуй болов. Уйтгар гунигийн харанхуй манан цээжийг бөглөж, зүрх нь арайхийн цохилно. Хөлөө хөштөл зогсож, нүдээ чилтэл харсаар байлаа. Гэтэл цонхон доор Марьягийн согтуу дуу гарч

	— Пелагея! Унтаж байна уу? Заяа муут, зовлонт амьтан минь, унт даа гэв.

	Власова хувцсаа ч тайлсангүй орондоо ороод тэр дороо гүн нойронд дарагджээ.

	Хот ордог замд байдаг намгийн цаад шар элст толгойг зүүдлэв. Толгойн ёроолд элс авдаг нүх рүү орсон жалгын ирмэг дээр Павел зогсоод Андрейн дуу хоолойгоор,

	Үйлдвэрчин, ардууд өндийн босоцгоо!

	гэж уянгатай намуухан дуулж байв.

	Эх тэр толгойн хажуугаар замаар явж байгаад хүүгээ саравчлан харвал цаана нь хөх тэнгэр мэлтийж, тэрний наана хүүгийн нь биеийн галбир хэлбэр нэн ч тод харагдаж байв. Гэвч ичээд дэргэд нь очсонгүй. Юү гэвэл эх бие давхар, бас нэг нялх хүүхэд тэврээд явж байлаа. Тэгээд цааш өнгөрөөд явчхав. Гэтэл хээр талд олон хүүхэд час улаан бөмбөгөөр наадаж байна. Өнөө нялх жаал нь тэдэн дээр очъё гэж эхийн гараас чангааж учиргүй чанга уйлна. Эх мээмээ өгч саатуулаад буцаж яваад харвал өнөө толгой дээр баахан цэрэг бууныхаа жадыг эх рүү чиглүүлээд зогсож байна. Тэгэхлээр нь хээр талд буй нэг сүмийн тийш хар хурдаар зугтаав. Тэр сүм хэмжээгүй өндөр, бас үүлээр хийсэн юм шиг хөнгөхөн цагаахан сүм байжээ. Тэр сүмд хэн нэгнийг оршуулсан бололтой томоо гэгчийн хар авсыг бин битүү тагласан байх юм. Нэг лам, умзад хоёр цагаан жанч нөмрөөд сүмийн дотуур явж,

	 

	Христос дахин амилбай...

	 

	гэж мөргөлийн ая дуулж байна.

	Умзад сан тавьж, эхийг хараад мэхийн ёсолж инээмсэглэж байв. Тэр умзадын үс нь Самойловын үс адил дун шар, их л алиа зугаатай царайтай юм. Сүмийн бөмбөгөр оройноос томоо гэгчийн алчуур унжуулсан адил нарны туяа унжжээ. Хоёр мөр жавдан дээгүүр суусан банди нар

	 

	Христос дахин амилбай...

	 

	гэж мөргөлийн дуу аялж байна.

	Гэтэл гэнэт өнөө лам сүмийн тэхий дунд очиж зогсоод

	— Эднийг барь! гэж бархирав. Жанч нь алга болоод нүүрэнд нь догшин бор сахал бий болжээ. Бүгдээрээ зугтааж, өнөө умзад сангийн бойпрыг чулуудаж орхиод хохоолын адил толгойгоо салаавчлан зугтав. Эх тэвэрч явсан нялхыгаа газар алдчихав. Хүмүүс чармаа шалдан хүүхдийг аймсан харж тойрон гүйлдэнэ. Эх өвдөг дээрээ сөгдөөд

	— Хүүхэд бүү орхиж яв! Энийг ав гэж бархирав. Хохоол нуруу үүрэн инээмсэглэж

	 

	Христос дахин амилбай...

	 

	гэж дуулна.

	Эх өнөө нялхыгаа авч банз ачсан тэргэнд суулгаад явахад Николай хажууд нь яаралгүй алхлан, тачигнатал хөхөрч

	Надад хүнд ажил өгсөн шүү гэнэ.

	Гадаа гудамжинд нэл шавар, айлын цонхоор улс шагайлдан исгэрч, хашхирч даллана. Цэлмэг өдөр нар айхтар шаравч газарт нэг ч сүүдэр үл үзэгдэх ажээ.

	— Буурай ижий минь, дуул даа. Амьдрал гэдэг ийм байдаг гэж хохоол хэлээд сайхан дуулахад нь бүх дуу чимээ цөм дарагдав. Эх хойноос нь дагаж явтал гэнэт бүдэрч ёроолгүй гүн нүх рүү нисэн одов. Алам нүхний ёроолоос аймаар муухай улих дуу гарав...

	Эх сэрвэл хамаг бие нь дагжин чичирч байжээ. Нэг хүний ширүүн том гар зүрхийг нь атгаад их л хортойгоор наадан тоглоом хийж, зүрхийг нь аяархан базлан байх шиг санагджээ. Үйлдвэрийн яндан айхавтар сүрхий чанга орилохыг үзвэл хоёр дахь яндан бололтой. Гэрээр дүүрэн, ном, хувцас энд тэндгүй газар хэвтэнэ. Хамаг юмыг сандааж, урвуулан хаясан байв. Шалан дээгүүр дүүрэн хөлийн мөр.

	Эх босож гар нүүрээ ч угаасангүй, бурхандаа ч мөргөсөнгүй гэрийнхээ юм хумыг өөд татав. Гал тогооны өрөөнд орвол өнөө тугийн хугархай байхыг үзээд аягүйрхэн авч зуухан доогуур шургуулж орхих гэснээ больж, өнөө хэсэг улаан даавууны тасархайг нямбай нь аргагүй эвхэж өвөртлөөд ишийг өвдөглөн хуга татаж зуухны ам руу хаяв. Цонх, шалаа хүйтэн усаар угааж, халуун тогоогоо галлаж, хувцаслаад гал тогооны өрөөний цонхон дээр суутал аанай «Одоо яадаг бил ээ?» гэсэн асуулт нь босож иржээ.

	Бурхандаа мөргөөгүйгээ санаж босож шүтээний өмнө очиж нэг хормын төдий зогссоноо доош суув. Сэтгэлийн дотор хов хоосон.

	Өчигдөр гадаа гудамжнаа баахан бархиралдаж байсан улс өнөөдөр болоход гэр гэртээ бүгж, өчигдрийн тэр жигтэй явдлыг дуугай бодож суух шиг гадаа ер бусын таг чиг байв.

	Гэтэл гэнэт идэр залуудаа үзсэн нэг явдал санаанд оржээ. Ноён Заусайловынхны хуучин цэцэрлэгт дүүрэн удвал цэцэг ургасан том цөөрөм байдаг байв. Ниловна намрын нэгэн бүрхэг өдөр тэр цөөрмийн дэргэдүүр явж байтал цөөрмийн тэхий дунд нэг завь байхыг олж харжээ. Цөөрмийн ус ямар ч ирэлжээ долгион үгүй харлаж, тэр завийг мөнөөхөн харлан үзэгдэх усан дээр нааж орхисон юм шиг хатсан модны шар навчис гунигтай даржээ. Хүн ч үгүй, сэлүүрч ч үгүй үхэнгэ навчис бүрхсэн тэр гөлгөр усан дотор ганц завь харагдах нь нэн уйтгартай бөгөөд гашуудалтай ажээ. Ниловна тэгэхэд цөөрмийн хөвөөнөө их л удаан зогсож, тэр завийг эргээс хэн тийш түлхэн хөөв, яах гэж хөөв гэж бодож байжээ. Гэтэл орой нь мэдвэл Заусайловынхны гэрийн захирагчийн эхнэр болох түргэн бушуу хөдөлгөөнтэй, хархан үс гэзгээ хэзээд сул унжуулан явдаг жижигхэн авгай цөөрмийн усанд живж үхсэн байжээ.

	Эх нүүрээ илж, өчигдрийн болсон явдлыг бодож суув. Тэр бодолдоо автаад аягатай хөрж хоцорсон цай руугаа ширтэн их л удаан суув. Гэтэл гэнэт ухаантай, жирийн нэг хүнтэй уулзаж, олон юм асууж лавлах юм сан гэж бодогдоод явчихжээ.

	Гэтэл сайн хүн санаагаар гэж үдээс хойхно Николай Иванович ирэв. Гэвч тэр хүнийг хараад эхийн сэтгэл гэнэт зовж, мэндийн хариу ч үгүй,

	— Ай базарваань, та дэмий иржээ! Яасан болгоомжгүй юм бэ! Таныг энд явахыг үзвэл бариад авна шүү... гэв.

	Николай Иванович эхийн гарыг чанга атгаж, нүднийхээ шилийг засаад ойрхон тонгойж байгаад

	— Павел, Андрей хоёрыг баригдах юм бол таныг маргааш нь хот руу нүүлгэхээр бид хэлэлцэж тохирсон юм... гэж их л эелдэг, халамжтайгаар яриад, — Танайхыг бас нэгжсэн үү? гэв.

	— Нэгжихээр барах уу, онгичиж онгичиж явсан. Тэд яасан ч ичгүүр сонжуургүй улс байдаг юм бэ?

	Тэд яалаа гэж ичих юм? гэж Николай дал мөрөө өргөөд эхийг яагаад ч гэсэн хот орж суулгүй горьгүй болсны учрыг ярьж гарав.

	Николайн их л найрсаг, халамжтай ярих үгсийг эх үл мэдэг инээмсэглэн чагнаж, яагаад заавал хотод суух учиртай болохыг эс ойлговч тэр хүнд нэг л хачин итгэмээр байжээ.

	— Нэгэнт Павел тэгсэн юм бол яая гэхэв, харин танд тээр... гэтэл Николай

	— Тэр талаар та бүү зов. Би ганцаар суудаг, хааяа миний эгч ирдэг юм гэв.

	— Би хүний хоолыг зүгээр идэж суухгүй дээ гэж эх амандаа үглэв.

	— Хэрэв хийе гэх юм бол ажил олдоно!

	Эхийн ажил гэдэг нь Павел, Андрей түүний нөхдийн хийдэг мөнөөхөн улс төрийн ажлыг өгүүлжээ. Эл учир Николайд улам дөтлөн сууж

	— Ажил олдох уу? гэв.

	— Би эхнэргүй ганцаар суудаг болохоор манай гэрийн ажил ч цомхон доо... гэтэл эх

	— Биш ээ, би гэр орны ажил хэлээгүй байна... гэж үг яриаг нь Николай эс ойлгосонд гомдож гунигтайяа санаа алдав. Гэтэл Николай хараа харалган нүдээрээ инээмсэглэж

	— Тэгвэл та Павелтай уулзалдвал өнөө сонин бичиг гаргаж өгөөч гэж гуйсан тариачны нэр хаягийг олж мэдэхийг бодоорой гэв.

	— Би түүнийг мэднэ! гэж эх баярлан дуу алдаж, — Би олно, таны юу хэлсэн бүхнийг гүйцэтгэж чадна. Намайг хориотой ном бичиг авч явна гэж хэн бодох юм бэ? Би чинь бүр үйлдвэрийн дотор оруулж байлаа шүү дээ. Ай буян чинь дэлгэрэг! гэв.

	Эхийн дотор гэв гэнэт хар үүрэг үүрч, таяг тулаад их замд гарч ой мод, хөдөө тосгоны хажуугаар явж баймаар санагджээ.

	— Хонгор минь, надад нэг тийм ажил олж өгөөч, би гуйж байна. Би хаана ч хүрсэн чадна. Бүх хошуу нутгаар явна, зам харгуй бүхнийг би мэднэ. Өвөл зун ялгаагүй үхэн үхтлээ бадарчлан явъя. Тэгж явахад надад муу юм юу байгаа юм бэ?

	Гэвч хөдөөгийн айлын цонхон доор зогсож, Христосын нэрийг барьж алга тосон, гэр оронгүй бадарчлан явах болно гэж бодохоос баахан гунигтай санагдаж байжээ.

	Николай эхийн гарыг сэмхэн барьж өөрийн бүлээн гараар илж байснаа цагаа харж

	— Энэ тухай дараа ярилцъя! гэв.

	— Хонгор минь, бидний сэтгэл зүрхэнд хамгийн эрхэм нандин бол үр хүүхэд юм. Гэтэл үр хүүхэд маань, эр зориг, амь насаа зориулан, өөрсдийн биеийг өчүүхэн ч хайрлахгүй сүйдэж байхад эх болсон би яадаг юм бэ?

	Николайн царай цайж, эхийг их л ялдамхан ажин хараад

	— Би ийм үг анх удаа дуулж байна... гэв.

	Би ондоо юу гэж хэлэх бил ээ? гэж эх толгойгоо гунигтайяа сэгсэрч, хоёр гараа бядгүйхэн дэлгээд, — Эх хүний сэтгэлийг ил гарган хэлэх үг надад байдаг сан бол... гэснээ санаанд нь эгдүүтэй үг орж ирэхээр толгой мансууран, сэтгэл чангарч босоод

	— Олон хүн уйлах байсан биз. Тэр ч байтугай ичгүүргүй хортой муу хүн ч уйлах байсан биз... гэв.

	Николай мөн босож дахин цагаа хараад

	— Та хотод манайд нүүхээр шийдэх шив дээ? гэв.

	Эх дуугай толгой дохив.

	— Хэзээ? Бушуухан л нүүвэл сайн байна. Тэрнээс биш би таны төлөө дандаа санаа зовж байх болно шүү дээ гэж намуухан гуйж хэлэв.

	«Өөрийгөө яая гэж байж намайг боддог нь юү вэ?» гэж эх гайхан харвал Николай толгойгоо унжуулаад инээвхийлэн зогсож байв. Николай бол нуруу бөгтөр, нүд харалган агаад жирийн хар хүрэм өмссөн нь ер юм бүхэн нь түүнд зохисонгүй шиг санагдана.

	— Та мөнгөтэй юү? гэж асуугаад Николай уруу харав.

	— Мөнгө байхгүй!

	Николай Иванович шалавхан өврөө уудлан түрийвч гаргаж дотроос нь мөнгө авч

	— Май, үүнийг авч бай... гэв.

	Эх инээмсэглэн толгой сэгсэрч

	— Юм бүхэн ондоо болжээ! Мөнгө зоос үнэгүй болж! Хүн мөнгөний төлөө сүнсээ алдаж байхад та нарт зүгээр л юм байх юм. Бусдад л өглөг буян үйлдэх гэж мөнгө бэлэн авч явдаг шиг санагдах юм... гэв.

	Николай аяархан инээж

	— Мөнгө зоос гэдэг нэн ч зэвүүн, аягүй эд! Мөнгийг өгсөн ч авсан ч нэг л эвгүй аягүй шүү... гээд эхтэй гар барин гарыг нь чанга атгаад

	— Та түргэлж үзээрэй! гэв.

	Чингээд аанай л сэмхэн гарч оджээ.

	Эх хойноос нь харж «Ийм сайн хүн байж... өрөвдөхгүй...» гэж бодов.

	Гэвч энэ нь түүнд аягүй буюу эсвэл зөвхөн гайхаж буй алин болохыг ойлгосонгүй ажээ.

	
II

	Николай Ивановичийг ирснээс хойш дөрөв хоноод эх нүүв. Морин тэргэнд хоёр авдар ачиж ажилчны хорооноос хөдлөн хээр гараад эргэж хартал амьдралынхаа хамгийн хүнд харанхуй үеийг өнгөрөөж, мөн шинэ гай, зовлон, баяр баясгалан дүүрэн ондоо амьдрал эхэлсэн энэ нутгаа үүрд орхин яваагаа гэнэт мэдэв. Ажилчны хороонд байхад өдөр хоног жигтэй хурдан өнгөрдөг байв.

	Ис тортог суусан хар газарт үйлдвэрийн барилга асар том улаан хүрэн аалз адил нэлмийж, өндөр өндөр яндан нь огторгуйд тулан үйлдвэрийн хашаанаас залгаад ажилчны суудаг дан дан байшин үргэлжлэх бөгөөд тэдгээр налчгар бор бор байшин намгийн захаар шавааралдаж, бяцхан цонхнууд нь өөд өөдөөсөө их л өрөвдмөөр ширтэж байх шиг санагдана. Тэдгээр намхан байшингийн дээгүүр мөн үйлдвэрийн байшин лугаа адил улаан хүрэн өнгөтэй нэгэн өндөр сүм үзэгдэх авч хонхны индэр нь үйлдвэрийн яндангаас намхан харагдах ажгуу.

	Эх санаа алдаж, хоолой давчдан цамцныхаа заамыг засав. Морин тэрэгний хөтөч

	— Чүү! гэж морины жолоог дугтарна. Тэр хөтөч бол хэдий хэрийн настай болох нь үл мэдэгдэх агаад өнгө алдсан армаг тармаг үс, сахалтай, цэхэр нүдтэй, майга хөлтэй хүн байв. Морин тэрэгний хажууд хоёр тийш найгалзан явахыг үзвэл баруун тийш зүүн тийш ер хаашаа явсан ч ялгаагүй гэж бодсон байдал илт.

	— Чүү! гэж доройхон дуугарч, шавар наалдаж хатсан хүнд савхин гуталтай майга хөлөө арайхийн зөөж явав. Эх эргэн тойрныг ажиглан харвал түүний сэтгэл дотортой адил хов хоосон авай.

	Хөллөсөн морь толгойгоо санжуулан арайхийн алхах бөгөөд наранд цоносон нураг элсэнд морины туурай гүн шигдэж элс шир шир хийх чимээ гарна. Тослоогүй эвдэрхий муу тэрэг чийр чийр хяхнан, тэр бүх чимээ замын тоосны хамт ард хоцорно...

	Николай Иванович хотын захад эзгүй хоосон эл хуль гудамжинд нэгэн өгөр бараан, хоёр давхар байшинд залгаж барьсан бяцхан ногоон байшинд суудаг ажээ. Тэр жигүүрийн байшингийн өмнө өтгөн их цэцэрлэг байх бөгөөд тэдний гурван өрөө байшингийн цонхоор голт бор; хуайс моддын мөчир найлзуур, залуухан улиасны мөнгөн навчис их л ялдамхан шагайж байв. Байшингийн дотор чимээ имээгүй цэвэрхэн, шалан дээр модны сүүдэр чимээгүйхэн чичгэнэх ажгуу. Ханын дагуу тавиур засаж баахан ном өржээ. Байшингийн туурганд мөн ямар нэгэн ширүүн харцтай хүмүүсийн хөрөг зураг өлгөжээ.

	Николай нэг цонх нь цэцэрлэг тийш, нөгөө нь өтгөн өвс ногоо ургасан хашаа руу харсан хоёр цонхтой бяцхан өрөөнд эхийг дагуулж ороод

	— Та энэ өрөөнд орвол ямар вэ? гэж асуув. Тэр өрөөний хана туурганы дагуу мөн олон шүүгээ номын тавиур байна.

	— Би гал тогооны өрөөнд байх юм сан даа, тэнд саруулхан, цэвэрхэн... гэтэл Николай аюух шиг болов. Сүүлдээ ичиж эвгүйрхээд өнөө заасан өрөөнд ор гэж ятгаж чадахгүй болохыг мэдээд эх зөвшөөртөл Николай даруй сэргэв.

	Бүх гурван тасалгааны агаар нэг л онцгой, амьсгалахад хөнгөн аятай авч эрхбиш аяархан дуугарч үг ярилцах хэрэгтэй байв. Юү гэвэл мөнөөхөн туурганаас ямагт нэг зүг ширтэх хүмүүсийн санаашрангуй тайван байдлыг үймүүлэн чанга ярих сэтгэл түвдэхгүй бөлгөө.

	Эх цонхон дээр тавиастай ваартай цэцгийн шороог имрэн үзэж

	— Энэ цэцгийг услах хэрэгтэй болжээ гэв.

	— Тэр ч тийм шүү! Би цэцэгт дуртай атал услах зав ердөө олдохгүй юм гэж гэрийн эзэн гэмшсэн мэт өгүүлэв.

	Николайг хараад байвал тэрхүү тохилог сайхан байрандаа мөн сэмхэн аяархан явах бөгөөд гэрийн дотор буй юм бүхэнд хүнийрхүү, хөндий хандаж байх нь үзэгдэнэ. Ямар нэг юм үзэх болбол заавал нүүрээ нааж, өрөөсөн гарын савх шиг хуруугаар нүдний шилийг засаж, нүдээ онийлгож байгаад өнөө сонирхсон зүйлээ удаан ширтэн үзнэ. Заримдаа ямар нэгэн эд юмсыг гараар барьж бүр нүдэндээ аваачиж харж ядаж байхыг үзвэл энэ хүн тэр айлд сая эхийн хамт анх удаа орж үзэж байх шиг санагдах ажгуу. Николайн тэр байдлыг үзээд эх гэртээ байгаа мэт санагдаж байжээ. Николайг дагаж өрөө тасалгаагаар явж хаана нь юу байдгийг ажиглан, ямаршуу цаг дэгтэй суудгийг асуувал Николай гэр орны ажлыг зохих ёсоор нь хийж гүйцэтгэж эс чаддагаа мэдэвч тэрнээс ондоогоор байж үл чадах хүний байдалтай их л гэмшсэн мэт хариу дуугарч байв.

	Эх цэцгийг услаад төгөлдөр баян хуурын дээр тараан хаясан баахан нотыг эмхлэн хурааж, халуун тогоог нь хараад

	— Үүнийг арчиж цэвэрлэх хэрэгтэй юм байна... гэв. Николай халуун тогооны хир болсон гадна талыг маажиж, хуруугаа хамартаа аваачиж сүрхий ажиглан харахад нь эх сэмхэн инээд алдав.

	Үдэш орой эх унтахаар хэвтээд өдрийн явдлыг дурдан санаж байснаа нэг л хачирхан өндийж өрөөний дотуур тойруулан харав. Ниловна бүх насандаа анх удаа айлд хонож байгаа нь энэ боловч нэг их хүнийрхсэнгүй. Николайг ихэд хайрлан бодож, энэ хүний гэр орны ажлыг аль болох сайнаар хийж, энэ хүнд аль болохоор элэгсэг дотно байя гэж боджээ. Николай бол гэр орны ажилд эв дүйгүй, ямар нэгэн ердийн ажил явдлаас ихэд хөндий, ер хүүхдийн мэт гэрэлт сайхан харцанд нь уулгар гэнэн байдал. илэрч байхад эхийн сэтгэл уярч байв. Гэтэл хүү нь гэнэ гэнэ бодогдон, мөнөөхөн Майн нэгний өдөр болсон явдал нүдний нь өмнө дахин тод тусав. Тэр өдөр дуу чимээ бүхэн нэг л ондоо, санаа бодол бүхэн нэг л шинэ байсан билээ. Тэр өдрийн уйтгар зовлон ч мөн өдөр шигээ нэг л онцгой, тэр өдрийн гай зовлон хүнд нударгаар дэлдүүлсэн адил хүний толгой гудайлгасан нь үгүй. Харин хүний зүрхийг олонтоо шивж, далдуур хорсол хилэн төрүүлэн, хүний нурууг тэнийлгэж байсан билээ.

	Эх хот газрын шөнийн үл таних элдэв дуу чимээ чагнан хэвтэхдээ

	«Үр хүүхэд эвтэй найртай явж байна даа» гэж бодов. Хотын тэрхүү алжаасан дуу чимээ холоос нисэн ирж, цэцэрлэгийн модны навчсыг сүрчигнүүлэн нээлттэй цонхоор орж тасалгаа дотор замхарч байв.

	Эх өглөө эрт босож мөнөөхөн халуун тогоог сайхан цэвэрлэн цай буцалгаад чимээ гаргалгүйгээр аяга саваа хурааж, Николайг босохыг хүлээн гал тогооны өрөөнд сууж байв. Нөгөө өрөөнд Николайн ханиалгах чимээ гарч төдхөн гал тогооны өрөөнд орж ирэхийг үзвэл өрөөсөн гартаа нүднийхээ шилийг барьж нөгөө гараар хоолойгоо дараад өглөөний мэнд хүргэв. Эх хариу мэндлээд халуун тогоотой цай нөгөө өрөөнд оруулж тавив. Николай нүүр гараа угаах гэж шалан дээр ус асгаруулан, саван сойзоо газар унагалан, тургих чимээ гаргана.

	Николай цайгаа ууж суух зуур

	— Би энд нутгийн захиргаанд нэг тун уйтгартай ажил хийж суудаг хүн дээ. Юү гэвэл хөдөөгийн тариачдын хэрхэн үгээгүйрэн хоосорч байгааг бүртгэж суудаг юм... гэж ярив. Чингээд гэмшсэн мэт инээмсэглэн, — Өлсгөлөнд нэрвэгдсэн хүмүүс нас яагаа ч үгүй байж булшинд орж, үр хүүхэд нь сул дорой төрж намрын батгана адил үхэж үрэгдэж байх юм. Тэр бүхнийг бид мэдээд л байгаа юм. Тэр золгүй явдлын учир шалтгааныг ч мэдэж байгаа мөртөө үнэндээ гэхэд цалинг нь аваад л суухаас ондоо юм хийдэггүй дээ... гэв.

	— Та оюутан уу?

	— Үгүй, би багш хүн. Миний эцэг Вятка хотод үйлдвэрийн захирагч юм. Тэгээд би багш болсон юм. Гэтэл хөдөөгийн тариачин ардад ном тараав гэж намайг шоронд хийсэн юм. Шоронгоос гараад номын дэлгүүрт худалдагч хийж байгаад гэнэ алдаж бас шоронд орсон. Дараа нь Архангельск руу цөлөгдөж, тэнд бас мужийн сайдтай хэрэлдэв гэж намайг бүр Цагаан далайн эрэг рүү хөөчихсөн юм. Тэнд нэг жижигхэн гацаанд таван жил суусан даа.

	— Түүний тийнхүү ярих үгс нар туссан саруулхан тасалгаанд жигд тайван цуурайтаж байв. Эх бол иймэрхүү түүх намтар олныг олж сонссон бөгөөд харин орон шоронд орохыг яагаад зайлшгүй хэрэг явдал шиг үзэж тийм санаа амар ярьж байдгийн учрыг огтхон ч эс ойлгодог билээ.

	— Манай эгч өнөөдөр ирнэ дээ гэж Николай хэлэв.

	— Нөхөртэй юм уу?

	— Бэлэвсэрчихсэн юм. Нөхөр нь Сибирьд цөлөгдөж, тэндээсээ оргоод гадаадад гарч, уушгины мэнгэр ханиадаар үхээд хоёр жил болж байна...

	— Танаас олон эгч юм уу?

	— Надаас зургаа эгч юм. Надад их тус болсон хүн дээ. Миний эгчийн хөгжим дарахыг та чагнаарай даа. Энэ төгөлдөр баян хуур бол тэрний юм... Ер энэ гэрт тэрний эд хогшил ихээ их, миний юм гэвэл энэ хэдэн ном доо...

	— Тэр эгч чинь тэгээд хаана суудаг юм бэ?

	— Хааяагүй явдаг юм. Хаана л эрэлхэг зоригтой хүн хэрэгтэй газар явж байдаг юм...

	— Мөн энэ хэргээр үү?

	— Тэгэлгүй яах вэ.

	Николай ажилдаа явав. Эх тэр хүмүүсийн өдөр тутмын ажил нь болсон «өнөө хэрэг» гэдгийн тухай бодож суув. Тэр хүмүүсийн хамт байхад шөнийн цагт уулын нөмөрт байх шиг санагдах ажгуу.

	Үдийн алдад хар хувцастай өндөр нуруутай гоолиг хатагтай орж иржээ. Эх үүдийг тайлж өгтөл тэр хатагтай жижигхэн шар чемодан шалан дээр чулуудаж Власова авгайн гарыг барьж

	— Та Павел Михайловичийн эх мөн үү? гэв.

	— Мөн гэхдээ эх тэр авхайн гоё сайхан хувцсыг нь хараад баахан ичингүйрэв.

	— Би таныг иймэрхүү л хүн байгаа байх гэж бодсон. Манай дүү таныг энд ирж суух болсон гэж захиа бичсэн юм... гэж толинд харж гоё бүрх малгайгаа авч, — Павел Михайлович бид хэдийний найз улс. Таны тухай надад ярьдаг юм гэв.

	Дуу хоолой нь доройхон, үг ярихдаа их л алгуур удаан авч их чийрэг түргэн хөдөлгөөнтэй эхнэр байв. Бүлтгэр бор нүдээр залуу хүн адил их л тодхон инээвхийлж байв. Санчиг дээр нь үл мэдэг атираа сууж, жижигхэн чихэн дээгүүр нь мөнгөн сор гялалзана.

	— Би их өлсөж байна. Аяга халуун кофе уумаар байна гэхэд нь эх

	— Би одоохон чанаад өгье гэж шүүгээнээс кофе цай чанадаг данх гаргах зуураа, — Паша миний тухай танд ярьдаг юм уу? гэв.

	— Их ярьдаг юм... гээд тамхины бяцхан арьсан уут гаргаж дотроос нь цаасан тамхи гаргаж асаагаад тасалгааны дотуур явж,

	— Та хүүдээ их санаа зовж байна уу? гэв

	Кофе цай чанадаг данх доор спиртэн лампын хөх дөл хэрхэн өрвөлзөн байхыг харж эх инээмсэглэв. Тэр хатагтайгаас ичих зовохыг ч больж харин дотор нь баяр ургана.

	«Павел дандаа намайг ярьж явдаг байна шүү, сайн хүү» гэж бодов. Чингээд

	— Санаа зоволгүй яах вэ. Бэрх байна, гэвч урьд бол бүр хэцүү байсан, одоо миний хүү тэнд ганцаараа биш гэж мэдсэнээс хойш гайгүй... гээд, — Таны нэрийг хэн гэдэг вэ? гэв.

	— Миний нэр Софья.

	Эх тэр эмэгтэйг сайтар ажаад байвал тэр эмэгтэйд нэг л далайцтай, хэтэрхий цовоо, шаламгай байдал илэрч байв.

	Софья

	— Хамгийн гол нь тэднийг шоронд нэг их удаалгүй, хэргийг нь түргэн нэг тийш болгоосой. Тэгээд тэднийг цөлөхөөр болбол бид Павел Михайловичийн оргуулж авах юм. Павел эндээ байвал чухал хэрэгтэй хүн гэж их л итгэл төгс ярив.

	Эх түүний үгийг итгэсэнгүй янзтай харсанд цаадах нь тамхиныхаа ишийг хаях газар харж ядаад цэцгийн савны шороонд хатгаж орхив.

	— Тамхины ёзоороос цэцэг үхдэг гэж эх санаандгүй дуугартал

	— Уучлаарай, Николай ч дандаа тэгж хэлдэг юм, гээд өнөө тамхины ишийг авч цонхоор чулуудав.

	Эхийн царай улсхийж, гэмшсэн байдалтай

	— Харин та намайг уучлаарай. Би бодолгүй тэгж хэлж орхилоо. Тэрнээс биш, би таныг сургаж болдог юм уу? гэв.

	— Миний мэтийн салан хүнийг яагаад сурган хэлж болохгүй гэж? Кофе бэлэн болсон уу? Баярлалаа! Харин яагаад ганц аяга тавив, та уухгүй юм уу? гэж эхийн дал мөрөн дээгүүр тэврэн биедээ татаж наалдуулаад нүдийг эгцлэн харж, гайхсан янзтай

	— Ингэхэд та надаас зовоод байна уу даа? гэв.

	Эх инээмсэглэн,

	— Сая би таныг тамхиныхаа ишийг хамаагүй хаяв гэж зэмлэж байхад та намайг ичиж зовж байна уу гэж асуудаг тань юү вэ? гэв. Чингээд ер хачирхаж байгаагаа далдалсан ч үгүй, — Өчигдөрхөн танайд нүүж ирсэн гэхэд би гэртээ байгаа юм шиг л байна. Айх ичих юмгүй, бодсоноо л ярьж суудаг шүү... гэхэд Софья

	— Тэгэх л хэрэгтэй гэв.

	— Миний толгой бүр эргэж хоцорчээ, өөрөө өөртөө ч хүнийрхээд байх шиг болчхож! Урьд бол хүнд сэтгэлийнхээ үгийг хэлж чадахгүй дотроо агуулаад явдаг сан. Гэтэл одоо бол санаа сэтгэл чөлөөтэй болж, урьдын үед сэтгэлдээ ч бодож чадахгүй байсан үгээ одоо хамаагүй ил ярих боллоо гэж ярив.

	Софья бас нэг тамхи асааж, бор нүдээрээ эхийг харж эелдгээр таалан суув.

	— Та Павелыг оргуулна гэж ярив уу? Оргодол хүн чинь хаана яаж байх юм бэ? гэж эх сэтгэл түгшин асуусанд Софья

	— Тэр юү байх вэ! гэж кофе цайнаас дахин аягалж, — Тэгж оргосон хүн олон арваараа байна, тэдэнтэй л адилхан суухгүй юу... Би дөнгөж сая нэг хүнийг угтаж үдээд ирлээ. Тэр бол бас үнэтэй хүн. Таван жилээр цөлөгдөөд цөллөгт гурван сар хагас суугаад л ирж байгаа юм... гэж ярив.

	Эх Софьяг ширтэн, инээмсэглээд толгой сэгсэрч

	— Майн нэгний тэр өдрөөс хойш миний сэтгэл

	бүр үймэрч хоцорлоо. Нэг л аягүй, бүр хоёр замаар ороод зэрэг явж байгаа юм шиг санагдах юм. Нэг бодоход юм бүхний учрыг ойлгоод байгаа юм шиг, нэг бодоход бүр манан дотор орж төөрсөн юм шиг санагдах боллоо. Ухаан нь, хатагтай таныг харвал тэр улс төрийн хэргээр оролддог хүн шиг байна. Манай Пашаг таньдаг юм байна, их үнэлэн үздэг юм байна. Танд баярлалаа!...гэтэл Софья инээж

	— Харин танд л баярлалаа! гэв.

	— Би юү юм? Би хүүдээ ийм ажил хэрэг зааж сургасан биш шүү дээ гээд эх санаа алдав.

	Софья тамхиныхаа ишийг аяганы дийз дээр тавьж, толгойгоо шилгээсэнд алтан шаргал гэзэг нь ар тийш бөөн бөөнөөр задран унав.

	— За би энэ гоё тансаг хувцсаа тайлъя даа гээд нөгөө өрөө рүү оров.

	
III

	Үдэш Николай ирэв. Тэд хоолоо идэж байхад Софья цөллөгөөс оргож ирсэн нэг хүнийг хэрхэн угтаж нуугдуулсан, тааралдсан хүн болгоныг заншлан тагнагч гэж цаадах хүн нь хэрхэн айж хөглөсөн тухай инээж байгаад ярив. Тэгж ярих байдал нь нэг их хэцүү ажлыг сайнаар гүйцэтгээд сэтгэл дүүрэн байгаа ажилчин хүн биеэ сайрхдагтай адилхан юм шиг эхэд санагдаж байжээ.

	Софья одоо өргөн уужуу хөнгөхөн хувцас өмссөнийг үзвэл улам ч өндөр болсон мэт агаад нүдний нь харц яльгүй бүдгэрч, хөдлөх барих нь арай айвуу тайвуу болсон мэт авай. Хоолоо идсэн хойно Николай

	— Софья чи бас нэг ажил гүйцэтгэх хэрэгтэй болж байна. Бид хөдөө тосгоныхонд зориулан нэг сонин бичиг гаргах гэж байгаа шүү дээ. Гэтэл сүүлчийн энэ баривчилгаанаас хойш тэр хөдөөгийнхөнтэй харилцаа тасарчихлаа. Тэгэхлээр тэр сонин бичиг тараах ажлыг гүйцэтгэх хүнийг хаанаас яаж олохыг гагцхүү Пелагея Ниловна мэдэх юм байна. Чи энэ хүнтэй тийш явах хэрэгтэй болоод байна. Энэ ажлыг шалавлах хэрэгтэй байна гэв.

	— Тэгье! гэж Софья тамхиа зуугаад, — Пелагея Ниловна хоёулаа явах уу? гэв.

	— Яах вэ, явъя...

	— Хол уу?

	— Наян мод газар.

	— Их сайн! За би жаахан хөгжим даръя. Пелагея Ниловна танд чихний чийр болдог болов уу?

	— Үүнийг надаас бүү асуу, зүгээр л намайг байхгүй юм шиг бод гээд эх дивааны өрөөсөн өнцөгт суув. Эгч дүү хоёр өөрийг нь нэг их тоохгүй байхад харин тэр хоёрын үг ярилцах болгонд завсардан оролцоод байгаа юм шиг санагдах ажгуу.

	— За Николай чагна даа! Энэ Григ. Өнөөдөр би олж ирэв... Цонхоо хаачих гээд Софья нотын дэвтэр нээж солгой гараар хуурын даруулыг аяархан дарахад хуурын чавхдас нэн ч сонсголонтой хүнгэнээд нэг агшин болтол бас олон өнгийн яруу эгшиг нийлэн уянгалав. Софьягийн баруун гарын хуруунууд хөдлөхийн төдий жигүүртэн шувуу үргэн нисэж байх шиг жигтэй яруу тунгалаг гаагалах дуун гарч, нөгөө солгой гарын хурууны аясаар нам доогуур хүнгэнэх эгшиг аяын хажуугаар мөнөөхөн олон шувуу элэн халин нисэж байх шиг яруу сайхан жингэнэж байв.

	Тэр сайхан эгшиг дуу анхандаа эхийн сэтгэлийг уяруулсан нь үгүй, зөвхөн учир замбараагүй жингэнэсэн их чимээ сонстож байжээ. Эх зүүрмэглэж байх шиг Николайг харав. Николай өргөн дивааны нөгөө өнцөгт хөлөө доороо дарж суугаад Софьягийн ширүүн дүр, өтгөн сайхан алтан шаргал гэзгийг ширтэн байв. Нарны дулаахан туяа Софьягийн толгой, мөрөн дээр тусаж байснаа доошлон төгөлдөр баян хуурын даруул дээр тусаж хөгжимчийн гар хуруун дээгүүр наадан чичирхийлж байлаа. Хөгжмийн эгшигт гэрийн дотор юм бүхэн давчуу болж, нэг мэдэхэд эхийн сэтгэлийг сэргээжээ.

	Түүний өнгөрүүлсэн нүх мэт харанхуй амьдралын дотроос нэгэн удаа айхавтар хорсон гомдсон явдал яагаад ч юм санаанд нь оржээ. Уг нь тэр явдлыг аль хэдий нь умартсан атал одоо харин маш тод санагджээ.

	Нэг удаа мөнөөхөн талийгаач эр нөхөр нь шөнө орой болсон хойно шал согтуу харьж, Ниловнагийн гараас угзарч орноос нь газар шалан дээр унагаж, сүвээ рүү нь айхавтар өшиглөн

	— Чи эндээс зайл, муу хог! Чамайг харахаас дургүй хүрч байна! гэж загнажээ.

	Ниловна нөхрийн зодохоос биеэ хамгаалахын тулд хоёр настай хүүгээ шүүрэн авч урдаа бамбай адил барин хаацайлж, өвдөг дээрээ сөхрөөд байжээ. Хүү нь мөн учиргүй уйлж, чармаа нүцгэн бүлээн улаан юм гарт нь тийчилж байв.

	— Зайл! гэж Михайл хуцах мэт дуугарахад Ниловна шал дээрээс босон харайж гал тогооны өрөөнд орж, өөрөө нэг цамц нөмрөн, хүүгээ том алчуурт ороон тэврээд бархирч гомдоллож сүйд майд болсон ч үгүй, дан дотуур цамцан дээрээ нэг муу цамц эгэлдэргэлдээд хөл нүцгэн гарч явжээ. Тэгэхэд хаврын адаг сар байж. Шөнө саруулхан, харин хүйтэн шороо хөл хайрч, хөлийн хурууны завсраар чихэж байжээ. Хүү нь учиргүй орилж тийчлэхэд эх цамцныхаа энгэрийг ярж мээмээ хөхүүлэн, хүүгээ элгэндээ чанга тэврээд гудамжаар

	— Бүүвэй. бүүвэй, бүүвэй! гэж бүүвэйлсээр...

	Тэгтэл үүрийн гэгээ тэмдгэрч эхлэхэд тийнхүү бараг нүцгэн шалдан байтал гэнэт хүн харчихвал яана гэж ичиж айхдаа намгийн тийш очиж, бөөн улиас дотор орж, үүр цүүрээр нүдээ бүлтийтэл харанхуйг ширтэн, зүүрмэглэн буй хүүгээ, гомдон хорсох сэтгэлээр бүүвэйлэн аяархан дуулж баахан суужээ.

	Тэгж өөрөө ч зүүрмэглэн суутал ямар нэг хар шувуу толгой дээгүүр нь хариг хэриг нисэн өнгөрөхөд Ниловна сэргэж босон харайж дээ. Чингээд даарч чичрэхийн эрхэнд бас л нөхөртөө зодуулж, бас л гомдон уйлахаас яах вэ, гэртээ харьж дээ...

	Мөнөөхөн хөгжмийн эгшиг нэг сүрхий нижигнэж ирснээ хэд гурвантаа дон дон хийгээд нам жим болов.

	Софья эргэж харж дүүгээсээ

	— Аятайхан хөгжим байна уу? гэв.

	Николай унтаж байгаад цочин сэрсэн шиг,

	— Тун сайхан! Тун сайхан! гэв.

	Эх өнөө урьдын явдлыг дурдан санасаар суув. Гэтэл бас хажуугаар нь, «Хүмүүс ингэж эв найртай, амгалан тайван суудаг юм байна. Уурлаж хараахгүй, архи дарс ч уухгүй, нөгөө хар бор амьдралтай улсын адил... үмх талхны төлөө хэрэлдэж маргахгүй юм даа...» гэж бодож суув.

	Софья бас л тамхи асаав. Ер бараг зогсоо зайгүй татаж байв.

	— Одоо би талийгаач Костягийнхаа нэг дуртай хөгжмийг даръя гэж Софья тамхиа хурдан хурдан сороод нэгэн нэн ч гунигтай ая намуухан эхэлж, — Би Костядаа энэ аяыг дуртайяа дарж өгдөг сөн. Юм бүхэнд авхаалжтай, юм бүхэнд төгс төгөлдөр тун ч соргог хүн байсан юм даа гэв.

	«Талийгаач эр нөхрөө дурдан санаж байгаа бололтой, тэгсэн мөртөө ингэж байх юм» гэж эх бодов.

	— Тэр хүн намайг ч их жаргуулсан даа гэж, тэр бодлоо хөнгөхөн хөг аялгуугаар дарж, — Ёстой амьдарч чаддаг хүн... гэхэд нь Николай

	— Тийм шүү. Ёстой яруухан сэтгэлтэй хүн байсан даа гэв.

	Софья асаасан тамхиа нэг тийш чулуудаж орхиод эргэн харж

	— Би хөгжим гонгинуулж танд садаа болоогүй биз? гэв.

	Эх энэ үгэнд нь үзтэл яльгүй гомдож

	— Та надаас асуух явдалгүй. Би энэ хөгжмийг чинь ойлгодоггүй хүн. Зүгээр л чагнаж, юм бодож сууна гэв.

	— Үгүй, та ойлгох ёстой! Эмэгтэй хүн, тэр тусмаа жаахан уйтгар гунигтай явдаг хүн хөгжим ойлгохгүй байж болохгүй гэж Софья хэлэв.

	Чингээд хуурын даруул дээр чанга гэгч дартал хэн нэгэн нэн аймшигтай мэдээ чимээ сонсоод арга барж байх шиг нижигнэсэн их ая дуу гарав. Энэ нь Софья тэр хүний зүрхийг дэлдэн тийм айхавтар сэтгэлийг донсолгосон хөг дуу гаргаж байгаа мэт санагдах ажгуу. Гэтэл ямар нэгэн шингэн хөг дуу гарч хүмүүс айн чичирч нэг тийш сандран гүйлдэх мэт аялгуу сонсогдтол мөнөөхөн ууртай чанга дуун дахин бархирч бүгдийг нам дуугай болгох шиг болов. Хөгжмийн аяыг чагнаад байвал нэг золгүй явдал болов бололтой. Гэвч аж амьдралдаа гашуудан гомдсонгүй, харин ч уур хилэн нь бадарч байх шиг сонстов. Гэтэл нэгэн эелдэг ялдам хүн гарч нэгэн энгийн сайхан дуу чанга гэгч дуулж бүгдийг өөрийн хойноос уриалан дуудах мэт уянгалж байв.

	Энэ хүмүүст нэг сайхан үг хэлэх юм сан гэсэн бодол эхийн дотор бодогдов. Эх үнэхээр тэр хөгжмийн эгшигт толгой мансуураад энэ эгч дүү хоёрт ачтай тустай юм хийж чадна гэж бодохдоо инээмсэглэн суулаа.

	Чингээд юу хийж чадах бил ээ? гэж ийш тийш харж байснаа сэмхэн босож гал тогооны өрөөнд орж халуун тогоо галлав.

	Гэвч тэр хүсэл нь огтхон ч эс мартагдана. Эх цай аягалж байхдаа тэр хоёрыг, өөрийгөө адил тэгш хайрлах эелдэгхэн үгээр зүрхээ зүлгэн байх мэт ичингүйрэн инээвхийлж

	— Бидний хар бор аж төрдөг хүмүүс юмыг бодож чадаж байгаа юм. Гэтэл бид ичиж зовоод тэрийгээ гаргаж хэлж чаддаггүй улс даа. Юмны учрыг ойлговч түүнийгээ ичээд гаргаж хэлж чадахгүй болохоороо өөрсдийн санасан бодсон зүйлд уур хүрэх явдал олонтоо байдаг. Аж амьдрал гэдэг тал талаас нүдэж хатгаад байхад жаахан амсхиймээр бодогддог боловч бидний санаа бодол садаа болдог юм даа гэж ярив.

	Эхийн ингэж ярихад Николай нүднийхээ шилийг арчин арчин чагнаж байв. Софья том нүдээ бүр учиргүй ихээр бүлтийлгэж, унтарсан тамхиа асаахыг ч мартжээ. Софья төгөлдөр хуурын ард жишүүхэн суугаад эхийн яриаг чагнах хоорондоо хуурын даруулд нарийхан хуруугаа аяархан хүргэхийн төдий хуурын чавхдаснаас урсан гарах эгшиг хөг бодол санаагаа энгүүн сэтгэлийн үгээр ярьж суугаа эхийн яриатай аяндаа нийлж байв. Эх цааш нь

	— Би одоо харин өөрийн тухай, бусдын тухай бага сага юм ярьж чаддаг боллоо. Яагаад гэвэл би юмыг ойлгож, жишиж үздэг боллоо. Урьд бол өөрийн аж амьдралыг жишиж үзэх тийм юм байсангүй. Миний мэтийнх нь цөм адилхан аж төрж байлаа. Гэтэл одоо бусад хүмүүс хэрхэн аж төрдгийг биеэр үзэж, урьд өөрөө хэрхэн аж төрж явснаа дурдан санахад гашуун, хэцүү байх юм даа гэж дуугаа улам нам доор болгоод, — Би буруу зөрүү юм ярьж байж ч болно, ер огт хэрэггүй юм ярьж байж ч мэднэ, яагаад гэвэл энэ бүхнийг та нар өөрснөө сайн мэдэж байгаа шүү дээ гэхдээ эхийн хоолой зангирч ирэхэд тэр хоёрыг харж инээмсэглээд, — Ямар ч гэсэн би та нарт хамгийн сайн сайхан юм санаж явдгаа харуулахын тулд сэтгэлээ дэлгэж үзүүлмээр санагдах юм гэсэнд Николай

	— Үүнийг бид мэддэг юм! гэж аяархан өгүүлэв. Гэвч эхийн өнөө хүсэл нь бас л ханасангүй тул өөрийн хувьд шинэ буюу ер үнэлэвч баршгүй гэж санагддаг юмаа бас л ярьж суув. Хорсон гомдовч тэсвэрлэн хүлцэж явсан зовлонт амьдралынхаа тухай ярив. Ингэж ярихдаа гоморхон үглэсэн ч үгүй, харин ч зөвхөн уруулаар инээвхийлж байгаад гунигт өдрүүдийн хар бараан явдлыг дурдан, эр нөхөртөө зодуулж явснаа тоочиж суухдаа тун ч яль шальгүй шалтгаар тэгж зодуулж нүдүүлж явснаа хачирхан, яагаад урдаас нь юм хэлдэггүй явснаа өөрөө боловч гайхаж байв.

	Бусдад мал адгуус мэт үзэгдэж, өөрөө ч мөн өөрийгөө бусдын хэлдэг мал адгуус мөн гэж нэг хэдий бодож явсан хүний жирийн намтрын гүн утга санаанд автан нөгөө хоёр ч дув дуугай чагнаж суув. Эхийн энэ ярьдаг бол мянга мянган хүний амьдрал юм, эхийн өнгөрүүлсэн тэр бэрх амьдрал бол ердөө өдөр тутмын жирийн явдал байжээ. Гэтэл газар дэлхийн дээр тоо томшгүй олон хүн тийнхүү ерийн жирийн аж төрдөг гэж бодоход эхийн энэ амьдралын намтар бол бэлгэ дэмбэрлийн утга учиртай юм шиг санагдах ажгуу. Николай ширээ тохойлдож толгойгоо тэврэн нүдээ айхавтар ихээр онийлгон, нүдний шилээ зүүгээд эхийг ширтэн огт хөдлөлгүй суув. Софья сандлын түшлэг налж, хааяа хааяа бие арзасхийн толгой сэгсрэн сэгсрэн суув. Царай нь улам ч туранхай шөвгөр, улам ч цайвар болж.

	— Би ч нэг удаа өөрийгөө их заяагүй амьтан гэж бодож байлаа. Миний аж амьдрал халуун хумхаа өвчин адил санагдаж билээ. Тэгэхэд би цөллөгт байсан юм. Хошууны нэг бага шиг хотод ажил хийе хийх юм байхгүй, юм бодъё бодох ч юмгүй. Тэгээд хийх юм олдохгүй болохоор өөрт тохиолдсон бүх золгүй явдлыг бүртгэн сэтгэлдээ дэнслэн суудаг сан. Миний үзсэн зовлон гэвэл, би хайртай эцэгтэйгээ муудалцаж, гимназийн сургуулиас хөөгдөж, орон шоронд орж явжээ. Бас миний нэг дотнын нөхөр урваж, эр нөхөр баривчлагдаж, бас л шорон, бас л цөллөг, тэгсээр яваад тэр маань нас барж билээ. Тэгэхэд би өөрийгөө хамгийн заяагүй амьтан гэж бодож байлаа. Гэтэл надад тохиолдож байсан тэр бүх золгүй явдлыг арав дахин нэмсэн ч таны амьдралын нэг сард ч хүрэхгүй юм байна. Та бол олон жил өдөр болгон зовж тарчилж явсан байна... Хүн тэгж зовлон даах чадлыг хаанаас олдог юм бэ? гэж ярив.

	— Сурчихдаг юм аа! гэж эх санаа алдав. Гэтэл Николай их л бодлогошронгуй

	— Би өөрийгөө амьдрал мэддэг гэж боддог байлаа. Гэтэл амьдрал гэдэг бол номд ч байдаг зүйл биш, миний үзсэн ганц нэг явдал ч биш юм байна. Ингээд хүн ярихад амьдрал гэдэг аймшигтайгаар барахгүй амьдралын нэг өчүүхэн явдал ч аймшигтай, амьдралын нэгэн өчүүхэн минут ч аймшигтай юм. Тэр минут нийлсээр он жил болно гэж бодохоос аймшигтай юм гэв.

	Чингээд яриа улам ундран хар бор амьдралыг бүх талаар нь авч ярилцав. Эх урьдынхаа явдлыг улам цаанаас дурдан, тэрхүү харанхуй амьдралд өдөр болгон доромж үзэгдэн явснаа онцлон, залуу насаа өнгөрөөсөн тэрхүү үг хэлгүй аймшигт явдлын зураг байдлыг дэлгэн ярив. Чингээд гэнэт

	— Би бүр яриа дэлгэж орхилоо! Та нарын унтаж амрах цаг ч болчхож. Аль бүгдийг ярьж барах вэ! гэв.

	Эгч дүү хоёр дуугай ёсолцгоов. Николай урьд урьдаас улам доор мэхийн, эхийн гарыг чанга атгав. Софья эхийг сугадан өрөөний нь үүдэнд аваачаад

	— Та амар даа, сайхан нойрсоорой! гэж их л халуун дотно өгүүлэн бор нүдээр эхийг нэн ч энхрийлэн харж байв.

	Эх ч Софиягийн гарыг чанга атгаж

	— Танд баярлалаа! гэв.

	
IV

	Хэдэн хоногийн дараа Ниловна, Софья хоёр хуучин цоохор даавуу бошинз, цамц өмсөж, хөдөөгийн борчуулын маягаар ядуухан хувцаслаад, үүрэг үүрч таяг тулсаар Николай дээр очив. Софьяг тийм хувцас өмсөөд байхыг үзвэл нуруу намхан болсон мэт харагдах агаад царай байдал бүр ч цайвар, төв түвшин үзэгдэнэ.

	Николай эгчийгээ үдэн гаргахыг үзвэл зүгээр л гарыг нь чанга атгаж байхад эд яасан жирийн, амар харилцдаг улс вэ гэж эх мэдэв. Эд үнсэлдэж үлгэлдэж, гоё нялуун үг хэлэлцэхгүй мөртөө дотроо бие биеэ чин сэтгэлээсээ айхавтар сайхан халамжилдаг ажээ. Гэтэл Ниловнагийн хуучин сууж байсан газрын улс бол ийм явдал болбол учиргүй үнсэлдэж элдвийн гоё сайхан үг хэлдэг мөртөө цаанаа очихоор өлөн хоосон ноход адил дандаа, бие биеийгээ хэмлэж байдаг болой.

	Хоёр эхнэр хотын гудамжаар дуугай явсаар хээр талд гараад хоёр эгнээ ургасан хөгшин хус модны хоорондуур тарсан өргөн дардан замаар зэрэгцээд алхаж гарав. Эх

	— Та ядарч байна уу? гэж Софьягаас асуухад

	— Намайг явган бага явдаг гэж та бодож байна уу? Би явган явж сурсан хүн шүү... гэжээ.

	Софья хувьсгалын ажил хийж явдгаа хүн багынхаа дүрсгүй явдлаар сайрхдаг шиг их л сэргэлэн зугаатай ярьжээ. Софья бусдын нэр зээлдэн, хуурамч паспорт ашиглан, хувцсаа сольж заншлан тагнагчдаас нуугдан янз бүрийн хотод зөндөө хүнд хориотой ном зохиол хүргэж явжээ. Бас цөллөгт буй нөхдөө оргуулан, тэднийг тосож гадаадад гаргаж байжээ. Гэр орондоо нууц хэвлэл байгуулж, тэрийг нь харгис цагдаа нар мэдээд нэгжихээр ирэхэд амжин гэрийн зарц шивэгчний хувцас өмсөөд өвлийн хүйтэнд гадуур хувцасгүй дан нимгэн алчуур зангидан, гаршийн тосны төмөр сав барьж өнөө харгис цагдаа нарын урдаас зөрөн гарч хотоор нэг дэмий сэлгүүцэн өнгөрөөж байжээ. Бас ондоо нэг хотод таньдаг айлдаа очтол тэр айлыг цагдаа нар нэгжин буйг олж мэдээд нэгэнт шатаар өгсөн явсан тул буцаад гарах арга байсангүй болохоор доод давхрын ор танихгүй айлд чемоданаа барьсаар ороод уг учраа илэн далангүй хэлж

	— Намайг тэдэнд барьж өгвөл өг, би та нарыг арай тэгэхгүй болов уу гэж бодож байна гэж итгэл дүүрэн өгүүлж байсан ч удаа бий ажээ.

	Цаад айлынхан учиргүй айж хэзээ хүн хаалга тогшдог бол гэж бараг нойргүй хоножээ. Гэвч харгис цагдаад барьж өгөхийг арай түвдсэнгүй ажээ. Маргааш өглөө нь тэр явдлаа ярилцан их л инээлдсэн гэнэ. Нэг удаа гэлэнмаа нарын хувцас өмсөөд вагонд суутал харин өөрийг нь мөшгөж явсан нэг заншлан тагнагч хүн нэг суудалд хамт суужээ. Гэтэл цаадах нь өөрийн их аргатай зальтайгаа Софьяд өөрт нь сайрхаж явжээ. Тэр тагнуул, Софьяг тэр галт тэргэн дотор хоёрдугаар зэргийн вагонд сууж явах ёстой гэж бүрэн итгээд галт тэрэг зогсох болгонд гарч харж ирээд

	— Нөгөөх чинь алга, унтчихсан шиг байна. Тэд ч гэсэн бидний адил бэрх ажилтай улс болохоор мөн ихэд ядардаг биз гэж ярьж явжээ. Эх түүний яриаг чагнан инээд алдан нүүр өөд нь энхрийлэн харж явав. Өндөр туранхай Софья чийрэг шулуун хөлөөр чанга чанга гишгэж их л хөнгөхөн алхална. Софьягийн явах янз, ярих үг, дуугарах дуунд, ер бүхий л тэгш сайхан биед нь санаа сэтгэл эрүүл, эр зориг, зугаатай байдал бүрэн илэрч байв. Юм бүхнийг хэдий нь идэр залуугийн гярхай нүдээр олж харчихсан, хүүхэд мэт баярлан хөөрөн явах нь үзэгдэнэ. Ямар нэг мод зааж

	— Хараач, энэ яасан сайхан хус вэ! гэж дуу алдана. Тэгэхлээр нь эх зогсож байгаад харвал тэр нь бусдаас өндөр, бусдаас саглагар юмгүй ерийн нэгэн мод байдаг билээ. Гэвч эх

	— Сайхан мод байна! гэж инээмсэглэнэ. Чингээд Софьяг харахад чихний нь дээгүүр унжсан буурал үс нь салхинд хийсэж байх нь үзэгдэнэ.

	— Хараач, болжмор! гэж бор нүд нь сэргэж, бие нь цэлмэг огторгуйд үзэгдэхгүй жингэнэх хөгжмийн эгшгийг тосон газраас хөндийрч байх шиг санагдана. Заримдаа их л уяхан тонгойж хээрийн цэцэг зулгааж урьхан хөөрхөн дэлбээг нь турьхан хуруугаараа шохоорхон илбэж байгаад ямар нэг дуу намуухан сайхан дуулна.

	Тийнхүү хөөрхөн аашилж байхад эхийн сэтгэл улам татагдан, өөрийн эрхгүй биеэ наалдуулан хөл нийлүүлэн алхахыг хичээдэг билээ. Гэвч заримдаа Софьягийн үг ярих аялгуунд нэг эрс зөрүүд байдал илрэх нь эхэд илүүц юм шиг санагдах агаад «Михайлын сэтгэлд бол таарахгүй хүүхэн байна...» гэж сэрэмжлэн бодно.

	Гэвч нэг хэдий болоод Софья бас л чин сэтгэлээсээ энгүүн сайхан үг ярихад эх инээмсэглэн нүүр өөд нь хардаг билээ.

	— Та ч мөн л сайхан залуугаараа байна шүү! гэж эхийн хэлэхэд Софья

	— Пээ, би чинь гучин хоёр хүрсэн хүн шүү дээ! гэж дуу алдана.

	Власова инээж

	— Би нас яриагүй байна, нас яривал таны овроор илүү ч хэлж болно. Харин таны нүдний харцыг ажиж, дуу хоолойг тань сонсоход гайхмаар, аргагүй л залуу бүсгүй шиг байх юм. Та бол үргэлж сэтгэл тавгүй, их осолтой бэрх янзаар аж төрдөг хүн атал таны сэтгэл зүрх тань хэзээд баясгалантай байх юм гэв.

	— Би өөрийгөө тийм бэрх хэцүү амьдардаг гэж бодохгүй байна. Үүнээс ондоо ийм сонин сайхан амьдрал ч бий гэж үзэхгүй. Би таныг Ниловна гэж дуудаж байя. Пелагея гэдэг нэр танд нэг л зохихгүй юм.

	— Дураараа л болI «Юү гэж л дуудмаар байна дураараа л бол. Харин би таныг ажаад, таны яриаг чагнаад бодоод яваа юм. Хүний сэтгэл зүрхэнд орох замыг олж мэддэг тань надад сайхан санагдаж байна. Хүн бүхэн та нараас мятарч сэрэмжлэхгүй сэтгэлийнхээ хамаг байдгийг дэлгэн ярих юм. Би бодохдоо та нар бол амьдралын хортой муу юм бүхнийг дийлнэ, заавал дийлж гарна гэж боддог!

	— Бид ажилчин үйлдвэрчин хүнтэй хамт байдаг болохоор бид ялна! гэж Софья итгэл төгс хэлээд, — Бүхий л бололцоо тэдэнд бий, тэдэнтэй хамт явахад юунд ч хүрч болно! Гагцхүү тэдний чөлөөтэй өсөж хөгжихөд нь саад болоод байгаа ухамсрыг нь сэргээх хэрэгтэй юм гэв.

	Энэ үг эхийн сэтгэлд их л нарийн учиртай санаа төрүүлж, яагаад ч юм, Софьяг гэмгүй сайхан сэтгэлийн үүднээс өрөвдөн, түүний амнаас улам ч энгүүн сайхан үг олж дуулахыг бодоод

	— Энэ их ажил хөдөлмөрийн төлөө та нарыг хэн шагнах юм бэ дээ? гэж гунигтай сулхан дуугарав.

	— Бид бол аль хэдий нь шагналаа авчихсан улс юм! Бид амьдралынхаа мөрийг олсон улс, үүндээ сэтгэл санаа хангалттай явдаг юм. Бид бол сэтгэл санааныхаа бүх чадлаар аж төрж байна, ондоо юу хэрэгтэй юм бэ? гэж Софьягийн хэлэхийг үзвэл түүндээ их л бардамнан бахдаж явдаг ажээ гэж эхэд бодогдов.

	Эх түүний нүүр өөд бас харж толгой унжуулан, «Энэ эхнэр Михайлын санаанд таарахгүй хүн байна..., » гэж дахин бодов.

	Тэд цэнгэг агаар цээж дүүрэн амьсгалж, хэдий хурдан биш боловч их л урагштай явж байхад эхэд мөргөлд яваа юм шиг санагдаж байлаа. Ниловна хүүхэд ахуйдаа алс холын нэгэн хийдийн увдист их шүтээний баярт ийнхүү баяртай хөөртэй явж байснаа дурдан санав.

	Софья заримдаа огторгуйн тухай, хайр дурлалын тухай ямар нэг шинэ дуу их л сайхан дуулж, аль эсвэл гэнэт хээр тал, ой модны тухай Ижил мөрний тухай шүлэг зохиол ярихад эх тэр шүлгийн уянгат сайханд автан, шүлгийн айзамтай тохируулан өөрийн эрхгүй толгой ганхуулан явав.

	Эхийн дотор зуны орой хуучин бага шиг цэцэрлэгийн дотор ямар байдаг вэ тэрүүн шиг нэн ч бүлээн дулаан, намуухан, дүнсгэр явлаа.

	
V

	Тэд хоёр хоног явж гурав дахь өдрөө нэгэн тосгон хүрч, хээр тариан дээр ажил хийж байсан тариачнаас давирхайн үйлдвэрийг сураглан заалгаж, тэндээс модны үндэс шатны гишгүүр адил дэвсэгдсэн ойн зөрөг замаар уулын уруу буугаад ойн бага шиг дугариг цоорхойд гарч ирэв. Тэнд баахан модны нүүрс, зомголын хог хөглөрөн, давирхай асгажээ. Эх

	— За энэ байна даа!! гэж ийш тийш их л тавгүй харав.

	Сургааг боож, модны мөчир найлзуураар хучсан овоохойн дэргэд хөлийг нь газарт зөрүүлэн зоож, харуулдаагүй гурван банзаар зассан ширээнээ өнөө Рыбин, Ефим, бас гурван идэр хөвгүүд суугаад хоол идэж байв. Рыбиныг үзвэл царай тас харлаад цамцныхаа энгэрийг яржээ. Рыбин тэднийг хамгийн түрүүн харж, саравчлан саравчлан хүлээн суув.

	— Сайн байна уу, Михайло! гэж эх холоос бархирсанд Рыбин босож яаралгүй тосон очиж Ниловнаг сая таниад тас хар гараар эрүүнийхээ сахлыг шувтран инээмсэглэн зогсож байв. Эх ойртож очоод, — Бид эргэл мөргөлөөр явж байна аа! Замдаа дүүгээ дайраад гаръя гэж бодлоо. Энэ миний найз Анна... гэж арга зохион хэлсэндээ сэтгэл омогшин Софьягийн төв чанга царай өөд зэрвэс харав.

	— Сайн! гэж Рыбин царайгаа барайлган инээвхийлж эхийн гарыг барьж, Софьяд мэхийн ёслоод, — За бүү худал хэл, энд хот газар биш, худал хэлэх явдалгүй. Энд цөм өөрийн улс байна... гэв.

	Ефим ширээнээ суусан хэвээр тэр бядан яваа хоёр эхнэрийг айхавтар харж нөгөөдүүлдээ нэг юм хэлэв. Хоёр эхнэрийг ширээний хажууд очиход Ефим босож дуугай мэхийн ёсолж мэндлэв. Нөгөө гурав нь зочин ирэв гэж огт мэдсэн янзгүй суусаар байв. Рыбин Власова авгайн дал мөрийг аяархан алгадаж

	— Бид энд хэдэн гэлэн шиг улс суудаг юм даа. Манай энэ рүү нэг ч хүн ирдэггүй, эзэн тосгондоо байхгүй, эзний гэргий эмнэлэгт хэвтчихсэн, энд би л дарга нь байх шив дээ. За сууцгаа. Юм идэх үү? Аль вэ Ефим чи сүү олоод ирээч! гэв.

	Ефим яаралгүй босож овоохой руугаа оров. Хэрмэл хоёр үүргээ буулгатал нэг өндөр туранхай залуу ширээний араас босож үүргийг нь хамжин авав... Нөгөө загзгар биетэй сэгсгэр толгойтой нь ширээ тохойлдон сууж, их л бодол болон тэднийг ширтэн толгойгоо маажиж байгаад амандаа дуу гиншин суув.

	Рыбин өнөө өндөр хөвгүүнийг зааж

	— Энэ хүүг Яков гэдэг, тэрийг нь Игнатий гэдэг. За хүү чинь сайн уу? гэв.

	— Хүү шоронд байгаа гэж эх санаа алдав.

	— Бас уу? Шоронд байхад аятайхан санагдаж л дээ...

	Өнөө Игнатий гэдэг нь дуу гиншихийг больж, Яков нь эхийн тулж явсан таягийг авч

	— Та суугтун... гэв.

	— Та яав? Суугтун... гэж Рыбин Софьяг ширээнээ урив. Софья дуугарсан ч үгүй модны тайрдас сандайлан Рыбиныг ихэд ажиглан харав. Рыбин эхийн өөдөөс харж суугаад толгой сэгсрэн

	— Хэзээ шоронд орчхов оо? Ниловна, чи ч баахан азгүй явна аа даа гэв...

	— Зүгээр!

	— За тэгээд дасаж байна уу?

	— Дасах ч юу байх вэ, тэгж байхгүй бол болохгүй л оргиод байна шүү дээ.

	— Мөн дөө! За яриад бай....

	Ефим ваартай сүү барьж ирээд ширээн дээр байсан аяга авч усаар зайлан сүү аягалж Софьягийн өмнө дөхүүлж, эхийн яриаг их л анхааралтай чагнана. Ефим тийнхүү хөдлөх барихдаа огтхон ч чимээ гаргалгүй их л болгоомжтой нямбай хөдөлж байв. Эх хэрэг явдлыг товчхон ярьж гүйцмэгц хүн болгон таг дуугай болж, бие биеийгээ ч харалгүй хэсэг сууцгаав. Игнат ширээний банзан дээр хумсаараа ямар нэгэн хээ угалз зурж суув. Ефим Рыбины ард мөрөн дээр нь тохойлдон зогсоно. Нөгөө Яков нь элгээ, тэврээд мод түшиж уруу харан зогсож байв. Софья тэднийг духаараа ажиглан харж байв...

	— Манай энд тийм жагсаал хийвэл ч тариачдыг ёстой үхтэл нь жанчина даа гэж Ефим царай барайлган инээмсэглэв. Игнат толгой дохиж

	— Жанчина! Би ч үйлдвэр бараадах минь, тэнд дээр байгаа... гэв.

	— Павелын хэргийг тасална гэнэ ээ? Ямар шийтгэл оногдуулах юм бол дуулав уу? гэж Рыбиныг асуухад эх

	— Хүнд ажилд явуулах юм уу, насаар нь Сибирьд цөлөх байх даа гэж сулхан дуугарав.

	Өнөө гурван залуу зэрэг эхийн царай өөд харав. Рыбин уруу харж

	— Павел тэр хэргийг үүсгэхдээ ийм аюул занал ирнэ гэж мэдэж байсан юм байгаа биз дээ? гэж яаралгүй асуухад Софья

	— «Мэдэж байсан юм аа! гэж чанга дуугарав.

	Хүн бүхэн дуугай болж, дотор нь ямар нэгэн цэвдэг хүйтэн бодол орсон мэт огтхон ч эс хөдөлнө,

	— Мөн дөө! гэж Рыбин их л ихэмсэг байдалтай ширүүхэн өгүүлж, — Тэр ингэнэ гэж мэдэж байсан байх ёстой гэж би ч бодож байна. Тэр чинь юмыг урьдаар бодолгүйгээр хийхгүй айхавтар хэрсүү хүн. За хүүхэд минь, харж байна уу? Тэр хүн жадаар хатгуулах юм уу, хүнд ажилд хөөгдөнө гэдгийгээ мэдсээр атал зорьсон хэргийн төлөө явсан байна! Энэ эх нь замыг нь хааж хөндөлдөн хэвтсэн ч алхаад л гарах байж! Тийм биз, Ниловна, чамайг хорьсон ч алхаад л гарах байсан биз? гэв.

	— Явах л байсан! гэж хэлэхдээ эх цочих шиг болж, ийш тийш эргэн харж санаа алдав... Софья эхийн гарыг дуугай илж, хөмсгөө атируулаад Рыбиныг яг ширтээд суув.

	— Айхавтар хүн юм! гэж Рыбин аяархан өгүүлээд бараан нүдээр хүн болгоныг тойруулан харав.Тэд зургуулаа бас л таг чимээгүй болов. Нарны зурвас туяа алтан саа мэт унжиж байв. Нэгтээ хар хэрээ дураараа гуаглана. Эх мөнөөхөн Майн нэгний өдрийн явдлыг бодон, хүүгээ, Андрейг дурдан санагалзаж сэтгэл үймрэн эргэн тойрныг ажив. Тэр ойн бяцхан цоорхойд давирхайны торх энд тэндгүй хөглөрөн, үндсээр нь урвуулж орхисон дархи сэглийн харагдана. Тэрхүү ойн цоорхойн эргэн тойронд шигүү ургасан царс, хус мод тал талаас нэг мэдэхэд шахан ирж, бүлээн бараан сүүдрээ газар тусгаж байв.

	Яков гэнэт өнөө модны ёроолоос холдон толгой хаялан

	— Ефим, биднийг тийм улсын өөдөөс тавих гэж үү? гэж их л зэвүүтэй чанга асуув.

	— Тэгвэл чи хэний өөдөөс явна гэж бодоо вэ? Биднийг бидний өөрсдийн гараар багалзуурдаж байна. Үүнд л хамаг учир байна шүү дээ.

	— Би ямар ч гэсэн цэрэгт явна гэж Ефим хэдий аяархан авч шуудхан хэлэв.

	— Чамайг хэн битгий яв гэсэн юм бэ? Явж л байхгүй юу!

	— Харин ганцхан намайг буудахдаа толгой руу сайн шагайж буудаарай. Битгий хоёрын хооронд эрэмдэг зэрэмдэг болгоод хаячхаарай, нам алаарай! гэв.

	— Би ийм үг дуулсан юм! гэж Ефим хашхирав.

	— Та нар байз! гэж Рыбин цаадуулыгаа харж гараа алгуурхан өргөж байгаад, — Энэ авгайг хар! Хүү нь одоо лав баларсан... гэтэл эх

	— Тэрийг ярьж яах нь вэ дээ? гэж гунигтай өгүүлэв.

	— Ярих хэрэгтэй! Чамайг үсээ цайтал дэмий талаар суусангүй гэдгийг мэдэг! Тэглээ гээд энэ хүн гутарч уу? За Ниловна, ном авчрав уу? гэв.

	Эх Рыбины өөдөөс харж дуугай байснаа

	— Авчирсаан гэв.

	— За болж! гэж Рыбин ширээ алгадаж, — Ном авчраагүй бол энэ рүү юугаа хийж ирэх вэ дээ гэж би чамайг хараад л мэдсэн юм. За та нар харав уу? Хүүг нь жагсаалаас гаргасан байхад эх нь оронд нь зүтгэж явна шүү дээ гээд тэднийгээ аягүй муухай загнаж олхио муу үгээр хараав.

	Рыбиныг чанга хашхирахад эх айж, нүүр өөд нь харав. Рыбин хачин ондоо болжээ. Турж эцээд сахал нь арзайж, шанааны нь яс гозойсон юм шиг санагдана. Олон шөнө нойргүй хоносон мэт нүдний нь цагаан дээр нарийхан нарийхан улаан судас тодорч, хамар нь бүр ч хянгандуу болоод махчин шувууны хошуу адил махийн унжжээ. Ер нь улаан өнгөтэй байсан бололтой даг давирхай болсон цамцныхаа заамыг ярсан тул хэрзгэр хэнхдэг ил гарч, өвчүү дээр нь бөөн хар үс харагдана. Ер бүхий төрх байдлаараа улам ч уйтгартай, гашуудмаар болжээ. Өрөвссөн нүд нь хуурай гялалзан, бараан царайд нь хилэн хорсол илэрнэ. Софьягийн царай цайж, тэр хэдэн эрчүүлийг дув дуугай ширтэн суув. Игнат нүдээ жартайлгаад толгой ганхуулан суух агаад нөгөө Яков нь овоохойн хажууд дахин очиж, хар гараар шургаагийн холтос их л ууртай маажлан хуулна. Ефим эхийн ард ширээний дагуу нааш цааш яаралгүй алхална. Рыбин

	— Саявтар намайг нутгийн захиргаан дээр дуудаж, «Чи муу өөдөлшгүй амьтан ламын урдаас юу гэж хэлсэн бэ?» гэж байна. Би хэллээ. «Би яагаад өөдөлшгүй амьтан байдаг бил ээ? Би өөрийн хөдөлмөрөөр талхаа олж иддэг хүн, би бусдад ямар ч муу юм хийгээгүй, мөн биз!» гэлээ. Тэгсэн чинь тэр нутгийн захиргааны ноён намайг учиргүй хашхиран загнаж, шүд рүү минь ёворч... гурав хоног хорьчихлоо шүү. Би хэлсэн, та нар ардуудтай ингэж л ярилцдаг улс даа! Тийм үү? Шулам чи, өршөөл бүү горьдоорой. Би эс ч гэсэн ондоо хүн, чамаас эс ч гэсэн чиний үр хүүхдээс миний өшөө хорслыг заавал авна гэж мэдээрэй! Та нар ардын цээжийг төмөр хумсаар маажиж, дотор нь хор тарьсан шүү! Тэгэхлээр та нарын шулмууд хайр өршөөл хүртэнэ гэж бүү горил, мөн биз! гэсэн дээ гэж ярихдаа учиргүй уурсан, хоолой нь чичирч байхад эх айжээ. Гэтэл Рыбин, — Тэр ламд би уг нь юу гэж хэлсэн бэ? гэвэл гэж арай тайван яриад, — Тосгоны цуглаан тараад өнөө хар лам гадаа хэдэн тариачидтай суугаад үг ярьж байна. Тэр ард гэдэг чинь мал юм, тэгэхлээр тэднийг хариулж байх малчин хүн хэрэгтэй гэж ярьж байна. Би хошигнож, «Үнэгийг ойн тэргүүлэгчээр тавьчих юм бол өд сөд ихдээд л тахиа шувуу л байхгүй болно доо!» гэлээ. Хар лам намайг аягүй хялайж, ардыг их тэвчээртэй болгох хэрэгтэй юм. Тийм тэсвэр тэвчээртэй болохын тулд тэнгэрт л сайн залбирч мөргөх хэрэгтэй байгаа юм гэж байна. Би хэллээ, ардууд харин зөндөө мөргөдөг шүү, харин тэнгэр бурхан л завгүй болоод тэрийг нь дуулахгүй байх шиг байна гэлээ. Тэгсэн чинь над руу арцаж, чи ухаан нь юу гэж хэлж мөргөдөг вэ дээ? гэж байна. Энэ ардууд ч, би ч ялгаагүй нэг л янзын үг хэлж мөргөдөг дөө! Юү гэвэл, «Тэнгэр минь, ноёдыг туйпуу зөөж, чулуу идэж, модны тайрдсаар нулимж сургаж хайрла!» гэдэг юм гэтэл намайг цааш нь үг яриулсангүй гээд яриагаа таслан, — Та язгууртан хүн үү? гэж Софьягаас гэнэт асуув. Ингэж гэнэт асуухад нь Софья цочиж

	— Би яагаад язгууртан байдаг бил ээ? гэв.

	— Яагаад гэвэл, язгууртан байх хувьтай төрсөн болоод л тэр шүү дээ. Мөн биз! Та язгууртны нүглийг хүмүүсээс цоохор даавуун бошинзоор халхалж болно гэж бодож байна уу? Бид чинь хар ламыг чийрс нөмрөөд ч явж байсан танина шүү дээ. Та нойтон ширээн дээр тохойлдож орхиод цочиж ярвайж байна. Ажилчин хүнийг бодвол таны нуруу эвдрээгүй шув шулуунаараа байна шүү дээ... Тэр өмхий үгээрээ Софьяг гомдоож орхих нь гэж айхдаа эх,

	— Михайл Иванович аа, энэ хүн миний найз, их сайн хүн байгаа юм. Энэ хэрэгт үсээ цайтал зүтгэж яваа хүн. Чи битгий нэг их... гэтэл Рыбин

	— Би хүн гомдохоор үг хэллээ гэж үү? гэв. Софья Рыбиныг хялайн харж

	— Та надад юу гэх гээд байгаа юм бэ дээ? гэж хүйтнээр дуугарав.

	— Би юү? За тийм! Энэ Яковын нагац ах болох нэг мэнгэр ханиадтай өвчтэй хүн саяхан энд ирээд байгаа юм. Тэрийг нааш дуудвал болно уу?

	— Яах вэ, дууд л даа...

	Рыбин нүдээ онийлгон Софьяг зэрвэсхэн харж дуугаа нам болгоод

	— Ефим чи яваад ирнэ үү. Шөнө болохоос өмнө хүрээд ир гэж хэл гэв.

	Ефим малгайгаа өмсөж, үг ч дуугарсангүй, тэдний хэнийг ч харсангүй яаралгүй алхсаар модонд далд оров. Рыбин хойноос нь толгой дохиж

	— Их шаналж яваа хүн дээ! Энэ Яков тэр хоёр цэрэгт явах болоод байгаа юм. Энэ нь бол шууд, «Явахгүй!» гэдэг юм. Цаадах нь мөн явахгүй гэх боловч өөрөө бас ч дуртай бололтой. Тэнд очоод цэргүүдийн санаа сэтгэлийг хөдөлгөж болно гэж бодоод байх шиг байгаа юм. Би бодохдоо бол чулуун хэрмийг духаараа мөргөөд цоолохгүй гэж бодно... Эд бол жад бариад л гараад өгнө! Их шаналж яваа хүн дээ! Гэтэл энэ Игнат бас зүрхийг нь дэмий талаар хөндөөд байгаа хүн гэхэд Игнат Рыбин өөд харалгүйгээр

	— Дэмий биш ээ! Цэрэгт энэ хүнийг боловсруулж орхино. Тэгэхээр бусдаас дооргүй хуйхалдаг болно доо! гэв.

	— Арай л юу бол. Гэвч цэргээс зайлсхийсэн нь л дээр дээ. Орос орон уудам, хаанаас олох вэ дээ? Нэг биеийн байцаал шиг юм олж аваад л хөдөө тосгоноор хэсээд байхгүй юу...

	— Би л лав явахгүй! гэж Игнат зомголоор хөлөө нүдэж

	— Нэгэнт л явахгүй гэж шийдсэнээс хойш тэр чигээрээ л дүүрэх хэрэгтэй гэв.

	Тэдний яриа тасрав. Чимээ аниргүйн дотор зөгий хэдгэнэ дүнгэнэж шувууд жиргэнэ. Холхон нэгтээ дуу хангинан, хээр талд замхарч байв. Рыбин дуугай сууж байснаа

	— За одоо бид ажилдаа гаралгүй горьгүй... Та нар жаал амарна уу. Овоохой дотор ханз бий. Аль вэ Яков чи жаахан хуурай навч дэвсээд өг. За авгай, авчирсан номоо гарга даа гэв.

	Эх, Софья хоёр үүргээ задлахад Рыбин тэдний дээрээс тонгойн

	— Үгүй хараач! Зөндөө ном аваад ирж! гэж сэтгэл дүүрэн өгүүлж, Софьягаас, — Та энэ ажлаар оролдоод удаж байна уу? Таныг хэн гэдэг вэ? гэв.

	— Намайг Анна Ивановна гэдэг юм.... Арван хоёр жил болж байна. Юү гээв?

	— Юу гэсэн ч юмгүй. Орон шоронд ороо л биз дээ?

	— Орж явсаан.

	Гэтэл эх

	— Дуулав уу? Гэтэл чи ийм хүний дэргэд хамаагүй бүдүүн гүжир юм ярьж байдаг... гэж Рыбиныг зэмлэн байв.

	Рыбин хариу дуугарсан ч үгүй, баахан ном тэвэрч шүдээ ярзайлган

	— Та надад бүү уурлаарай! Язгууртан, тариачин хоёр ус давирхай хоёр шиг огт нийлж өгдөггүй юм гэв.

	— Би язгууртан биш, жирийн нэг хүн гэж Софья эсэргүүцэж муухан инээмсэглэв.

	— Тийм ч байж бас болно. Нохой урьд чоно байсан гэдэг. За би явж энэ номоо далд хийе...

	Игнат, Яков хоёр босож

	— Аль вэ, бид авалцаад явъя гэв.

	— Цөм ижил ном уу? гэж Рыбин Софьягаас асуув.

	— Үгүй, онд ондоо ном, бас сонин бичиг ч бий...

	— Өө, тийм үү? гээд гурвуул овоохой руугаа явав. Эх тэдний хойноос их л санаашрангуй харж

	— Энэ эр гялалзаж байна шүү гэв.

	— Тийм байна. Би ийм царайтай хүн ер үзээгүй, их хатуужил эдэлсэн лам шиг! Та бид хоёр ч тийшээ оръё, тэднийг хармаар байна...

	— Та энэ хүнд бүү юм санаарай, ийм ширүүн зантай хүн... гэж эх тогтуухан гуйж байв.

	Софья инээвхийлэн

	— Ниловна, та ер яасан сайн хүн бэ! гэв.

	Тэднийг урцны үүдээр шагайхад Игнат өлийж хараад буржгар үсээ хуруугаар самнан засаж, өвдөг дээрээ сонин тавиад уншин суув. Рыбин урцны голд зогсоод дээврийн завсраар шургах нарны туяа дагуулан сонин уншиж байв. Яков ханзны ирмэгийг цээжээр тэгнэж сөхрөн суугаад мөн юм уншиж байв.

	Эх урцны нэг буланд очиж суутал Софья дэргэд нь очиж эхийг тэврээд мөн дуугай тэднийг ажиглан харж байв.

	— Михайло гуай, тариачин биднийг их хараасан байна шүү гэж Яков эргэж харалгүй хэлэхэд Рыбин эргэн харж мушилзаж

	— Хайртай болоод л тэр дээ! гэв.

	Игнат өндийж нүдээ аньж

	— Энд «тариачид хүнээ байжээ!» гэж бичсэн байна. Нээрэн л хүнээ байсан даа! гэв. Түүний сайхан цагаан санаатай жирийн царайд баахан гомдох янз илрэв.

	— Чи миний арьсыг нөмрөөд орхи, тэгэхлээр чи ямар харагдах нь вэ би харъя! Цэцэрхдэг амьтан бэ!

	— Би жаахан хэвтэх минь. Бие алжаагаад энэ цэнгэг үнэрт толгой ч жаахан эргэх янзтай. Та хэвтэхгүй юү? гэж эхийн аяархан хэлэхэд Софья

	— Би хэвтэхгүй гэв.

	Эх ханзан дээр гарч хэвтээд зүүрмэглэн байхад Софья дэргэд нь суугаад нүүрэн дээгүүр нь эргэлдэх соно, үхэр хэдгэнийг үргээж байв. Софьягийн тийнхүү халамжлах нь эхэд нэн ч аятайхан санагдаж байжээ. Рыбин дэргэд нь ирж

	— Унтав уу? гэж шивгэнэн асуухад Софья

	— Унтчихлаа гэв.

	Рыбин эхийн нүүрийг сайтар ажиглан харж санаа алдаад

	— Хүүгийнхээ хойноос мөрөөр нь орсон анхны хүн байж болох юм шүү! гэв.

	— Энэ хүний унтахад саад болоод яах вэ, гадаа гарцгаая гэж Софьяг хэлэхэд Рыбин

	— За бид ажилдаа гарах боллоо. Жаал зугаа ярилцмаар байдаг, үдэш орой болохоос доо! Хүүхээд, явъя... гэв.

	Тэд гурвуул яваад өгөв. Софья урцны дэргэд хоцров.

	«За яамай, эд эвээ олох нь ...» гэж эх бодоод ой мод, давирхайн хурц үнэр амьсгалан тайван гэгч нойрсов.

	
VI

	Мөнөөхөн давирхай нэрэгчид ажлаа дуусгав гэж сэтгэл дүүрэн ирцгээв.

	Тэдний ирэх чимээгээр эх урцнаас гарч эвшээлгэн инээвхийлж байв. Эх тэднийг цугийг нь эелдэг сайхнаар харж

	— Та нарыг ажил хийж явахад би эзэн ноён хүн шиг унтаж байлаа шүү дээ! гэсэнд

	— Таныг бол уучилж болно гэв. Рыбин нэлээдгүй тайван янзтай, ажилдаа ядраад мөнөөхөн сэтгэл хөөрсөн байдал нь алга болжээ.

	— Игнат, чи нэг цай чанаж үзнэ үү дээ! Бид гэрийнхээ ажлыг ээлжээр хийдэг юм. Өнөөдөр Игнатын хоол хийх, цай чанах ээлж нь юм...

	— Би ч ээлжээ солимоор л байна гэж Игнат хэлээд гал түлэх зомгол мөчир цуглуулах зуур тэдний яриаг чагнана.

	Ефим Софьягийн хажууд сууж

	— Бүхэнд зочин сонин байдаг гэв.

	— Игнат аа, би чамд тусална! гэж Яков урцандаа орж, нэг бөөрөнхий талх авчирч зүсээд ширээн дээр өрөв.

	— Чагна! Хүн ханиалгаж байна гэж Ефимыг хэлэхэд Рыбин чих тавин чагнаж толгой дохин

	— Мөн байна, ирж явна... гээд Софьяд хандаж,

	— Одоо юм үзэж нүд тайлсан нэг хүн ирнэ дээ. Би бол тэрийг хотод аваачиж нэг талбай дээр суулгачхаад л олон ардад юм яриулж баймаар байгаа юм. Ямагт нэг юм ярих боловч хүн болгон сонсмоор хэрэгтэй юм ярьдаг хүн гэж учир тайлбарлан ярив.

	Гадаа улам харанхуй, улам аниргүй болж хүмүүсийн яриа ихэд намуухан сонстох болов. Софья, эх хоёр тэр хэдэн эрийг ажиглан харж суув. Тэдний хөдлөх барихыг үзвэл нэн ч удаан, хүнд маягтай атал жигтэй болгоомжтой хөдлөх агаад мөн хоёр эхнэрийг ажиглан харцгааж байв.

	Ой дотроос нэг өндөр, бөгтөр хүн гарч ирэв. Тэр хүн таяг тулж туйлын аяархан алхах агаад амьсгалахад нь цээж нь хэрчигнэх нь дуулдаж байв.

	— За би ирлээ гээд ханиалгаж гарав.

	Тэр хүн өсгийдөө хүрсэн урт, хуучин пальто өмсжээ. Үнгэгдсэн дугуй бүрх малгайн дороос шингэн шаравтар, шулуун үс бөөн бөөн унжжээ. Туранхай шар нүүрэнд нь цайвар сахал үс ургаад ам нь онгойн харагдана. Нүд нь ихэд хонхойгоод гүн бараан аяга дотроосоо тэсэж ядаж байх шиг гялалзаж гялтганаж байв. Рыбин түүнийг Софьятай танилцуулсанд

	— Ном авчирсан гэв үү? гэв.

	— Авчирсаан

	— Ардын төлөөнөөс... баярлалаа. Ардууд үнэн гэж юү байдгийг хараахан ойлгож чадахгүй байгаа юм. Харин би учрыг ойлгосноороо ардын өмнөөс танд талархъя.

	Тэр хүн их л шуналтайгаар огцом огцом агаар татаж, түргэн түргэн амьсгалж байв. Дуу хоолой нь тасарч, пальтоныхоо энгэрийг товчлох гэж турьгүй гарын ясан хэлхээ хуруугаар хэнхдэгээ маажилж байх нь үзэгдэнэ.

	— Ийм орой болсон хойно ой модон дотор байх таны биед муу. Энэ навчит ой бол чийг ихтэй бүгчим байдаг гэж Софьяг хэлэхэд

	— Надад тустай юм одоо байхгүй ээ гэж амьсгаадан, — Ганц тустай юм гэвэл үхэх л үлдээд байна гэв.

	Түүний дуу хоолойг чагнаж суухад бэрх. Түүний бүхий л бие байдал харваас хөөрхийлмөөр агаад тэр хүнд тус болох ямар ч арга чарга үгүйгээ мэдэхэд айхавтар харамсах сэтгэл төрүүлж байв. Тэр хүн хөлөө хугалчих вий гэж эмээх мэт өвдгөө нэн ч болгоомжтой нугалаад модон торх сандайлан сууж духныхаа хөлсийг арчина. Үс нь хатаад өнгө алджээ.

	Түүдгийн гал бадарч, галын гэрэлд орчны юм бүхэн чичгэнэн дэгдгэнээд ойн дотор аймаар харанхуй сүүдэр тусна. Галын гэрэлд Игнатын ярвагар дугариг царай гэрэлтэн үзэгдэнэ. Гал унтрав. Утаа үнэртээд ойн цоорхойд дахин харанхуй, аниргүй болж, гагцхүү өвчтэй хүний хэрчигнэн ярих нь дуулдана.

	— Би ялт гэмт хэрэг гэдгийг өөрийн биеэр үзэж харсны хувьд ард түмэнд бас ч тус хүргэж чадах юм... Намайг хар л даа, би бол одоо дөнгөж хорин наймтай хүн, гэтэл үхэж байна. Арван жилийн өмнө би арван пүү хүнд ачаа давгүй өргөж мөрөн дээрээ тавьдаг байсан юм. Бие тийм эрүүл болохоор дажгүй дал хүрнэ дээ гэж боддог байлаа. Тэгсэн чинь арван жил яваад л яг суучихдаг байгаа! Манай эзэн миний амьдралын дөчин насыг хулгуулж дээрэмдсэн юм даа...

	— За энэний дуулдаг дуу нь энэ дээ гэж Рыбин аяархан өгүүлэв.

	Гал дахин дүрэлзэж, түрүүчийнхээсээ улам илүү хурц гэрэл бадрахад аанай моддын сүүдэр харлан, аанай түүдгийн галд орчны юм бүхэн чимээгүй чичгэнэн бүжиглэж эхлэв. Нойтон мөчир шад падхийн шийхнана. Цоносон халуун агаарт моддын навчис сэрчигнэн хөдөлнө. Галын дөл амьд хэл мэт шар улаан өнгөөр өрвөлзөн ороож, дээш утаа олгойдон, оч бутран, шатсан навч хийсэн хөөрөхөд тэнгэрийн одод мишээж, галын очийг угтан даллана.

	— Энэ бол ганц миний дуулдаг дуу биш, олон мянган хүн ингэж ярьдаг боловч тэдний тэр зол жаргалгүй амьдрал ард түмэнд ашигтай сургамж болно гэдгийг ойлгодоггүй юм. Хүнд ажилд нэрвэгдэн эрэмдэг зэрэмдэг болсон хэчнээн хүн үг дуугүй өлбөрөн үхэж байна гэж бодно... гэж өнөө хүн, ханиалган тонгойж хамаг бие нь чичирч байв.

	Яков нэг хувин эсгэлэн ундаан, нэг боодол ногоон сонгино авчирч ширээнээ тавиад бас өнөө өвчтэй хүнд хандан

	— Савелий, чи наашаа суу, чамд би жаахан сүү олж ирсэн гэв.

	Өвчтэй хүн хэрэггүй гэж толгой сэгсэрсэнд Яков босож сугадан ширээнээ суулгав.

	— Та нар энэ хүнийг юунд авчирсан юм бэ? Энэ хүн чинь хэдийд ч мажийчхаж болох хүн байна шүү дээ гэж Софья Рыбинд зэмлэнгүй, шивнэн өгүүлсэнд цаадах нь

	— Үхчхэж болно! Гэвч амьд дээрээ юм яриг. Дэмий юманд амь амьдралаа талаар сүйтгэсэн хүн олны төлөө жаахан тэвчиж болно, зүгээр. Мөн биз! гэв.

	— Та нэг л бахархаж бахдаад байх шиг байх юм.

	Рыбин Софьягийн нүүр өөд харж

	— Христосыг тоонолжин модонд цовдлуулчхаад яаж ёолж байсан бол гэж ноёд бахаддаг юм. Харин бид бол хүнээс юм дуулж сурч байна, та нарыг ч жаал зугаа юм дуулж мэдээсэй гэж бодож байна гэж гунигтай өгүүлэв.

	Эх айсан мэт хөмсгөө өргөж

	— Чи дуугай бай л даа! гэв. Өнөө өвчтэй хүн

	— Хүнийг ажил хөдөлмөрөөр юунд хядна вэ? Хүний амь насыг юунд хулууна вэ? Би бол Нефёдовын үйлдвэрт ажил хийж амь амьдралаа алдсан хүн. Манай эзэн нэг дууч эмд гар нүүрээ угааж бай гэж алтан цар бэлэглэсэн байгаа юм. Тэр байтугай шээсний алтан сав бэлэглэсэн нь бий. Тэр саванд миний хүч чадал, миний амь нас оржээ. Миний амь амьдрал ямар үнэ хүрэв, амраг эмийнхээ сэтгэлийг миний цусаар илбэн засах гэж хүн намайг ажил хөдөлмөрөөр алсан байна. Миний цусаар тэрүүндээ шээсний алтан сав авч өгсөн байна гэв.

	— Хүнийг тэнгэрийн дүрээр адилхан бүтээсэн гэдэг биз дээ. Гэтэл хүнийг яаж сүйтгэж байгаа нь тэр вэ... гэж Ефим мушилзахад Рыбин ширээ алгадаж

	— Тэгвэл чи бүү дуугай бай! гэв.

	— Бүү хүлцэж тэсвэрлэ! гэж Яков нэмж хэлэв. Игнат дуугарсангүй зүгээр инээвхийлэн суув.

	Эхийн ажиглавал тэр гурван идэр хөвгүүн уг яриаг өлөн сэтгэлийн угаас ханашгүй анхааралтай чагнаж байх агаад Рыбиныг үг дуу гарах бүрий сэрдхийн харж байв. Тэд Савелийн яриаг чагнаад жигтэй хурц ёжтой инээвхийлэн байхыг үзвэл өвчтэй хүнийг өрөвдсөн янз огтхон эс үзэгдэнэ.

	Эх Софья тийш бөхийж

	— Энэ хүний ярьдаг үнэн юм уу? гэж сэмхэн асуув.

	— Үнэн юм аа! Энэ явдал Москвад болсон... Тийм бэлэг өгөв гэж сонинд гарч байсан юм.

	— Гэтэл тийм хүн ямар ч ял цаазгүй өнгөрч байжээ! Зүй нь цаазлах хэрэгтэй юм. Муу бузар золигийг ардын нүүрэн дээр махыг нь хэсэг хэсэг огтчин нохойд хаяж өгвөл таарах байжээ! Ард түмэн л боссон цагт агуу их ял цааз тулгах болно. Гомдол хорслоо угаах гэж ард түмэн мөн ч их цус урсгана даа. Тэр цус бол өөрийн нь цус, өөрийн нь судаснаас сорогдсон цус, хүн өөрөө эзэн нь юм! гэж Рыбин ярив.

	— Би даарч байна гэж өнөө өвчтэй хүн дуугарахад Яков түшиж галын дэргэд суулгав.

	Түүдэг гал хурц бадарч эргэн тойронд нь харанхуй сүүдэр чичгэнэн, галын дөл зугаатайяа өрвөлзөн наадахыг гайхан ажиглаж байв. Өнөө өвчтэй хүн нэгэн хожуул сандайлан суугаад цусгүй цагаан ясан гараа галд ээнэ. Рыбин тэр хүний зүг толгой дохиод Софьяд

	— Энэ бол номд гардгаас эрс хурц юм! Ажилчин хүн машинд гараа таслуулчих юм уу үхчихвэл тэрийг өөрийн нь буруу гэж тайлбарладаг. Гэтэл хүний цусыг ингэж сорчхоод үхдэл сэг адил хаячихыг юман чинээ бодох нь үгүй. Хүнийг элдвээр алдгийн учрыг би мэднэ ээ, харин хүнийг ингэж наадам хийж тарчилгадаг ёсыг би яагаад ч ойлгохгүй юм. Ардыг юунд ингэж тарчилгана вэ? Бид бүхнийг юунд ингэж зовооно вэ? гэвэл, наадам цэнгэлийн тулд юм. Энэ газар дэлхийд зугаатай аж төрж, тэр дууч эмд чиний цусаар морь мал, мөнгөн хутга, алтан сав авч өгөх, хүүхдэд нь үнэтэй тоглоом авч өгөхийн тулд юм. Чи ажил хий, их хий чиний хөдөлмөрөөр би мөнгө зоос хуримтлуулан амраг эмст алтан жорлон авч өгье гэсэн үг болж байна шүү дээ гэв.

	Эх энэ үгийг чагнан суухад Павел, түүний хамт явсан бүх нөхөд нь түүний нүдний өмнө харанхуйн дотор үзэгдэн, гэрэлт зурвас харгуй болон харагдаж байв.

	Тэд оройн хоолыг идэж түүдгийн гал тойрон сууцгаав. Галын дөл түлсэн түлээг яаралгүй хэмлэн шатаж, ар талд харанхуй сүүдэр нөмрөн ой мод, тэнгэр огторгуй түнэр хар үзэгдэнэ. Өнөө өвчтэй хүн нүдээ бүлтийлгээд гал ширтэн, хамаг бие дагжин үргэлж ханиалган суухыг үзвэл хариугүй гол нь тасрах гэж байх шиг санагдана. Галын гэрэл нүүрийг нь гэрэлтүүлэвч өнгө нь буурсан арьс хөрс нь огтхон ч сэргэх янзгүй. Гагцхүү нүдний нь харцанд гал нь үхэж буй оч сүүмэлзэж байв.

	— Савелий, чи урцанд орж хэвтэхгүй юү? гэж Яковын асуухад цаадах нь

	— Яах юм? Улс амьтантай ингэж сууж байх хоногийн тоо надад цөөхөн үлдсэн шүү. Би жаахан сууя! гээд бүгдийг тойруулан харж, инээвхийлэх аядаж, — Та нартай ингэж хамт суух сайхан байна. Та нарыг хараад би эд л тэр ховдог шунахай этгээдэд зовон тонуулсан ард олны өшөө хорслыг авч юуны магад гэж бодож сууна гэв.

	Хүн хариу дуугарсангүй болохоор өнөө өвчтэй хүн өөрийн эрхгүй толгойгоо духайлгаад түдэлгүй зүүрмэглэв. Рыбин түүнийг харж

	— Энэ хүн бидэн дээр ирж, дандаа л хүнийг тийнхүү басамжлан элэг барьдаг тухай ганц юм л ярьдаг юм. Нүдээ тэс цохиулаад ондоо юу ч олж үзэхгүй болсон юм шиг дандаа үүнийгээ ярьдаг гэхэд эх

	— Ондоо юугаа ч ярих билээ дээ? Эзэд ноёд наадам цэнгэлд мөнгө хаях гэж олон мянган хүнийг өдөр тутам хүнд ажлаар зовоож байхад ондоо юу ярих юм бэ? гэв.

	— Энэ хүний яриаг чагнан суухад их гунигтай шүү! Нэг дуулсан хүн дахин мартмааргүй зүйл атал нэгийгээ л дандаа ярьдаг юм гэж Игнат аяархан өгүүлэв.

	— Ер юм бүхэн, бүх амьдрал ганц ийм нэгэнд холбоотой болохоор арга ч үгүй юм даа гээд Рыбин гунигтайгаар, — Би энэ хүний хувь зохиолыг арвантаа сонссон атал бас ч заримдаа эргэлзэх сэтгэл төрдөг юм. Хүн гэдэг муухай амьтан, ухаангүй мунхаг амьтан гэж итгэмээргүй тийм сэтгэл амар сайхан байх цаг ч бас байдаг. Тийм үед баян хоосон ялгаагүй өрөвдмөөр байдаг юм. Баячуул ч гэсэн төөрч мунгинасан улс юм. Хүний зарим хэсэг нь өлөн хоосноос болоод зарим хэсэг нь алт мөнгөнөөс болоод юмыг олж харахыг байчихсан юм даа. Тэгэхлээр, аяа хүмүүс ээ, аяа ах дүүс ээ! Нэг сэхээрч юмыг шударгаар бодооч, өөрийн биеийг хайрлахгүй бодооч гэж хэлмээр санагддаг юм гэв.

	Өнөө өвчтэй хүн найгалзан нүдээ харснаа газар хэвтэв. Яков сэмээрхэн явж урцнаас нэг оготор дээл авчирч өмсгөөд мөн Софьягийн хажууд суув.

	Галын дөл цогтойёо өрвөлзөн, орчин тойрны хар бараан бүхнийг гэрэлтүүлнэ. Хүмүүсийн дуу хоолой мөнөөхөн гал шижигнэн асах чимээний аясаар их л санаашрангуй болов.

	Софья амьдрах эрхийн төлөө дэлхийн ард түмэн тэмцэн тулалдаж буй тухай, Германы тариачдын эртний нэг тулалдааны тухай, Ирланд хүмүүст тохиолдсон нэгэн золгүй явдлын тухай, эрх чөлөөний төлөө олон тулалдаанд францын ажилчдын байгуулсан гавьяа зүтгэлийн тухай ярьж байв...

	Шөнийн харанхуй тэнгэрийн доор ойн бяцхан цоорхойд дүрэлзэн бадрах галын дэргэд чичгэнэн хөдлөх сүүдрийн дунд тийнхүү гэдэс цатгалан, сувдаг сэтгэлт хүмүүсийн ертөнцийг донсолгосон үйл явдлын тухай, тулалдан тэмцсээр цусаа асгаруулан туйлдсан дэлхийн олон олон орны ажилчдын тухай яриа дэгдэн, эрх чөлөө, үнэн хэргийн төлөө тэмцэгчдийн нэр дурсагдаж байлаа.

	Эмэгтэй хүний шингэн дуу сулхан сонстож, тэр дуу хоолой мөнөөхөн өнгөрсөн цагаас дуулдаж байх шиг найдварыг сэргээн, итгэлийг төрүүлэх бөгөөд сэтгэл нэгт ах дүүсийнхээ тухай тэр яриаг хүмүүс дув дуугай чагнаж байв. Тэд өнөө эмэгтэйн туранхай цайвар царайг яг ширтэнэ. Тэдний сэтгэлд дэлхийн бүх ард түмний ариун хэрэг үйлс, эрх чөлөөний төлөө эцэс төгсгөлгүй тэмцэл улам тод бууж байв. Хүний хүсэж боддогийг цуст хар хөшгөөр халхлагдсан эрт дээр үед тэдний огт үзээгүй хараагүй ондоо омгийн хүмүүс мөн хүсэж бодож байсныг олж мэдэв. Аль хэдий нь газар дэлхий дээр үнэн шударга ёс тогтоох гэж нэгэн үзүүрт санаагаар бат шийдээд тэр шийдвэрээ биелүүлэх гэж тоо томшгүй зовлон амсаж шинэ, гэрэлт, баясгалант амьдралын ялалтын төлөө мөрөн гол адил цусаа урсгаж байсан хань нөхдөө олж мэдэхдээ тэд дотроо сэтгэл зүрхээрээ тэдэнтэй нийлэх хамсах сэтгэл төрж байлаа. Бүхэнтэй оюун санааны талаар ойр дотно нийлэх санаа үүсэн өрнөж бүхний учрыг, ойлгож, бүхнийг өөртөө нэгтгэх гэсэн халуун эрмэлзлээр дүүрэн дэлхийн нэг шинэ зүрх төрж байв.

	— Орон бүхний ажилчид толгойгоо өндийлгөж, одоо больё! гэж бат хэлэх өдөр ирнэ! Бид цаашид ингэж амьдрахыг хүсэхгүй гэж бат хэлэх өдөр ирнэ! гэж Софьягийн дуу хангинан, — Тэр цагт мөнөөхөн ховдог шунахайн учир чадалтай байсан хуурамч хүчин нуран унаж, тэдний хөлийн доороос газар дэлхий зайлж, тэд гишгэх тулах юмгүй болно гэв.

	— Тийм цаг ирнэ! Биеэ хайрлахгүй бол бүгдийг дийлэн гарна! гэж Рыбин хэлэв.

	Эх хөмсгөө дээр гэгч өргөөд нэгэн үе баярлаж нэгэн үе гайхаж байх шиг Софьягийн яриаг чагнаж суув. Софьяд илүүц юм шиг санагдаж байсан мөнөөхөн эрс, чанга, далайцтай байдал алга болж, зөвхөн халуун дотно үгээр жигд сайхан ярьж байв. Эхийн сэтгэлд шөнийн нам гүм байдал, галын дөл, Софьягийн нүүр царай цөм сайхан харагдах авч ялангуяа өнөө хэдэн тариачин Софьягийн яриаг нэн ч анхааралтай чагнаж байхад тун сайхан санагдаж байжээ. Тэд үнэхээр Софьягийн амнаас тайвнаар урсан гарах яриаг таслахгүй, тэднийг тэрхэн мөчид ертөнцтэй холбон буй гэрэлт утсыг таслахгүйг хичээн дув дуугай чагнаж байв. Зөвхөн хааяа хэн нэгэн нь галд сэмхэн түлээ нэмж байв. Бөөн оч үсрэн утаа оргилон хөөрөхөд тэр оч, утааг эмэгтэйн биед хүргэхгүй гэж тэд гараар сэвж хөөн зайлуулж байв.

	Яков нэг удаа суудлаас босож

	— Та ярихаа жаахан хүлээгээрэй... гэж урцандаа гүйн орж нэг дээл олж ирээд Игнаттай хамжин эмэгтэйчүүлийн араар нөмөргөж, хөлийг нь мухлайдан хучив. Софья цааш нь ярьж, ялалтын өдөр ямар болохыг үгээр зурж, хүчиндээ итгэх итгэлийг тэдэнд төрүүлэн, хэтэрхий цатгалан хүмүүсийн тэнэг балай зугаа цэнгэлд зориулсан үргүй хөдөлмөрт амь насаа зориулан байдаг хүн бүхэнтэй санаа нэгтэй байх ухамсрыг тэдэнд төрүүлж байв. Софьягийн ярих үгэнд эхийн сэтгэл догдолсонгүй авч түүний яриаг чагнаад хүн бүхнийг энэрэх энэрлийн агуу дэлгэрэнгүй сэтгэгдэл төрж, аюул энхлийн дундуур туулан ажил хөдөлмөрийн гинжинд хүлэгдэгсдэд хүрч, тэдэнд шударга оюун ухааны авьяас чадвар үнэн зөв ёсыг хайрлах сэтгэлийг хүргэн өгдөг хүмүүсийн тухай дотроо залбиран бодож суужээ.

	Чингээд «Тэнгэр туслах болтугай!...» гэж бодон нүдээ анив,

	Үүр хяраалахад Софья бүр ядраад өнөө яриагаа сая дуусгаж инээмсэглэн, цаадуулынхаа гэрэлтэн гялбалзах бодлогошронгуй царайг тойруулан харав.

	— Одоо бид явах цаг боллоо гэж эхийн хэлэхэд

	— Боллоо гэж Софья их л алжаасан янзтай өгүүлэв.

	Өнөө идэр хөвгүүдийн хэн нэг нь шуугьтал санаа алдах нь сонстов.

	— Та нар явчихдаг харамсалтай байна. Та юун сайхан ярьж байна! Хүмүүсийг хооронд нь садан төрлийн барилдлагатай болгох гэдэг бол их том ажил юм аа! Сая сая хүн бидний нэгэн адил юм хүсэж мөрөөдөж байдгийг мэдэхэд сэтгэл сэргэх юм! Сэтгэлийн сайханд л хамаг хүчин чадал оршдог гэж Рыбин ер бусын намуухан ярив.

	— Өрөвдөхөд өр рүү өшиглөх гэдэг үг бий дээ! гэж Ефим мушилзан инээмсэглэснээ ухасхийн босож, — Михайл гуай, хүн амьтан харахаас өмнө эднийг явуулахгүй бол горьгүй. Бид энэ номыг улсад тараана, дарга нар олж үзээд энэ хаанаас гараад ирээ вэ? гэнэ. Гэтэл үүгээр тийм хэрмэл улс явж байсан гэж хүний санаанд орох болно... гэтэл Рыбин түүний үгийг таслан

	— Ийм их явдал гаргаж, энэ хүртэл ирсэнд тань баярлалаа, ээжээ! Би таныг үзээд үргэлж Павелыг бодож байлаа, Та сайн замд оржээ! гэв.

	Рыбины сэтгэл уяраад их сайхан зантай дарвайтал инээж байв. Гадаа сэрүүхэн атал Рыбин дан цамцтай, энгэрээ яраад хэнхдэгээ ил гаргаад зогсож байхыг үзээд эх

	— Хүйтэн байна, чи нэг дулаан юм өмсмөөр юм гэхэд цаадах нь

	— Зүгээр, дотроосоо халууцаж байна! гэжээ.

	Гурван залуу түүдгийн дэргэд зогсоод аяархан юм ярилцаж байв. Нөгөө өвчтэй хүн дээлээр хучуулаад тэдний хөлд хэвтэж байв. Тэнгэр гэгээрч, сүүдэр арилан, модны навчис сэржигнэн нар мандах дөхөж байв. Рыбин

	— За замдаа сайн яваарай!...гэж Софьягийн гарыг атгаж

	— Хот ороод таныг би хаана гэж сураглах вэ? гэв. Гэтэл эх

	— Чи энэ хүнийг сураглахаар, урьдаар намайг сураарай гэв.

	Гурван залуу нэгэн зэрэг Софьягийн дэргэд ирж, их болхи маягаар тал өгч гарыг нь барив. Тэр гурвын царай байдлыг үзвэл гурвуулаа сэтгэл дүүрэн Софьяд талархан буй байдал ил харагдах авч гурвуул ийм шинэ сэтгэгдэлд дасаагүйдээ түүнийгээ ил гаргаж чадахгүй байгаа нь илт харагдаж байв. Тэд хүний үг чагнасаар нойргүй хоносон тул нүд нь аргагүй аргажээ. Хуурай нүдээр Софьяг харж хөлөө сэлгэн зогсож байв.

	Та хоёр сүү уугаад явахгүй юу? гэж Яков дуугарахад Ефим

	— Сүү бий юм уу? гэв.

	Игнат царайгаа улайлган толгой илж

	— Сүү байхгүй, би асгачихсан гэв.

	Гурван залуу эвгүйрхэн инээв. Тэд хэдий сүү ярьж байвч Софья, эх хоёрт сайн сайхныг дотроо ерөөж байна даа гэж эх бодож байв. Тэр байдлыг ч Софья гадарлаад баахан ичингүйрэн даруу зан гаргаж

	— Нөхөд, та нарт баярлалаа! гэхээс ондоо үг хэлж чадсангүй.

	Энэ үг тэднийг түлхээд авсан шиг тэд бие биеэ харав.

	Өнөө өвчтэй хүн битүү ханиалгаж байх нь дуулдав. Түүдэг галын цог ч унтарчээ.

	— За сайн яваарай гэж өнөө тариачдын ерөөх үгс тэдний араас дуулдсаар байв.

	Тэд үүрийн хяраагаар ойн зөрөг дагаж яаралгүй алхлав. Эх Софьягийн араас дагаж,

	— Бидний явдал зүүд шиг сайхан бүтлээ шүү. Хөөрхий зайлуул, улс үнэн гэдгийг олж мэдэх гэж их хүсдэг юм байна! Их том баярын өглөө эрт сүмд очоод байгаа юм шиг санагдаж байлаа шүү. Тийм өглөө лам нар нь ирээгүй, сүмийн дотор харанхуй, анир чимээгүй аймаар байдаг. Гэтэл улс цуглаж, шүтээний өмнө зул барьж, тэгээд өнөө таг харанхуй ч алга болж, тэнгэрийн орон гэрэлтэй гэгээтэй болж ирдэгтэй чанар нэг юм боллоо гэж ярихад Софья

	— Яг үнэн! Гэхдээ тэр тэнгэрийн орон гэдэг чинь бүх дэлхий юм гэв.

	— Бүх дэлхий! гэж эх санаашрангуй толгой сэгсэрч, — Бидний явдал үнэмшмээргүй бүтэмжтэй боллоо. Хонгор минь, та ч сайхан ярилаа, тун сайхан! Би таныг тэдний сэтгэл санаанд таарахгүй болов уу гэж эмээж байсан юм гэв.

	Софья хэсэг дуугай явснаа

	— Тэдэнтэй үг ярилцах амархан... гэж их л уйтгартай аяархан өгүүлэв.

	Тэд Рыбиныг, өнөө өвчтэй хүнийг, сайх гурван залууг ярьж явав. Тэр гурван хөвгүүн хүний яриаг нэн анхааралтай чагнаж, бас хэдий яль шальгүй юмхнаар боловч хоёр эмэгтэйг ихэд халамжлан найрсаг сайхан сэтгэлээ эв дүйгүй, яруу сайхан илэрхийлж байсан билээ. Тэднийг хээр талд гарахад урдаас нь улаан нар мандав. Нарны ягаан туяа тэнгэрт дэвүүр адил цацраад өвсний шүүдэр хаврын сэргэлэн өдрийн түмэн өнгийн очоор гялтганаж байв.

	Жигүүртэн шувууд сэрж, цэнгэлтэй сайхан жиргэнэ. Нэг том хэрээ их л ярвигтай гуаглан, далавчаа хэрд хэрд дуугарган нисэж нэгтээ гургалдай шувуу мэгдэн жиргэнэ. Гүвээ толгодыг бүрхэж байсан шөнийн хар сүүдэр замхарч, алсын бараа харагдав.

	— Заримдаа хүн яриад л байдаг, яриад л байдаг юү хэлж байгаа нь ойлгогддоггүй. Гэтэл ямар нэг энгүүн ончтой үг олоод хэлчихтэй зэрэг гэнэт цаад учир утга бүхэн сэтгэлд буугаад ирдэг... гэж эх их л бодлогошронгуй ярьж, — Тэр өвчтэй хүний яриа тэр шиг юм. Би бол тийм юм дуулсан, ер газар сайгүй үйлдвэрийн газар ажилчин хүнийг тэгж хавчдагийг өөрийн биеэр ч мэдэх юм. Гэтэл тийм байдалд хар багаасаа дасчхаад онцын юм санаанд ордоггүй болчихдог юм. Гэтэл тэр хүн тийм гомдмоор, тийм өөдгүй юм ярилаа. Тэнгэр минь, үнэхээр хүн эзнээрээ элэг бариулахын тулд насаараа ажил хийдэг гэж үү? Энэ. бол яасан ч зөвтгөж болохгүй зүйл юм гэж ярив.

	Эхийн санаанд тохиолдлын чанартай ийм нэгэн юм ортол харин урьд нэгэн цагт олж дуулсан атал сүүлдээ таг мартаж орхисон тиймэрхүү хэд хэдэн явдал бүүр түүр сэтгэлд нь буужээ.

	— Тэр ноёд баяд элдвийн юм идэж цадаад дотор нь аягүй болдог шиг байгаа юм. Урьд манай тэнд нутгийн захиргааны дарга нэг хүн тариачдыг мориндоо мөргө гэж мөргөөгүй хүнийг барьж шоронд хийдэг байсан юм. Тэр хүнд тэгж байх хэрэг юү байна аа? Яагаад ч учрыг нь олохгүй юм гэж эх ярьж явахад Софья тэр сайхан өглөө лүгээ адил нэгэн сэргэлэн дуу аяархан дуулж явав.

	
VII

	Ниловна хачин амгалан тайван суудаг болов. Тийм амгалан тайван суудаг болсноо заримдаа өөрөө боловч гайхдаг байлаа. Хүү нь шоронд хэвээрээ, хүүд нь хүнд ноцтой ял оногдоно гэж эх мэдэвч тэр тухай бодох бүрий нөгөө Андрей, Федя гэх мэтийн олон олон хүн эрхбиш санаанд нь буудаг байв. Хүүгийн нь дүр хувь зохиол нэгт бусад бүх улсаас илүү эхийн нүднээ урган харагдахад эх элдвийг бясалган, Павелыгаа өөрийн эрхгүй бодовч заримдаа огт ондоо юм сэтгэлд нь орж ирэх ажгуу. Эхийн тэр бодол ямар нэгэн нарийхан зургар туяа адил цацран юм бүхэнд хүрч, юм бүхнийг гийгүүлэн, ямар нэг зүйл дээр тогтож бодоход нь саад болж, хүүгээ санаж, хүүгийнхээ төлөө эмээх зав чөлөөгүй болгож байв.

	Софья түдэлгүй нэг тийш алга болж, дөрөв тав хоноод их л зугаатай сэргэлэн ирэх авч мөн хэдэн цаг болоод хоёр долоо хоног хэртэй дахин алга болдог байв. Софья бол их гараар хөдөлж байх шиг санагддаг агаад зөвхөн хөгжим дарж гэр орныхныхоо сэтгэлийг сэргээхийн төдий дүүгийндээ шагайдаг шиг байдаг билээ.

	Хөгжим чагнаж суухад эхэд аятайхан санагдах болов. Тэр хөгжмийн эгшиг бүлээхэн долгион адил цээжийг нь цохилон, зүрхэнд нь нэвтрэн ороход зүрх жигтэй сайхан жигдхэн цохилох бөлгөө. Үүнээс үүдэн чийг элбэгтэй, гүн хагалсан газрын тариа будаа түргэн ургадаг адил эхийн сэтгэл санаанд элдвийн бодол санаа даруй даруй ургаж, цэцэн цэлмэг үгс орж ирдэг авай.

	Софьягийн салан задгай байдал эхэд баахан түвэг удах нь бий. Тэр эд юм, тамхиныхаа иш, үнсийг хамаагүй хаяна. Түүнээс гадна Софьягийн мөнөөхөн их далайцтай юмыг пал пал ярих үгийг чагнах гэдэг бүр ч бэрхтэй байдаг авай. Николай бол хэзээд тайван, итгэлтэй, юм ярихдаа хэзээд зөөлөн томоотой ярьдаг бол Софья юм ярихдаа хүний нүдийг бүлтийтэл улайм цайм хэлдэг билээ. Софья бол том хүн болж харагдахыг яардаг хүүхэд адил санагдах агаад хүнийг сонин тоглоом харж байгаа мэт харна. Софья мөн ажил хөдөлмөрийн ариун чанарын тухай их ярих атлаа салан задгай байдлаараа эхийн ажлыг ихэд хүндрүүлдэг байв. Эрх чөлөө гэж ярих атлаа өөрийн эрс тэвчээргүй зангаар бусадтай үргэлж маргаж, хүн бүхнийг хавчиж хяхах нь бий. Ер түүний биед олон зүйлийн зөрчил оршдог тул эх туйлын хашир болгоомжтой харилцдаг билээ Николай бол эхийн сэтгэлийг хэзээд бүлээн байлгадаг авай.

	Николай ямагт санаашран байх бөгөөд өдөр өдөрт нарийн дэгтэй, нэг л янзаараа байна. Өглөө найман цагт цайгаа уух зуур сонин бичиг уншиж, сонин мэдээ чимээ ярьж өгдөг байв. Тийм сонин мэдээ чагнан амьдралын хүнд оньс хүнийг юутай хайр найргүй мөнгө болгон тээрэмддэгийг мэдэхдээ ихэд гайхан суудаг болой. Николай бол ер нь Андрейтэй ихэд адилхан юм шиг санагддаг байжээ. Хүмүүсийн талаар ярихдаа хохоолын нэгэн адил гомдож гаслахгүй, хамаг бурууг аж амьдралын муу зохион байгуулалтад чихэх боловч Андрейг бодвол шинэ амьдрал ирнэ гэж тийм ч чин сэтгэлээсээ итгэдэггүй мэт билээ. Үг ярихдаа шударга, чанга шүүгчийн янзтай хэзээд тайван ярих бөгөөд аймшигтай юм ярив ч ялгаагүй өрөвдөж байгаа мэт үл мэдэг инээмсэглэж байна. Гэвч нүд нь айхавтар хүйтэн, ширүүн гялалзаж байхад энэ хүн хэнийг ч хэзээ ч өршөөж уучлахгүй. Уучилж чадах ч үгүй хүн байна гэж эх мэдээд тэр хатуу зан байдал нь өөрт нь хэцүү байдаг байхдаа гэж бодож, Николайг өрөвдөх бөлгөө. Гэвч Николай эхийн сэтгэлд улам бүр аятайхан санагддаг болов.

	Николай өглөө есөн цагт ажилдаа явна. Эх ганцаар үлдээд өрөө тасалгаагаа шүүрдэж цэвэрлээд үдийн хоол бэлдэж гараа угааж цэвэрхэн палааж өмсөөд өөрийн өрөөнд орж номын. зураг үзэж суудаг байлаа. Ниловна хэдийгээр ном уншиж чаддаг болсон авч ном уншихаар түргэн ядраад сүүлдээ өнөө үгсийн учир холбоог эс ухдаг ажээ. Харин номын зурагт бол хүүхэд адил дуртай, зураг үзэж суухад ойлгомжтой, бараг мэддэг шинэ, гайхалтай юм их байна. Зураг дээрээс асар том хот, сайхан сайхан байшин, машин, усан онгоц, хөшөө дурсгал, хүний бүтээсэн арвин баялаг, хүн гайхмаар янз бүрийн байгалийн уран бүтээл олж үзэж болно... Аж амьдрал ихэд тэлээд өдөр ирэх тутам урьд хожид үзээгүй асар их гайхамшигт юмсыг нүдний өмнө нээж, элбэг баян, гоо сайхнаараа эхийн өлөн сэтгэлийг улам бүр сэргээдэг байлаа. Ялангуяа амьтны аймгийн газрын зургийн зузаан судар үзэх их дуртай билээ. Тэр судар хэдийгээр гадаад хэлээр хэвлэгдсэн авч газар дэлхийн тансаг сайхан, арвин баялаг, уудам ихийг олж мэдэхэд нэн ч тус болдог авай.

	— Газар дэлхий гэдэг мөн ч агуу их юм аа! гэж эх Николайд ярьдаг билээ.

	Бас хорхой шавж, ялангуяа олон янзын эрвээхэйн зургийг үзэхдээ ихэд шагшин

	Яасан сайхан юм бэ, Николай Иванович аа? Ийм хөөрхөн амьтад газар бүхэнд хэчнээн олон бэ? Гэтэл цөм биднээс далд, бидэнд үзэгдэхгүй холуур нисэн явдаг байна. Хүн энэ талаар юу ч мэдэхгүй, юу ч сонирхохгүй, тийм зав ч үгүй, тийм дур ч үгүй байдаг байна. Энэ газар дэлхий хэчнээн баян, энэ дэлхийд хэчнээн гайхалтай амьтад оршдогийг цугийг нь мэддэг сэн бол хүн хэчнээн баяр баясгалантай байх билээ. Тэгээд аливаа бүхэн бүгдийн тулд, нэг бүрий бүхний тулд шүтэлцэн амьдардаг байна, тийм биз? гэж ярихад Николай

	— Чухам тийм дээ! гэдэг билээ. Чингээд бас л зурагтай ном авчирдаг болой.

	Үдшийн цагаар тэднийд үргэлж зочид ирнэ. Алексей Васильевич гэж хар сахалтай, цайвар царайтай томоотой дуугай хүн ирнэ. Роман Петрович гэж ямагт юм болгоныг харамсан тамшаалж суудаг бөөрөнхий толгойтой, батгатай хүн ирдэг байв. Иван Данилович гэж туранхай налчгар биетэй, эрүүндээ шовх сахалтай, нарийхан дуутай, шөвөг шиг хурц, сэргэлэн орилоо хүн ирдэг байв. Егор гэж үргэлж өөрийгөө, өрөөл бусдыг дамшиглан суудаг хүн ирнэ. Түүний өвчин улам бүр даамжирсаар билээ. Өөр бусад алс холын хотоос ч улс ирдэг байв. Николай тэдэнтэй их л удаан сууж, гагцхүү дэлхийн ажилчин үйлдвэрчин хүмүүсийн тухай намуухан ярилцах бөлгөө. Тэд түдэлгүй цухалдан унтууцаж ихэд маргалдаж, цай их ууна. Николай заримдаа тэдний шуугилдаж байх зуур мөнөөхөн ухуулах хуудасны үгийг зохион бичиж дор нь нөхдөдөө уншиж өгөхөд тэд дор нь хэвлэлийн цаасан дээр хуулан бичдэг авай. Тэгэхэд нь эх урж тастаж хаясан эх нооргийн тасархайг нэгд нэггүй түүж шатаадаг байв.

	Эх цай аягалан суухдаа тэдний ажилчин ардын аж амьдрал, хувь заяаны тухай, тэдний дотор үнэн ёсны утга санааг яаж хурдан дэлгэрүүлж, сэтгэл санааг нь өргөх тухай үг ярилцан уурлаж унтууцаж байхад гайхдаг билээ. Тэд аанай үг хэлээр тэмцэлдэн бие биеийнхээ үгийг зөвшөөрөхгүй, нэг нэгийгээ буруушаан, түүнээсээ болж уурлалцан гомдоцгоох нь бас олонтой билээ.

	Эх өөрийгөө ажилчин хүний аж амьдралыг тэднээс илүү мэддэг гэж бодох бөгөөд тэдний өөртөө хүлээсэн зорилт асар их болохыг тэднээс илүү тод мэдэж байх шиг санагдах тул тэдний тийнхүү маргалдан суухад эх эр эмийн явдлын цаад учрыг мэдээгүй байж нөхөр эхнэр болж тоглон буй хүүхдийг том хүн яаж үздэг вэ тэр ёсоор баахан гунигтайяа харж суудаг байлаа. Тэдний яриаг хүүгийнхээ, мөн Андрейн ярьдагтай эрхбиш харшуулан үзэвч нарийн ялгааг нь анхандаа олж мэддэггүй байв. Заримдаа тэд мөнөөхөн ажилчны хороонд хашхиралдан байдгаас илүү чанга хашхиралдаж байх шиг санагдах тул «Их мэддэг улс чанга бархиралддаг болов уу» гэж боддог байв.

	Гэвч ажаад байвал эд бие биеэ зориут хөөргөж, худлаа наанаа уурлалцаж байх шиг санагдана. Юү гэвэл, хүн болгон бусдыгаа бодвол тэрхүү үнэн ёсонд ойр дотно гэж нотлохыг хүсэх агаад гэтэл цаадуул нь гомдож, хариуд нь мөн өөрсдийгөө тэрхүү үнэн шударга ёсонд ойр дотно гэж мэтгэн түүнээсээ болоод тийнхүү эрс бүдүүн үгээр тэмцэлдэн эхэлдэг шиг байдаг билээ. Хүн болгон бусдаасаа дээр өндөрт харайх гэж хүсэх тул энэ байдал нь эхийн дотор түгшүүртэй гуниг төрүүлж байх шиг санагддаг авай., Тийм үед эх хөмсгөө олонтоо хөдөлгөн тэднийг их л царай алдангуй харж «Та нар Пашагаа, түүний нөхдийг мартаа шив дээ...» гэж боддог билээ.

	Гэвч эх хамаг анхаарлаа хөвчлөн байж тэдний үгийн тэмцээнийг чагнах бөгөөд мэдээж тэдний үгний учрыг олохгүй авч тэр үгний цаана ямар бодол байна вэ? гэж олохыг хичээн суух нь бий. Гэтэл ажилчны хороонд байхад хүмүүс сайны тухай ярихдаа бүхэлд нь авч ярьдаг бол энд тэр асуудлыг жижиг жижиг хэсэглээд ярьж байх нь үзэгдэнэ. Тэнд юмыг их гүнзгий, буурьтай сэтгэн боддог бол энд оюун бодлыг тас тас огтлон их л өнгөц, жижигхэн сэтгэж байх шиг санагдана. Энд бол хуучныг эвдэх гэж их ярина. Тэнд бол дандаа шинийг мөрөөдөн ярьдаг болохоор Павел, Андрей нарын ярих зүйл дөт ойлгомжтой байдаг билээ.

	Николайнд хэн нэгэн ажилчин хүн ирвэл Николай жигтэй сул чөлөөтэй болоод царайд нь их л таатай зохистой байдал илэрнэ. Үг ярихдаа бүдүүн хадуун ч биш, ярвагар тоомсоргүй ч биш, ер хэзээ хэзээнээс туйлын ондоогоор ярьж байхад эх, «Энэ хүнд учир мэдүүлэх гэж хичээж байна даа, хөөрхий...» гэж боддог байв.

	Гэвч энэ бодол нь эхийн сэтгэлийг илбэн засах нь үгүй. Юу гэвэл мөнөөхөн зочлон ирсэн ажилчин хүн хүлэгтэй юм шиг хөдөлж чадахгүй биеэ барьчхаад сул чөлөөтэй ярьж үл чадна. Нэг удаа Николайг гарсан хойно нэгэн ажилчин хөвгүүнээс

	— Чи юундаа ичдэг юм бэ? Багшдаа шалгалт өгч буй бага хүүхэд шиг олигтой дуугарч ч чадахгүй юм... гэхэд цаадах нь инээмсэглэн

	— Сураагүй юмыг сураар татаж болдоггүй... Энэ хүн бол ямар ч гэсэн бидэнтэй нэг зиндааны хүн биш шүү дээ... гэжээ.

	Заримдаа Сашенька ирнэ. Саша бол хэзээ ч удаан суухгүй, инээж ханиах ч үгүй, жаал зугаа ажил ярьж байгаад яваад өгнө. Явах бүрийдээ

	— Павел Михайловичийн бие нь сайн уу? гэнэ.

	— Тэнгэрийн авралаар гайгүй, сэргэлэн байгаа шүү! гэж эхийн хэлэхэд

	— Павел Михайловичид мэнд хүргээрэй гээд гарч оддог билээ.

	Заримдаа эх Павелын маань хэргийг таслахгүй, шоронд их л удааж байна даа гэж гомдоллон ярихад Сашенька хөмсгөө атируулаад дув дуугай суух боловч гарын нь хуруунууд жигтэй хурдан хурдан хөдлөн байдаг болой. Тэгэхэд нь Ниловна «Иш-ш, хонгор минь, чамайг Павелд хайртайг би мэднэ ээ!» гэж хэлмээр санагдавч зүрхлэн хэлж чаддаггүй билээ. Учир нь Сашенька уруулаа чанга жимийж, царайгаа төв түвшин болгоод гагцхүү ажил хэргийн талаар хуурай хөндий ярьж байх нь намайг энхрийлэх хэрэггүй гэж урдаас нь хэлж байх шиг санагддаг авай. Тэгэхэд нь эх гүнээ санаа алдаж гар барьж явуулахдаа «Хөөрхий бас л золгүй амьтан даа» гэж боддог байв.

	Нэг өдөр Наташа иржээ. Наташа эхийг үзээд учиргүй баярлан үнсэж сүйд болох атлаа гэнэт

	— Миний ээж, хөөрхий минь нас барчихжээ! гэж аяархан хэлэв.

	Чингээд толгой сэгсрэн, нүднийхээ нулимсыг шалавхан арчаад

	— Хөөрхий миний ээж тавь хүрэлгүй явчихлаа. Уг нь нэлээн насалж болох л байсан. Гэвч нөгөө талаас нь үзвэл үхсэн нь ч яамай даа гэж эрхбиш бодогдох юм. Миний ээж хөөрхий, хүн болгонд ад үзэгдсэн, эцгийг зандарч загнах болов уу гэж дандаа ганцаар айж суудаг тийм л нэгэн байлаа. Тэгж амьд явахын хэрэг байдаг юм уу? Хүн бол ямар нэг сайн сайхныг хүлээж амьд явдаг, миний эхэд бол бусдад доор үзэгдэхээс ондоо хүлээх хүсэх юм байхгүй... гэж ярьжээ.

	— Наташа минь чи их зөв ярьж байна. Хүн сайн юм хүлээж амьд явдаг. Тийм хүлээх юмгүй бол амьд яваад яах юм бил ээ? гэж эх өнөө бүсгүйн гарыг илэн таалж, — Одоо чи эхээс орь ганцаар үлдэж байгаа юм уу? гэв.

	— Ганцаараа үлдлээ гэхэд нь эх жаахан дуугай байснаа инээмсэглэн

	— Зүгээр зүгээр! Сайн хүн хэзээд ганцаардахгүй, тийм хүнд хүн хэзээд наалдамгай байдаг... гэжээ.

	
VIII

	Наташа нэгэн хошууны бөсийн үйлдвэрт багшаар очиж, Ниловна түүнд хориотой ном, тунхаг, сонин бичиг хүргэж өгдөг боллоо.

	Ер ном зохиол, сонин бичиг хүргэх явдал бол эхийн ганц эрхэлсэн ажил нь болов. Сард хэд хэдэн удаа хувцсаа сольж, гэлэнмаа, сүлжмэл эд ёрог бөсийн наймаачин, эсвэл борчуулын чинээлэг эхнэр, мөргөлөөр яваа бадарчин болж, нэг бол шуудай үүрээд, эс бөгөөс чемодан бариад хошуу нутгаар хэрэн хэсэн явдаг байв. Галт тэрэг, усан онгоцоор явсан ч, зочдын өргөө, дэн буудалд буусан ч туйлын эгэл жирийн тайван байж, юуны түрүүнд үл таних улстай яриа дэлгэн, эелдэг зан байдал, нийцтэй сайхан яриагаараа их юм үзсэн хүний төв түвшин аашаараа бусдын анхаарлыг аймшиггүй биедээ татаж чаддаг болжээ.

	Ниловна бусадтай үг ярих дуртай, хүмүүсийн аж амьдрал, гомдол саналыг сонсох дуртай болов. Хүн өөрийн хувь заяанд тохиолдсон цохилтыг эсэргүүцэн, оюун ухаандаа хуралдсан олон асуултын хариуг цөхрөн хайж гутран байгааг олж үзэхдээ сэтгэл баясдаг байв. Түүний нүдний өмнө хүний амьдралын зураг байдал олноор дэлгэгдээд хүн гэдэс цатгалан явахын төлөө үймрэн, сандран тэмцэн байхыг олноор олж хардаг билээ. Хаана ч ялгаагүй хүнийг хууран мэхэлж, цөлбөх, бусдаас илүү их ашиг олох гэж, хүний цусыг сорох гэж бүр улайм цайм эрмэлзэн явдгийг олж хардаг болжээ. Газар дэлхий дээр арвин баялаг зөндөө байх атал ард түмэн тэрхүү тоо томшгүй арвин баялгийн дэргэдүүр өлөн хоосон явах нь олонтой. Хот газар бол сүм дуган дотор мөнөөхөн тэнгэр бурханд огтхон ч хэрэггүй алт мөнгө дүүрэн өрсөн байх атал харин гуйланчин хүмүүс сүмийн үүдний довжоон дээр алга тосон хэн сохор зоос хаях бол гэж горилон зогсох нь бий. Ниловна бол урьд өмнө ч тийм баян тансаг сүм дуган, хар ламын алтан саа хатгамал жанч нөмрөгийг олонтоо үзсэн билээ. Мөн хоосон ардын ядуу овоохой, тэдний булай муухай уранхай нооронхой хувцас хунарыг олонтоо харсан билээ. Гэвч Ниловна урьд өмнө ийм л байх ёстой юм шиг санадаг байв. Гэтэл одоо үзвэл үгээгүй ядуу хүмүүсийг тэсэшгүй басамжлан доромжилж байдаг ажээ гэж олж мэддэг болжээ. Сүм дуган гэдэг бол баян улсыг бодвол мөнөөхөн үгээгүй ядуу улсад ойр дотно, хэрэгтэй юм нь баймаар юм гэдгийг олж мэддэг болжээ.

	Христос бол үгээгүй ядуу хүмүүсийн нөхөр, тэр өөрөө мөн эгэл жирийн янзаар хувцасладаг гэж Ниловна Христосыг дүрсэлсэн зураг, түүний тухай бичсэн үлгэрээс мэддэг байлаа. Гэтэл ядуу хоосон хүмүүсийн сэтгэлээ илбэн засах гэж ордог сүм дуган дотор өнөө Христосыг алт, торгоор өвч бүрж, ядуу хүмүүсийн харахад ярвагар мэт болгож орхисныг Ниловна үзэхдээ, «Биднийг тэнгэрийн нэр барьж хууран мэхэлдэг» гэж Рыбины хэлсэн үгийг эрхбиш санадаг билээ.

	Ниловна нэг мэдэхэд тэнгэр бурханд мөргөх нь цөөрөөд харин Христосын тухай, Христос гэдэг нэрийг ч эс дурддаг хүмүүсийн тухай их боддог болов. Тийм хүмүүс Христос гэж юү байдгийг мэдэх ч үгүй мөртөө Христосын адил, түүний гэрээсээр явж газар дэлхий бол үгээгүй ядуу улсын юм гэж тооцон, газар дэлхийн бүхий л арвин баялгийг хүмүүст адил тэгш хуваан өгөх гэж хүсэж явдаг мэт билээ. Ниловна үүний тухай ихэд бодох бөгөөд бодсоор байтал тэр бодол нь өөрийн нь бүхий, л үзсэн, бүхий л дуулсантай нийлээд харанхуй ертөнц, бүх аж амьдрал, бүхий л хүн амьтныг галаар жигд хулдах мөргөл залбирлын гэгээн дүр болон дотор нь шингэжээ. Ниловнагийн битүү далд хайрлан шүтсээр ирсэн өнөөх Христос гэдэг нь айх найдах хоёрыг, уярах гуних хоёрыг хооронд нь яс холбосон нэгэн айхавтар нарийн учиртай юм байдаг шиг санагддаг болов. Одоо бол Христос бүхнээс ил, бүхнээс баясгалантай, бүхнээс гэгээн ондоо дүр болон Ниловнад их л ойр дөт болсон агаад Христос бол үнэн хэрэг дээрээ хүн амьтны золгүй нөхөр хань болох түүний нэрийг ариунаар дурдалгүй, түүний төлөө ихээр асгаруулсан хүний халуун цусаар угаагдан сэргэж дахин амилсан мэт санагдах бөлгөө. Ниловна хөдөө явж ирэхдээ зам зуур ихийг үзэж дуулав гэж баяртай, хөөртэй, ажлаа сайнаар гүйцэтгэв гэж сэтгэл сэргэлэн ирдэг байв. Үдэш оройн цагаар Николайтай үг ярилцан суугаад

	— Газар сайгүй тэнэх сайхан юм, юм их олж харах юм! Аж амьдрал гэгч хэрхэн зохиогдсоны учрыг мэдэх юм! Ард түмэн тэрхүү аж амьдралын зах хязгаар руу шахагдан хаягдаад тэнд язганалдаж байхдаа, яагаад ингэнэ вэ? Намайг яагаад ийш нь хөөнө вэ? Юм бүхэн зөндөө байтал би яагаад өлөн хоосон явна вэ? Баян хоосон гэж ялгахгүй цөмийг үр хүүхдээ гэж үзэх ёстой өнөөх өршөөлт тэнгэр хаана байдаг вэ? гэж дуртай дургүй ч боддог байна. Ард түмэн аж амьдралдаа баахан унтууцаж, өөрсдийгөө бодохгүй бол шударга бус ёс багалзуурдаж алах нь байна гэж боддог болжээ гэж ярьдаг билээ.

	Ниловна ер энэхүү шударга бус аж амьдралын тухай хүмүүст ярих юм сан гэж улам бүр бодох болж, тэр бодлоо дарах гэдэг үнэндээ бэрх байжээ...

	Эхийг номын зураг үзэж суухад нь Николай тааралдвал ихэд инээмсэглэн ямагт ямар нэгэн гайхамшигт юмны тухай ярьж өгдөг билээ. Хүн өмнөө ихэд шазруун зорилт тавьдгийг дуулаад хачирхан гайхаж

	— Тийм юм байж болдог юм уу? гэж үнэмшихгүй янзтай асуудаг авай.

	Тэгэхэд нь Николай холыг зөгнөх мөнөөхөн зөн бэлгэдэлдээ гуйвалтгүй итгэн, эхийг их л сайхан зантай харж ирээдүйн тухай ярихдаа.

	— Хүний хүсэл хязгааргүй юм, хүний хүч чадал барагдашгүй юм! Хүний ертөнц одоохондоо тун ч удаан ухаан сууж байгаа юм. Учир нь хүн бүхэн бусдын хараат байдлаас ангижрахыг хүсэхдээ арга буюу эрдэм хураах хэрэггүй мөнгө хураах хэрэгтэй юм гэж боддог байна. Хүн тэр ховдог шунахай ёсыг устгаж, өөрийн эрх мэдэлгүй хөдөлмөрийн хүлээснээс биеэ сулласан цагт... гэхэд нь эх тэр үгний нь утгыг барагтайхан ухавч түүний тэр цаад юмандаа итгэн буй тайван сайхан итгэлийг нь харин улам бүр ойлгодог билээ.

	— Энэ дэлхийд эрх чөлөөтэй хүн тун цөөн юм. Үүнд л хамаг гай байна гэж Николай хэлдэг байв.

	Энэ үгийг бол эх ойлгоно. Ховдог шунахай, уур хорслоос ангижран буй улсыг эх мэддэг байв. Хэрэв тийм хүн олон болбол аж амьдралын тэр аймшигт харанхуй нүүр царай гэгээн, элэгсэг болно гэж ойлгодог байв. Эл учир Николайг

	— Хүн бол эрхбиш хатуу чанга байх ёстой юм! гэхэд эх өнөө хохоолыг санаж толгой дохин суудаг авай.

	
IX

	Николай хэзээд нямбай хүн атал нэг өдөр ажлаасаа их л орой ирж гадуур хувцсаа ч тайлсангүй, хоёр гараа хооронд нь үрж их л хөхиүнээр

	— Ниловна, өнөөдөр манайхны нэг хүн шоронгоос оргочихжээ. Харин хэн болохыг мэдэж чадсангүй гэхэд нь гэнэт сэтгэл палхийтэл хөөрч

	— Паша биш байгаа даа? гэж шивгэнэн асуув.

	— Магадгүй! Тэр хүнийг яаж олж хаана нуугдуулдаг бил ээ? Тааралдаж юу магад гэж би сая гадуур баахан явлаа, балай юм! Ямар ч гэсэн нэг арга бодолгүй горьгүй, би дахиад явах минь... гэж Николайг хэлэхэд эх

	— Би ч бас явъя! гэв.

	— Та Егорынд оч. Тэр нэг юм мэдсэн байж магадгүй гээд Николай гарч одов.

	Ниловна шалавхан алчуураа зангидан, хүү гарсан байж магадгүй гэж горилон Николайн хойноос гарав. Эхийн нүд эрээлжлэн, зүрх нь түг түг цохилон бараг гүйх алдан явав. Тийнхүү уруу харан, орчин тойронд юу болж буйг ч харалгүй явахдаа, «Егорынд очтол Павел гараад ирсэн байдаггүй байгаа даа!» гэж горилон горилон явав.

	Гадаа халуун, Ниловна ихэд ядарч амьсгаадах агаад Егорын байрны шатанд хүрээд цааш алхах тэнхээгүй болон зогстол хашааны хаалган дээр Николай Весовщиков хармаандаа гараа хийгээд зогсож байх шиг харагдахаар гайхаж агшин зуур нүдээ аниад аяархан дуу алдав. Чингээд дахин харвал хэн ч байсангүй.

	«Хий юм үзэгдэж байх шиг вэ!» гэж эх дотроо өгүүлэн чимээ чагнасаар шатаар өгсөв. Гэтэл гадаа хашаанд нэг хүний яаралгүй алхлах хөлийн чимээ сонстоход эх шатны тойруулга дээр зогсоод доош бөхийж харвал Николайн цоохор царай дахин үзэгдэн инээмсэглэж байв. Эх

	— Николай, Николай! гэж дуу алдан угтан гүйвч Павел биш болохоор баахан урамгүй байжээ. Гэтэл Николай

	— Та явж бай, орж бай гэв.

	Ниловна шатаар түргэн түргэн алхлан гарч Егорынд орвол Егор диваан дээр хэвтэж байв. Эх амьсгаадан

	— Николай шоронгоос оргочихжээ... гэвэл цаадах нь өндийж

	— Ямар Николай, тэнд хоёр Николай бий гэв.

	— Весовщиков... одоо ороод ирнэ.

	— Сайн байна!

	Гэтэл Николай хэдий нь орж ирээд үүдийг дотроос нь түгжиж, малгайгаа аваад аяархан инээн, толгойгоо илж байв. Егор тохой дээрээ өндийж янцаглан, толгой дохиж

	— Тийш ээ... гэв.

	Николай ихээр инээж Ниловнагийн гарыг бариад

	— Би таныг олж хараагүй бол шоронд буцаад очих байсан биз! Энэ хотод хүн танихгүй, ажилчны хороонд очвол дороо баригдана. Шоронгоос гараад ирдэг ер дэмий юм боллоо гэж бодож явтал нэг харвал та явж байна... Тэгэхээр нь таны хойноос алхчихлаа... гэж ярив.

	— Чи яаж гарч ирээ вэ? гэж эх асуув.

	Николай дивааны өнцөг дээр их л эв хавгүй сандайлан зовсхийн дал мөрөө хавчиж байгаад

	— Нэг завшаан таарлаа л даа! Шоронгийн хашаан дотор салхинд явж байтал эрүүгийн хэрэгтнүүд нэг хуягийг зодож байна, . Цаадах нь харгис цагдаа байгаад хулгайн хэргээр хөөгдсөн нэг өөдгүй амьтан! Дандаа хүний ул шагайж алтан хошуу өргөж явдаг юм байж. Гэтэл ялтангууд тэрийг балбаад бүр сүйд! Олон хуяг сандран, шүгэлдэн гүйлдэж, харсан чинь хашааны хаалга нээлттэй, цаана нь хотын гудамж талбай цэлийтэл харагдаж байна шүү! Би яаралгүй гараад алхчихлаа... Нэг бодоход зүүд ч юм шиг. Жаахан явж байснаа би ер нь хаашаа ч явах юм билээ дээ? гэж бодлоо. Эргээд харсан чинь шоронгийн хашааны хаалга хаалттай байна шүү... гэж ярив.

	— Тийм бий! Тэгвэл эрхэм та буцаж очоод хаалгыг нь их л аяархан тогшиж, намайг оруулаач, би юм сонирхож яваад гараад ирж... гэж хэлдэг байж л дээ хэмээн Егорын өгүүлэхэд Николай инээж

	— Тэгвэл ч балай юм болно л доо! Ямар ч гэсэн нөхдийнхөө өмнө эвгүй юм боллоо, хэнд ч хэлэлгүй, гараад ирдэг... Тэгээд явж байтал гадаа гудамжнаа нэгэн бага шиг хүүхэд оршуулж явна. Тэр авсыг дагаад яг уруу хараад алхчихлаа. Оршуулгын газар баахан суулаа. Салхи үлээгээд аятайхан ч байна. Гэтэл толгойд нэг бодол орж байна аа...

	— Ганцхан уу? гэж Егор санаа алдан, — Миний бодвол тийм газар хэчнээн ч юм бодож суусан болох юм биш үү гэв.

	Весовщиков цайлганаар инээж толгой сэгсрэн

	— Урьдыгаа бодвол ч миний толгой тархинд юм ордог болсон шүү. Харин Егор Иванович та дандаа л бие муу хэвтэх болжээ дээ... гэв.

	— Хүн хэрээрээ гэдэг! Тэгээд цааш нь яав даа?

	— Тэгээд нутгийн захиргааны музейд орлоо. Тэнд зураг харж явав ч дотроо одоо хаачдаг билээ, яадаг бил ээ? гэж дандаа бодсоор явлаа. Ер өөртөө ч уур хүрч байна! Гэдэс өлсөж байгаа гэдэг жигтэйхэн! Тэндээс гарч гадаа гудамжаар их л уруу царайтай юм явлаа. Харгис цагдаа нар юм бүхнийг шиншилж явна... Намайг царайгаар минь андахгүй дээ, ингээд! бурхны шүүхэд очдог байжээ гэж бодлоо шүү! Гэтэл нэг харвал Ниловна урдаас ирж явна, би хажуу тийш булт үсрэн өнгөрөөж хойноос нь дагаад явчихлаа шүү.

	— Би чамайг хараагүй шүү гэж эх гэмшсэн мэт өгүүлээд Николайг харвал түүний санаа амарсан мэт эхэд санагджээ.

	— Нээрэн, нөхөд маань л санаа зовж байгаа байх даа гэв.

	— Чи шоронгийн дарга нарыг өрөвдөхгүй байна уу? Тэд мөн санаа зовж байгаа шүү дээ! гэж Егор дуугарахыг үзвэл амаа ангайгаад хий агаар зажилж байх шиг уруулаа жигтэй хөдөлгөж байв. Тэгээд, — За тэр тоглоом шоглоом ч яамай! Чи гараад ирдэг, сайн байна, гэтэл чамайг нуугдуулна гэдэг амаргүй байна. Ядахдаа би босож явдаг сан бол... гэж амьсгаадан, турьгүй гараар элгээ илэв.

	— Егор Иванович, таны бие их муу байгаа юм байна гээд Николай уруу харчхав. Эх санаа алдаж, тэрхүү давчуу тасалгааны дотоод байдлыг тойруулан харав.

	— Энэ бол миний хэрэг! гэж Егор дуугаран, — Авгай та Павелыгаа сураглаач! Энд нэрэлхэх хэрэг юу байна! гэв.

	Весовщиков байдгаараа инээж

	— Павел дажгүй! Бие нь сайн! Тэр чинь бидний дарга ухаантай юм. Манай орноос шоронгийн дарга нартай үг ярьдаг, ер захирдаг хүн дээ. Павелыг ихэд хүндэтгэдэг юм... гэв.

	Власова авгай Весовщиковын яриаг чагнан толгой дохиж суухдаа Егорын хавантай хөх царайг нүдний булангаар харж байв. Ямар ч хөдөлгөөнгүй гөлийсөн царай нь хачин хавтгай болчихсон юм шиг санагдах агаад гагцхүү нүд нь амьд, сэргэлэн гялтганаж байв.

	— Надад жаахан идэх юм өгөх арга байна уу, өлсөж байгаа гэдэг жигтэйхэн гэж Николай гэнэт дуугарав.

	— Авгай, та тэр тавиур дээрээс талх аваад өг., Тэгээд гараад зүүн талын хоёр дахь хаалгыг тогшигтун. Нэг эмэгтэй байх ёстой. Жаал зугаа идэх юм байвал бүгдийг аваад ирнэ үү гэж хэлээдэх...

	— Бүгдийг нь гэж яах юм бэ? гэж Николай хорьсонд

	— Санаа зовох явдалгүй, тийм их юм байхгүй байх... гэв.

	Эх өнөө хаалгыг тогшин, чимээ чагнан байхдаа Егорын тухай «Энэ хүн тэсэхгүй нь байна...» гэж бодов.

	— Хэн бэ?

	— Егор Иванович таныг ороод ирнэ үү гэж... гэтэл цаадах нь хаалгаа тайлсангүй.

	— Одоохон очлоо! гэв. Эх жаахан азнаж байгаад дахин тогштол хаалга түрхийтэл онгойж, нүдний шилтэй, өндөр эхнэр гарч ирэв. Тэр эхнэр цамцныхаа атирсан ханцуйг яаран засаж

	— Танд юу хэрэгтэй вэ? гэж ширүүхэн асуув.

	— Намайг Егор Иванович явууллаа...

	— Өө тийм үү! За очъё. Үгүй байз, би таныг таних юм байна! Сайн уу? Харанхуй гудамд юу ч харагдахгүй байна шүү...

	Түүнийг хараад Николайнд хааяа очдог эхнэр мөн байна гэж эх даруй таниад «Бүгд л өөрийн улс байх юм» гэж гэнэт бодов.

	Нөгөө эхнэр Власова авгайг урдаа оруулаад дагаж явах зуур

	— Цаадхын чинь бие нь муу байна уу? гэв.

	— Хэвтэж л байна. Таныг жаахан идэх юм авчраарай гэсэн юм сан.

	— Идэх юм хэрэггүй ээ...

	Егорынд орвол Егорын хэрчигнэсэн дуу гарч

	— Би ч эрлэгийнд очих нь ээ, нөхөр минь? Людмила Васильевна, энэ нэг шазруун эр дарга нартаа хэлэлгүй шоронгоос гараад иржээ. Та юуны өмнө энэ хүнийг хооллож, дараа нь нэг газар бүгүүлнэ үү гэв.

	Өнөө эхнэр толгой дохиж Егорын царайг айхавтар ажиглан харж

	— Егор та, энэ улсыг ирэхтэй зэрэг над руу хүн явуулахгүй яав даа. Харваас хоёр удаа эмээ уугаагүй байна. Яасан хайхрамжгүй юм бэ? За нөхөр манайд очно доо. Энд одоо Егорыг авах гэж больницоос хүн ирнэ гэв.

	— Намайг больниц руу чирэх нь үү? гэж Егорын асуухад

	— Тэгнэ! Би бас тэнд тантай хамт байх болно гэв.

	— Эмнэлэгт үү?, тэнгэр минь...

	— За бүү тэнэглэ...

	Тэр эхнэр ингэж яриад Егорын хөнжлийг засаж, Николайг сүрхий ширтээд нэг гожгор шилтэй эмийг хэмжих мэт ажиглан харав. Эхнэрийн үг ярих нь жигд намуухан, хөдлөх барих нь уяхан зөөлөн ийм нэгэн ажээ. Царай цайвар, бараан хөмсөг нь хамрынхаа хөтөл дээр бараг нийлжээ. Тэр эхнэр эхэд нэг л аятай харагдсангүй. Царай байдлыг үзвэл ихэрхэг зантай ч юм шиг, нүдэнд нь инээвхийлэл ч эс илэрнэ, гал гэрэл ч эс үзэгдэнэ. Харин үг хэлэхийг үзвэл хэзээд захиран тушааж байх шиг дуулдах ажгуу.

	— За энэ хүн бид хоёр явлаа. Би дороо эргээд ирнэ. Та энэ эмээс хоолны халбагаар нэг уулгаарай. Битгий их юм яриулаарай... гээд өнөө эхнэр Николайг дагуулан гарч одов. Егор санаа алдаж

	— Энэ тун сайн эмэгтэй! Гойд сайн хүн шүү! Авгай таныг энэ айлд суулгах юм сан, энэ тун ч ядраад байгаа юм... гэв.

	— Чи бүү юм яриад бай, энэ эмийг уучих гэж эх аяархан өгүүлэв.

	Егор эмийг ууж нүдээ жартайлгаад

	— Би юм ярилгүй дуугай хэвтсэн ч ялгаагүй үхнэ шүү дээ... гэж нэг л ондоогоор харж инээвхийлэв. Эх толгой гудайлган, Егорыг туйлаас өрөвдөн нүдний нь нулимс мэлмэрэв.

	— Зүгээр, үхэх гэдэг жам ёсны юм... Амьдын цэнгэл эдэлсний хойно үхэхийн алба заавал ирдэг...

	Эх толгойг нь дарж үзээд

	— Дуугай байж үз дээ гэж гуйв.

	Егор цээжин дотроо хэрчигнэх чимээг чагнах мэт нүдээ аниад

	— Дуугай байгаад яах ч юм билээ, авгай? Дуугай хэвтээд би юу хожих юм? Амь тавих гэдэг бол хэдхэн хормын явдал, би ийм сайн улстай үг ярилцахын цэнгэлийг амсаж эдлэхгүй үхнэ шүү дээ. Миний бодвол нөгөө ертөнцөд ийм сайн улс байхгүй... гэв. Эх бүр сандран үгийг нь тасалж

	— Өнөө авхай ирээд үг яриулж тэнхээг чинь алдуулав гэж намайг загнана шүү дээ... гэв.

	Тэр саяын эмэгтэй бол авхай хүн биш, хувьсгалч хүн, бидний нөхөр юм. Тун сайхан дотортой хүн дээ! Таныг загнана гэдэг ч яриагүй, ер нь хүн бүхнийг загнаж явдаг хүн... гээд Егор уруулаа арайхийн хөдөлгөн, айлынхаа эмэгтэйн амьдралын намтар түүхээс ярьж гарав. Тийнхүү ярихдаа ямагт нүдээрээ инээмсэглэн байхыг үзвэл эхийг зориудаар гоочлох гэсэн санаа илт байв. Егорын нойт даасан хөх царайг харж

	«Үхнэ ээ, энэ хүн...» гэж ихэд зовнин бодов.

	Людмила орж ирээд үүдээ сайтар хааж, Власова авгайд хандаж

	— Танай энэ таньдаг хүний хувцсыг солих хэрэгтэй, тэгээд эндээс аль болох түргэн явуулмаар байна. Тэгэхлээр Пелагея Ниловна та одоо яваад энэ хүнд өмсгөх хувцас худалдан авч энд хүрч ир. Софья эзгүй нь харамсалтай байна. Тэр чинь энэ хэрэгт гарамгай хүн гэв.

	— Софья маргааш ирнэ! гэж эх алчуураа зангидав. Власова авгай ямар нэг даалгавар авах бүрийдээ түүнийгээ хэрхэн түргэн сайнаар биелүүлэх вэ гэхээс ондоо юу ч боддоггүй хүн авай. Харин энэ удаа баахан сэтгэл зовонгуй янзтай хөмсгөө буулгаж

	— Энэ хүнд ямар хувцас авбал дээр гэж та бодож байна? гэв.

	— Ямар ч хамаагүй. Энэ хүнийг эндээс шөнө гаргаж явуулна...

	— Шөнө тусмаа улам доор. Шөнө гадаа гудамжаар хүн цөөн, харж харуулдах хүн олон. Энэ бол тун ч эв дүйгүй хүн...

	Егор цээжээ хэрчигнүүлэн инээв.

	— Би эмнэлгийн газар тан дээр очиж болох уу? гэж эхийн асуухад Егор ханиалгаж толгой дохив. Гэтэл өнөө Людмила хархан нүдээр эхийн царай өөд харж

	— Та надтай ээлжлэн сахих гэж байна уу? Сайн байна. За одоо шалавхан яв... гэж хэдий эелдэг авч нэлээдгүй захирангуй янзтай эхийг сугадан гаргаад

	— Хөтлөөд гаргав гэж та бүү юм санаарай... үг ярих бол энэ хүнд тун хортой юм. Гэтэл би бол бас ч амьд гарчих болов уу гэж горьдоод байгаа юм гэв.

	Чингээд хуруугаа нужигнатал гараа атгаж зовхио буулгахад нь энэ ямар учиртай дохио болохыг эх мэдсэнгүй баахан ичингүйрч

	— Энэ юү гэсэн үг вэ? гэхэд нь

	— Заншлан тагнагчид явах вий, сайн харж яваарай! гэж хоёр санчгаа арчихыг үзвэл уруул нь чичирхийлэн, царай нь зөөлрөн ирэв.

	— Мэднэ ээ, мэднэ! гэж эх их л бардам өгүүлжээ.

	Власова авгай хашааны гадаа гараад алчуураа засаж боож буй хүн болж ийш тийш сэмхэн харав. Власова бол гудамжны олны дундаас заншлан тагнадаг хүнийг бараг сааргүй ялган таньдаг би ээ. Тийм тагнуул улс бол алхах гишгэх нь туйлын явайгүй, хөдлөх барих нь нэг л хүйтэн увайгүй, зүс царай нь нэг л алжаасан гуньсан маягтай атал аягүй муухай хурц нүдээр юм болгоныг их л гэмтэй гүйлгэн харж явдгийг Власова сайн мэддэг болсон билээ.

	Энэ удаа тиймэрхүү хүн ажиглагдсангүй. Власова гудамжаар орж яаралгүй алхсаар хөлсний морин тэргэнд сууж зээлийн газар оров. Николайд хувцас авах гэж захын наймаачидтай наймаа хэлэлцэхдээ эдийн үнийг чангаах гэж өөрийн эр нөхрийг нэг архичин юм байдаг, түүнээс болж бараг сар болгон л бүх хувцас шинээр авах болох юм гэж гомдоллож байв. Гэвч тэр арга нь наймаачдыг буулгаж чадсангүй. Хэдий тийм авч өөрөө бол сайн арга бодож олов гэж дотроо их л дуртай явжээ. Ер Николайг заавал ч үгүй эндээс хувцас авна гэж харгис цагдаа нар мэдээд зах зээлийн газар заншлан тагнагчид явуулсан байх ёстой гэж эх замдаа бодож явжээ. Тийнхүү гэнэн уулгар юм бодсоор Егорынд ирээд дараа нь Николайг хотын захад гаргаж өгөв. Николай Власова хоёр гудамжны хоёр талаар явж байв. Весовщиков урт шар пальтоныхоо хормойд орооцолдон, толгойгоо духайлгаад бүрх малгай нүүр рүү нь буух бүрий засан засан их л хүнд маягаар алхан явахыг харахад инээд хүрэм авч нэг л аятайхан харагдаж байжээ. Хотын захын нэгэн эзгүй гудамжинд тэднийг Сашенька тосож авав. Эх өнөө Весовщиковт зөвхөн толгой дохиод гэртээ харихаар явахдаа «Энэ хүн гарч амжиж, гэтэл Паша маань шорондоо хэвээр байдаг. Андрюша ч мөн ялгаагүй!» гэж их л гунигтай бодож явжээ.

	
X

	Ниловнаг харихад Николай

	— Егор тун муу байна гэнэ! Больницод аваачсан гэнэ. Сая Людмила ирээд явлаа. Таныг хойноос очоорой гэж гуйж байна билээ гэж нэн ч сандран өгүүлжээ.

	— Больницод уу?

	Николай хачин салгалан байж нүднийхээ шилийг засаж Ниловнагийн гадуур цамцыг барьж өгч өмсүүлээд хуурай, бүлээн гараараа гарыг нь барьж хоолой зангируулан

	— Та энэ баадантай юм аваад яваарай. Весовщиковыг аргалж орхив уу? гэжээ.

	— Цөм жин тан...

	— Егор дээр би бас очно...

	Эх ихэд алжааснаас толгой нь эргэвч Николайг тийнхүү сандарч байхад уг явдлын гунигт төгсгөл сэтгэлд нь бууж

	«Үхнэ дээ!» гэсэн ганц муу бодол толгойд нь орно.

	Гэвч эмнэлгийн цэвэрхэн, жижигхэн, саруулхан өрөөнд ортол Егор орон дээр баахан цагаан жинтүү дунд суугаад цээжээ хэрчигнүүлэн хөхөрч байхад эхийн сэтгэл даруй тайвшрав. Эх инээмсэглэсээр өнөө өрөөнд ороход Егор

	— Эмнэнэ гэдэг бол шинэчилнэ гэсэн үг юм... гэж докторт ярьж байв. Цаадах нь

	— Егор, та битгий алиалаад байгаарай... гэв.

	— Би бол хувьсгалч хүн болохоор тэр шинэчлэлт гэдгийг үзэж чаддаггүй юм...

	Доктор Егорын гарыг аяархан өвдөг дээр нь тавиад босож их л бодол болж эрүүнийхээ сахлыг шувтран байснаа өвчтөний нүүрний сэлхэрсэн хаванг хуруугаар дарж үзэв.

	Ниловна тэр докторыг сайн таньдаг билээ. Тэр хүн бол Николайн нэг дотнын нөхөр Иван Данилович гэдэг хүн байв. Эх Егорын ор руу дөхтөл цаадах нь урдаас нь хэлээ гаргатал доктор эргэж хараад

	— Өө, Ниловна юу! За сайн уу! Та юу бариа вэ? гэв.

	— Ном юм уу даа.

	— Энэ хүн ном уншиж болохгүй! гэж докторыг хэлэхэд Егор

	— Энэ доктор намайг нэг л эргүү дүйнгэ амьтан болгох гээд байгаа юм даа гэж гомдоллон хэлэв.

	Егорын цээжин дотор мэнгэр хэрчигнэн, огцом огцом их л хүнд амьсгаалж байв. Нүүрэнд нь хөлс бурзайжээ. Мэдээгүй шахам болсон гараа яаралгүй өргөж, духныхаа хөлсийг алгаараа шувтарна. Хацар нь сэлхэрч жигтэй гөлийгөөд нүдэнд дулаахан өргөн малигар царайг нь эвгүй муухай харагдуулна. Нүүрний нь бүхий л төрх байдал шал ондоо баг өмссөн адил харагдавч сэлхэр хавангийн дотор шигдсэн нүд нь харин мишээнгүй инээвхийлэх нь мэдэгдэж байв.

	— Хүүе эрдэмтэн! Би ядраад байна хэвтэж болох уу? гэж Егор асууна.

	— Болохгүй!

	— Чамайг гараад явахаар чинь хэвтэнэ дээ...

	— Ниловна та, үүнийг битгий хэвтүүлээрэй. Жинтүүг нь сайн засаж өгч бай. Тэгээд бүү юм яриарай, юм ярих энэ хүнд тун хортой...

	Эх толгой дохив. Доктор ойр ойрхон алхсаар гарч одов. Егор гэдрэг налж нүдээ аниад таг чиг болов. Зөвхөн гарын хуруу нь үл мэдэг хөдөлж, байв. Цав цагаан туургатай тэрхүү бяцхан өрөөний дотор ихэд жихүүн, гунигтай. Том цонхоор далдуу модны бужгар орой харагдахыг үзвэл өтгөн бараан навчис нь намрын түрүүчийн хяруунд цохиулаад тод тод шар толбо суужээ.

	— Надад үхэл гэдэг нэг л алгуур, дургүйхэн байх шиг байна. Намайг хүнтэй их нийцтэй залуу болохоор жаахан хайрлаад байгаа юм болов уу даа гэж Егор огт хөдлөхгүй, нүдээ ч нээлгүй хэлэв.

	— Егор Иванович, жаахан дуугай байгаач дээ гэж эх гарыг нь аяархан илэв.

	— Дуугай болно, гайгүй... гэж амьсгаадан ганц нэг үг хүчлэн хэлж, хооронд нь их л удаан амарч завсарлаж байгаад, — Та бидэнтэй нийлдэг тун сайн хэрэг, таныг харахад сайхан байна! Энэ явдал юугаар төгсдөг бол? гэж бодоод л байдаг юм. Таныг бусдын адил орон шоронд орж, элдвийн бузар булай юм үзэх вий гэж бодохоос их л гунигтай байдаг. Та шоронд орохоос айхгүй юу? гэв.

	— Айхгүй!

	Тэр ч аргагүй! Гэхдээ шорон гэдэг бол бузар муухай юм, шорон намайг ингэж зэмдэглэж хаясан юм даа. Чин үнэнээс хэлэхэд би үхэх дургүй л байна...

	«Та арай ч үхчихгүй биз» гэж эх хэлэх гэснээ нүүр өөд нь хараад болив.

	— Би бол бас ч ажил хийж чадмаар байна. Гэвч ажил хийж болохгүй юм бол амьд явахын хэрэг юун, амьд явах гэдэг дэмий гэж Егорын ярихад эх «Шударга юм гэвч сэтгэл засаж үл чадна» гэж Андрейн хэлдэг үгийг эрхбиш санав. Ниловна тэр өдөр машид ядарч, ихэд өлсөж байв. Тасалгааны дотор өвчтэй хүний хэрчигнэн шивгэнэх нэг өнгийн дуу гарна. Цонхны цаана далдуу модод жигтэй доор суусан борооны үүл адил нэвсийгээд туйлын гунигтай бараагнан харагдана. Үдшийн бүрийд юм бүхэн хачин анир чимээгүй, гунигт шөнийг хүлээнэ.

	— Дотор тун аягүй гээд Егор нүдээ аньж чимээгүй болов.

	— Жаахан унтчих, тэгвэл дээр болж магадгүй гэж эх зөвлөн хэлээд Егорын амьсгааг чагнан ийш тийш хялмалзан, жихүүн гунигт дарагдан огтхон ч хөдлөлгүй нэг хэдий минут суутал зүүрмэглэжээ. Үүдэнд яльгүй чимээ гарахын төдий цочин сэрвэл Егор нүдээ хараад байхад

	— Жаахан зүүрмэглэж орхиж, уучлаарай гэсэнд цаадах нь

	— Харин та намайг уучлаарай гэжээ.

	Гадаа харанхуй, хүйтэн, хамаг юмс жигтэй бүүдийгээд өнөө өвчтэй хүний царай бав бараан болов.

	Людмилын хөлийн чимээ гарч

	— Харанхуйд шивгэнэлдэж байх юм. Унтраалга нь хаана байна? гэх нь сонстож, тасалгааны дотор аягүй цагаан гэрэл мэлсхийв. Өндөр, шулуун нуруутай Людмила тасалгааны төв дунд зогсож байв.

	Егорын хамаг бие аягүй таталдан, гараа элгэндээ аваачсанд Людмила

	— Яаж байна? гэж дэргэд нь очив.

	Егорын нүд эхийг яг ширтээд гөлийж хоцорсныг үзвэл жигтэй хурц өнгөтэй, том болсон шиг харагджээ.

	Амаа ихээр ангайлгаад толгойгоо өндийлгөвч хоёр гараа урагш сунгаад байхад эх гарыг нь аяархан барьж амьсгаа даран царай өөд нь ширтэв. Егор хүзүүгээ хүчлэн, толгойгоо гэдийлгээд

	— Тэсэхгүй нь дээ! гэж чанга дуугарав.

	Чингэснээ хамаг бие нь зөөлхөн татганаснаа толгой нь өрөөсөн мөрөн дээрээ сул унжиж, мэлтийтэл харах нүдэн дотор нь орны толгойд буй чийдэнгийн хүйтэн гэрэл тольдон тусаж байв.

	— Хонгор минь дээ, хөөрхий! гэж эх амандаа шивгэнэв.

	Людмила орноос сэмхэн холдож, цонхны дэргэд очоод алс дээгүүр харж ер бусын чангаар

	— Нас барчихлаа... гэв.

	Чингээд цааш тонгойж цонхны тавиур дээр тохойлдон байснаа гэнэт тархи луугаа татуулсан мэт хоёр өвдгөөрөө нахисхийн сөхрөөд нүүрээ даран гаслан уйлав.

	Эх Егорын гарыг нугалан цээжин дээр нь тавиад жигтэй даагдамгүй хүнд толгойг нь өргөж дэрэн дээр нь засаж дэрлүүлэн нулимсаа арчиж Людмилийн дэргэд очиж тонгойгоод өтгөн үс гэзгийг нь аяархан илэв. Людмила яаралгүй эргэж, цийлгэр нүдээ дүрлийлгэн харснаа босож уруулаа чичрүүлэн

	— Энэ хүн бид хоёр цөллөгт хамт явж байсан юм... шоронд хамт сууж байлаа. Тэнд заримдаа тэсэхийн аргагүй хэцүү бэрх суудаг болохоор олон хүн сэтгэл санаагаар ихэд унадаг байлаа. Гэтэл... гээд цааш нь ярьж чадсангүй, хангинатал уйлж хоолой нь давчдаж нүүрээ Ниловнагийн нүүрт наав. Людмилийн царайг үзвэл, нэн гунигтай атал залуу ч болсон юм шиг их л зөөлөн энхрий харагджээ. Тэр бээр нулимс асгаруулалгүй цурхирсан хэвээр,

	— Гэтэл энэ хүн бол хэзээд алиа сэргэлэн, өөрийн зовлон зүдүүрийг эрэлхэг зоригтой нуун далдалж үргэлж инээж баясаж явдаг байсан юм... Зориг муутай улсын сэтгэлийг сэргээх гэж их хичээдэг байсан юм. Ер их цагаан сэтгэлтэй, өр нимгэнтэй, нэн ч ялдамхан хүн шүү... Тэр Сибирь газар огт хийх юмгүй зүгээр суухын эрхэнд хүмүүс завхарч, хортой муу явдалд автах нь олонтой байлаа. Гэтэл энэ хүн л түүнтэй тэмцэж чаддаг байсан даа! Ер нь ямар сайн хүн болохыг нь та мэддэг ч болоосой! Өөрийн нь хувийн аж амьдрал хэчнээн ч бэрх шаналгаатай байлаа гэхэд түүнийгээ хэзээ ч хэнд ч гомдоллон ярьж байсан удаа байхгүй! Би бол энэ хүний дотнын нь найз юм! Энэ хүн надад чин сэтгэлээсээ тус болж явлаа. Хамаг оюун ухаан, чадах бүхнээ надад зориулдаг байлаа. Орь ганцаар хэчнээн ядарч зүдэрч явсан ч хүнээс хариу энхрийлэл, хариу халамж горилох гэж огтхон ч үгүй шүү... гээд Егорын дэргэд очин тонгойж гарыг нь үнсээд их л гунигтайгаар

	— Эрхэм хонгор нөхөр минь ээ, чамд бүх сэтгэл зүрхнээсээ талархъя! Үүрд баяртай! Би бүх насаараа ямар ч эргэлзэх юмгүй, эцэж цуцахыг огоорон чам шиг ажиллана шүү! Баяртай! гэж амьсгаа нь давхцаж Егорын хөлийн дэргэд орон дээр толгойгоо тавиад хамаг биеэ чичрүүлж цурхиртал уйлав. Эх харин хэдий чимээгүй уйлавч маш их нулимс асгаруулж байв. Гэвч Ниловна яагаад ч юм, нулимсаа барихыг хичээж, Людмилаг онцгой ихээр энхрийлэн, Егорын тухай хайр гунигийн сайхан үг хэлмээр санагдаж байжээ. Талийгаачийг нулимсныхаа завсраар харвал нүүрний нь хавдар татарч, зовхи нь зүүрмэглэж байгаа мэт буугаад уруулд нь үл мэдэг инээмсэглэл тогтжээ. Аягүй анир чимээгүй, аягүй уйтгартай байв...

	Иван Данилович аанай тожиг тожиг алхсаар орж ирээд өрөөний голд зогсоод хоёр хармаандаа гараа хийж

	— Удаж байна уу? гэж аяархан асуув.

	Хариу үг дуугарсангүй. Доктор хоёр хөл дээрээ үл мэдэг найгалзан Егорын дэргэд очиж судсыг нь барьж үзээд холдож

	— Гайхах юмгүй. Ийм зүрхний гажигтай хүн харин ч их тэслээ дээ. Хагас жилийн өмнө явчих байсан... Тун сайндаа... гэж албаар их л тайван, зохисгүй чанга ярьж байснаа дуу нь гэнэт тасрав. Чингээд туурга налж зогсоод сахлаа түргэн түргэн мушгиж, нүдээ байн байн цавчилж, орны дэргэд буй бүлгийг хараад

	— Бас нэг! гэж аяархан дуугарав.

	Людмила босож цонх нээв. Түдэлгүй гурвуулаа цонхны дэргэд нягтран зогсоод намрын харанхуй шөнийг ширтэв. Моддын баргар орой дээгүүр одод гялбалзан, тэнгэр огторгуй эцэс төгсгөлгүй цэлийнэ...

	Людмила эхийг сугадаж дал мөрөнд нь наалдав. Доктор бүр тонгойгоод нүднийхээ шилийг арчиж байв. Анир чимээгүйн дунд хотын үдшийн чимээ шуугиан залхуутайяа дүнгэнэн, хүйтэн жавар үлээж үс гэзгийг сэвэлзүүлнэ. Больницын гудамд сандран мэгдэн ярилцах, яаран тэвдэн гүйлдэх чимээ гарна. Бас өвчтэй улс ёолон, гунигтайгаар шивгэнэлдэх нь сонсогдоно. Өнөө гурав цонхон дээр дув дуугай харанхуйг ширтэж зогссоор авай.

	Эх миний энд байх хэрэг юун гэж бодоод гараа сэмхэн тавиулж үүд тийш явтал доктор мэхийн ёсолж

	— Та явах нь уу? гэв.

	— Явъя даа...

	Эх гадаа гараад өнөө Людмила их л харам нулимс гаргаж байсныг санаад, «Уйлж ч чадахгүй юм даа...» гэж бодов.

	Егорын үхэхийнхээ өмнө хэлсэн үгийг санаж сэмхэн санаа алдав. Гудамжаар яаралгүй сажлан явахдаа Егорын сэргэлэн тунгалаг харц, алиа хошин уг яриаг дурдан санаж явав.

	«Сайн хүн амьд явахад хэцүү, үхэхэд амархан юм! Би яаж шуу мажийдаг бол доо?..» гэж тэр хэлсэн билээ.

	Одоо эмнэлгийн өнөө хэтэрхий хурц гэрэлтэй тасалгааны цонхон дээр Людмила, доктор хоёр зогсож, араас нь Егорын амьгүй нүд ширтэн байгаа даа гэж бодтол эхийн дотор хүмүүсийг айхавтар өрөвдөн хайрлах сэтгэл төрж хурдан хурдан алхав. Ямар нэг далд битүү санаа сэтгэлийг нь яаруулна. Цээжин дотроос нь түлхэх тэрхүү хэдий гунигтай авч сэргэлэн хүчинд автаж

	«Нээрэн түргэлэх хэрэгтэй юм байна!» гэж тэр бодов.

	
XI

	Маргааш нь Ниловна өдөржин өнөө Егорын оршуулах ажлаар хөөцөлдөж өнжив. Харин үдэш орой болсон хойно Ниловна, Николай, Софья гурвуул цай ууж суутал Саша орж ирэв. Саша жигтэй дуутай, шуутай баяртай хөөртэй ирэв. Хацар нь улаа бутарч, нүд нь цогтой гялбалзана. Ер нь ямар нэг баяр баясгалант итгэлээр дүүрэн яваа шиг санагдах ажгуу... Гэвч Сашагийн тэрхүү баяртай хөөртэй байдал нас барсан нөхрийгөө дурсан ярьж гуннглан суусан өнөө гурвын сэтгэлд эрс харшилж, тэдний сэтгэл санааг бүр үймүүлж, харанхуйн дотор санамсаргүй дүрэлзэн бадарсан их гал адил хүн бүхний нүдийг гялбуулж орхив. Николай бодол болж, хуруугаар ширээ тогшин сууснаа

	— Саша, чи өнөөдөр нэг л ондоо байх чинь... гэсэнд Сашенька

	— Тийм үү? Магадгүй! гэж их л жаргалтайгаар тас тас хөхөрч байв. Тэгэхэд нь эх дотроо зэмлэн нүүр өөд нь дуугай харав. Софья

	— Бид гурав Егор Ивановичийгаа л ярьж сууна даа... гэж сануулах мэт өгүүлэв. Гэтэл Саша улам хөөрч

	— Егор Иванович ёстой гайхалтай сайн хүн дээ! Үнэн биз? Түүний инээд алдаагүй, алиалаагүй байх цагийг би олж үзээгүй шүү! Юутай их ажилтай хүн гэж санана аа! Ёстой хувьсгалын уран зураач даа! Хувьсгалт санааг тэр их мастерууд адил эзэмшсэн хүн дээ. Засдаг хуурамч, хүчирхийлэл, шударга бус явдлыг ямар энгүүн, чадалтай зурдаг байсан билээ дээ... гэв.

	Саша ингэж ярихдаа юм бодож, нүдээр инээвхийлэн намуухан ярьж байв. Гэвч ямар нэгэн баяр баясгалангийн гал нүдний нь харцанд шингэсэн хэвээрээ л байв.

	Наад гурав нь нөхрөө дурсан гуньхран суусан болохоор Сашаг баяртай хөөртэй ирэв гэж даган баясахыг хүсэхгүй байв. Ямар боловч даган баясах чадалгүй, харин тийнхүү гашуудан гуньж суугаагаа энэ бүсгүйд мэдэгдэхийг эрхбиш хичээн байв. Эл учир Софья Сашаг ширтэж

	— Тэгвэл тэр хүн маань нас барчихлаа! гэж палхийтэл хэлэв.

	Саша юү гэнээ гэсэн янзтай хүн бүгдийг тойруулан хараад хөмсгөө атируулав. Чингэснээ бүр толгойгоо унжуулаад дув дуугай үс гэзгээ засаж оролдон сууснаа

	— Нас барчихсан уу? гэж чанга асууж хэсэг дуугай болсноо бас л хүн бүгдийг өдөж байгаа мэт тойруулан харж, — Ер үхлээ гэдэг юү гэсэн үг юм бэ? Юү нь үхэж байгаа юм? Тэгвэл Егорыг хүндэтгэдэг миний хүндэтгэл, нөхрийгөө хайрладаг миний хайр, түүний ажил үйлсийг дурсах миний дуртгал арилав гэж үү? Миний сэтгэл зүрхэнд тэр хүний төрүүлсэн сэтгэл, тэр хүнийг эрэлхэг зоригтой, үнэнч шударга хүн гэж үздэг миний ойлголт алга болов гэж үү? Энэ бүхэн миний хувьд хэзээ ч үхэхгүй! Миний санавал бид хүний тухай ярихдаа тэр энэ нас барав гэж хэтэрхий яаран өгүүлэх нь бий. «Тэр хүн үг хэлэхээ больсон болохоос биш нэгэнт хэлсэн үг нь амьд үлдэгсдийн сэтгэл зүрхэнд мөнхөд орших болно»... гэв.

	Сашагийн сэтгэл машид догдлон буй бололтой дахин ширээнээ сууж тохойлдоод нулимс гүйлгэнэсэн нүдээр нөхдийг харж инээвхийлэн

	— Магадгүй би дэмий балай юм ярьж байж болно. Гэвч үнэнч шударга хүн бүхэн үхэшгүй мөнх, ийм сайхан амьдрах аз завшааныг надад олгосон хүн бүхэн үхэшгүй мөнх гэдэгт би итгэнэ. Миний яваа энэ амьдрал бол гайхалтай нарийн ээдрээтэй, олон зүйлийн үзэгдэл явдалтайн дээр миний өөрийн зүрх адил эрхэм нандин үзэл санаа улам бүр өсөж өрнөн байгааг мэдэхэд сэтгэл дотор баяр ургадаг. Бид магадгүй, сэтгэлээ зарж зарцуулахаас хэтэрхий хайрлаад үргэлж олон юм бодож суудаг маань баахан буруу байж болно. Бид юмыг үнэлэхээс биш, сэтгэхгүй байна шүү дээ... гэлээ.

	— Танд нэг л баяртай сайхан явдал тохиолджээ дээ? гэж Софьяг инээмсэглэн асуухад

	— Тэгсээн. Миний бодоход онцын баярт явдал юм! Би өнөө Весовщиковтой шөнөжин ярилцав. Тэр хүнд би урьд нь дургүй байлаа. Тэр хүн нэг л харанхуй бүдүүлэг амьтан шиг санагддаг байлаа. Ер нь ч гарцаагүй тийм л хүн байсан л даа. Юү гэвэл өөрөө ямар ч хөдөлгөөн байхгүй, юм бүхэнд хар муйхраар унтууцан, бүхний дунд өөрийгөө ганц зовлонтой амьтан гэж санаад юм л бол би би гэж хорсон занаж ярьдаг хүн байсан даа... гэж Саша инээвхийлэн бас л хүн бүгдийг баясгалан төгөлдөр харж, — Гэтэл одоо бол тэр хүн дандаа нөхөд гэж ярих болжээ. Тэр ч байтугай тийнхүү нөхөд гэж ярьж буй аялгууг нь анхаарч үзэх хэрэгтэй юм. Энэ үгийг цаанаа л нэг хайртай хэлэх юм. Үүнийг үгээр өгүүлэх гэдэг болшгүй байна! Тэрнээс гадна Весовщиков гайхмаар энгүүн, чин үнэнч сэтгэлтэй болж, гагцхүү ажил хийхийн хүслэн! Одоо л сэхээрч, чадлаа, дутуу дундыгаа мэдэж авсан байна. Хамгийн гол нь тэр хүнд чин зүрхний нөхөд гэдэг сэтгэл суусан байна... гэж ярив.

	Эх түүний яриаг чагнан, Сашагийн хэзээд хатуу чанга харагддаг царай байдал ихэд зөөлөрч баяртай хөөртэй болсныг үзэхэд аятайхан санагдаж байжээ. Гэвч эхийн сэтгэлийн гүнд «Тэгээд Пашаг яах бил ээ?» гэсэн атаархах нэгэн бодол төрж байлаа.

	— Гагцхүү нөхдийн төлөө гэсэн бодол тэр хүнийг бүрэн эзэмдсэн байна. Шоронд байгаа нөхдийг оргуулах ажил зохиох хэрэгтэй байна! Тэр бол туйлын энгүүн бөгөөд амархан ажил мөн гэж надад итгүүлэн ярилаа... гэж Сашаг ярихад Софья сэргэн өндийж

	— Тэр санааг нь та юу гэж бодож байна Саша? гэв.

	Энэхэн үед аягатай цай бариад байсан эхийн гар учиргүй салганаж ирэв. Саша хөмсөг зангидаад мөнөөхөн хөөр хөөрцгөө баахан барьж дуугай сууснаа үнэнээсээ атал баахан бултамтгай өгүүлсэн нь

	— Хэрэв тэр бүх явдал Весовщиковын хэлдгээр үнэхээр болох юм бол бид оролдоод л үзэх хэрэгтэй. Энэ бол бидний үүрэг мөн гэж хэлэхдээ Сашагийн царай улайж, лагхийтэл сууж дуугай болчхов.

	Эх инээвхийлэн «Хөөрхий минь дээ!» гэж бодов. Софья ч мөн инээмсэглэв. Гэтэл Николай бүр Сашагийн нүүр өөд харж аяархан инээлээ. Тэгэхлээр Саша өндийж бас л хүн бүгдийг сүрхий хараад царайгаа цайруулан, нүдээ гялбалзуулж, баахан гомдсон шиг нэлээдгүй хүйтнээр

	— Та нарын яагаад инээж байгааг би ойлгож л байна... Та нар намайг хувийн сонирхлын үүднээс ингэж ярьж байгаа байх гэж бодож байгаа биз дээ... гэв.

	— Саша, яагаад ингэж бодов? гэж Софья их л бааштай асууж, дэргэд нь очиход эх тэгж асуудаг бол илүү дэмий юм, Саша гомдож болно гэж бодоод санаа алдаж хөмсгөө өргөөд Софьяг нэлээдгүй зэмлэнгүй харав.

	— Тэгвэл би больё л доо! Та нар тэгж үзэж байгаа бол би энэ асуудлыг шийдэхэд оролцохгүй гэж Сашаг хэлэхэд

	— Ингэж ярихаа болиорой Саша! гэж Николай их л тайван өгүүлэв.

	Эх ч мөн босож Сашагийн хажууд очиж тонгойгоод толгойг нь аяархан илсэнд цаадах нь эхийн гараас шүүрэн авч царайгаа улсхийлгэн, баахан ичингүйрсэн мэт харав. Тэгэхээр нь хэлэх үгээ олсонгүй дэмий л инээмсэглэн гунигтайяа санаа алдав. Софья Сашагийн хажууд очиж зэрэгцэн суугаад дал мөрөөр нь тэвэрч их л сониучхан янзтай инээвхийлж

	— Та хөгийн хүн юм аа! гэв.

	— Бодвол би баахан дэмий юм...

	— Та яаж ингэж бодож... гэтэл Николай Софьягийн үгийг тас дайран

	— Хэрэв болдог л юм бол нөхдийг оргуулах асуудлыг яах вэ, ийх вэ гэж хэлэлцэх явдалгүй. Харин шоронд байгаа нөхөд маань өөрснөө дуртай байна уу гэдгийг юуны өмнө мэдэх хэрэгтэй юм гэж их л нухацтай ажил хэрэгч байдалтай хэлэв.

	Саша уруу харчхав. Софья тамхи асааж дүүгээ харж чүдэнзнийхээ модыг булан руу хол чулуудав.

	— Пээ, тэд хаанаас дургүй байх вэ дээ! Харин тэгж оргож болно гэж би итгэхгүй байна гэж эх санаа алдав.

	Цөм таг дуугай болов. Шоронгийнхныг оргуулж болох эсэх тухай эд цааш нь ярилцаасай гэж эх хүсэж байв.

	— Би тэр Весовщиковтой уулзах хэрэгтэй байна гэж Софьяг хэлэхэд Саша

	— Хэдийд хаана уулзаж болохыг би танд маргааш мэдэгдье гэв.

	Софья тасалгаа дотуур явж

	— Весовщиков ямар ажил хийх бил ээ? гэхэд

	— Шинэ хэвлэлийн газар үсэг өрөгч болгохоор шийдээд байгаа юм. Одоохондоо ойн манаачийнд байх болно гээд Саша хөмсөг атируулав. Сашагийн царай байдал аанай л өнөө хатуу ширүүн, дуу хоолой нь өнөө л хүйтэн хөндий болж ирэв. Эхийг аяга угааж байхад Николай дэргэд нь очиж

	— Та өнөөдөр эргэлтээр очихдоо Павелд нэг зурвас дамжуулах хэрэгтэй байна. Тэдний саналыг мэдэх хэрэгтэй байгааг та ойлгож байгаа... гэхэд эх

	— Ойлгож байна, ойлгож байна! Би дамжуулна гэв.

	— За би явлаа! гэж Саша цөмтэй нь дуугай гар бариад онцгой чанга тэв тэв алхалсаар гарч одов.

	Софья эхийн мөрөн дээр гараа тавьж, найгалзуулан

	— Та ийм охинтой болбол хайртай байх уу? гэв.

	— Ай даа, тэнгэр минь! Эднийг нэг өдөр ч билээ хамт байхыг харах юм сан! гэж Власова уйлмаар завдав. Николай

	— Ямар ч хүнд жаргалын бага нь амттай байдаг! Гэтэл жаргалын багыг хүсэх хүн гэж байдаггүй юм! Жаргал ихдээд ирэхээрээ үнэгүй болдог учиртай гэж аяархан ярьж байв.

	Софья өнөө төгөлдөр баян хуурын ард сууж ямар нэг гунигтай дуу дарж гарав.

	
XII

	Маргааш өглөө нь хэдэн арван эрэгтэй эмэгтэй хүмүүс больницын хашааны хаалган дээр зогсож, нөхрийнхөө шарилыг хүлээж байв. Тэдний тойронд тагнуулчид сэмхэн эргэлдэж, хэн үг ярилцахыг соргог чагнан, үг ярьсан хүний царай байдал, хэлсэн ярьсан үгийг тогтоон авч байв. Гудамжны нөгөө талд ташаандаа гар буу зүүсэн харгис цагдаагийн газрын бүлэг хүн тэднийг харж байв. Тагнуулчид тийнхүү увайгүй аашлан, цагдаа нар ёжтой гэгч инээмсэглэн сүр хүчээ үзүүлэхэд бэлхэн байхыг хурсан олон бүгд харж аягүй хорсон зэвүүцэж байлаа. Зарим нь зэвүү хорслоо нуун алиа үг ярилцан, зарим нь тийнхүү, үзтэл илэрхий басамжлан буй явдлыг хараагүй хүн болохыг хичээж гунигтайяа газар шагайн зогсож байв. Зарим нь бүр уур хорслоо тэвчиж чадахгүй мөнөөхөн хэл амтай хүмүүсээс айдаг засаг захиргааг илт шоолон инээлдэж байв. Намрын сиймгэр хөх тэнгэр мэлтийж, бөөрөнхий бөөрөнхий бор чулуу дэвсмэл гудамжинд модны шар навчис хийсэн унаж, салхинд туугдан хүмүүсийн хөлийн доор гишгэгдэн авай.

	Власова авгай тэрхүү олны дотор зогсоод таньдаг улсыг ажиглан харж байхдаа, «Та нар даан ч цөөхөн байна даа! Ажилчин хүн бараг алга...» гэж гунигтайяа бодож, байжээ.

	Хашааны хаалга нээгдэж цэцгийн хэлхээ, улаан туузаар чимсэн авсны таг гарч ирэв. Хурсан олон нэгэн зэрэг малгайгаа авахыг үзвэл бөөн тураг бараан шувуу тэдний толгой дээгүүр нисэн одох шиг болов. Улаан нүүртэй, бавгар хар сахалтай, өндөр нуруутай цагдаагийн офицер олны дундуур зүсэн ороход хойноос нь цэргүүд хүнд савхин гутлаар чулуун дээгүүр чанга чанга алхлан, улсыг эрээ цээргүй түлхлэн оров. Өнөө офицер командалж байх мэт сөөнгө дуугаар

	— Наад улаан туузаа тайлж ав! гэв.

	Эрэгтэй эмэгтэй олон хүн тэр офицерыг тойрон авч ам амандаа юм хэлж гар гозгонуулж, нэг нэгийгээ түлхлэн үймэлдэв. Уурлаж цайсан, уруул ам нь шазвалзсан хүн олон, нэг эхнэрийн нүднээс хорсол гомдлын нулимс урсаж байв.

	— Хүчирхийлэл сөнөтүгэй! гэж нэг залуу хүн чанга бархирсан авч олны шуугианд ганцаардан замхрав.

	Эхийн дотор ч мөн хорсол гашуу төрж, хажуудаа зогсож байсан нэг муу хувцастай залууд

	— Нас барсан хүнийг нөхөд нь санаснаараа оршуулж болохгүй болжээ! Энэ ямар ёс вэ! гэв.

	Өших хорсох явдал улам ихдэв. Мөнөөхөн авсны тагийг дээр өргөтөл салхинд улаан тууз нь намирч хүмүүсийн толгой нүүрийг бүрхэн хийсэв. Торгон бөсийн салхинд шир шир хийсэх чимээ тодхон сонстож байв.

	Бас л мөргөлдөөн болох нь гэж эх учиргүй айж

	— Ав гээд байгаа юм бол тэр улаан туузыг тайлаад авчихмаар юм. Буянаараа болог!. Буугаад өгчихмөөр юм, цаашаа! гэж хоёр тийшээ ярьж байв. Гэтэл нэг эрс чанга дуу гарч, олны шуугианыг дарав.

	— Та нарын тамлаж алсан хүнийг эцсийн нь замд үдэхэд саад хийхгүй байхыг бид шаардаж байна!

	Гэтэл бас нэг нарийхан хоолойтой хүн,

	Тулалдаан дунд хохирон унав та нар...

	гэж дуу гаргав. Гэтэл нөгөө цагдаагийн дарга

	— Улаан туузыг авагтун! Аль вэ Яковлев огтлон хая гэх нь сонстов.

	Сэлэм сугалах чимээ гармагц одоо олон бүгд бархиралдах болно гэж бодоод эх нүдээ аньжээ. Гэтэл харин нам гүм болж, хүмүүс зөвхөн хор идсэн чоно адил гиншин ахиралдах дуу сонстон байснаа цөм толгой гудайлган хөдлөхөд гудамж дүүрэн хүний хөлийн чимээ хадав.

	Жагсаалын толгойд мөнөөхөн туузыг огтлон, цэцгийг үнгэж хаясан авсны таг хүмүүсийн толгой дээгүүр хөвөлзөн морьтой цагдаа нар найгалзан ганхав. Эх явган замаар явж байв. Шарилыг олон хүн нягт тойрон хүрээлээд явах тул эс харагдана. Замаас хүн сэмхэн сэмхэн нэмэгдсээр сүүлдээ гудамж дүүрэн хүн болов. Тэдний араас зэвхий саарал хувцастай мөн морьтой цагдаа нар явах бөгөөд гашуудлын цувааны хоёр талаар явган цагдаа нар сэлмийнхээ бариулаас бариад явж байв. Эхийн андахгүй таньдаг мөнөөхөн өлөн нүдтэй тагнуулчид энэ тэр хүнийг ширтэн явах нь үзэгдэнэ.

	 

	Баяртай, нөхөр минь, баяртай...

	 

	гэж хоёр сайхан хоолойтой хүн дуу гаргатал

	— Хэрэггүй! Ноёд оо, дуугай явцгаая! гэж нэг хүн хашхирав.

	Тэр хүний бархирах дуун нэг л догшин сүртэй, нэг л итгэл төгс сонсогдов. Мөнөөхөн гунигтай дуу ч тасарч, хүмүүсийн өвөр хоорондоо үг ярилцах чимээ ч намдаад гагцхүү олон хүн чулуун гудамжаар чанга чанга алхах хөлийн чимээ жигд нижигнэх нь алсын аянгын анхны нижигнээн адил агаарыг донсолгож байв. Хүйтэн салхи урдаас улам хүчтэй үлээж хормой хот, үс гэзэг хийсгэн хотын гудамжны хог тоос бужигнуулаад нүд харахын аргагүй...

	Хар лам ч үгүй, хүний сэтгэлийг шимшрүүлэх гашуудлын дуу шуу ч үгүй, зүгээр хөмсөг атируулсан олон хүний таг дуугай алхлах тэр жагсаал эхийн дотор аймаар сэтгэл төрүүлж байв. Тэр бодол нь салахгүй эргэлдсээр «үнэн шударга ёсны төлөө тэмцэхэд та нар даан ч цөөхөн байна даа...» гэсэн гунигт сэтгэгдэл төрүүлжээ.

	Тийнхүү юм бодон уруу харж явахад Егорыг оршуулах гэж яваа биш ондоо ерийн нэгэн эд юм оршуулах гэж явах шиг санагдан их л эвгүй, их л гашуудалтай байлаа. Эхийн дотор тэрхүү Егорыг үдэж яваа хүмүүсийн санаатай үл нийлэх ондоо нэгэн адармаатай бодол төрж байжээ. Эл учир «Егор ямар тэнгэр бурханд сүслэх биш дээ, эд ч гэсэн цөм нэгэн адил...» гэж бодтол тэр бодлоо цааш нь гүйцэд бодохыг хүссэнгүй., харин ч тэр хүнд дүнсгэр бодлоо цээжин дотроосоо зайлуулахыг хүсэж, «Аяа! Эзэн тэнгэр Есүс Христос минь ээ, би ч гэсэн ингэж...» гэж бодов.

	Хүн тавьдаг газар ирээд олон булшны хоорондуур нарийхан зөргөөр тойрч тойрч намхан цагаан загалмай зайгүй хатгасан нэгэн ил чөлөө газар арайхийн хүрэв. Хүмүүс булшны дэргэд шахцалдан дув дуугай зогсоцгоож байв. Олон булшны дунд амьд хүмүүс тийнхүү догшин сүртэй зогсож байх нь ингэж ингэж ямар нэг аймшигтай явдал болох төлөвтэй байв. Эл учир эхийн дотор пал палхийж, юу л болдог бол гэж хүлээн зогсож байв. Хүн тавьдаг газрын олон тоонолжин ёдор моддын хоорондуур салхи исгэрэн ульж, Егорын авсны таг дээр тогтоосон үнгэгдсэн цэцэг гунигтайяа ганхана.

	Харгис цагдаа нар бүр сонор соргог болж, дарга нараа харж номхон зогсож байв. Булшин дээр нэгэн цайвар царайтай, тас хар хөмсөгтэй, урт үстэй, толгой нүцгэн өндөр залуу хүн гарч иртэл цагдаагийн дарга ч мөн өрсөж

	— Ноёд оо.. гэж сөөнгө дуугарах нь сонстов. Гэтэл нөгөө хар хөмсөгт залуу

	— Нөхөд өө! гэж хангинатал илтгэтэл цагдаагийн дарга

	— Байзнагтун! Энд үг хэлэхийг зөвшөөрөхгүй учрыг мэдэгдье! гэв.

	— Би хэдхэн цөөн үг хэлнэ гэж өнөө залуу хүн их л тайван дуугарч, — Нөхөд өө! Манай багш, найз нөхрийнхөө гэрээсийг бид хэзээ ч марталгүй санаж, манай эх орны хамаг ядуу зүдүү байдал, хорт хүчирхийлэл, дарлалын эх булаг болсон хэмжээгүй эрхт хаант засгийг булшлах булшны нүхийг бид бүгдээрээ насан турш малтахаа түүний булшин дээр тангараглацгаая! гэтэл цагдаагийн дарга

	— Энийг баривчил! гэж хашхирав ч олон бүгд

	— Хаант засаг сөнөтүгэй! гэж эмх замбараагүй бархиралдав.

	Цагдаа нар ч улсыг дайрч түлхлэн илтгэгчийн зүг тэмүүлэв. Бөөн олны дотор хүрээлэгдсэн өнөө залуу гараа дээр өргөж байгаад

	— Эрх чөлөөт ёс мандтугай! гэж хангинатал уриалж байв.

	Эхийг нэг хүн хажуу тийш түлхэж орхив. Ниловна нэгэн ёдрын загалмай түшээд одоо л цохиод авах болов уу хэмээн учиргүй айж нүдээ тас анив. Олон бүгдийн хашхиралдах дуун догшин салхи шуурга адил нижигнэнэ. Хөлийн доор газар дэлхий дайвалзаад айхын хажуугаар бас ширүүн салхи салхилан амьсгаа авахад бэрх байжээ. Цагдаа нар учиргүй сандралдан шүгэлдэж, командлах захирах ширүүн дуу агаарт хадаад эхнэр хүүхнүүд голын хийтэй юм шиг чарлалдах нь сонстов. Хайсны мод хугарах их чимээ гарч, хүнд нүсэр хөлийн чимээ тэв тэвхийх нь дуулдана. Эх айхдаа тийнхүү чимээ чагнан нүдээ аниад их л удаан зогсов. Гэвч тэссэнгүй нүдээ нээж гараа сунгаад хашхиран ухасхийв. Тэрүүхэн тэнд олон булшны дунд нарийхан зөрөг дээр цагдаа нар өнөө урт үстэй залуу хүнийг шавж олон бүгдээс салган цааш чирч байв. Олон бүгд тэдний тал талаас нь дайран байх нь үзэгдэв. Сэлмийн хүйтэн гялгар төмөр хүмүүсийн толгой дээгүүр гялалзан бууж байв. Гэтэл бас таяг мод, хайсны хугархай мод дээр дээр гялалзан харагдана. Зууралдсан олны зэрлэг юм шиг бархиралдан, хуйлралдах их бужигнаан дундаас нэгэн цайвар царайтай залуу хүн цухуйж

	— Нөхөд өө! Юуны төлөө ингэж биеэ сүйтгэнэ вэ? гэж лут бархирав.

	Тэр залуу хүн үгээрээ дийлжээ. Хүмүүс мод шийдмээ хаяцгаан цувралдан тарж эхлэв. Гэвч Ниловна ямар ч учир мэдээгүй атал тэр бөөн олны тийш зүтгэсээр байв. Гэтэл нэг мэдвэл Николай бүрх малгайгаа ар шил рүүгээ дарж өмсөөд ууртаа ухаан алдсан улсыг хажуу тийш түлхлэн хөөж

	— Та нар солиоров уу? Үймэхээ байж үзээч!. гэж зэмлэн загнаж байхыг үзвэл өрөөсөн гар нь цус нөж болсон шиг харагдав. Эх урдаас нь ухасхийн гүйж

	— Николай Иванович, та зайлаач дээ! гэж хашхирав.

	— Та ийшээ хаачих нь вэ? Цаана чинь зодно шүү...

	Гэтэл нэг хүн мөрөн дээрээс нь шүүрэн авахыг үзвэл Софья байв. Софья толгой нүцгэн үс гэзгээ сэгсийлгээд нэг бараг хүүхэд адил залуухан хөвгүүнийг барьж, цаадах нь цус нөж болсон нүүрээ арчин арчин хоолой чичрүүлэн

	— Намайг тавиач дээ, би зүгээр... гэж үглэж байв.

	— Та энэ хүүг аргалж бай. Тэгээд манай руу аваачаарай. Май, энэ алчуураар нүүрийг нь боогоорой! гэж Софья яаран өгүүлж хөвгүүний гарыг эхэд бариулаад цааш гүйхдээ, — Та нар эндээс түргэн холдоорой, баривчилна шүү! гэжээ.

	Өнөө хүн тавьдаг газраас тал тал тийш улс тарж хойноос нь цагдаа нар шинелийнхээ хормойд орооцолдон их л болхи янзтай булш бунхны хоорондуур сэлмээ далайгаад гүйлдэж байх нь харагдана. Өнөө жаахан хөвгүүн тэднийг чоно адил харж байхад эх, нүүрийг нь арчиж

	— Шалавхан явъя хүү минь! гэв. Гэтэл өнөө хүү цусаар нулимж

	— Та надад санаа бүү зов. Би зүв зүгээр. Тэр цагдаа намайг сэлмийнхээ мөрөөр цохисон юм, би харин урдаас нь модоор нэг сайн буулгаад тавьчихсан чинь орь дуу болоод явчихсан шүү! гээд цус нөж болсон нударга зангидан, — Энэ юү ч биш, гайгүй! Бидний ажилчин ард цөмөөрөө босвол та нарыг зодоон нүдээнгүйгээр хэмх дарах вий! гэж занан хашхирав.

	— Хурдал! гэж эх өнөө хөвгүүнийг хөтлөн хүн тавьдаг газрын хашааны явган хаалга тийш түргэн түргэн алхлав. Хашааны цаана цагдаа нар нуугдаж байгаад тэр хоёрыг гараад очихтой зэрэг барьж аваад нүдэх болов уу гэж эх айж явав. Гэтэл хашааны явган хаалгыг сэмхэн нээж намрын шар өнгө орсон хээр тал тийш харвал, хүн амьтан ч үгүй, чимээ анир ч үгүй байхад эхийн санаа сая амрав.

	— Аль вэ би чиний нүүр амыг боогоод өгье гэж эхийн хэлэхэд цаадах нь

	— Миний нүүрийг боох явдалгүй, яагаад гэвэл би ингээд явахаас ичихгүй. Юү гэвэл тэр ч намайг цохисон, би ч тэрийг дэлссэн. Дүндээ л дүн болсон доо! гэв.

	Ниловна тэр хүүгийн нүүрний шархыг даруй боов.Эх тэр хүүгийн цусыг харахдаа өрөвдөж, нойтон бүлээн шарханд нь хүрэхийн төдий айн чичирч байв. Ниловна өнөө хүүг хөтлөн хүн тавьдаг газрын цаад хээр талын дундуур их л яаран гүйсээр байв.

	Гэтэл өнөө хүү нүүрнийхээ боолтыг ярж, муухан мишилзэж

	— Та намайг хааш нь чирээд байна аа? Би өөрөө явж чадна шүү дээ гэжээ.

	Гэвч тэр бага хөвгүүн хөл дээрээ найгалзан, бат чанга гишгэж чадахгүй гар хөл нь салганаж байв. Тэгсэн мөртөө нэн ч турьгүй сулхан дуугаар эхээс юм асууж, хариу ч хүлээлгүйгээр

	— Би бол төмрийн дархан Иван гэдэг хүүхэд. Таныг хэн гэдэг вэ? Егор Ивановичийн дугуйланд бид гурвуулаа суудаг байв. Гурвуулаа гэдэг нь гурван дархан гэсэн үг, тэрнээс биш бид арван нэгэн хүн суудаг байлаа. Бид цөм Егортоо нэн ч хайртай. Би бол хувьдаа Тэнгэрийг сүсэглэдэггүй хүн. Гэвч Егорыг минь энхжиний оронд аваачаасай гэж ерөөж байна гэв...

	Нэгэн гудамжнаас Власова хөлсний морин тэрэг олж Иваныг суулгаад

	— За одоо чи элдвийн юм ярьж болохгүй шүү гэж шивгэнэн хэлэв.

	Гэтэл цаадах нь амныхаа боолтыг тайлах гэж оролдоод чадсангүй гар нь өвдөг дээрээ сулхийн буув. Гэвч ам нь боолттой мөртөө

	— Хайртай хонгорууд аа, та нарын ингэж жанчсаныг би хэзээд мартахгүй!... Харин Егороос өмнө бидэнд оюутан Титович хичээл заадаг байсан юм... Улс төрийн эдийн засгийн ухаан заадаг байлаа. Гэтэл тэр ч баригдсан даа... гэж үглэсээр явав.

	Тэгэхээр нь эх толгойг нь тэвэрч цээжиндээ наалдуултал цаадах нь гэнэт хамаг бие нь сулраад таг дуугай болжээ. Аль нэг булангаас өнөө цагдаа нар гарч ирээд Иваны толгой боолттой явахыг үзээд дор нь барьж аваад алах вий дээ гэж эх ихэд аймсан духаараа ийш тийш сэрдхийн харж явав. Гэтэл морин тэрэгний хөтөч эргэн харж, их л сайхан зантай инээмсэглэн

	— Наадах чинь балгачихсан юм уу? гэжээ.

	— Үгүй, балбуулчихсан юм гэж эх санаа алдав.

	— Танай хүү юү?

	— Тийм ээ, гутал загнадаг юм. Би өөрөө айлд зарц хийдэг...

	— Ай зайлуул ядарч яваа улс байна даа... гэж хөтөч морио гуядаж, — Сая хүн тавьдаг газар зодоон боллоо гэнэ. Нэг улс төрийн хүнийг оршуулсан юм биз дээ... Цаадах нь дээдсийн өөдөөс үзэлцдэгийн нэг юм байх аа! Дээдэстэйгээ тэмцэлдэх гэж нэг юм гараад байна шүү! Тэр оршуулж яваа улс нь ч мөн тиймэрхүү л улс байж таарна. Тэд нь дээдэс л ардыг үгээгүйрүүлж байна, дээдэс сөнөтүгэй гэж хашхиралдсан юм байх аа! Тэгэхээр нь цагдаа нар гүвж дээ! Заримыг үхтэл нь зодсон юм байх. Цагдаа нар ч мөн зодуулсан юм байх гээд их л гутрангуй толгой сэгсрээд этгээд дуугаар, — Аль хэдий нь талийгаач болсон улсыг ч амар тайван байлгахаа больжээ гэж ярьжээ.

	Морин тэрэг чулуун дээгүүр сэгсчүүлэхэд Иваны толгой эхийн цээжийг аяархан мөргөж байв. Өнөө хөтөч жаахан жишүү суугаад

	— Ардууд долгилж газар сайгүй үймэх боллоо! Урьд шөнө манайхны айлуудад цагдаа нар ирж шөнөжин бужигнаж хонолоо. Өглөө нэг төмрийн дархан хүүг бариад явчихлаа. Тэрийг шөнө гол руу сэмхэн аваачиж живүүлж алах юм гэж улс ярилцах юм. Тэр дархан бол уг нь их сайн хүү юм сан... гэж ярихад эх

	— Нэр нь хэн гэдэг юм бол? гэв.

	— Тэр дархны юу? Савел гэдэг юм. Ер нь Евченко гэдэг юм даа. Их залуу мөртөө их юм мэддэг хүн дээ. Гэтэл одоо чинь юмны учир мэдэж болохгүй гэж хориглодог юм гэх шив. Тэр ирж, «За хөтөч та нар хэр аж төрж байна даа?» гэдэг юм сан. Тэгэхэд нь бид «Яах вэ дээ, мал нохойноос л доор амьдарч байна даа» гэдэг байлаа... гэж ярив.

	— За энд бууя!

	Морин тэрэг гэнэт зогсоход Иван сэрж ёолов.

	— Энэ хүүг ч хүргээд ирлээ! Ээ дээ сархад гэдэг сархад юм даа! гэж хөтөч дуугарав.

	Иван бүх биеэр найгалзан хөлөө арайхийн зөөсөөр хашаанд ороод

	— Зүгээр, би ингээд явж чадна гэжээ...

	
XIII

	Власоваг харихад Софья хэдий нь ирчихсэн байв. Эхийг очиход мөн аанай тамхи зуулттай, их л догдлонгуй, уймрангуй угтжээ.

	Өнөө шархадсан хөвгүүнийг диваан дээр хэвтүүлж толгойны нь боолтыг эвлэгхэн тайлах зуур тамхины утаанд өрөөсөн нүдээ аньсхийн

	— Хүүе, Иван Данилович, өнөө хүнийг аваад иржээ. Ниловна та ядрав уу? Их айв уу? За одоо амарч үз. Хүүе Николай, Ниловна авгайд жүнз дарс хийгээд өг! гэж бөөн захирамж болж байв.

	Эх саяын үзсэн харсан явдалд балмагдаад хүнд ихээр амьсгаа авахад нь цээжин дотор нь хатгах шиг болж байжээ.

	— Та надад санаа зовох явдалгүй гэж өгүүлэх боловч харваас бие ихэд алжааж, сэтгэл ихэд чилсэн янзтай авай.

	Нөгөө өрөөнөөс Николай, Иван Данилович хоёр гарч ирэв. Николай өрөөсөн гараа боож, докторын хамаг үс зараа адил сэгсийж сагсайжээ. Доктор өнөө Иваны дэргэд очиж тонгойн хараад

	— Аль вэ ус, ахиухан ус аваад ир. Цэвэрхэн алчуур, хөвөн аваад ир гэв.

	Ниловна гал тогооны өрөө рүү явах гэтэл Николай очиж их л эелдэг сугадан хоолны том тасалгаа тийш хөтлөн явах зуур

	— Танд хэлж байгаа биш, Софьяд хэлж байна. Ай хөөрхий та сэтгэл их чилэв үү? гэж онцгой дотно харж байхад эх тэссэнгүй эхэр татан уйлж

	— Юү гээч болов доо, хонгор минь! Улсыг сэлмээр цавчилж харагдсан шүү! гэхэд Николай нэг жүнз дарс хийж өгөөд

	— Би харсан. Хоёр талын аль аль нь баахан түргэдсэн дээ! Гэвч та бүү санаа зов. Тэд сэлмийн хацраар цохиж байна билээ! Нэг л хүн сүрхий шархтсан, тэр хүнийг нүдэж байхыг би хараад тэр бужигнаан дундаас чирч гаргасан гэж ярив.

	Саруул дулаан гэрт орж, Николайн царайг үзэж, дууг сонссоноос хойш эхийн сэтгэл тайтгарч, Николайг их л талархалтайгаар харж

	— Таныг бас цохисон биз? гэв.

	— Бодвол би болгоомжгүйгээсээ гараа юманд шалбалсан шиг байгаа юм. Та цай уу, гадаа хүйтэн байхад, нимгэн хувцастай явсан байна шүү.

	Эх аягатай цайгаа авах гэтэл гар хуруунд нь цус наалдан хатсан байхыг үзээд өөрийн эрхгүй гараа доош буулгаваас банзал нь мөн нойтон байв. Эх нүдээ бүлтийлгэж, хөмсгөө өргөөд өөрийнхөө гарыг хялайн харж суутал толгой нь эргэж зүрх нь түг түг цохилон, «Манай Паша байсан бол мөн ингэж өртөж болно шүү!» гэж бодов.

	Иван Даниловичийг орж ирэхийг үзвэл хантаазтай, цамцныхаа ханцуйг шамлажээ. За яаж вэ гэсэн янзтай Николайг дуугай харахад доктор

	— Нүүр нь жаахан шархдаж дагз нь бага зэрэг ярагдсан байна. Харин ч сүрхий чийрэг залуу юм! Гэвч цус их алджээ. Больницод хэвтүүлнэ байгаа? гэв.

	— Яах юм? Эндээ хэвтэг гэж Николайг хэлэхэд

	— Өнөө маргаашдаа болно. Ер нь эмнэлэгт хэвтвэл надад амар. Дандаа нааш гүйж байх зав надад гарахгүй. Оршуулах газар болсон явдлын тухай Николай чи ухуулах хуудас бичнэ биз дээ?

	— Бичилгүй дээ!

	Эх босож гал тогооны өрөө рүү орох гэтэл Николай сандарч

	— Та тийш орж яах нь вэ? Софья ганцаараа дөнгөнө... гэсэнд эх хачин жигтэй инээвхийлэн

	— Гарынхаа цусыг угаая гэв.

	Ниловна өрөөндөө орж хувцсаа сольж өмсөөд эд яасан тайван амар улс вэ, тэр аймшигт явдлыг ямар амархан мартдаг юм бэ? гэж бодов. Ингэж бодтол толгой сэргэж, өнөө айх гайхах нь ч гайгүй болжээ. Иваны хэвтэж буй өрөөнд орвол Софья дээрээс нь тонгойж

	— Тэр дэмий, нөхөр! гэж ярьж байв.

	— Би та нарт тээр болно шүү дээ! гэж хөвгүүн цааргална.

	— Та дуугай бол, дуугүй, юм ярихгүй байвал танд тустай болно...

	Эх Софьягийн араас очиж мөрөн дээр нь гараа тавиад өнөө шархтай залуугийн цонхигор нүүрийг ширтэн инээвхийлж байгаад тэр хархүү зөөврийн морин тэрэгний хөтчийн дэргэд дэмийрч, осол болгоомжгүй үг ярьж хэрхэн айлгасныг ярив. Гэтэл өнөө хархүү чагнаад байж ядан харж уруулаа тамшаалаад, нэлээдгүй ичингүйрэн буй бололтой.

	— Пээ... би мөн тэнэг амьтан... гэж дуугарав.

	— За бид хоёр явъя даа, чи амар гэж Софья хэлээд хөнжлийг засаж өгөв.

	Тэд хоолны өрөөнд орж өдрийн болсон явдлыг их л удаан ярилцан суув. Тэд саяын болсон явдлыг аль хэдийний юм шиг үзэж, ирээдүйгээ итгэл төгс харж, маргаашийнхаа хийх ажлын арга барилыг шүүмжлэн хэлэлцэж байв. Тэдний царай байдал хэдий алжаасан янзтай авч санаа сэтгэл сэргэлэн, ажил төрлийнхөө талаар үг ярилцахдаа өөрсдөдөө сэтгэл дундуур байгаагаа ч эс нуух ажгуу. Доктор сандал дээрээ өндөлзөн, хангинасан нарийхан дуу хоолойгоо өтгөн бүдүүн болгон

	— Ухуулга, ухуулга! Одоо цагт ухуулах явдал муу байна, ажилчин залуусын зөв! Ухуулан таниулах ажлыг улам өргөн явуулах хэрэгтэй байна. Ажилчдынх зөв гэж би хэлж байна шүү гэнэ. Гэтэл Николай хөмсөг зангидан царай барайлгаж

	— Унших бичиг зохиол ховор байна гэж газар болгоноос гомдол ирэх боллоо. Гэтэл бид нэг сайн хэвлэх үйлдвэртэй болж хараахан чадахгүй л байдаг. Людмила ганцаараа арай чамай нэг юм хөдөлж л байна, хөөрхий! Түүнд нэг туслах хүн олж өгөхгүй бол бие нь муудах нь ... гэв.

	— Весовщиков яагаа вэ? гэж Софьяг асуухад

	— Тэр хүн одоогоор хотод байж болохгүй. Шинэ хэвлэлтэй болмогц тэр ажилд орно. Түүнд бас нэг хүн дутаад байна...

	— Би дөнгөхгүй юм болов уу? гэж эх сэмхэн асуув.

	Тэд гурвуул нэгэн зэрэг эхийг харж агшин зуур дуугай болов.

	— Энэ чинь харин сайхан санаа байна! гэж Софьяг яаран өгүүлэхэд Николай

	— Тэр тусгүй! Ниловна, танд тэр ажил ахадна. Хоёрдугаарт, та хотын гадна суух болно, Павелтай уулзаж байж чадахгүй болно... Ер нь ... гэтэл эх санаа алдаж

	— Павелтай уулзахгүй байсан ч яах вэ! Ер тэр уулзалт гэдэг чинь сэтгэлийн зовлон юм! Үг ярьж болохгүй, хүүгийнхээ өмнө нэг мангуу юм шиг амьтан зогсож байхаас өөр юмгүй! Энэ ямар илүү үг хэлэх нь вэ гэж хүн ам руу хараад байхыг нь яана! гэв.

	Власова авгай сүүлийн хэдэн өдрийн хэрэг явдалд үнэндээ баахан ядраад хотын гадна, тэр хэрэг явдлаас жаахан хол хөндий сууж болох боломжийн тухай яриа үүсэхэд тийнхүү их л соргог шүүрэн авчээ. Гэтэл Николай уул яриаг булзааруулан, өнөө докторт хандан

	— Иван чи юун бодол болов? гэв.

	Ширээн дээр бүр тонгойгоод сууж байсан хүн өндийж

	— Бид даан ч цөөдөөд байна гэж бодож сууна. Эрчимтэй ажиллах хэрэгтэй байна... Бас Павел, Андрей хоёрыг ятгаж оргуулах хэрэгтэй байна. Тэр хоёр тэнд ямар ч ажилгүй зүгээр сууж байна гэдэг бол үнэндээ даан ч хайран байна шүү... гэж их л гунигтай ярив.

	Николай хөмсөг атируулан, эргэлзэх мэт толгой сэгсрэн эхийг сэмхэн харав. Эхийн нь нүүрэн дээр хүүгийн нь тухай үг ярилцах эвгүй байгаа ажээ гэж Ниловна бодоод өрөөндөө оров.

	Түүний санал хүслийг тоосонгүй гэж эх дотроо бага зэрэг гомджээ. Өрөөндөө ороод орон дээр нүдээ харан хэвтэхдээ, цаадуулынхаа тийнхүү аяархан шивгэнэн ярилцаж байхыг дуулахад бүр ч сэтгэл түгших ажгуу.

	Тэр өдөр нэг л учир начир нь ойлгогдохгүй, муу ёрын учир битүүлэг явдлаар дүүрэн өдөр байв. Гэвч тэр тухай бодох гэдэг хүнд бэрх байжээ. Эл учир эх тэр өдөр төрсөн элдэв гунигт сэтгэгдлээ биеэсээ зайлуулан, гагцхүү Павелын тухай бодов. Хүүгээ шоронгоос гараад өөрийн эрхээр яваасай гэж хүснэ. Гэтэл тийнхүү гадуур эрх чөлөөтэй явах гэдэг осолтой юм шиг санагдана. Юү гэвэл гадуур байдал бүхэн хурцдаад эрс тэс мөргөлдөөн тэмцэл гарах явдал дуун дээр болоод байв. Хүмүүс юмыг дуугай тэвчин суухгүй ямар нэг явдал гарахыг хүлээн хардаг болжээ. Мөн уурсах эгдүүцэх явдал үзтэл их болж, эрс хатуу үгс дуулдах нь олонтой. Ер газар сайгүй хүний сэтгэлийг хөөргөх салхин үлээж авай... Ухуулах хуудас тарах бүрий зээлийн газар, мухлаг бүхээг дотор айлын зарц нар, гар урчууд мөнөөхөн хуудсыг уншин шуугилддаг байв. Хотын дотор хүн баривчлагдах бүрий хүмүүс гайхан шаагьж, заримдаа яагаад баривчлагдсан шалтгааныг мэдэх гэж санаандгүй шүүмжлэн ярилцаж байх нь үзэгдэнэ. Власова авгай урьд самуун, социалист, улс төрийн бодлого гэх мэтийн үг дуулахдаа айн ширвээддэг байлаа. Гэтэл одоо тэр үгс жирийн хүний амнаас салахгүй болжээ. Тэр үгсийг ярилцахдаа доогтой хэлэлцэх нь үзэгдэвч тэрний цаана нь юмыг сонирхон буй байдал үзтэл илэрдэг авай... Уурсан байвч цаанаа эмээнэ, бодол болон суувч цаанаа горилон заналхийлнэ. Ер нэгэнт тогтсон хар бараан аж амьдралын дээгүүр уймрах долгион хэдий алгуур авч өргөн ихээр долгилон, умартагдсан санаа бодол сэрж, өдөр тутмын утга агуулгыг ердийн тайван харж суудаг явдал аяндаа гуйвалзан ирж байлаа. Власова авгай бол аж амьдралын гунигт царайг тэднээс илүү мэдэх тул тэр бүхнийг бусдаас тод томруун харж чаддаг билээ. Аж амьдралын тэрхүү гунигт царайд бас санаашрал эгдүүцлийн атираа илэрч байхад эх нэгэн үе баярлан, нэгэн үе эмээдэг авай. Баярладгийн учир нь гэвэл тэр бүх хэрэг явдал бол хүүгийн нь үүсгэн буй ажил мөн гэж үзнэ. Эмээдгийн учир нь гэвэл, Павел орон шоронгоос гарч ирээд хүн бүхний манлайд хамгийн аюултай осолтой газар явж байгаад хөнөөгдөх болов уу гэж бодно.

	Заримдаа хүүгийн нь дүр зураг түүний нүдний өмнө үлгэрийн баатар адил харагдах бөгөөд хүү нь эхийн мэдэх хамаг шударга, зоригтой үгсийг биедээ шингээж, эхийн сэтгэлд аятайхан санагддаг бүх улсаар биеэ хүрээлүүлэн, эхийн мэдэх бүхий л баатарлаг, гэрэлт бүхнийг биедээ агуулсан мэт санагдах нь бий. Тийм үед эхийн сэтгэл уяран бардах санаа төрж, хүүгээ сэмхэн бахдан сайшааж суухдаа, «Юм бүхэн сайн сайхан болно» гэж горьдол дүүрэн боддог билээ.

	Тийнхүү хүүгээ, үрээ хайрлах эх хүний хайр энэрэл бадран дүрэлзэж, зүрхийг нь бараг өвдтөл базлан байх авч сүүлдээ мөнөөхөн эхийн хайр хүний өсөж өндийхөд харин садаа болж өнөө агуу ихийг сэтгэхийн оронд харин ч сэтгэл гунин түгшиж, «Ай даа тэгж яваад сөнөх вий... балрах вий» гэсэн гунигт бодол үл мэдэг орж ирдэг байлаа.

	
XIV

	Власова үдийн алдад шоронгийн захиргааны өрөөнд Павелтайгаа уулзаад сууж байв. Хүүгийнхээ үс сахал ургасан нүүр царайг нулимс гүйлгэнэсэн нүдээр харж суухдаа гартаа чанга гэгч атгасан мөнөөхөн зурвас бичгээ яасхийгээд атгуулдаг билээ гэж ая зүйг харж байжээ.

	— Миний бие сайн, манай нөхөд цөм сайн! Харин та хэр байна? гэж Павел намуухан асууж байв.

	— Миний бие зүгээр. Харин Егор Иванович нас барчихсан шүү дээ гэж эх санаандгүй ярьтал Павел

	— Тийм үү? гэж дуу алдан уруу харав.

	— Егорыг оршуулахад хүмүүс цагдаа нартай зодоон хийж, нэг хүн баривчлагдсан гэж цагаан сэтгэлийн үүднээс санаандгүй ярьтал өнөө шоронгийн даргын туслах нимгэхэн уруулаа аягүй зэвүүтэй тамшаалж сандал дээрээс ухасхийн босож

	— Ийм юм ярих хориотой гэдгийг даан ч ойлгомоор юм! Улс төрийн бодлого ярих хориотой шүү дээ! гэжээ.

	Эх мөн босож учир мэдэхгүй хүн адил их л гэмшсэн янзтай

	— Би улс төр яриагүй, зодоон болсон гэж ярьж байна. Тэд хоорондоо зодолдсон гэдэг бол үнэн юм шүү дээ. Тэр ч байтугай нэг хүний толгойг хага цохичихсон юм даа... гэтэл цаадах нь

	— Ялгаагүй! Би таныг дуугай бол гэж байна! Танд хамаагүй, ер нь танай гэр оронд холбогдолгүй юм бүү ярь! гэв.

	Өнөө цагдаагийн түшмэл баахан будилж орооцолдсоноо мэдээд ширээнээ сууж, бичиг сачгаа янзлах зуур их л алжаангуй, гунигтайгаар

	— Би хариуцна... гэж ярих хооронд нь эх ийш тийш харж байгаад өнөө зурвасаа Павелд хурдан атгуулж, санаа амарсан янзтай сүүрс алдав. Цагдаагийн түшмэл

	— Юу ярихыгаа ч мэдэхгүй юм... гэж дуугарахад Павел мушилзаж

	— Би ч мөн мэдэхгүй... гэтэл

	— Тийм юм бол уулзах хэрэг юү байна? Ярих хэлэх юмгүй байтлаа ирчхээд түвэг удаад... гэж ярьж байв. 

	Эх дуугай сууснаа

	— Мөд хэрэг таслах нь уу? гэв.

	— Саявтар прокурор нь ирсэн, удахгүй л гэсэн шүү дээ...

	Тэд хэн хэндээ хэрэг багатай дэмий шахуу үг ярилцан байв. Павел эхийгээ нэн ч ялгуун, энхрий харж байв. Павелын царай байдлыг үзвэл ондоо болсон юмгүй, аанай л нэг хэвийн тайван байх агаад сахал үс нь ургаж баахан овор суужээ. Мөн гарын нь царвуу их л цонхигор цагаан харагдана. Власова хүүгийн дотрыг онгойлгох сон, Николайн тухай ярих юм сан гэж бодоод өнөө л ямар ч сонирхолгүй дэмий шахуу үг ярьж суусан аялгуугаараа

	— Аминдайтай чинь уулзсан... гэж ярихад Павел юун хүн билээ гэсэн шиг эхийнхээ нүүр өөд ширтэв. Яагаа вэ дээ цоохор Весовщиков гэж битүү таниулах гэхдээ эх хуруугаар хацар руугаа хатгалан

	— Тэр хүү яах вэ, амьд мэнд сайн л явна. Мөд удахгүй ажилд орох байх гэсэнд Павел учрыг ойлгож толгой дохиод нэн ч хөгжилтэй инээмсэглэн

	— Тэгвэл их сайн байна! гэв.

	Хүүгээ ингэж баярлаж байхад эхийн сэтгэл уяран, өөрийгөө тоож

	— Ямар вэ дээ! гэж санаа дүүрэн өгүүлэв.

	Эхийгээ явахад Павел гарыг нь чанга атгаж

	— Ээж ээ, их баярлалаа! гэв.

	Хүүтэйгээ уулзсандаа их л баяртай хөөртэй байвч олигтой сайхан үг ч ярьж чадсангүй дэмий л гарыг нь чанга барьж салав.

	Гэртээ харьтал Саша ирсэн байв. Тэр бүсгүй Ниловнаг хүүтэйгээ уулзах өдөр бүрий заавал Николайнд ирдэг билээ. Гэвч Власова Павелын талаар өөрөө л ярихгүй бол Саша асууна гэж ер үгүй. Харин Ниловнаг яривал нэн дуртай чагнаж царайг нь ширтэн суудаг билээ. Гэтэл энэ удаа

	— За Павел ямаршуу байна? гэж нэлээдгүй дэгдгэнэж байжээ.

	— Зүгээр сайн байна.

	— Өнөө зурвас бичгээ дамжуулж чадав уу?

	— Чадалгүй яах вэ! Эвтэйхэн атгуулж орхисон шүү...

	— Тэгээд уншиж үзэв үү?

	— Хаана? Тэнд уншиж болдог юм уу?

	— Нээрэн тийм дээ. Бас нэг долоо хоног хүлээе дээ. Павел шоронгоос оргохыг зөвшөөрөх болов уу? Та юү гэж бодно? гэхдээ Саша хөмсгөө зангидаад эхийн өөдөөс яг ширтэж байв.

	— Мэдэхгүй л дээ. Ер нь тийм аюул осолгүй юм бол хаанаас дургүйцэх юм бэ?

	Саша толгой хаялан

	— Та мэдэх үү, энэ өвчтэй хүүд ямар хоол өгдөг юм бол? Жаахан юм идье гээд байна гэж тоомжиргүй өгүүлэв.

	Юу ч идүүлсэн хамаагүй, аль вэ, би хоол хийж өгье... гээд эхийг гал тогооны өрөө рүү явахад Саша мөн хойноос нь дагаж

	— Би хийлцэх үү? гэв.

	— Та яах нь вэ? Баярлалаа! гэж эх пийшингийн ёроолоос сав авав. Гэтэл өнөө бүсгүй,

	— Байзнаарай, би нэг юм... гэж царайгаа цайлбалзуулан, нүдээ гунигтайяа бүлтийлгэж, уруулаа өмөлзүүлэн

	— Би танаас нэг юм гуйх гэсэн юм! Павел шоронгоос оргож гарахыг зөвшөөрөхгүй, би яг мэдэж байна. Тэгэхлээр та түүнийг ятгаж үзээч! Павелын хэрэг их болоод байна, энд ажил чухал болоод байна гэж та ярьж үзээрэй. Цаадхын чинь бие нь муудчих вий дээ гэж зовоод байх боллоо. Гэтэл хэрэг таслах өдрийг одоогоор товлоо ч үгүй байгаа хэрэг шүү дээ... гэж их л мэгдэн ярив.

	Ийм үг ярихад түүнд бэрх байгаа бололтой, дуу хоолой нь зангирч байх нь үзэгдэнэ. Тэгж ярихдаа биеэ цэх болгоод хажуу тийшээ харан байв. Бас зовхио нэн ч зүдрэлтэйеэ буулган, уруулаа хазалж, хуруугаа нужигнатал гараа чанга гэгч атгаад байв.

	Тэр бүсгүйн тийнхүү сэтгэл догдлон байхад эх уг учрыг ойлгоод дотроо баярлавч мөн гуниглан

	— Миний хайртай хонгор минь, цаадах чинь өөрөө л юү гэж бодно түүгээрээ болдог хүн, бусад хэний ч үгэнд орохгүй! гэв.

	Тэд хоёул бие биеэ түшээд хэсэг дуугай болов. Гэтэл Саша хоёр мөрөн дээрээсээ эхийн гарыг аяархан буулгаж

	— Таны хэлдэг зөв! Би л дэмий юм ярьчихлаа... гээд гэв гэнэт царайгаа төв болгоод, — Өнөө өвчтэй хүүдээ хоол өгье дөө гэв.

	Саша Иваны хажууд сандайлан сууж, туйлын халамжтай, эелдгээр

	— Таны толгой их өвдөж байна уу? гэв.

	— Гайгүй дээ, ерөнхийдөө л их дүйрээд байна. Бас тэнхээ сул гэхдээ Иван санаа зовж хөнжлөө татаж, хурц гэрэл өөд харсан шиг нүдээ онийлгоод байв. Энэ хөвгүүн миний дэргэд хоолоо идэж чадахгүй хүн байна гэж Саша мэдээд босож явав.

	Гэтэл Иван босож орон дээрээ суугаад хойноос нь харж нүд ирмэн

	— Сайхан хүүхэн байна! гэв.

	Иван бол алиа тунгалаг нүдтэй, ирийсэн бөх шүдтэй, дуу хоолой нь тогтоогүй ийм нэгэн байв. Эх юм бодож

	— Чи хэдтэй вэ? гэв.

	— Би арван долоотой!

	— Эцэг эх чинь хаана байдаг вэ?

	— Хөдөө байдаг, би арван настай гэрээс гарсан юм. Сургууль дүүргээд л наашаа ирсэн! Нөхөр таныг хэн гэдэг вэ?

	Эхийг хэзээд нөхөр гэх бүрий Власова авгайн инээд хүрч сэтгэл уярдаг авай. Энэ удаа ч инээмсэглэн

	— Миний нэрийг мэдэж яах нь вэ? гэв.

	Хөвгүүн ичингүйрч дуугай болсноо

	— Үгүй, бидэнтэй хамт ном зохиол уншдаг манай дугуйлангийн нэг оюутан байдаг. Тэр ажилчин Павел Власовын эхийн тухай ярьсан юм. Та Майн нэгний жагсаал болохыг мэдсэн үү? гэв.

	Эх толгой дохиж, энэ юү ярих нь вэ гэж чих тавив.

	— Тэр Павел гэдэг манай намын тугийг анх удаа ил өргөсөн хүн юм гэж хөвгүүн бахархан ярихад эхийн дотор мөн бахдах сэтгэл бадрав.

	— Тэгэхэд би тэр жагсаалд яваагүй юм. Бид эндээ мөн жагсах гэж байтал бүтээгүй, тасалдчихсан юм! Бид тэгэхэд даан ч цөөхөн хэдхэн хүн байлаа. Та харин хойтон жилийн жагсаалыг хараарай даа! гэж ирээдүйд болох үйл явдлыг урьдаас угтан баярлаж сэтгэл догдлохдоо шүлсэндээ цацаж халбагаараа цохиж байгаад, — Тэр Власова гэдэг бол эх хүн юм. Тэр явдлын дараа мөн намд орсон гэнэ. Тэр гайхалтай хүн юм гэж улс ярилцдаг! гэв.

	Тэр жаал хүүгийн тийнхүү гайхан магтахыг дуулахад ихэд сайхан санагдан эх малийтал инээмсэглэн байжээ. Тийм үг сонсоход хэдий аятайхан авч бас ч эвгүй. «Тэр Власова гэдэг чинь би байна!» гэж хэлмээр санагдтал эх биеэ барьж, харин ч өөрийгөө шоолон, «Ай муу зөнөг толгой!» гэж бодов. Гэвч эхийн сэтгэл гэнэт догдлон, хөвгүүний дээрээс тонгойж

	— Ид, ид, хүү минь! Тэр сайхан үйл хэргийн төлөө түргэн эдгэрч үз! гэлээ.

	Гэтэл хаалга нээгдэн намрын хүйтэн чийг сэнгэнэн, Софья орж ирэхийг үзвэл хацар нь улайж, их л зугаатай харагдана.

	— Баян бэрийн хойноос харчуул дагаад салдаггүй шиг заншлан тагнагчид намайг дагаад салахаа байлаа. Эндээс ондоо тийш зайлахаас биш... Ваня бие чинь сайн болж байна уу? Ниловна, Павел юү гэж байна? Хүүе, Саша ирээд байгаа юм уу? гэж Софья тамхи асаагаад эх, өнөө хөвгүүн хоёрыг борхон нүдээрээ энхрийлэн харав. Эх дотроо инээмсэглэж

	«Би ч бас шилдэг сайн улсын тоонд орж яваа юм байна! гэж боджээ.

	Чингээд Иван хүүгийн дээрээс дахин тонгойж

	— Хүү минь, түргэн эдгээрэй! гээд хоолны их өрөөнд орвол тэнд Софья

	— Өнөө хүүхэн маань бас гурван зуун ширхэг товхимол бэлэн болгочихжээ. Тэгж их ажиллаад биеэ алах нь ! Ёстой баатарлаг хэрэг шүү! Тийм улсын дунд байж, тийм улсын нөхөр хань болж хамт ажиллаж явах гэдэг их аз жаргал юм, Саша! гэж ярьж байв.

	— Тийм шүү! гэж Саша аяархан дуугарна.

	Софья үдэш цай ууж суугаад эхэд

	— Ниловна, та бас л хөдөө тосгон явах хэрэгтэй байна санж гэжээ.

	— Явъя л даа, хэзээ?

	— Гурав хоногийн дараа явж чадах уу?

	— Тэгье...

	Гэтэл Николай,

	— Та тэгэхлээр шуудангийн морин тэрэг хөлслөөд Никольск хошуу дайрч ондоо замаар явна биз дээ гэж зөвлөн өгүүлж дуугай болон хөмсөг атируулжээ. Тийнхүү хөмсөг атируулан суух нь хэзээд тайван байдаг Николайн нүүр царайг жигтэй ондоо, аягүй харагдуулжээ.

	— Никольскоор явахад хол, мөн морин тэрэг хөлслөх гэдэг их үнэтэй шүү дээ... гэж эхийн дуугарахад Николай

	— Уг нь энэ удаагийн явалт бол дэмий хэрэггүй зүйл гэж би цааргалаад байгаа юм. Хөдөө их үймээнтэй, улс амьтныг баривчилж байгаа гэсэн. Нэг багш баригдсан юм байна. Их л сонор сэрэмжтэй явах хэрэгтэй болж байгаа юм. Тэгэхлээр цагийн байдал жаахан харзнаж... гэтэл Софья,

	— Үгүй, ном зохиолын зүйл тараах ажлаа таслахгүй л байвал бидэнд чухал байна. Та хөдөө явахаас айж байна уу? гэж гэнэт асуужээ.

	Энэ үгийг дуулаад эх баахан гомдов.

	— Хэзээ би айж байлаа даа? Би энэ хэрэгт анх удаа явахдаа ч айгаагүй, гэтэл та... гэж үгээ гүйцэд хэлэлгүй уруу харчхав. Ер нь та нэг тийм ийм ажилд яваад ирвэл айх болов уу? Танд ямар бол? энэ тэр гэж асуух бүрий тэд нэг нэгтэйгээ харилцахаас арай л ондоо үзэж, өөрсдөөсөө хөндийрүүлж байх шиг санагддаг байжээ. — Айх уу, барих уу гэж та надаас дэмий юм асуух юм. Та нар бол бие биеэсээ тэгж асуудаггүй шүү дээ гэж эх санаа алдав.

	Николай нүднийхээ шилийг авснаа дахин хийж эгч хүүхнээ ширтэн харав. Тэд санаа зовсон мэт дув дуугай болцгооход Власова авгайн сэтгэл түгшиж гэмшсэн мэт босож тэдэнд нэг үг хэлэх гэтэл Софья эхийн гараас барьж

	— Намайг уучлаарай! Би дахиад тийм үг хэлэхгүй! гэж гуйв.

	Тэгж хэлэхэд нь эх инээж, нэг хэдэн минутын дараа тэд гурвуулаа хөдөө хэзээ, хэрхэн явах тухай их л санаа тавин, найртай сайхан ярилцаж билээ.

	
XV

	Өглөө үүрээр Власова шуудангийн морин тэргэнд сууж, намрын хур бороонд идэгдсэн замаар сэгсчүүлэн явав. Чийгтэй салхи үлээж шавар шавхай үсчинэ. Улаач суудал дээрээ жишүүхэн суугаад

	— Би тэрүүнд, өөрөөр хэлбэл ахдаа за яах вэ, хуваая л даа гэсэн юм. Тэгээд ч хуваалаа... гэж бодол болон, гуншаа дуугаар ярьж явав.

	Гэтэл гэнэт хос морьдын буруу талын морийг гуядаж, — Чүү! Муу адасга битгий эрхлээд бай! гэж ууртай бархирав.

	Тарианы нүцгэн талд намрын тарган хэрээ тоодог тоодог алхална. Салхи исгэрэн алгадахад хэрээнүүд хажуу бөөрөөрөө тогтон ядан, салхи өд сөдийг нь хийсгэн найгуулж байхад нэгэн газраас арга буюу яаралгүй нисэн нөгөө газар очин сууж байв.

	— Тэгсэн чинь миний хүртэх хувийг дутаажээ. Харсан чинь яах ч арга байдаггүй! гэж улаач ярина.

	Гэвч улаачийн яриаг эх зүүд нойрон дундаа чагнаж явсан мэт хагас дутуу чагнан явав. Сүүлийн хэдэн жилийн дотор үзсэн харсан хэд хэдэн том явдал сэтгэлд нь бууна. Тэрхүү үйл явдлыг нэхэн санахад хаана л бол өөрийн биеэр завсардан оролцсон явдал санагдах ажгуу. Урьд бол тиймэрхүү хэрэг явдлыг хэн, юуны тулд хийдгийг ч бүү мэд тийм амьдрал явдал холуур өнгөрдөг байжээ. Одоо бол тиймэрхүү олон хэрэг явдал эхийн нүдэн дээр, түүний хүчин туслалцаатайгаар болдог болжээ. Энэ нь биедээ итгэмээргүй ч юм шиг балар будилаантай юм санагдуулавч бас биеэ тоох, учрыг олохгүй гайхах, үл мэдэг гуних бодол төрүүлнэ...

	Орчин тойрны юм бүхэн алгуурхан дайвалзаж, тэнгэрт бор бор үүл хойно хойноосоо хөөцөлдөн нүүж байв. Замын хоёр талаар нойтон модод жирэлзэн өнгөрч, нүцгэн орой нь найгалзана. Эргэн тойрон их хээр тал үргэлжлэн, гүвээ толгод харагдан харагдан өнгөрч байжээ.

	Улаачийн гуншаа дуун, морин тэрэгний жижигхэн хонх, салхин исгэрэн сүрчигнэх чимээ нийлээд мурилзан урсах горхины шуугиан шиг хээр талын дээгүүр нэгэн жигд дуу болон урсаж байв.

	— Баян хүнд энхжиний орон ч багаддаг хойно доо! Тэр маань дарга нартай талтай болоод намайгаа хавчиж эхэллээ шүү... гэж улаач яриа дэлгэж гарав.

	Өртөөн дээр ирээд улаач морь тэргээ буулгаж

	— Та таван зоос өгчихмөөр юм, би нэг балга тагш юм олж балгамаар байна! гэж их л горьдлого муутай гуйв.

	Эх тавтын зэс зоос гаргаж өгсөнд алган дээрээ шидэж дэнслэн үзээд өнөө л аялгуугаараа, — Гурваар нь архи авч балгая, хоёроор нь талх авч иднэ дээ... гэжээ.

	Эх үд өнгөрсөн хойно Никольск хэмээх том сууринд их л ядарч, даарч хүрэв. Өртөөн дээр явган очиж, тэнд цай захиад хүнд том чемоданаа лангуун доогуур тавиад цонхны дэргэд суув. Цонхоор өвс ногоо нь шарласан бага шиг чөлөө, бас хошууны тамгын хотгор дээвэртэй бараан саарал байшин харагдана. Тамгын газрын үүдний довжоон дээр дан цамцтай, урт сахалтай халзан хүн суугаад гаанс тамхи татаж байв. Түүгээр нэг гахай хүр хүрхийн гүйж, том чихээ аягүй далбалзуулан газар малтаж толгойгоо данхалзуулж байв.

	Тэнгэрт бөөн бөөн хар үүл давхарлан нүүнэ. Хүн амьтан цөм нуугдаж алга болсон мэт огт анир чимээгүй их л уйтгартай ажгуу.

	Гэтэл гэнэт нэгэн зээрд морьтой бага дарга давхин ирж тамгын байшингийн үүдэнд морины амыг татаж, ташуур далайж байгаад өнөө халзан эрийг загнаж байх нь үзэгдэв. Түүний бархирах дуу цонхны шил доргиулавч хэлсэн үг нь эс дуулдана. Өнөө халзан хүн босож, алс тийш зааж байхад бага дарга мориноос үсрэн бууж, гуйвалзан, морио өнөө хүнд бариулаад шатны хайснаас барьж довжоо өөд арайхийн гарч дотогш оров.

	Бас л нам жим болов. Өнөө хүний морь зөөлөн газар цавчлан байв. Гэтэл дугариг царайтай, усгал зөөлөн нүдтэй, богинохон шар гэзэгтэй годгор охин орж ирэв. Тэр охин уруулаа хазлан ирмэг нь хорчийсон том тавиур дээр баахан аяга таваг овоолон өргөж байн байн толгой дохин мэхийн ёсолсоор ирэв. Сэргэлэн охин, сайн уу? гэж эх их л эелдэг мэндлэв.

	— Сайн, сайн уу!

	Өнөө охин ширээнээ таваг, аяга, гүц тэргүүтнийг өрж гэнэт цовоо дуугаар

	Нэг дээрэмчин бариад одоо авчирч явна! гэжээ.

	— Юун дээрэмчин?

	— Мэдэхгүй.

	— Тэр чинь ямар хэрэг хийчихсэн юм бэ?

	— Би мэдэхгүй, барилаа гэж л сая л дууллаа. Тамгын манаач хүрээний цагдаагийн түшмэлийн хойноос явлаа.

	Эх цонхоор харав. Мөнөөхөн бяцхан чөлөөнд тариачид цуглаж байлаа. Зарим нь яаралгүй хээвнэг алхах агаад зарим нь явуут оготор дээлийн энгэрийг товчлон яаран гүйнэ. Тэд цөм тамгын байшингийн үүдэнд ирээд зүүн тийшээ харцгаана.

	Өнөө охин ч гудамж тийш харснаа хаалга чанга хаяж гарч одов. Эх цочиж, чемоданаа тавиур доогуур бүр цаана хийж, алчуураа нөмрөн үүдэн тийш явж байхдаа яагаад ч юм гэнэт учиргүй яаран гүйж гарах гэснээ биеэ барив.

	Гадаа гарваас хүйтэн жавар нүүр нүдгүй алгадан, амьсгаа авхуулахгүй шахам байр. Эхийн хоёр хөл гэнэт хөшиж хоцров. Мөнөөхөн бяцхан чөлөөнд Рыбин хоёр гараа ардаа хүлүүлчихсэн алхаж байна. Хажууд нь хөдөөгийн хоёр цагдаа мод тулаад явж байв. Тамгын үүдэнд олон хүн цуглаад дув дуугай тэднийг хүлээн зогсоно.

	Власова нэгэн үе балмагдаад дэмий л Рыбиныг нүд салгалгүй ширтэж байв. Рыбин явуут юм хэлж, түүний дуу хоолой сонстовч хэлсэн үг нь огтхон сэтгэлд буухгүй байжээ.

	Эх сая сэхээ орж харвал нэг бавгар цайвар сахалтай тариачин эр довжооны дэргэд зогсоод цэнхэр нүд гарган өөдөөс нь ширтэн байв. Власова ханиалгаж, хоолойгоо засан

	— Энэ юү болж байгаа юм бэ? гэж өнөө тариачнаас асуутал цаадах нь

	— Юу болж буйг харахгүй юу! гээд буруу харчхав. Бас нэг хөдөөгийн эр ирж хажууд нь зогсов.

	Хөдөөгийн хоёр цагдаа мөнөөхөн хурсан олны өмнө очиж зогсов. Өнөө бяцхан чөлөөнд хүн цугларсаар. Гэтэл гэнэт Рыбины өтгөн бүдүүн дуу гарч

	— Үнэн алдарт шашны сүсэгтэн нар аа! Та нар нэг үнэн бичиг номын тухай юм олж дуулав уу? Тэр бичигт бидний тариачдын аж байдлыг ёстой үнэн мөнөөр нь бичсэн байна. Би тэр бичгийг ардын дунд тараачхаад ингэж үйл тамаа үзэж явна! гэв.

	Хүмүүс Рыбиныг нягт тойрон хүрээлэв. Рыбины дуу хоолой их л тайван жигд дуулдаж байхад эхийн сэтгэл ухаан сая онгойв.

	Өнөө хоёр тариачин эрийн нэг нь

	— Дуулав уу? гэж өнөө цэнхэр нүдтийг ёворсонд цаадах нь хариу дуугарсан ч үгүй, эхийн нүүр өөд бас л өлийн харав. Гэтэл нөгөө нь ч бас харав. Тэр сүүлд ирж зогсдог нь арай залуувтар, туранхай нүүрэндээ сэвхтэй, шингэн бараан сахалтай тийм нэгэн эр байв. Тэд хоёулаа довжооноос холдон явахад эх «Айж байна шүү!» гэж эрхбиш бодов.

	Власова их л анамжтай, сэрэмжтэй байх болов. Довжоон дээрээс Михаил Ивановичийн бараан царай тодхон, нүд нь гал очоор гялбалзах нь хүртэл харагдаж байв. Эх мөн өөрийгөө харуулах сан гэхдээ өлмий дээрээ өндийж, хүзүүгээ гүлдийлгээд зогсож байв.

	Хүмүүс цөм царайгаа барайлгаад Рыбиныг дув дуугай итгэл муутай харцгаана. Гагцхүү олны ар талд хүмүүс их л сэтгэл зовсон янзтай үг ярилцан байх нь сонсогдоно.

	— Тариачид аа! Та нар тэр ухуулах бичигт итгээрэй! Би одоо тэр бичгээс болж амиа алдаж ч магадгүй байна. Намайг зодож жанчиж их тарчилгалаа. Тэр бичгийг хаанаас олсон бэ гэж эрүүдэх гэлээ. Намайг дахин жанчих болно, гэвч би тэснэ! Яагаад гэвэл үнэн гэдэг тэр бичгийн дотор бичээстэй байгаа юм. Үнэн зөв хэрэг бол бидний хувьд үмх талхнаас илүү эрхэм чухал юм! Мөн биз! гэж Рыбин улам чанга орилж байв.

	— Энэ хүн юунд ингэж ярина вэ? гэж довжооны дэргэд зогсож байсан нэг тариачин дуу алдан өгүүлэхэд цэнхэр нүдэн тариачин

	— Энэ хүнд одоо ямар ялгаа байна, нэг үхэхээс хоёр үхэхгүй шүү дээ гэж алгуурхан дуугарна.

	Олон бүгд ямар нэг үл үзэгдэх хүнд ачаанд дарагдсан мэт царайгаа барайлгаад Рыбиныг дув дуугай, духаараа харцгааж байв.

	Өнөө бага дарга довжоон дээр гарч ирээд гуйвалзан, согтуу дуугаар

	— Хэн ингэж үг яриад байна? гэж орилов. Чингээд довжооны гишгүүр рүү гулган бууж, Рыбиныг үсдэж аваад урагш хойш нь дугтарч

	— Муу нохой, чи ингэж үг хэлээд байна уу? гэж аашлав.

	Олон бүгд үймэлдэн шуугилдав. Эхийн тэнхээ алдарч толгой гудайлгав. Гэтэл Рыбины дуу дахин хадаж

	— Буянтай ах дүүс минь хар даа, яаж байна... гэтэл өнөө бага дарга

	— Дуугүй бай! гэж Рыбины хулхин дундуур нэг дэлсээд авав. Рыбин хоёр хөл дээрээ найгалзан тогтож дал мөрөө хавчив.

	— Хүний гарыг хүлж орхиод л ингэж дураараа тамлаж байгаа юм даа...

	Бага дарга үмх мах харсан уяаны нохой адил Рыбины өмнөөс үсчин, нүүр рүү нь, элэг, гэдэс рүү нь нударгалан

	— Хүүе, цагдаа! Энийг оруул! Ардууд аа тарцгаа! гэж орилоход олны дотроос хэн нэгэн

	— Бүү хүн зодоод бай! гэж хашхирав.

	— Наад хүнээ яалаа гэж зодож байгаа юм бэ? гэж бас нэг нь бархирав.

	— Хоёулаа очъё! гэж цэнхэр нүдэн тариачин нөгөөдөө толгой дохин хэлэв. Тэд яаралгүй алхалсаар тамгын байшингийн үүдэн тийш явахад эх хойноос нь сайхан сэтгэлээр харж санаа амрах шиг болж шүүрс алдав. Гэтэл өнөө бага дарга довжоон дээр арай чамай гарч тэндээс нударга зангидан

	— Наадхыгаа нааш нь оруулаад ир! гэж байна шүү... хэмээн цөхрөн орилно.

	— Битгий аваач! гэж нэг хүн чанга дуугарахад өнөө цэнхэр нүдэн тариачин эр мөн байна гэж эх мэдэв.

	— Та минь, тэгж болохгүй, битгий. Цааш нь оруулаад үхтэл нь балбах гэж байгаа юм! Тэгээд сүүлд нь аягүй бол биднийг алсан гэнэ. Битгий оруул!

	— Тариачид аа! Та нар ямаршуу аж төрж байгаагаа олж харахгүй байна гэж үү? Та нарыг яаж тонож, яаж хуурч мэхлэн, цусыг тань яаж сорж байгааг ойлгохгүй байна гэж үү? Эд цөм та нарын хүчинд амьд суугаа шүү. Газар дээр ганц хүч бол та нар мөн. Гэтэл та нарт ямар эрх мэдэл байна? Та нар ганцхан өлбөрч үхэх л эрх эдэлж байна шүү дээ гэж Рыбин хүнгэнэтэл өгүүлэхэд олон бүгд шуугилдан

	— Зөв ярьж байна!

	— Хүрээний цагдаагийн дарга «яасан бэ? Тэрийг олж ир!

	— Саяын бага дарга хойноос нь давхисаан...

	— Согтуу юу?!

	— Дарга нарын явдал манд хамаагүй... гэж ам амандаа бархиралдав. Улсын шуугиан улам ихдэж

	— Хүүе чи ярь! Чамайг бид зодуулахгүй!

	— Хүлгийг нь тайлчих...

	— Нүгэлтэй юм л бүү хийгээрэй дээ гэж хашхиралдав.

	Мөн Рыбины уянгатай жигд дуу хоолой дахин хадаж

	— Миний гар өвдөж байна! Харчуул аа, би оргож зугтаахгүй. Би өөрийнхөө үнэн зөвөөс өөрөө зугтаахгүй, юү гэвэл тэр үнэн зөв гэдэг миний дотор оршиж байгаа юм... гэв.

	Хэдэн намбатай харчуул олноос тасран холдоод өвөр хоорондоо юм ярилцан толгой сэгсэрч байх нь үзэгдэнэ. Харин уранхай муу хувцастай хүмүүс сэтгэл зовсон янзтай Рыбиныг тойрон язганалдаж байв. Рыбин дунд нь ойн бунхан сүм адил зогсож хоёр гараа дээр өргөөд олны зүг хандаж

	— Буянтай хүмүүс минь баярлалаа! Бид бол ингэж бие биеийнхээ гарыг өөрснөө суллаж байх хэрэгтэй юм. Бидэнд ондоо хэн туслах юм бэ? гэж чанга бархирч байв.

	Рыбин сахлаа шувтарч, цус нөж болсон гараа дахин дээр өргөж

	— Миний цус үнэн зөв хэргийн төлөө урсаж байгаа нь энэ! гэж үзүүлэв.

	Эх довжоон дээрээс бууж ойртон очвол Михайл шахцалдан зогсох олны дунд харагдахгүй болохоор нь дахин довжооны гишгүүр дээр гарч зогсов. Эхийн дотор халуу оргиж ямар нэг тодгүй баяр буцалж байв.

	— Тариачид аа! Та нар тэр бичгийг олж уншаарай! Дарга нар, хар лам нарт бүү итгээрэй. Тэд чинь бидэнд үнэн зөвийг авчирч мэдүүлж буй улсыг бурханд сүсэггүй, самуун гаргагчид гэж хэлдэг юм шүү! Үнэн зөв хэрэг газар дэлхий дээгүүр нууцгай явж ардын дотор үүрээ эрж байдаг юм шүү. Үнэн шударга явдал бол дээд дарга нарт гал мэс гэсэн үг болохоор тэд хүлээж авдаггүй! Үнэн шударга явдал бол тэднийг хэрчиж шатааж орхино! Үнэн зөв хэрэг бол бидэнд сайн нөхөр, дарга нарт заналт дайсан нь юм аа! Тэр учраас үнэн юм ил гарч чадахгүй байгаа юм...

	Олон бүгд бас л шуугилдан

	— Үнэн сүсэгтэн дуулаарай...

	— Ай нөхөр минь, чи ч балрах юм байна даа...

	— Чамайг хэн барьж өгөв өө? .

	— Хар лам гэж хоёр цагдаагийн нэг нь дуугарав. Хоёр тариачин эр аягүй муухай хараал тавьж байв. Гэтэл

	— Та минь, тэр хараач! гэж анхааруулах дуу хадав.

	
XVI

	Хүрээний цагдаагийн дарга болох өндөр нуруутай, дугариг царайтай, зузаан хүн айсуй. Саравчтай малгай хэлтгий тавьсан бөгөөд сахлын нь нэг үзүүр дээшээ мушгирч, нөгөө нь доош унжсан тул нүүр нь мурийгаад аягүй муухай инээмсэглэн байх шиг харагдах ажгуу. Өрөөсөн гартаа сэлэм барьж нөгөө гараа дээр өргөөд их л хүнд маягтай, тэв тэв алхална. Цугларагсад зам тавьж өгөв. Олон бүгдийн царайд зориг шантарсан байдал илэрч, өнөө их дуу шуугиан газарт далд орсон мэт намдав. Эхийн магнайн арьс чичрэх шиг болж, нүд нь халуу оргиод явчихжээ. Власова дахин өнөө олны дунд орох санаатай доош буух гэж бөхийгөөд тэр чигээрээ таг зогсчхов.

	Цагдаагийн дарга Рыбины урд ирж зогсоод аягүй харж

	— Энэ юү болж байгаа нь энэ вэ? Яагаад хүлгээ тайлав? Хүүе цагдаа, гарыг нь хүл! гэв.

	Дуу хоолой нь хэдий сүртэй чанга боловч нэг л доожоогүй дуулдаж байв.

	— Хүлээстэй байсан, ардууд тайлчихсан юм гэж нэг цагдаа хэлэхэд

	— Юу? Ард гэнэ ээ? Ямар ард? гэж цагдаагийн дарга тал дугуйран зогсогчдыг тойруулан харж, нам ч бус, чанга ч бус өнөө л нэгэн жигдийн дуугаар, — Ард гэж хэн бэ? гэж сэлмийн бариулаар мөнөөхөн цэнхэр нүдэн тариачны хэнхдэг лүү ёворч, — Тэр ард гэдэг нь Чумаков чи юү? Ондоо хэн байна? Мишин чи юү? гэж нэг хүний эрүүний сахлаас дугтарч байх нь харагдав. Тэгээд, — Та нар тарцгаа, хогууд! Та нарыг би нэг сайн болгож тавья! гэв.

	Цагдаагийн даргын дуу хоолой, царай байдлыг үзвэл тийм ч учиргүй хилэгнэн, сүрдүүлсэн янзгүй авч урт, чийрэг гараа их л сурмаг хөдөлгөн хүмүүсийг цохиод цохиод авч байв. Олон бүгд гэдрэг ухран далдичиж, нүүрээ буруулна. Тэр бээр өнөө хөдөөгийн цагдаад хандаж,

	— Та нар юү гээд зүгээр зогсоод байгаа юм? Наадхыгаа хүлээч! гэв. Чингээд Рыбиныг олхио муу үгээр харааж, — Гараа ардаа ав! гэхэд нь Рыбин

	— Би гараа хүлүүлэх дургүй байна! Би ямар оргож зугтаах гэсэн биш, би зодоон нүдээн хийхгүй, тэгэхлээр миний гарыг хүлэх ямар хэрэг байна? гэв.

	— Юу? гэж цагдаагийн дарга Рыбин өөд очив. Рыбин

	— Ардыг тамлах чинь гүйцсэн, муу араатан! Та нарын хувьд ч гэсэн мөн удахгүй улаан өдөр ирнэ дээ, гайгүй! гэв.

	Цагдаагийн дарга Рыбины өмнө очиж сахлаа гозолзуулан нүүр өөд нь ширтэн байснаа алхам ухарч исгэрч байх шиг хачин дуу гарган

	— Ай муу нохойн гөлөг! Чи юү гээд байна аа? гэж аягүй орилон, улаан нүүр рүү нь гэнэт тасхийтэл алгадав. Рыбин урдаас нь давшилж

	— Үнэн ёсыг чи муу нударгаар арчиж чадахгүй шүү! Намайг зодох эрх чам мууд байх ч үгүй, муу хамуутай нохой! гэв.

	— Би юү? Би зодох эрхгүй гэж үү? хэмээн ульж байгаа мэт дуугарч дахин далайж далайж нэг цохих гэтэл Рыбин амжин бөхийж оногдсонгүй. Цаадах нь хүчиндээ гуйван арай л ойчсонгүй, хөл дээрээ тогтов. Олны дотроос нэг хүн чанга инээд алдав. Рыбины уур хилэн бадарч

	— Муу шулам, намайг бүү цохь гэж байна шүү! гэж хашхирав. Цагдаагийн дарга эргэн харж

	— Хүүе, Никита нааш ир! гэж дуудав.

	Олны дотроос нэг оготор дээлтэй намхан загзгар эр гарч сэгсгэр толгойгоо дарж газар ширтэн зогсов.

	Цагдаагийн дарга сахлаа мушгиж яаралгүйгээр

	— Никита, чи энэний хулхин дундуур нь нэг сайн аваад хаяач! гэв. Нөгөө эрийг урагш алхан өөдөөс нь харахад Рыбин тэр хүний улаан нүүр өөд ширтэж байгаад

	— Та минь, энэ зэрлэг араатнууд та нарын гараар та нарыг яаж багалзуурдаж байдгийг хар л даа! Харцгаа, тэгээд юм бодоцгоо гэж жинтэй үнэн үг хэлэв.

	Нөгөө тариачин эр гар далайж Рыбины толгой руу аяархан буулгатал цагдаагийн дарга

	— Хүүе, чи нохойн гөлөг! Ингэж зоддог юм уу? гэж чарлаж байв. Гэтэл олны дотроос нэг хүн

	— Никита чи бурхан тэнгэрийг санаарай! гэж чанга дуугарав. Цагдаагийн дарга өнөө Никита гэдгийг араас нь түлхэж 

	— Энийг зод гэж би хэлж байна шүү! гэсэнд цаадах нь хажуу тийш зайлж газар шагайн

	— Би цохихгүй... гэв.

	— Юу гэнэ ээ?! гэж цагдаагийн дарга нүүр амаа татав шазавхийлгэж газар дэвслэн харааж өөрөө Рыбин руу дайрч нэг дэлсээд автал Рыбин найгалзаж урдаас нь гар далайтал хоёр дахь удаагаа дэлсэхдээ Рыбиныг газар онхолдуулав. Чингээд хэдэн талд нь тойрч байгаад Рыбины хэнхдэг сүвээ, толгой руу нь хэдэнтээ өшиглөн зодов.

	Хурсан олон илт дургүйцэн шуугилдаж өнөө цагдаагийн түшмэлийг бүчин авах гэтэл цаадах нь мэдээд хажуу тийш үсрэн зайлж сэлмээ сугалаад

	— Та нар ингэнэ вий? Самуун гаргаж байна уу? Иймдээ тулж байгаа вий?! гэж бархирч байтал хоолой нь чахраад тас үсэрсэн мэт таг болов. Дуу нь тасартал бас тэнхээ нь тасраад толгойгоо нугдайлган бөхийж, хоёр нүдээ хоосон эргэлдүүлэн, ар дахь газраа хөлөөр сэмхэн тэмтэрсээр ухрахдаа, хоолойгоо хэрчигнүүлэн, — За яах вэ! Та нар наад хүнээ ав, би явлаа. Тэгэх үү? Гэвч та нарын бузар хогууд наад хүн чинь улс төрийн гэмт хэрэгтэн, хааны эсрэг босож, үймээн самуун тарьж яваа хүн гэж мэдэх үү? Гэтэл энэ хүнийг та нар өмөөрнө гэнэ ээ? Та нар чинь самуун дэгдээгчид юм биз дээ? Уухайс даа! гэв.

	Эх айх, өрөвдөх сэтгэлд автан хүнд нойронд дарагдсан мэт хүч чадал, ухаан бодлоо алдаад хөдлөх ч үгүй, нүдээ цавчрах ч үгүй зогсож байв. Мөнөөхөн гомдсон гутарсан улсын уурсан бархиралдах чимээ, өнөө хүрээний цагдаагийн даргын царгиа дуу эхийн чихэнд үхэр хэдгэнэ адил дүнгэнэсээр авай.

	— Хэрэв гэм буруутай юм бол ялла л даа.

	— Эрхэм дээд төрөлт минь, наад хүнийгээ хэлтрүүлж үзээч дээ...

	— Та нар үнэн хэрэг дээрээ ямар ч хууль журамгүйгээр ингэж болно уу?

	— Ингэж болдог юм уу? Хүн болгоныг ингэж жанчиж хаяад байвал сүүлдээ юү болно?

	Тэнд цуглагсад хоёр хэсэг болж, нэг хэсэг нь өнөө цагдаагийн даргыг тойроод хашхиралдана. Нөгөө нэгэн цөөн хүн жанчигдсан хүнийг шавж бүдэг сулхнаар шуугилдана. Хэдэн хүн Михаилыг өргөж босгоод өнөө хөдөөгийн цагдаа гарыг нь дахин хүлэх гэвэл улс

	— Байз, золигууд! гэж хашхиралдав.

	Михаил нүүр, сахлынхаа шавар, цусыг арчиж дуугай ийш тийш харж байгаад эхийг олж харах шиг болоход Власова цочиж өөрөө мэдэлгүй даллан өөдөөс нь тэмүүлэн зүтгэтэл цаадах нь буруу харчхав. Гэвч нэг хэдий болсон хойно Рыбины харц аанай Власова авгай дээр тогтоод тэр бээр эгц шулуун, дээгүүр хараад зогсож байхыг үзвэл цус нөж болсон хацар ам нь татвалзаж байх шиг харагджээ...

	«Намайг таньчихлаа шүү. Үнэхээр танив гэж үү?»...

	Эхийн дотор гуних, айх, баярлах сэтгэл зэрэг зэрэг төрж, Рыбинд толгой дохив. Гэтэл нэг мэдвэл өнөө цэнхэр нүдэн эр хажууд нь зогсоод мөн аанай ширтэж байхад дотор нь сэрдхийж

	«Би юү болж байна? Намайг ч гэсэн бариад авна шүү!”  гэсэн осолтой нэгэн бодол төржээ.

	Нэг тариачин эр Рыбинд үг хэлтэл цаадах нь толгой сэгсрэн чичирхийлсэн дуугаар

	— Зүгээр! Би ямар газар дэлхий дээр ганцаар биш! Эд үнэн шударга бүхнийг дуустал барьж чадах биш! Миний явсан газар болгон намайг дурсаж байх болно. Эд хэдийгээр үүр үүсгэлийг эвдлэн сүйтгэж, энд өөр хань нөхөд байхгүй болсон ч гэсэн... гэж сэргэлэн тод ярьж байхад

	«Энэ үгийг надад зориулан хэлж байгаа ажээ» гэж эх даруй бодов.

	— Гэвч олон бүргэд эрх чөлөөтэй нисэж, ард түмнийг эрх чөлөөтэй болгох өдөр ирнэ гайгүй!

	Нэг эхнэр хөнөгтэй ус авчирч, гаслан шогшрон Рыбины нүүр амыг угаана. Михаил үг яривч нөгөө эхнэр хажуугаар нь гонгиноод юу гэж ярьж буйг нь эс дуулдуулах ажгуу. Мөнөөхөн хүрээний цагдаагийн даргын хамт баахан тариачид гарч ирээд хэн нэг нь

	— Хэрэгтнийг хүргэх хөсөг гаргаад ир! Хэний ээлж бил ээ? гэж чанга бархирав.

	Гэтэл өнөө цагдаагийн дарга ихэд гомдсон мэт ондоо дуугаар,

	— Би бол чамайг зодож болно, чи бол намайг болохгүй, чадахгүй шүү дээ, тэнэг монди оо! гэхэд нь Рыбин

	— Уухай! Чи юү юм, тэнгэр бурхан юм уу? гэж урдаас нь бархирав.

	Хүмүүс энд тэндгүй шагшин шуугилдаж

	— Ах аа, та бүү хэрэлд! Энд чинь дарга нар байна шүү дээ!

	— Эрхэм ноёнтон, та бүү цухалд! Энэ хүн ухаан мэдээ тавьчихсан байна шүү дээ...

	— Чи гайхал, дуугаа тат!

	— Чамайг одоо хот хүргэнэ дээ...

	— Тэнд харин хууль ёсыг илүү мэддэг юм аа гэх нь дуулдана.

	Олны бархиралдаан ийнхүү илбэн тохинуулах, гуйж гувших чанартай болж ирэв. Олон бүгд учир битүүлэг үймэлдэх авч нэг л горьдлогогүй, хөөрхийлөлтэй харагдана. Хоёр цагдаа Рыбиныг сугадаад тамгын байшин руу авч оров. Хөдөөгийн тариачид алгуурхан тарцгаав. Нэг харвал өнөө цэнхэр нүдтэй тариачин духаараа харсаар эхийн өөдөөс айсуй. Эхийн өвдөг чичрэн, гунигт бодол зүрхийг нь маажиж, дотор нь аягүй болов. Гэвч «Эндээс зайлах хэрэггүй. зогсоод байвал дээр!» гэж бодоод довжооны хайснаас бөх гэгч барьж өнөө хүнийг хүлээн зогсов.

	Цагдаагийн түшмэл тамгын газрын үүдний довжоон дээр зогсож, гар далайж байгаад

	— Тэнэг нохойнууд! Учир мэдэхгүй байж ийм хэрэгт, төрийн хэрэгт та нар завсардан оролцоно гэнээ! Малууд! Та нар надад талархаж, миний сайхан сэтгэлийг бодож миний өмнө сөгдөж байх ёстой биш үү? Хэрэв би л хүсэх юм бол та нарыг бүгдийг хүнд ажилд хөөж орхино шүү дээ... гэж бусдыг аанай л өрөвдөх сэтгэлгүй зэмлэн загнаж байв.

	Хориод тариачин малгайгаа аваад түүний үгийг чагнана. Тэнгэр харанхуйлан үүл улам доош суусаар байв. Цэнхэр нүдэт довжооны хажууд ирж санаа алдан

	— Манай хөдөө ийм л явдал болж байдаг газардаа... гэв

	— Тийм юм байна гэж эх дуугарав.

	Өнөө хүн эхийг эрээгүй ширтэн

	— Та ямар хэргээр яваа вэ? гэв.

	— Хөдөөгийн эхнэр хүүхнүүдээс нэхсэн тор худалдаж авна, бас гэрийн ёрог бөс ч авна...

	Тариачин эр сахлаа яаралгүй илж тамгын байшин тийш харж

	— Манай эндээс тийм юм олдохгүй дээ гэв.

	Власова тэр хүний дээрээс ширтэн, дотогшоо орчих аян шалтаг хүлээж байв. Тэр тариачин бол бодлогошронгуй, сайхан царайтай, гунигтай харцтай, нуруу өндөр, цээж өргөн ханхар, сайхан эр байлаа. Цэвэрхэн цоохор даавуу цамц, гэрийн нэхмэл шар цэмбэн өмдтэй агаад далан нөхөөс болсон урт тэрлэг дээл өмсөж, нүцгэн хөлдөө чархи шаахай углажээ.

	Эх яагаад ч юм, санаа амрах мэт шүүрс алдав.Гэв гэнэт нэгэн бүдэг бодол төрүүлсэн зөн совин татаж

	— Танайд хоновол болох болов уу? гэж санаандгүй асууж орхив.

	Асуучихсан хойноо яс хавтайх шиг болж, биеэ цэх болгоод өнөө хөдөөгийн эрийг гөлрөн байх зуур

	«Николай Ивановичийг баллаж орхино. Пашатайгаа мөд уулзахгүй болно. Намайг лав зодно доо!» гэсэн аягүй бодол толгойд нь зурсхийн харважээ.

	Гэтэл өнөө тариачин дээлийнхээ энгэр заамыг хамхиж, газар ширтэн яаралгүйгээр

	— Манайд хононо гэнэ ээ? Яах вэ болно. Харин манайх байр байшин муутай даа гэв.

	— Би тийм эрх танхи хүн биш ээ! гэж эх бодлогошронгуй хэлэв.

	— Болно гэж өнөө хүн давтан өгүүлээд эхийг ихэд сонирхож байх шиг харав.

	Гадаа бүрэнхий болж, харанхуй бүрэнхийн дотор өнөө хүний нүд их л хүйтнээр гялбалзан, царай нь нэн ч цайвар юм шиг харагджээ. Эх уулын уруу буусан шиг бие хөнгөрч

	— Тэгвэл би одоо очно, та миний чемоданыг аваад яваарай гэв.

	— За тэгье... гэж тэр хүн дээлийнхээ заамыг дахин хамхиад дал мөрөө шилгээж

	— Нөгөө хүнийг хүргэх хөсөг ирлээ гэв.

	Тамгын байшингаас Рыбин ч гарч ирэв. Хоёр гарыг нь дахин хүлж толгой нүүрийг нь бор эдээр бүтээжээ. Үдшийн жихүүн бүрэнхийгээр Рыбины дуу хадаж

	— Баяртай, буянт нөхөд өө! Үнэн ёсыг эрж, үнэн ёсыг нандигнан хайрлаж яваарай! Тэр ариун үгийг та бүхэнд хэлж өгсөн хүнд итгэж яваарай! Үнэн шударга ёсны төлөө биеэ бүү хайрлагтун! гэж хангинаж байлаа.

	— Дуугаа тат, муу нохой! гэж нэгтэйгээс өнөө цагдаагийн түшмэлийн дуу гарч, — Хүүе цагдаа тэнээг, хөдлөөч! гэж бархирна.

	Та нарт хайрлаад байх юм юу байна? Тануус ямаршуу амьдарч байгаа билээ дээ?!

	Гэтэл морин тэрэг хөдлөв. Рыбины хоёр талд өнөө хоёр цагдаа суужээ. Рыбин

	— Юуны тулд өлбөрч үхэж байна вэ? Эрх чөлөөтэй болохыг хичээ! Танууст эрх чөлөө л талх, үнэн хоёрыг авчирна шүү! Сайн санаат та минь, сайн сууж байгаарай! гэж хашхирч байв.

	Гэтэл морин тэрэгний дугуй, морьдын туурайн түчигнэх чимээ, өнөө цагдаагийн даргын бархирах дуунд Рыбины үг хутгалдан дуулдахгүй болов.

	— Тэгэлгүй яах вэ! гэж өнөө тариачин эр толгой хаялан, эхэд хандаж, — Та өртөөн дээр байж бай, би жаахан байзнаад ирье гэжээ.

	Эх дотогш орж халуун тогооны дэргэд ширээнээ суугаад нэг зүсэм талх авч үзсэнээ аяархан буцааж тавив. Юм идэх дургүй, аюулхай доор нь харлан, дотор аягүй болж байжээ. Муухай бүлээн дулаан өрөөнд бие нозоороод зүрх бэлбэлзэн, дотор аягүй. Мөнөөхөн цэнхэр нүдэн тариачин эрийн төгс биш юм шиг жигтэй нүүр царай үргэлж нүднээ тусаж итгэлийг алдуулна. Тэр хүн намайг барьж өгөх болов уу гэж яагаад ч юм, шууд бодохгүй авч бас ч юуны магад гэсэн бодол төрж сэтгэлийг хүндрүүлэн, зүрхийг мохоож байжээ. Эл учир «Тэр хүн намайг ажиглаад гадарласан байх...» гэж бодогдоно.

	Харин үүнээс ондоо юм огт үл бодогдох агаад гагцхүү нэн ч зовуурьтай гуниг үүдэн, дотор нь муухай, бөөлжмөөр болж байжээ.

	Мөнөөхөн их бархираан шуугиан алга болж, гадаа жигтэй аймаар нам жим агаад нэг л зориг шантарсан, эмээсэн байдал илэрнэ. Энэ нь хүний ганцаардмал байдлыг айхавтар санагдуулан, хүний сэтгэлийг үнс адил зөөлөн саарал чандруу бүрхэх ажгуу.

	Нөгөө годгор охин орж ирээд үүдэнд зогсож.

	— Танд өндөг шарж өгөх үү? гэв.

	— Хэрэггүй. Юм идэх дургүй байна. Өдрийн хашхиралдаанд бүр балмагджээ! гэсэнд охин ширээний хажууд очиж, хэдий сэтгэл хөөрөвч аяар сулхан ярьсан нь

	— Хүрээний тэр түшмэл айхавтар зодов оо! Би бүр ойрхон зогсож харсан. Тэр хүний хамаг шүдийг яйчиж орхисон шүү. Нулимахад нь шүлс гарахгүй, аягүй муухай өтгөн хар цус гарч байсан. Нүд нь байдаггүй, бүр аньчихсан байна билээ! Тэр хүн бол давирхай нэрдэг хүн. Нөгөө бага дарга манайд шал согтуу, архи нэхээд хэвтэж байна. Тэд нэг бүлэг улс байсан, тэр сахалт бол тэргүүн толгойлогч нь юм гэнэ! Тэдний гурвыг нь барьсан, нэг нь зугтаачихсан юм байна. Бас тэдний сүлбээтэй нэг багш баригдсан гэнэ... Тэд чинь өөрснөө тэнгэрт мөргөдөггүй, бусдыг болохоор сүм дуганыг тоно, дээрэмд гэж ятгадаг улс гэнэ шүү дээ. Гэтэл манай хөдөөгийнхөн тэр хүнийг өрөвдөж хайрлаж байдаг! Зарим эрцүүл тэр хүнийг цааш нь харуулчих байсан юм гэж ярьж байна шүү! Манай эндхийн тариачид тийм аймаар ууртай болчихсон юм! гэж ярив.

	Сэтгэлийнхээ зовуурийг дарж, одоо яадаг бол гэж гуньж суухгүйн тулд эх өнөө охины утга холбоосгүй, шулганасан яриаг их л анхааралтай чагнаж суув. Том хүн түүний яриаг тийнхүү чагнаж байхад охин ч их баяртай байгаа бололтой улам сэргэж, дуугаа нам болгон, — Тариа ургахгүйгээс болж манай эндхийн харчуул тийм айхавтар ууртай явдаг юм гэж манай ажаа ярьдаг юм. Манай энд хоёр жил тариа ургадаггүй, бүр үйлээ үзэж байна. Түүнээс л болоод тийм айхавтар улс гарч, бэрх байна! Цуглааны үеэр хэрэлдэж зодолдоцгооно. Саяхан албан татварын дутууд Васюковыг зарсанд цаадах нь тосгоны ахлагчийн улаан нүүр рүү буулгаж, миний албан татварын дутуу энэ байна гэсэн шүү...гэж ярьж байтал гадаа хүнд хөлийн чимээ гарсанд эх хоёр гараар ширээ тулж босов...

	Өнөө цэнхэр нүдэн эр орж ирээд малгайгаа ч авсангүй

	— Таны ачаа аль вэ? гэж чемоданыг сэвхийтэл өргөж, зайлж үзээд |

	— Хоосон юм байна! Марька чи энэ хүнийг манайд хүргээд өгчих гээд эргэж ч харалгүй гарч одов.

	— Та энд хонох гэж байгаа юм уу? гэж охиныг асуухад эх

	— Тэгнэ! Нэхсэн тор худалдан авна... гэв.

	— Манай энд тор нэхдэггүй! Тиньковт юм уу Дарьина гацаанд тор нэхдэг юм. Манай энд байхгүй гэж охин учир ярив.

	— Тийшээ маргааш явна...

	Цайны мөнгө гэж охинд гурван зоос өгсөнд тэр учиргүй баярлажээ. Өнөө охин Власоваг дагуулаад нойтон газар хөл нүцгэн шал шал гишгэлэн явахдаа

	— Эсвэл би гүйж Дарьина гацаа орж тэндхийн эмсийг нэхсэн тороо нааш аваад ир гэж хэлэх үү? Тэгвэл тэд хүрээд л ирнэ. Та тийш явах явдалгүй. Ямар ч гэсэн арван хоёр мод газар... гэж ярьж явав.

	— Тэр хэрэггүй, хонгор минь...

	Гадаа хүйтэн агаарт гараад эхийн толгой сэргэж, шийдвэр нь олдохгүй нэг бодол аажуухан төрж байв. Хэдий учир битүүлэг авч нэг явдал заавал болно гэсэн санаа Власова авгайн дотор өрнөсөөр байхад тэр бодлоо улам гүнзгийрүүлэн

	«Тэгээд би яах вэ? Шууд үнэнээ хэлбэл яадаг бол?» гэж бодож явав.

	Гадаа харанхуй, чийгтэй, хүйтэн. Айлуудын цонхоор бүдэгхэн шаргал гэгээ тусна. Харанхуйн дунд үнээ мал мөөрч, хүмүүс огцом чанга ярилцах нь сонсогдоно. Ер тэр тосгон нэг л дүнсгэр, харанхуй янзтай харагдаж байв.

	— Энэ байна! гэж өнөө охин дуудаж, — Та их л муу айл олж дээ. Эднийх тун ядуу айл даа... гэв.

	Чингээд охин хаалгыг тэмтрэн олж онгойлгоод

	— Татьяна эгч ээ! гэж их л цовоо дуудав.

	Охин ч буцаад гүйчихэв. Харанхуйн дундаас

	— Баяртай! гэх нь сонсогдов.

	
XVII

	Власова босгон дээр зогсоод саравчлан харав. Тэр айл хэдийгээр зай муутай омгор ч гэсэн цэвэрхэн айл болох нь даруй нүднээ тусна: Пийшингийн цаанаас залуухан эхнэр цухуйж дуугай мэхийн мэндлээд цааш орчхов. Гэрийн урд буланд ширээн дээр дэн барьжээ.

	Гэрийн эзэн ширээнээ сууж, ширээний ирмэгийг хуруугаар тогшин Власоваг харснаа

	— Та ор ор! гээд, — Хүүе, Татьяна гараад Петрыг дуудаад ир, бушуул! гэв.

	Өнөө залуу эхнэр зочныг ч харалгүй яаран гарч одов. Эх ширээнээ гэрийн эзний өөдөөс харж суугаад ийш тийш харвал өнөө чемодан нь алга. Гэрийн дотор санаа зовмоор чимээ имээгүй гагцхүү дэнгийн гол шар шар шатах чимээ дуулдана. Сайх тариачин эр царайгаа барайлгаад их л санаа зовсон янзтай сууж байхад эхийн дотор гуниг төрнө.

	— Миний чемодан яасан бэ? гэж эх гэнэт санамсаргүй чанга асуужээ. Гэрийн эзэн дал мөрөө хавчиж

	— Тэр алга болохгүй! гэж бодлогошрон өгүүлэв.

	Чингээд дуугаа нам болгож

	— Би тэр охины дэргэд зориуд хоосон сав байна гэж хэлсэн юм. Тэрнээс биш хоосон ч биш, их жинтэй эд билээ! гэв.

	— Тийм үү? Тэгээд юү гэж? хэмээн эхийн асуухад өнөө хүн босож хажууд нь очиж бөхийгөөд

	— Өдрийн тэр хүнийг та таньдаг юм уу? гэж аяархан асуув.

	Эх энэ үгийг дуулаад давхийн цочсон авч

	— Таньдаг юм аа! гэж баттай өгүүлэв.

	Ингэж хэлтэл эхийн дотор онгойж, гаднын юм бүхэн ил тод болох шиг болов. Сая санаа амарсан шиг шүүрс алдан вандан дээр лавлан суув. Өнөө эр мээсийтэл инээж

	— Би та хоёрыг хоорондоо дохилцоод байхыг хараад гадарласан юм. Тэгээд ч тэр нөгөө байшингийн үүдний довжоон дээр зогсож байгаа эхнэрийг та таних юм уу? гэж би тэр хүний чихэнд шивгэнэн асуусан юм... гэхэд нь эх

	— Тэр юү гэж байна? гэж яаран асуув.

	— Тэр хүн үү? Тэр бид олуулаа... гэсэн дээ... гэж янзыг үзэж байгаа мэт зочныг харж дахин инээмсэглэн, — Их чадалтай хүн юм аа! Зоригтой ч эр юм... шууд л би би гээд байх юм! Зодож байхад урдаас нь өнөө л... гэж ярьж байв.

	Тэр хүний даруухан дуу хоолой, төгс бус нүүр царай, ил цагаан харц энэ бүхэн эхийн сэтгэлийг улам бүр тайтгаруулж байв. Яадаг бол ийдэг бол гэж дотроо хий гуньж, түгшихийн оронд харин ч яваандаа Рыбиныг айхавтар өрөвдөж хайрлаж байв. Гэнэт айхавтар уур хорсол бадарч, түүнийгээ ч, барьж чадсангүй

	— Дээрэмчид! Хэрцгий балмад амьтад! гэж уурсан уйлмаар болж уруулаа өмөлзүүлсэнд өнөө эр холдож гунигтайяа толгой дохиж байв.

	— Одоо чинь дарга нар их танил талтай болсон шүү!

	Чингэснээ гэнэт дахин эхийн өөдөөс эргэж хараад

	— Таны чемоданд сонин бичиг байгаа байх гэж би бодсон, үнэн үү? гэв.

	— Тийм ээ! гэж эх нулимсаа арчиж, — Тэр нөгөө хүнд авчирсан юм гэв.

	Тариачин эр хөмсөг зангидан, эрүүнийхээ сахлыг атгаад хажуу тийш жишүү харж, дуугай сууснаа

	Сонин бичиг бидэнд ч ирдэг юм, ном ч мөн ялгаагүй. Тэр хүнийг бид таньдаг юм... Ямар хүн байна даа! гээд зогсож, бодоод

	— Одоо тэгэхлээр, та тэр чемодантайгаа яах вэ? гэв.

	Эх тэр хүний өөдөөс өдөх мэт харж

	— Та нарт л орхино доо гэв.

	Гэтэл тэр хүн гайхсан ч үгүй, татгалзсан ч үгүй

	— Бидэнд... гэж эхийн хэлснийг давтаад зөвшөөрч байгаа янзтай толгой дохиж атгаж байсан сахлаа тавьж хуруугаар самнан суув.

	Эхийн сэтгэлд өнөө Рыбиныг зодож тамлаж байсан явдал туйлын тод шаргуу бууж, түүний дүр зураг хүний төлөө элэг эмтрэн хорсон гомдож явсан бүхий л санаа бодлыг нь унтрааж орхижээ. Хоёр нүдний нулимс тэсгэлгүй асгарч, царай нь гунигтай боловч харин хоолой нь ч зангирахгүй болоод

	— Бузар амьтад хүнийг тонон дээрэмдэж, дарж, балчиг шавар дотор дэвсэлж байдаг байна! гэж гэрийн эзэнд ярихад цаадах нь

	— Хүч чадал байна! Тэдний хүч чадал их юм аа! гэв.

	— Тэр хүч чадлыг хаанаас олдог вэ? гэвэл биднээс, ардаас олж авдаг. Ер хамаг зүйлийг биднээс олж авдаг! гэж эх харамсан өгүүлэв.

	Сайх тариачин эрийн хэдий тунгалаг авч үл ойлгогдох царай байдлыг хараад эх баахан эгдүүцэж байв. Тариачин эр

	— Тийм дээ. Ер орчлон... гэж ярьж сууснаа үүдэн тийш харж чих тавин чагнаж

	— Ирж явна! гэв.

	— Хэн?

	— Манайхан л биз дээ...

	Эхнэр нь нэг хөдөөгийн эр дагуулж ирэв. Тэр хүн малгайгаа булан руу чулуудаж, гэрийн эзний хажууд очиж

	— За яав? гэсэнд цаадах нь хэрэг бүтсэн гэж байгаа мэт толгой дохив.

	Эзэгтэй пийшингийнхээ хажууд очиж

	— Хүүе Степан, айлчин маань хоол идэх юм болов уу? гэсэнд эх

	— Би хоол идэхгүй! Баярлалаа, хонгор минь! гэв. Өнөө ирсэн хүн эхийн хажууд очиж

	— За танилцъя даа! Миний овог нэр Петр Егоров Рябинин гэдэг. Хоч гэвэл Шевег гэдэг дээ! Та нарын ажил явдлыг би бага сага ойлгодог юм. Би ч ингэхэд тийм ч тэнэг мангуу амьтан биш бичиг үсэгтэй хүн шүү... гэж дуржигнуулан, эхийн гарыг чанга атгаад гэрийн эзэнд хандаж, — За Степан чи хараа биз! Варвара Николаевна сайн авхай байгаа биз. Гэтэл эдний талаар шал дэмий, солиотой юм ярилцдаг шүү! Хэдэн хүүхэд, элдвийн оюутнууд тэнэгтэж ард түмнийг хатгаж үймүүлдэг юм шиг ярьдаг даа. Гэтэл өнөөдөр харваас төлөв томоотой нэг хүнийг бариад явахыг чи бид харлаа шүү дээ. Бас энэ настай авгай байна. Бодвол энэ хүн ноёд баядын цусны хүн биш байлгүй. Та бүү юм санаарай, та ямар гаралтай хүн бэ? гэв.

	Тэр хүн хэдий ойлгомжтой авч нэгэн амьсгаагаар их л тэвдүү ярьж байв. Эрүүний нь сахал чичгэнэж, нүдээ онийлгоод Власовагийн нүүр царай, бие байдлыг түргэн зуур ажиглан харж байв. Хувцас хунар нь урагдаад үс толгой нь сэгсийгээд саяхан хэн нэгэнтэй зодоо хийж, цаадхыгаа дийлчхээд их л баяртай хөөртэй суугаа юм шиг харагдах ажгуу. Тэр хүний сэргэлэн цогтой байдал, юмыг шууд энгүүн ярих нь эхийн сэтгэлд нийлнэ. Власова тэр хүнийг их л эелдгээр харж, асуусан болгоныг хариулж байв. Тэр хүн эхийн гарыг дахин чанга атгаж, нэлээдгүй хуурайвтар инээх аядан

	— Степан чи мэдэж байгаа биз дээ? Тэр хэрэг ариун хэрэг! Тун ч сайхан хэрэг шүү! Энэ хэрэг явдлыг ардууд өөрснөө үүсгэж байгаа юм гэж би чамд ярьсан даа. Гэтэл тэр авхай үнэнээ хэлэхгүй, үнэнээ хэлбэл өөрт нь хортой болно. Би бол тэр авхайг хүндэлдэг, яриангүй! Хүн бидэнд сайн юм санаж явна шүү дээ. Харин жаахан өөрийгөө хохироохгүйг боддог биз? Ард түмэн бол шулуухан гараад өгнө. Ямар ч хохирол, ямар ч хор хөнөөлөөс айхгүй байхыг нь хараа биз? Ард хүнд бол хор хөнөөлгүй амьдрал гэж алга! Хаашаа л явбал хохирол үзэж, эргэх хургах газар ч алга! Ердөө л тал талаас загнуулсан амьтан байна шүү дээ! гэж ярихад Степан

	— Би мэдэж байна аа! гэж толгой дохиод, — Энэ хүн чемодандаа баахан санаа зовоод байх шиг билээ гэв.

	Петр эхийг харж зальтайгаар нүд ирмэн, сэтгэлийг нь тайтгаруулан гар хуруугаар дохиж байгаад

	— Та бүү санаа зов! Юм бүхэн ёсоороо болно! Таны чемодан манайд бий. Таныг тийм хэрэг явдалд завсардан оролцдог, өдрийн хүнийг таньдаг бололтой гэж энэ хүн сая надад ярихад нь би хэлж байгаа юм, Степан, чи мэдэлтэй байгаарай, ийм ширүүн үед алмайрч болохгүй шүү гэж захиж байгаа юм. Гэтэл авгай та ч гэсэн өдөр бидний зогсож байхыг хараад мөн учир гадарласан бололтой байна. Шударга явдалтай хүний байдал нүүрэн дээрээ ил шүү дээ. Тийм учраас ч гадуур дотуур явах нь цөөн байдаг! Таны чемодан манайд бий бий... гээд эхийн хажууд зэрэгцэн суугаад нүүрийг нь ширтэн, — Та доторхыг нь гаргаж янзлах гэвэл бид дуртайяа туслаад өгнө шүү! Ном зохиол бидэнд их хэрэг болдог... гэтэл Степан пан

	— Тэрийгээ бүгдийг бидэнд өгнө гэж байгаа юм гэж дуугарав.

	— Их сайн, авгай! Бүгдийг далд оруулчих газар олдоно! гэж өнөө хүн босож инээд алдан, гэрийн дотуур нааш цааш холхиж, их л сэтгэл дүүрэн янзтай, — Хэдийгээр жирийн ч гэсэн ёстой гайхалтай сайхан учрал боллоо доо! Нэг газраар тасарч байхад нөгөө газраар нийлж байдаг бол зүгээр шүү! Авгай, сонин бичиг гэдэг бол хэргээ бүтээдэг их сайн зүйл юм! Сонин бол хүнд юм мэдүүлнэ шүү! Харин ноёд баяд бол сонин бичигт дургүй юм. Би эндээс долоон мод газар нэгэн баян авхайнд мужаан хийдэг хүн. Тэр элдвийн ном өгдөг, их сайн эхнэр. Зарим номыг уншихад ухаан тойнд юм ордог! Ер нь манд их ач тус болдог хүн л дээ. Тэгсэн чинь, би сонины нэг дугаар, харуулсан чинь, ихэд өөнтөглөж «Петр, чи наадхаа орхи! Сонин бичиг гэдэг бол ухаан муутай хүүхдийн хийдэг ажил. Наадах чинь та нарт ганцхан зовлон л тарина, наадхаас чинь болж улс амьтан шоронд орж, Сибирь нутагт цөлөгддөг юм...» гэсэн шүү гэж яриад бас л гэнэт дуугай болсноо бодлогошрон

	— Авгай, өдрийн хүн танай төрөл садны хүн үү? гэв.

	— Үгүй, хар элгийн хүн...

	Петрын сэтгэл тун маадгар байгаа бололтой, толгой хаялан чимээгүй инээж байв. Эх агшин зуур бодвол Рыбиныг «хар элгийн хүн» гэж хэлсэн нь зохисгүй санагдан, тэр үгэндээ баахан гомдож

	— Уг нь миний төрөл садны хүн биш, гэхдээ би тэр хүнийг аль хэдийнээс таних юм, өөрийн төрсөн... дүү шигээ хүндэлж явдаг юм гэв.

	Үүнээс ондоо зохистой хэрэгтэй үг олж хэлж чадсангүйдээ эх баахан аягүйрхэж, бас л тэссэнгүй аяархан мэгшин уйлав. Петр ямар нэг чимээ чагнаж байх шиг толгойгоо гилжийлгэн сууна... Степан ширээ тохойлдож их л бодлогошрон үргэлж ширээний банз тогшин тогшин суув. Степаны эхнэр харанхуйд пийшин налж зогсоод Власоваг нүд салгалгүй ширтэж байх шиг санагдана. Заримдаа Власова мөн тэр эхнэрийг ширтэнэ. Тэр залуу эхнэр бол богинохон эрүүтэй, шулуун хамартай, гонзгой бор царайтай нэгэн байв. Ногоовтор нүд нь юмыг онц анхаарамжтай, соргог харж байх нь үзэгдэнэ.

	— Тэгвэл таны найз нөхөр юм байжээ. Мөн ч шартай эр билээ дээ! Өөрийгөө зохих ёсоор ихэд өндөрт үнэлж байсан шүү! Тэр сүрхий хүн шүү, Татьяна? Тэгэхэд чи... гэж Петрын ярихад Татьяна дундуур нь орж

	— Тэр хүн эхнэртэй юм уу? гэж асуугаад өмгөр амаа хамхиж, нимгэн уруулаа чанга жимийв.

	— Эхнэр нь үхсэн юм гэж эхийн гунигтайяа өгүүлэхэд Татьяна

	— Эхнэргүй болоод л тийм зүрхтэй байгаа юм! Эхнэртэй хүн бол тийм замаар орохгүй, айна... гэв.

	— Би яагаа вэ! Би эхнэртэй шүү дээ! гэж Петрыг дуу алдан өгүүлэхэд Татьяна Петрийг харалгүйгээр

	— Боль доо, найз аа! Чи юү юм бэ? Баахан юм ярьдаг, хааяа нэг ном уншдагаас өөр юү байгаа юм! Степан та хоёрын тэр харанхуй буланд шивнэлдэн суудаг тань улс амьтанд ямар тус нэмэр болох юм билээ дээ гэв.

	— Нөхөр минь, миний үгийг ч харин олон хүн чагнадаг шүү. Би чинь эндээ л юм эсгэдэг хөрөнгө ухаантай хүн байхгүй юу, гэтэл чи дэмий юм ярих гэж... хэмээн Петр бүр гомдсон мэт сулхан эсэргүүцэв.

	Степан эхнэрээ нэгэнтээ гэтэн хараад аанай уруу харчхав. Татьяна

	— Ер энэ эрцүүл юунд эхнэр авна вэ? Гэрийн ажил хийх эм хэрэгтэй л гэдэг, хийх юм нь юү байгаа юм бэ? гэхэд Степан

	— Чамд багадаа юу! гэж дуугарав.

	— Ингэж ажил хийгээд ямар ашиг байна? Ялгаагүй өдөр өдөрт л гэдэс өлөн явна. Хүүхэд гаргана, тэрийгээ харж асрах зав гарахгүй, өнөө ажлыг нь хийгээд л байна талх олдохгүй... гэж ярьж байснаа, Власова авгайн хажууд ирж зэрэгцэн суугаад гомдол тавьсан ч биш, гуньж гутарсан ч биш янзтайгаар, — Би хоёр хүүхэд гаргасан юм. Нэг нь хоёр хүрээд буцламгай усанд шалзраад үхчихсэн. Нөгөөг нь энэ муу ёрын хар ажилд зүтгэсээр яваад дутуу зулбачихсан юм. Надад одоо ямар баяр баясгалан байна? Би ярьж байна, энэ эрчүүлийн эхнэр авдаг бол шал дэмий юм. Зөвхөн биеэ л хүлж байгаа хэрэг. Тэрэнд орвол сул чөлөөтэй сууж, хэрэгтэй юмаараа оролдож, өнөөдрийн хүн шиг тэр үнэн хэргийн төлөө тэмцэж яваасай! Авгай, би зөв ярьж байна уу? гэв

	— Зөв хонгор минь! Тэгэхгүй бол аж амьдрал гэдгийг дийлэхгүй шүү...

	— Та эр нөхөртэй юү?

	— Байсан. үхсэн юм. Би хүүтэйгээ үлдсэн.

	— Хүү чинь хаана байдаг вэ? Тантай цуг байдаг уу?

	— Миний хүү одоо шоронд сууж байгаа.

	Власова энэ үгийг хэлэх бүрий хэзээд гуниг төрөх авч бас бахархах сэтгэлээр цээж дүүрдэг авай., — Бурхны үнэнийг олж мэдээд түүнийгээ ил дэлгэрүүлсэн хэргийн учир миний хүү хоёр дахь удаагаа шоронд ороод байна... Миний хүү бол нас залуу, их ухаантай, сайхан хүү! Тэр Михайло Иванович бол өөрөөс нь хоёр дахин ах насны хүн юм. Тэгэхэд л түүнийг энэ замд оруулсан юм даа. Сонин бичиг сэдэж олсон. Одоо миний хүүгийн хэргийг таслах гэж байна. Таслах ч болно. Тэгээд Сибирьд цөлөгдвөл мөн ялгаагүй тэндээс оргож ирээд л өнөө л хэрэг явдлаа үргэлжлүүлэн явуулах болно доо...

	Эхийн ингэж ярихад нь бахдах сэтгэл улам бүр өрнөж байв., Баатрын дүрийг гаргаж ярихад сайхан үг хэрэгтэй байлаа. Өдрийн үзэж харсан өнөө утга учиргүй аймшигтай, ичгүүр сонжуургүй харгис явдлын дараа ямар нэгэн ухаантай, тод юм ярих хэрэгтэй байлаа. Эх эрүүл саруул сэтгэлийн энэхүү шаардлагад эрхбиш захирагдан урьд үзэж харсан аль ариун гэгээн явдал бүхнийг санан ярьж байв. Энэ нь ариун сайхан сэтгэлээр дүрэлзэн бадрах гал адил эхийн дотрыг гийгүүлэн байлаа. — Тийм хүмүүс одоо нэгэнт олон болжээ! Одоо ч улам олширсоор байна. Тэд бол эцсээ хүртэл хүний эрх чөлөөний төлөө, үнэн шударгын төлөө тэмцэх болно...

	Эх тийнхүү ярьж суухдаа мөнөөхөн сэрэмжлэх болгоомжлохыгоо ч умартаж, хэдийгээр нэрсийг нь эс дурдавч ховдог шунахай явдлын гинжнээс ард түмнийг ангижруулахын тулд нууц ажил хийж явдаг улсын тухай мэддэг бүхнээ цөмийг ярьжээ. Сэтгэл зүрхэндээ эрхэмлэн явдаг хүмүүсийнхээ дүр зургийг гаргаж ярихдаа хатуу ширүүн аж амьдралын эрхээр нэлээн хожим сэргэсэн өөрийн элбэг их энэрэл хайраар тэр яриагаа дэвтээн тэжээж байв. Эхийн сайхан сэтгэлээр гийгүүлэн, чимж явдаг хүмүүсийн нэр санаанд нь орж ирэх бүрий өөрөө боловч халуунаар баярлан бахдаж байв. — Одоо газар бүхэнд, хот болгонд ийм ажил явдал өрнөж байна. Сайн хүмүүсийн хүчин чадалд хэмжээ хэр байдаггүй, тоо тооцоо байдаггүй юм. Тэр хүчин чадал одоо улам өрнөж байна. Манай ялах цагийг хүртэл тэр хүчин чадал улам бүр өсөх болно...

	Эхийн дуу хоолой ч жигд урсан гарч, хэлэх үг ч санаанд амархан орж ирж байхад тэдгээр үгсийг өнгө өнгийн сувд тана хэлхэх адил тэр өдрийн цуст бузар явдлаас зүрх сэтгэлээ ариутгах гэсэн хүслийнхээ бөх гэгчийн утсанд түргэнээ хэлхэн урсган ярьж байв. Өнөө хөдөөгийн тариачин хүмүүс эхийн яриаг чагнан мод шиг огтхон ч эс хөдлөх бөгөөд эхийн нүүр өөд төлөв томоотой ширтэж байв. Түүний хажууд зэрэгцэн суусан залуу эхнэрийн огцом огцом амьсгалах нь дуулдана. Энэ бүхэн, эхийн ярьж буй, ятгаж буй зүйлдээ итгэх итгэлийг улам нэмэгдүүлж байжээ. — Баяд ноёд, тэдний гар хөл бологсдод дийлдэн, гачигдал зовлон ёс бус явдалд нухлагдан хэцүү бэрх аж төрж буй хүн бүхэн ардын төлөө явж орон шоронд биеэ хөнөөж, үхлийн тамд тарчлан буй тэр хүмүүсийг угтан учрах ёстой юм. Юү гэвэл тэд бол хамаг хүний аз жаргалд хүрэх замыг сэтгэл харамгүй тайлбарлаж өгдөг. юм. Тэр хэцүү бэрх замыг засдаг, хуурмаггүйгээр хэлж өгдөг юм. Тэд бол хэнийг ч хойноосоо албадан дагуулахгүй, гэвч тэдэнтэй нэгэнт нийлэх юм бол тэдний заасан зам зөв зам, ондоо зам байхгүй болохыг нэгэнт нүдээр үзэх болохоор тэднээс хэзээ ч тасран зайлж чадахгүй болно.

	Власова бол үнэн зөв ёсны тухай хүмүүст өөрийн биеэр ярих юм сан гэж аль хэдийнээс хүсэн мөрөөддөг билээ. Тэр хүсэл нь одоо биелж байхад сайхан санагдаж байжээ. — Ард түмэн тийм хүмүүстэй явж болно! Тэд хэр баргийн юмтай эвлэрэхгүй! Тэд хамаг худал хуурмаг, өшөө хорсол, ховдог шунахай явдлыг устгахаас нааш зогсохгүй! Бүх ард түмэн нэгэн сэтгэлээр нийлж, цөм нэгэн дуугаар: одоо бид эзэн болсон, бид одоо бүх нийтэд адил тэгш хууль ёс тогтооно гэж хэлэхээс нааш тэмцлээ зогсоохгүй улс!

	Ингэж ярьсаар байгаад Власова цуцаж, хоёр тийш харж дуугай болов. Түүний ярьсан үг ямар ч гэсэн хий талаар өнгөрөхгүй гэдэг итгэл эхийн дотор бат төрж байв. Нөгөө тариачин ардууд энэ цааш нь юу ярьдаг бол гэж хүлээн сууна. Петр элгээ тэврээд нүдээ жартайлгаад, цоохор царайд нь инээвхийлэл тодорно. Степан өрөөсөн гараар ширээ тохойлдоод бүх биеэр урагш зүтгэж, эхийн яриаг цааш нь чагнаж байх шиг хүзүүгээ гүлдийлгээд суув. Нүүрэн дээр нь сүүдэр тусаад царай байдлыг одоо л нэг төгс гүйцэд юм шиг харагдуулж байв. Эхнэр нь эхийн хажууд өвдөг дээрээ тохойлдон суугаад газар ширтэнэ.

	— Тийм учиртай юм байжээ! гэж Петр толгой сэгсрэн вандан дээр болгоомжтой лавлан суув. Степан их л бодол болж сууснаа

	— Энэ хэргийг үүсгэе гэвэл үнэхээр бүх сэтгэлээсээ оролдох хэрэгтэй юм байна! гэв. Гэтэл Петр

	— Тэр үнэн, ямар ч гэсэн би яав ийв гэж эргэж хургах хэрэггүй юм байна гэв.

	— Энэ ч мөн өргөн дэлгэр хэрэг юм аа гэж Степаныг хэлэхэд Петр

	— Бүх дэлхийн явдал байна шүү дээ! гэв.

	
XVIII

	Эх туурга налж толгойгоо гэдийн суугаад тэдний юмыг дэнслэн аяархан ярилцах үгийг чагнан суув. Татьяна өндөлзөн ийш тийш юм хараад дахин суув. Татьяна тэр хоёр эрийг их л голонгуй, тоомсор муутай харж байхыг үзвэл ногоон нүд нь хув хуурай гялалзан байлаа.

	Татьяна гэнэт Власовад хандаж

	— Харваас та зовлон их үзсэн байх даа? гэж гэж гэнэт дуугарав.

	— Амсаж л явлаа!

	— Та сайхан ярьж байна! Таны ярианд сэтгэл татагдлаа шүү! Ай тэнгэр гэж! Тийм улсыг, тийм амьдралыг ядахдаа юмны завсраар ч билээ харах юм сан гэж бодох юм. Бид бол хонь шиг л байдаг! Ухаандаа, би бол бичиг мэднэ, ном уншдаг. Зарим шөнө юм бодсоор нойргүй хонодог ч удаа бий. Тэгээд ямар ашиг байна? Юм бодохгүй хэвтэх зовлонтой, бодох бас дэмий.

	Айлын эхнэр ингэж ярьж суухдаа нүдээрээ доогтой инээмсэглэн хааяа утас хазаж байх шиг үг яриагаа тас тас хазаж байв. Хоёр хар хүн дув дуугай сууна. Салхи цонхны шилийг илбэж, дээврийн сүрэл шар шар дуугарна. Яндан үл мэдэг хүнгэнэн, гадаа нохой улих нь сонсогдоно. Хааяа борооны дусал цонхны шил дээр дуртай дургүй тусаж байв. Дэнгийн гэрэл чичгэнэж бүдгэрч ирснээ нэг хэдий болоод дахин тод бадарч байв. — Таны яриаг чагнаад ер хүн юуны тулд амьд явдгийг мэдлээ! Жигтэй юм! Таны яриаг чагнаад байхад бүгдийг мэдмээр юм шиг. Гэтэл таны ярихаас өмнө би л тийм юм огт дуулаагүй, тийм юм ч бодож санаж байсан явдал огт үгүй байх юм...

	Степан царайгаа барайлгаж

	— Татьяна, хоолоо идмээр байна. Бас гэрлээ ч унтраамаар юм. Хүн ажиглаад Чумаковынх шөнө орой болтол гэрэлтэй байсан гэнэ шүү дээ. Бидэнд юуны хамаа байх вэ, харин энэ явуулын хүнд тусгүй юм болж магадгүй гэлээ.

	Татьяна босож пийшингийн тийш очив. Петр инээвхийлэн

	— Нээрэн тэгнэ шүү! Нөхөр минь, одоо тун сонор байхгүй бол горьгүй! Ялангуяа сонин бичиг ардын дунд тарахтай зэрэг?..гэтэл Степан

	— Би өөрийгөө яриагүй байна. Намайг барих ч гайгүй байна! гэв.

	Эхнэр нь ширээний дэргэд ирж

	— Аль вэ чи хойшоо болооч... гэсэнд Степан босож эхнэрийнхээ ширээ засахыг харж байснаа мушилзан инээж

	— Бид ч атга зоосны үнэ цэнтэй улс юм даа, гэвч атган дотор зуун ширхэг... гэж ярихад нь эх түүнийг ихэд өрөвдөв. Тэр тариачин эр одоо эхийн сэтгэлд их л аятайхан санагдав. Сая юм ярьснаас хойш тэр өдрийн бузар хүндээс ангижирч, бие амрах шиг болоод сэтгэл нэг л ханамжтай, хүн бүхэнд сайн сайхныг ерөөж байвай.

	— Гэрийн эзэн та буруу бодож байна. Хүний цуснаас ондоо юу ч хэрэггүй гэж үздэг улстай санал нийлж хэрхэвч болохгүй. Та дайсны тулд биш, нөхдийн тулд өөрийгөө өөрөө үнэлэн үзэх ёстой... гэж эхийн ярихад Степан

	— Бидэнд ямар хань нөхөд гэж байх бил ээ? Хазахтай зэрэг... гэтэл эх

	— Би хэлж байна шүү дээ, ард түмэнд хань нөхөд бий... гэв.

	— Бий нь бий, харин манай энд байдаггүй нь бэрх?

	— Та нар энд хань нөхөдтэй бол л доо.

	Степан бодоод

	— Тэгмээр л байна... гэв.

	— Хоол идэцгээ! гэж Татьяна ширээнээ урив.

	Өнөө Петр эхний ярианд автаад бүр алмайрч хоцорсон шиг байснаа дахин гэнэт сэргэж

	— Авгай, та эндээс маргааш өглөө эртхэн сэмээрхэн явсан нь дээр байгаа. Хот орох ч явдалгүй, шуудангийн морин тэргээр дараачийн өртөө рүү туучих гэв.

	— Тэгж яах юм? Би хүргээд өгнө гэж Степаныг хэлэхэд

	— Хэрэггүй! Хэрэв явдал болбол энэ хүнийг танайд хоносон уу? гэнэ. Хоносоон. Тэгээд хаачсан бэ? Би хүргэж өгсөн. Уухай чи хүргэж өгсөн үү? За аль вэ гянданд морил доо! гэнэ шүү дээ. Ойлгов уу? Гянданд орох гэж яарах ямар хэрэг байна. Хүн бүхэнд ээлж гэж байдаг. Цаг нь ирвэл эзэн хаан ч талийгаач болдог гэж үг бий. Зүгээр л тэр хүн манайд хоноод морь хөлслөөд явчихсан гэвэл барав. Айлд хонох хүнийг алийг тэр гэх вэ? Энэ тосгон бол зам газар шүү дээ...

	— Петр чи, хэдийдээ ингэж айдаг болчхов? гэж Татьяна доогтой асуув.

	— Юм бүхнийг сурах хэрэгтэй, ахай! гэж Петр өвдгөө алгадаж, — Айж явбал аминд өлзийтэй гэдэг юм! Энэ сонин бичгээс болж нутгийн захиргааны Ваганов яасан билээ дээ, чи санаж байгаа биз дээ? Одоо Вагановт мөнгө өгөөд ч тэр номыг атгуулж барахгүй дээ! Авгай та надад итгэж болно. Би чинь элдвийн юманд адтай овтой хүн, миний энэ занг хотол олноороо мэднэ. Таны тэр ном дэвтрийг би хэчнээн л бол хэчнээнийг аятайхан тарааж түгээж чадна! Манай эндхийн тариачид бичиг үсэгт тийм онц биш, бас аймхай хулчгар улс. Гэвч цагийн эрхээр хүн эрхбиш нүдээ бүлтийлгэн, энэ юү болж байна вэ? гэж бодох болжээ. Тэгэхлээр харин юү болж байна вэ бод, сана! гэж ном зохиол л амархан хариулт өгч байна шүү. Бичиг үсэггүй улс бичиг үсэгтэй улсаас ч илүү их юм ойлгодог явдал бий. Тэр бичиг үсэгтэй нэг нь гэдэс цатгалан бол юу ч ойлгодоггүй юм! Би бол газар сайгүй их ч явдаг, их ч юм үздэг хүн! Одоо чинь хөдөөгийн тариачид инээмсэглэх нь ховордоод эзэндээ эелдэг биш ер нь л хөндий, хүйтэн байх уур амьсгал бий болжээ гэж дарга нар хүртэл үнэр аваад байгаа юм. Манай эндээс холгүй Смоляково гэдэг тосгон байдаг. Саявтар тэнд алба татах гэж улс очиход хөдөөгийн тариачид адарлаж, хашааныхаа гадсыг бариад дайрсан байгаа юм. Хүрээний цагдаагийн дарга тэгэхлээр нь, «Та муусайн нохойн гөлөгнүүд эзэн хааныхаа өөдөөс тэрсэлж байгаа тань энэ үү?» гэж аашлахад Спивакин гэгч нэг тариачин эр, «Та нар тэр хаан маантайгаа долоон уулын цаагуур тонил! Хүний ганц цамцыг тайлж авдаг ямар хаан байдаг юм бэ?!» гэсэн байна. Хэрэг явдал иймдээ тулаад байна шүү, авгай! Спивакиныг ч яах вэ гянданд аваачаад хийчихдэг байж. Хэлсэн үг нь үлдэлгүй яах вэ дээ! Одоо ямар сайндаа жижигхэн жаалууд хүртэл тэр үгийг тогтоочихсон бархиралдаж явдаг юм гэж ярив.

	Петр хоол идэхгүй, зальтайвтар хархан нүдээ цогтойгоор гялбалзуулан зогсоо чөлөөгүй дуржигнатал ярьж байв. Хөдөө тосгоны аж амьдралын талаар үзсэн харсан юмаа хэтэвчнээс зэс зоос асгаж байгаа юм шиг их л элбэг дэлбэг урсгаж байв.

	Степан хоёр удаа

	— Чи хоол идээч... гэхэд Петр нэг хэрчим талх авч халбага барьснаа аанай шувуу жиргэх мэт ярьж гарав. Чингээд хоол идсэн хойно сая босож

	— За би харилгүй горьгүй боллоо! гээд эхийн өмнө очиж мэхийн ёслоод гарыг нь чанга атгаж

	— За авгай, сайн яваарай! Бид дахин уулзахгүй байж ч магадгүй. Танд хэлэхэд энэ бүх явдал тун сайн боллоо. Тантай уулзаж, таны үг яриаг дуулдаг тун сайн боллоо. Таны чемоданд ном хэвлэлээс ондоо юм бий юу? Ноосон алчуур гэнэ ээ? Их сайн, Степан чи, ноосон алчуур битгий мартаарай! За Степан явъя хоёулаа. Энэ хүн одоохон таны чемоданыг авчирч өгнө. За баяртай! Сайн яваарай гэв.

	Тэднийг гарч явмагц гэрийн дотор огт анир чимээгүй болж, гагцхүү жоом шүр шүр гүйлдэх нь сонсогдоно. Байшингийн дээврээр салхин шүнгэнэн, яндангийн хаалтыг дуугаргана. Шиврээ бороо цонхны шил дээр шир шир бууна. Татьяна пийшин, тавиур дээрээс хувцас хунар гаргаж гийчинд вандан сандал дээр ор засав.

	— Их сэргэлэн эр байна шүү! гэж эхийн дуу гарахад Татьяна духаараа харж

	— Хангинаж л байдаг юм, хол явдаггүй юм! гэв.

	— Танай нөхөр хэр хүн бэ дээ?

	— Зүгээр сайн хүн, архи балгадаггүй, бид хоёр яах вэ, эвтэй найртай л суудаг юм. Харин жаахан зориг муутай хүн... гээд биеэ цэх болгож, — Одоо яах ёстой болоод байна гэвэл ард түмэн үймээн гаргах л хэрэгтэй байна! Энэ талаар хүн болгон бодох боловч зөвхөн дор дороо дотроо бодоод байх юм... Уг нь чанга шулуун ярилцах хэрэгтэй юм. Урьдаж нэг нь зүрх гаргаж шийдэх хэрэгтэй байна... гээд вандан дээр сандайлаад, — Залуу хатагтай нар хүртэл энэ хэргээр оролдон, ажилчдын гэр орноор явж ном сонин уншиж өгдөг гэж та ярилаа. Тэд гирвэшээдэггүй, айдаггүй юм болов уу? гэж гэнэт асуув.

	Эхийн хариу үгийг их л анхааралтай чагнаж их доороос авч санаа алдаад зовхио буулган толгойгоо гилжийлгээд, — Би нэг номоос утгагүй амьдрал гэдэг үг олж уншсан юм. Тэр үгийг би дор нь сайн ойлгосон. Яагаад гэвэл би өөрөө тийм амьдралыг мэдэх юм. Тийм амьдралд санаа бодол байв ч хэлхээ холбоо байдаггүй, эзэнгүй орхисон хонь адил тарчихсан байдаг. Тийм юмыг хэн яаж цуглуулах вэ дээ. Би бол тийм амьдралаас эргэж ч харалгүй зугтаамаар санагдах юм. Ер ямар нэг юмны цаад учрыг ухахтай зэрэг их гуниг төрдөг юм гэж ярив.

	Тэр залуу эхнэрийн хуурай гялалзах ногоон нүдэнд, туранхай царайд, түүний үг ярих аялгуунд тийм гуниг илэрч байжээ. Власова тэр эхнэрийн сэтгэлийг илбэн засаж энхрийлэх дур хүрээд

	— Хонгор минь, чи харин яавал зохихыг ойлгодог хүн байна... гэтэл Татьяна

	— Уг нь чадах л хэрэгтэй юм байгаа юм. Танд ор засчихсан, та хэвт дээ гэв.

	Татьяна том пийшингийн дэргэд очоод нэг юм онц сүрхий ширтэн дув дуугай зогсож байв. Эх хувцсаа ч тайлалгүй хэвтэв. Хамаг бие нь янгинаж сэмхэн ёолж хэвтэв. Татьяна дэнгээ унтраав. Гэрийн дотор таг харанхуй болмогц Татьяна намуухан дуу гарч

	— Та бурханд мөргөдөггүй юу. Би мөн тэнгэр гэж байхгүй, ер ид шид гэж байхгүй гэж боддог гэв.

	Эхийн сэтгэл тавгүй болж вандан орон дээр эргэж хэвтээд цонхоор ёроолгүй харанхуйг ширтэв. Нам гүмийн дунд юм шор шор, сэр сэр гэх чимээ дуулдаж байв. Эхийн айдас хүрэх шиг болж

	— Тэнгэр байдаг эсэхийг би мэдэхгүй, харин Христост бол итгэдэг. Нэг үгээр хэлбэл хүнийг өөр шигээ хайрлаж яв гэсэн түүний сургаалд би итгэдэг юм гэж бараг шивгэнэн өгүүлэв.

	Татьяна дуугарсангүй. Харанхуйд харлан харагдах том пийшингийн наана Татьянын цэх шулуун бор дүрс үл мэдэг үзэгдэж байв. Эх гунигт дарагдан нүдээ анив. Гэтэл гэнэт

	— Би үр хүүхдээ үхүүлсэн болохоор тэнгэр бурханд ч, хүмүүст ч хэзээ ч гомдол тасрахгүй гэж зэвүүн дуугарав.

	Энэ үгийг дуулаад эхийн зүрх өвдөх шиг болж сандран өндийж

	— Чи залуу хүн байна, чамаас дахиад хүүхэд гарна! гэж эелдэг өгүүлсэнд цаадах нь

	— Гарахгүй. Миний бие муудсан, чамаас дахиад хүүхэд гарахгүй гэж эмч хэлсэн гэж шивгэнэн өгүүлэв.

	Шалан дээгүүр хулгана гүйлдэх нь дуулдана. Нэг юм гэнэт тасхийн хуга үсэрч харанхуйн дотор үл үзэгдэх аянгын огцом их чимээ гарав. Намрын бороо сүрэл дээвэр дээр шир шир шиврэх чимээ дахин тод дуулдав. Тэр чимээ хэн нэгэн айж эмээсэн хүн нарийхан хуруугаар дээврийн сүрлийг илбэж байх шиг дуулдана. Дээврийн ус газарт уйтгартайяа дуслан, намрын шөнийн урт удааныг илтгэнэ.

	Ниловнагийн нойр хүрч зүүрмэглэн хэвттэл гадаа хүний хөлийн чимээ гарч, үүдний пинд орж ирэв. Нэг хүн үүд сэмхэн нээж ороод

	Татьяна, чи унтсан уу? гэж аяархан дуудав. Унтаагүй ээ.

	— Энэ авгай унтсан уу?

	— Унтсан бололтой.

	Гэрэл гялсхийн, чичгэнэж байгаад дахин харанхуй болов. Тэр хүн эхийн хажууд ирж хучлагыг засаж хөлийг мухлайдав. Ниловна бол их л эгэл хүн болохоор хүн тийнхүү энхрий байхад сэтгэл даруй уярч, дахин нүдээ аниад инээмсэглэн хэвтэв. Степан дуугүй хувцсаа тайлаад модон ханзан дээр гарч хэвтмэгц таг чимээгүй болов.

	Ниловна хэдий нойр хүрч зүүрмэглэн байвч чимээ соргог чагнаж огт хөдлөлгүй хэвтэхэд нүдний нь өмнө Рыбины нус нөждөө холилдсон царай харанхуйн дунд харагдсаар байжээ.

	Гэтэл өнөө айлын эр эм хоёр шивгэнэлдэж эхлэв.

	— Ямаршуу улс ийм ажил хийж явдгийг чи харав уу! Нас ахисан, зовлон их үзсэн, ажил хөдөлмөр хийсэн одоо амарч хэвтэх болсон улс байтал ингэж явдаг байна шүү дээ! Тэгэхэд чи залуу, ухаантай хүн байж, айдаа Степан... гэхэд эр хүний бүдүүн дуу гарч

	— Ийм хэргийг бодолгүйгээр хийж болохгүй! гэв.

	— Ийм үг дуулахаараа л боллоо...

	Чимээ тасартал Степаны хүнгэнэсэн дуу гарч

	— Урьдаар тариачидтай юу ч гэсэн нэг нэгээр нь ярилцах хэрэгтэй юм. Жишээ нь Маков байна, Алеша бол бичиг үсэгтэй, их цовоо хүн. Дээдэст баахан өшсөн хүн дээ. Шорин байна, Сергей бол мөн ухаантай эр. Князев бол шударга, зоригтой хүн. Одоохондоо юу болохыг харъя! Энэ авгайн ярьдаг хүмүүсийг олж харах хэрэгтэй байна. Би ч сүх бариад л хот руу туучихна л даа. Айлын түлээ хагалж мөнгө олох гэж яваа хүн байгаа биз. Харин их сэрэмжтэй явах хэрэгтэй юм. Хүнийг ажлаар нь үнэлдэг гэж энэ авгай тун зөв ярилаа. Өнөөдрийн тэр хүнийг хар! Бурхны өмнө аваачсан ч бууж өгөхгүй хүн байна!? Гэтэл Никита яаж байсан бил ээ? Бас санаа нь зовж ичиж байсан шүү! Сонин юм гэж ярьж байлаа.

	— Та нарын нүдэн дээр хүн зодож байхад та нар зүгээр л амаа ангайгаад зогсож байсан шүү дээ!

	— Чи байз! Харин бид өөрснөө тэр хүнийг зодоогүйд чи тэнгэр ивээв гэж хэл! Хүн гэдэг тиймдээ тулсан шүү дээ!

	Степан их л удаан шивгэнэн ярьж байв. Заримдаа дуу нь намдаж ирэхэд үг нь арайхийн дуулдаж, заримдаа бүдүүн дуу гарган хүнгэнэж эхлэхэд эхнэр нь хорьж

	— Аяар! Хүн сэрээчихнэ... гэх нь дуулдаж байжээ. Гэтэл эх гэнэт хүнд их нойронд дарагдан бөх гэгч унтжээ.

	Өглөө Татьяна эхийг дуудаж сэрээхэд цонхоор өглөөний бор гэгээ дөнгөж тэмдгэрч байжээ. Өглөөний жихүүн, анир чимээгүйн дунд тосгоны дээгүүр сүмийн манааны зэс хонхон дуу үл мэдэг дүнгэнэн замхарч байв.

	— Би цай чаначихсан, та цай уугаад яв. Унтаж босоод шууд явахад даарна шүү!

	Степан ширэлдсэн сахлаа самнаж, хот орвол тантай яаж уулзах вэ гэж их л ажил хэрэгч янзтай асууж байв. Тэр тариачин эрийн царай өнөөдөр харин арай дээр, бүрэн төгс юм шиг харагдаж байжээ. Цай ууж суугаад Степан мушилзан инээж

	— Яаж ингэж сонин юм болов оо! гэв. Эхнэр нь

	— Юу тэр вэ? гэхэд

	— Ийм амархан танилцах гэж байх уу! гэжээ.

	Эх хэдий бодлогошронгуй авч итгэл дүүрэн

	— Энэ хэрэгт юм бүхэн гайхмаар амархан бүтдэг юм шүү гэв.

	Зочныг явуулах болоход гэрийн эзэн их л даруу ганц нэг үг дуугарч байв ч харин аль болохуйц аятай тохитой явуулах гэж жижиг сажиг олон зүйлийн юман дээр их л элбэг санаа тавьж байжээ.

	Ниловна морин тэргэнд суугаад энэ тариачин эр хянуур болгоомжтой, сохор номин шиг чимээгүй, эцэж цуцахыг мэдэхгүй ажиллах хүн байна даа гэж боджээ. Харин эхнэр нь үргэлж сэтгэл дундуур хангинаж, ногоон нүдээ үзүүрлэн эр нөхрийгөө нэвт шувт ширтэн суух биз. Тэр залуу эхнэр үр хүүхдээ алдсандаа эх хүний гунигаар үхэн үхтлээ гуниглан чоно адил өс санаж явах хүн байна даа гэж бодов.

	Рыбины цус нөж болсон нүүр царай, уурсаж улайсан нүд, хэлж байсан үгийг дурдан санахад зэрлэг араатны өмнө даан ч арчаагүй болохыг гашуунаар мэдрэн зүрх базлах ажгуу. Тэр өдөр бүрхэг бүүдгэр өдөр болов. Хар сахалт Михайлын чийрэг бие, дүр эхийн сэтгэлд бууж уранхай тасархай цамцтай, хоёр гараа ардаа хүлүүлээд, үс толгой нь өрвийсөн их л бэрх зогсож байсан тэр зураг байдал хот орон ортол нүдний өмнө харагдсаар байжээ. Рыбин хөөрхий, үнэнд айхавтар итгэж, айхавтар хорсон уурлаж байсан билээ!

	Эх замд бас газарт наалдсан тоо томшгүй олон гацаа тосгоны тухай, үнэн шударга ёс тогтох өдрийг сэмхэн хүлээн суудаг хүмүүсийн тухай, мөн юу ч хүлээн горилохгүй, насан турш дув дуугай, ямар ч бодлогогүй ажил хөдөлмөр гэж явдаг олон мянган хүний тухай бодож явав.

	Аж амьдрал гэдэг хагалаагүй ухаа гүвээ бүхий атар хээр тал адил санагдах агаад тэр газар ажиллах хүмүүсийг дуугай хүлээж, «Над дээр оюун ухаан, үнэн шударга ёсны үр цацагтун, би ачийг ачаар хариулна шүү» гэж эрх чөлөөтэй, шударга хүмүүст дуугай амлаж байсан шиг санагдах ажгуу.

	Ниловна энэ удаа их л бүтэмжтэй явснаа санахад дотор нь сэмхэн гүн их баяр ургаж, түүнээсээ өөрөө боловч баахан ичингүйрэн явжээ.

	
XIX

	Ниловнаг харихад Николай үүд тайлж өгөхийг үзвэл үс нь сэгсийгээд ном бариад зогсож байв.

	— Хүүе, хүрээд ирэв үү? Яасан хурдан яваа вэ! гэж Николай нүдээ эелдэг, цогтойгоор анивчиж, эхийн гадуур хувцсыг тайлалцаад нүүр өөд нь харж ялдамхан инээмсэглэн, — Урьд шөнө манайхыг нэгжсэн. Энэ ямар шалтгаанаар нэгжив, танд нэг явдал учраагүй байгаа даа? гэж би бодлоо. Тэгсэн чинь ашгүй баривчилсангүй. Таныг баривчилсан бол намайг орхих ёсгүй гэв. Чингээд эхийг хөтлөн хоолны их өрөөнд оруулж

	— Гэвч намайг ажлаас халах байх. Тэгэв гээд надад сэтгэл гутрах юм алга. Морьгүй тариачдыг тоолж суух гэдэг үнэндээ залхуутай ажил гэв.

	Гэр орны байдлыг үзвэл хэн нэгэн бяртай хүний тэнэг зүггүй зан нь хөдлөөд байшингийн гаднаас түлхлэн дотор буй хамаг юмыг сэгсэрч орхисон шиг болжээ. Туурганд өлгөөтэй байдаг өнөө олон хөрөг зураг цөм шал дээр хэвтэнэ. Ханын цаасыг хуулан унжуулж, нэг газар шалны банзыг ховхлон, цонхны тавиурыг булга татжээ. Зуухны ёроолд шалан дээр баахан үнс асгажээ. Николайг заримдаа иймэрхүү янзтай суудгийг эх мэдэх тул толгой сэгсэрч нүүр өөд нь харав. Нэг л юм болж гэж санагдана.

	Ширээн дээр унтарсан халуун тогоо, угаагаагүй аяга таваг овоолоостой. Тавгийн оронд цаасан дээр хиам, бяслаг зүсэж орхижээ. Бас талхны үйрдэс, ном, халуун тогооны нүүрс тэргүүтэн хөглөрөн хэвтэв. Эх тэр бүхнийг хараад инээвхийлтэл Николай ч ичингүйрэн инээмсэглэж

	— Цагдаагийн түйвээсэн дээр би бас нэрмэж орхижээ. Гэвч яах вэ, яах вэ, Ниловна! Би харгис цагдаа нар дахиад ирэх болов уу гээд бүхнийг өөд татаагүй байгаа юм. За харин та ямаршуу явж ирэв? гэв.

	Энэ асуулт эхийн цээж рүү чанга түлхэх шиг болж, өнөө Рыбин нүдэнд нь харагдаж, орж ирээд л тэр хүний тухай ярьдаг байж гэж гэмшин бодов. Чингээд улам ойртож, сэтгэлээ тайван байлгахыг хичээж, бас ярих зүйлээ дундаас нь мартаж орхих вий гэж эмээж байгаад ярьж гарав.

	— Чингээд цаадхыг чинь бариад явчихсан... Николайн нүүр ам татвалзан

	— Тийм үү? гэхэд нь эх чимээгүй бай гэж гараар дохиж цааш нь ярив. Тийнхүү ярихдаа үнэн шударга шүүхийн өмнө очоод нэг хүнийг хэрхэн зовоож тарчилгаж байсныг мэдүүлж байгаа мэт ярьж байв. Николай сандал дээр гэдрэгээ налж, царайгаа хувхай цагаан болгоод уруулаа хазлан хазлан чагнаж байв. Николай нүднийхээ шилийг авч ширээн дээр тавиад үл үзэгдэх аалзны шүлс таслах мэт гараа сарвалзуулан нүүрээ илбэж байв. Николайн царай хачин шөвийж, шанааны нь яс гозойж, самсаа нь учиргүй сарталзаж байв. Николайн ингэж байхыг эх урьд нь хараагүй тул баахан эмээж байв.

	Эхийн ярьж дуусахад Николай босож хоёр гараа зангидаад хармаандаа лав шургуулж тасалгааны дундуур нааш цааш холхин байснаа

	— Тэр чинь лут хүн байна даа! Шоронд зүдэрнэ дээ. Тийм хүн шоронд бие мууддаг... гэв.

	Николай зангидсан гараа улам далд хийж, сэтгэл догдлон буйгаа эс харуулахыг хичээвч тэрийг нь эх тэртэй тэргүй мэдэж байв. Нүд нь бүр хутганы мөр адил нарийхан онийж, аанай тасалгааны дотуур холхиж их л хорсолтой, хүйтнээр

	— Ямар аймшигтай юм гээч болж байна аа! Хэдэн тэнэг амьтан ард түмнийг захирч байх хөнөөлт эрхээ хамгаалах гэж хүн бүхнийг зодож, жанчиж, багалзуурдах болжээ. Зэрлэг балмад явдал ихдэж, харгис хатуу бүхэн амьдралын ёс болсон байна шүү! Нэг зарим нь ял цаазгүйдээ эрэмшин бусдыг зэрлэгээр жанчиж, ер хүнийг тамлан зовоохын түүс болжээ. Тэр бол боолын сэтгэлэг, адгуусны заншлын хамаг хүчийг гаргах эрхийг олсон нэг ёсны боолын жигшүүрт өвчин юм. Нөгөө зарим нь өшөө хорслоор биеэ хордуулна. Зарим нэг нь мэнэрч дүйртлээ нүдүүлсээр хэлгүй, сохор улс болжээ. Хамаг ардууд бүр завхарч гүйцлээ! гэв.

	Хэсэг дуугай сууснаа шүд зууж, 

	— Тийм зэрлэг амьдралын дотор байхад хүн өөрөө ч эрхбиш зэрлэг зантай болдог байна гэж намуухан дуугарав.

	Гэвч Николай биеэ барьж чадаад нулимс чимээгүй мэлмэрүүлэн суугаа эхийн нүүр өөд нүдээ сүрхий гялбалзуулан харж бараг тайван дуугаар, — Гэвч бид цаг алдаж хэрхэвч болохгүй, Ниловна! Ямар ч гэсэн эрхэм нөхөр минь, биеэ барьж амаа чанга хамхиад үзье... гэж их гунигтайяа инээмсэглэн эхийн хажууд очин бөхийж, гарыг нь атгаж

	— Таны чемодан хаана вэ? гэв.

	— Гал тогооны өрөөнд бий.

	— Манай хашааны хаалган дээр тагнуулууд зогсож байгаа. Тийм их бичиг цаасыг бид энэ гэрээс тэдэнд мэдэгдэлгүй гаргаж ондоо газар нууж чадахгүй. Тэд өнөө шөнө дахин ирж нэгжих болов уу гэж би бодож байна. Тэгэхлээр, хайран хөдөлмөр юм, гэвч цөмийг шатааж орхиё доо...

	— Юуг тэр вэ? гэж эх асуув.

	— Таны чемоданд байгаа бүх ном сониныг...

	Эх учрыг сая ойлгож, хөдөө ажил бүтэмжтэй явсандаа бахдах сэтгэл төрж инээмсэглэн

	— Чемоданд юу ч байхгүй, ширхэг хуудас ч байхгүй... гэж аажим сэргэж, Чумаков гэдэг хүнтэй хэрхэн учирсан тухайгаа ярив. Тэр яриаг дуулаад Николай анхандаа сэтгэл зовсон янзтай хөмсөг атируулан сууснаа сүүлдээ гайхан чагнаж, бүр сүүлдээ баярлан шагшиж

	— Хараач, яасан сайн юм бэ! Та ч бүр гайхмаар азтай хүн юм! гэж эхийн гарыг бас дахин чанга атгаж, — Та хүмүүст итгэдэг чанараараа зүрхийг минь уярууллаа. Би таныг үнэндээ төрсөн эх шигээ хайрлаж байна! гэв.

	Эх Николайг сонирхон харж инээмсэглэн, энэ маань яагаад ийм өнгөтэй, сэргэлэн болчхов гэж олж мэдэхийг хүсэж байв. Николай хоёр гараа үрж, ялдамхан сайхан инээж байгаад, — Ер нь юм гайхалтай сайхан бүтэж байна шүү! Би бас сүүлийн хэдэн өдөр их сайхан байлаа. Үргэлж ажилчдын дунд байж, тэдэнд ном уншиж, юм ярьж, тэдний байдлыг харж өнжлөө. Сэтгэл санаа ёстой эрүүл саруул, ариун тунгалаг сайхан боллоо шүү! Тэр залуу ажилчин улс бие чийрэг, сонор соргог, юмыг олж мэдэх гэсэн хүсэл дүүрэн ямар сайхан улс байдаг юм бэ, Ниловна! Тэднийг хараад байхлаар Орос орон гэдэг чинь энэ дэлхий дээр хамгийн яруу сайхан ардчилалтай улс гүрэн болох юм байна гэж эрхбиш бодогдож байна билээ шүү! гээд тангараг өргөх мэт гараа батлан өргөж, — Би энд юм бичиж суусаар байгаад тоо, хүснэгт харсаар байгаад бүр гашилж, хөгцөрч хоцорчээ. Бараг жил тойрон тэгж сууна гэдэг бол муухай юм! Би бүр ажилчин ардын дунд байж сурчихлаа, тэднээс холдоход эвгүй юм. Би тэгж аж төрөхийн тулд хамаг хүчээ хөвчлөн шавхаж байна шүү! Одоо би дахин сул чөлөөтэй болно, тэдэнтэй уулзаж, тэдэнтэй ажиллах хичээллэх болно. Тэгэхлээр би сая төрсөн нялх үзэл санааны өлгийн дэргэд цэл залуу, бүтээлч эрчим чадал гэж юу байдгийг харж суух болно. Тэгж явна гэдэг гайхалтай сайхан эгэл жирийн хэрэг, тэгж явахад сэтгэл айхавтар сэргэж тийм хүн чинь залуу, бат тогтвортой болж, элбэг баян сууна шүү дээ! гээд царайгаа улайлган зугаатай инээв. Николайг тийнхүү баяр хөөртэй байхад эх мөн сэтгэл дүүрэн байв. — Тэгээд бас та үйлийн үргүй сайн хүн юм! Та хүмүүсийг юутай айхавтар харж, яасан тод сайхан дүрсэлнэ вэ!

	Николай эхийн хажууд ирж зэрэгцэн суугаад баахан ичингүйрч нүүрээ буруулаад үсээ илж байв. Гэвч Власоваг энгүүн тод жигд сайхнаар юм ярьж эхлэхэд нүүр өөд нь ширтэн их л шуналтай сонсож сууснаа

	— Гайхалтай аз таарчээ! Та бол орон шоронд орчих ч бүр дуун дээр болсон байна, гэтэл ингээд гарчих гэж! Хөдөөгийн тариачид хөдөлж байх шиг вэ, энэ ч бүрэн зүй ёсны хэрэг! Таны ярьдаг тэр эмэгтэйг би гайхалтай тод томруун ойлгож авлаа. Бид хөдөө тосгоны хэргийг эрхлэх тусгай хүмүүс гаргах хэрэгтэй байна. Гэтэл хүн маш их дутаад байна! Амьдрал олон зуун хүн шаардаж байдаг... гэж ярилаа.

	— Тэгэхлээр Паша маань шоронгоос гараад ирдэг болоосой! Андрей ч гэсэн дээ! гэж эх сулхан дуугарав.

	Николай эхийн нүүр өөд харснаа уруу харж

	— Ниловна, танд ярихад хэцүү санагдаж байна, гэвч би хэлье. Юу гэвэл би Павелын зайг сайн мэднэ. Тэр шоронгоос яасан ч оргож зайлахгүй. Ер нь ч тэндээ хэргээ таслуулж, хэн болохоо харуулах нь хэрэгтэй юм. Харин үүнийг Павел татгалзахгүй байх! Татгалзаад ч хэрэггүй! Тэгээд Сибирьд цөлөгдвөл харин тэндээс явчих вий гэхэд эх сүүрс алдаж

	— Тэгээд яадаг бил ээ? Яавал дээр болохыг тэр өөрөө л мэдэж дээ гэв. Николай эхийг нүднийхээ шилэн дээгүүр харж

	— Таны таньдаг тэр хөдөөгийн хархүүг шалавхан ирүүлмээр байна! Бас Рыбины тухай хөдөө тосгонд зориулан ухуулах хуудас гаргах хэрэгтэй байна. Тэр хүн нэгэнт тийм зоригтой байгаа болохоор тийм хуудас түүнд гэм болохгүй. Би өнөөдрийн дотор бичье, Людмила ч дор нь дармаллаж орхино. Ганцхан тийш нь яаж явуулдаг бил ээ? гэв.

	— Би хүргэж өгье...

	— Танд баярлалаа! Та явж хэрэггүй! Харин Весовщиковыг явуулбал яадаг бол гэж би бодож байна?

	— Тэрүүнтэй ярих уу?

	— Та яриад үзээч! Жаахан сургаад аль!

	— Тэгээд би хийх юмгүй яадаг бил ээ?

	— Та санаа бүү зов!

	Николай даруй сууж өгүүлэл бичив. Эх ширээний юм хумыг хурааж байх зуур түүнийг ажиглавал үзэг барьсан гар хуруу нь жигтэй чичрэвч цаасан дээр том хар мөр үсэг жирийсээр авай. Заримдаа хүзүүний нь арьс таталдан, толгойгоо гэдийлгээд нүдээ тас аниад хэсэг суухад эрүүний нь арьс мөн чичгэнэж байжээ. Үүнийг хараад эхийн зүрх сэтгэл догдлон байв. Николай босож

	— Өгүүлэл бэлэн боллоо. Та үүнийг нэгтэйгээ далд хийчих. Харин харгис цагдаа нар ороод ирвэл таныг ч гэсэн нэгжиж үзнэ шүү гэж мэдээрэй гэв.

	— Нэгжвэл нэгжиж л байг! гэж эх санаа амар, өгүүлэв.

	Үдэш эмч Иван Данилович ирэв. Тэр бээр тасалгааны дотуур хурдан хурдан явж

	— Энэ дарга нар юу болчих нь энэ вэ? Урьд шөнө долоон айл нэгжжээ. Өнөө өвчтэй хархүү яасан бэ? гэв.

	— Тэр хархүү өчигдөр явчихсан. Өнөөдөр бямба гарагт дугуйлантай, дугуйлан тасалж болохгүй гээд яваад өгсөн гэж Николайг хэлэхэд эмч

	— Хагархай толгойтой байж дугуйланд сууна гэж ямар балай юм бэ! гэв.

	— Би хэлээд тусыг олсонгүй...

	— За та нар намайг хар, би цусаа урсгаж явна гэж нөхдөдөө биеэ сайрхах гээ биз гэж эх дуугарав.

	Гэтэл доктор эхийн нүүр өөд харж царайгаа догшин сүртэй болгож, шүд зуун

	— Пээ, цусанд дуртай... гэтэл Николай

	— Хүүе Иван, чиний хэрэг энд алга, бид хүн хүлээж байна. Чи яв! Ниловна, саяын бичгээ энэнд өгчих! гэв.

	— Бас ухуулах бичиг үү? гэж доктор дуу алдав.

	— Май, үүнийг хэвлэлийн газар аваачаад өгчих!

	— За авлаа, дамжуулъя, гүйцээ юү?

	— Гүйцээ! Гадаа хашааны хаалган дээр тагнуул бий шүү!

	— Харсан, манай хаалган дээр ч бас зогсож байгаа. За баяртай! Баяртай догшин эмэгтэй. Нөхөд минь, өнөө хүн тавьдаг газар болсон зодоон чинь явж явж сайн юм болжээ! Хот даяар бөөн яриа. Тэр талаар Николай чиний бичсэн өгүүлэл ч тун сайн, цагаа олж гарчээ. Муу эвлэрэхээр сайн хэрэлд гэж би дандаа хэлдэг шүү.

	— За яах вэ, чи явж үз...

	— Тун найрсаг биш байх чинь! За Ниловна баяртай! Харин нөгөө хархүү маань баахан дэмий юм хийжээ. Гэр нь хаана байдаг юм бол чи мэдэх үү?

	Николай хаягийг зааж өгсөнд эмч

	— Маргааш гэрт нь очих юм байна. Тун хөөрхөн хүү дээ, аан?

	— Тун сайн хүү...

	— Тэр хүүг хайрлаж байх хэрэгтэй юм. Тэрний чинь ухаан эрүүл юм шүү! Чухам тийм хүүхдүүдээс л жинхэнэ пролетарийн сэхээтэн ургаж гарна даа. Бодвол лав ангийн зөрчил байхгүй тийм газар бид дугжрахын цагт тэд л бидний халааг авна даа гэв.

	— Чи чинь яасан чалчаа болчхов оо, Иван...

	— Сэтгэл зугаатай явна! Харин чи шоронд орох гэж хүлээгээд байгаа юм уу даа? Тэнд сайхан амрахыг ерөөе!

	— Баярлалаа, би ядраагүй...

	Эх тэдний яриаг чагнаж суухад ажилчин хүний төлөө санаа тавьж байгаа нь сайхан санагджээ.

	Эмчийг явсан хойно Николай, эх хоёр цай ууж юм идэж, өнөө шөнийн зочныг хүлээн өвөр хоорондоо намуухан ярилцаж суув. Николай цөллөгт байдаг нөхдийнхөө тухай, тэндээс хэдийн оргож бусдын нэр зээлдэн, өнөө л ажлаа хийж яваа хүмүүсийн тухай их л удаан ярив. Тасалгааны нүцгэн хана туурга дэлхий ертөнцийг шинэчлэх агуу их үйл хэрэгт хүчин чадлаа зориулагч тэрхүү даруухан баатруудын түүх намтрыг үл итгэн, гайхаж байх шиг Николайн намуухан ярих дуу аялгууг буцаан цуурайтуулж байв. Ниловнаг бүлээн сүүдэр ялдамхан хүрээлж, тэр Николайн ярьж буй үзээгүй хараагүй хүмүүсийг хайрлах сэтгэл зүрхийг нь бүлээцүүлж байв. Тэр хүмүүс эхийн сэтгэлд барагдашгүй эрэлхэг хүч чадалтай нэг асар том хүн болон бууж байлаа. Тэр том хүн хэдий айвуу тайвуу боловч газар дэлхий дээгүүр цуцалтгүй явж, худал хуурмаг явдлын олон үеийн хаг хөгцийг газар дэлхийгээс арилган цэвэрлэж, энгүүн, яруу үнэнийг хүний нүдний өмнө ил гарган өгөх ажгуу. Чингээд мөнөөхөн агуу их үнэн шударга явдал дахин амилж, хүн бүхнийг нэгэн адил найртай дуудан, ичгүүр сонжуургүй муухай хар хүчээрээ бүх дэлхийг айлган боолчлогч ховдог шунал, уур хилэн, худал хуурмаг энэ гурван мангасын амнаас хүн бүхнийг адил тэгш чөлөөлнө гэж амлан байх шиг сэтгэлд нь бууж байлугаа... Сайх аварга том эрийн дүр эхийн дотор нэгэн зүйлийн сэтгэлэг төрүүлэх бөлгөө. Ниловна урьд арай амар хөнгөн өнгөрөв гэсэн өдрөө шүтээний өмнө зогсоод их л баяр талархалтайгаар залбиран байхад тиймэрхүү сэтгэгдэл төрдөг байсан нь бий. Гэвч тэр өдрүүдийг хэдийн умартжээ. Харин мөнөөхөн дотор төрсөн сэтгэгдэл нь улам тэлж, улам ч гэгээн, баясгалантай болж, сэтгэлийн гүнд бат оршин улам бүр яруу хурц бадран явдаг болсон билээ. Николай тийнхүү юм ярьж сууснаа гэнэт

	— Харгис цагдаа ирэхгүй нь шиг байна! гэв. Ниловна өөдөөс нь харж харамсах мэт

	— Ирвэл ирэг, байвал байг! гэжээ.

	— Чухамдаа! За Ниловна, та унтаж амар. Та бодвол айхавтар ядарсан байх ёстой. Харин ч гайхалтай сайн биетэй хүн юм. Сэтгэл хэчнээн үймэрч, түгшиж байвч тэр бүхнийг тун хялбархан дааж давах, хүн юм! Таны ганцхан үс тань л түргэн цайж бууралтаж байна. За хэвтэж амар даа!

	Хүн гал тогооны өрөөний үүдийг чанга цохиход эх сэрэв. Чагнавал хаалгыг тасралтгүй, их л шаргуу тогшиж байна. Гадаа харанхуй, анир чимээ огт үгүй. Тэрхүү анир чимээгүйн дунд хаалга тэжгэнэтэл тогших чимээ сэтгэлийг түгшүүлэв. Эх яаран хувцаслаж үүдний тэнд очоод

	— Хэн бэ? гэв.

	— Би байна аа! гэж танихгүй хүний дуу гарав.

	— Би гэж хэн бэ?

	— Та хаалга тайлж өгөөч! гэж гуйж байх нь сонстов.

	Үүдний түгжээг мултлан хаалгыг хөлөөр түлхэн нээвэл өнөө Игнат хүү орж ирээд

	— Би айл андуурсангүй шүү! гэж баяртай өгүүлэв.

	Игнат бүслэхээ хүртэл дан шавар шавхай болжээ. Царай нь зэвхий дааж нүд нь хонхойжээ. Гагцхүү малгайн доороос буржгар үс нь тал тал тийш их л сүртэй бараатай цухуйна. Игнат орж ирээд үүд түгжиж

	— Бид сүйд болсон шүү! гэв.

	— Би мэдсээн... гэхэд өнөө хүү айхавтар гайхаж, нүдээ цавчран

	— Та яаж мэдэв? гэв.

	Ниловна тийш яваад ирснээ товчхон ярьж

	— Танай нөхөд, өнөө хоёр хархүүг баривчилсан уу? гэв.

	— Тэр хоёр байгаагүй. Шинэ цэрэг татлагад явчихсан байсан юм. Михайло гуайтай таван хүн баригдсан... гэж хамраар амьсгаа татаж, жуумалзан инээж, — Би л баригдсангүй, одоо намайг эрж байгаа байх гэв...

	Дотор өрөөний үүд аяархан нээгдэв.

	— Чи яаж ашгүй гараа вэ?

	Игнат вандан дээр сандайлан эргэж хараад

	— Би юү? Цагдаа нар очихоос хэдэн минутын өмнө өнөө ойн цагдаа гүйж очиж, хүүе хүүхдүүд ээ, цаана чинь улс та нарыг барих гэж ирж явна... гэлээ шүү гэж аяархан инээж, дээлийнхээ хормойгоор нүүрээ арчин, — Михайло гуай сүхээр цохисон ч хөдлөх хүн биш дээ! Харин намайг, «Игнат чи одоо хот яв, бушуул, Нөгөө энд ирсэн настай эхнэрийг санаж байна уу?» гэж цаасан дээр хэдэн мөр зурвас таталган бичиж, «Май, үүнийг аваачиж өг!» гэлээ шүү. Би бутан дотуур мөлхөн явахдаа чагнавал нээрэн ирж явна! Тэд их олуул бололтой, шулмууд чинь тал талд л шуугилдаж байна шүү. Би бутан дотор нуугдан хэвтсээр тэднийг өнгөрөөгөөд босоод алхчихлаа. Огт амралгүй, хоёр шөнө нэг өдөр явж ирлээ шүү дээ гэж ярив.

	Игнат их л урамтай хархан нүдэнд нь инээмсэглэл тодорч, зузаан улаан уруул нь татвалзан байв.

	— Одоохон би чамд цай чанаж өгье! гэж эх яаран босож халуун тогоо шүүрэн авав.

	— Та тэр бичгээ ав гэж Игнат байдгаараа ярвайн янцаглаж, өрөөсөн хөлөө вандан дээр арай чамай гаргаж тавив. Энэхэн үед Николай орж ирээд

	— Сайн байна уу, нөхөр! гээд нүдээ, онийлгон харж, — Аль вэ, би тайлалцаад өгье гэж тонгойж, хархүүгийн бохир муухай хөлийн жийргийг яаран тайлж байхад Игнат

	— Пээ! гэж хөлөө татаж, гайхах мэт нүдээ анивчин эхийн нүүр өөд харав.

	Гэтэл эх түүний харахыг анзаарсан ч үгүй!

	— Энэ хүүгийн хөлийг архиар арчихаас горьгүй юм байна даа... гэхэд Николай

	— Тэгэлгүй яах вэ! гэв.

	Чингээд Игнатын гутал дотроос өнөө зурвас бичгийг гаргаж үнгэгдсэн бор цаас задлан нүдэндээ ойртуулан уншив. Тэр зурвас дотор

	 

	«Авгай, та бидний ажил хэргийг анхаарахгүй битгий орхиорой! Бидний хэрэг явдлын тухай их бичихээ мартуузай гэж өнөө өндөр авхайд хэлж үзээрэй. 

	Ёсолсон Рыбин» 

	 

	гэжээ.

	Николай зурвасыг уншаад

	— Энэ ч ёстой гайхалтай хэрэг байна! гэж чанга өгүүлэв.

	Игнат нүүр өөд нь харж, хөлийнхөө хиртэй хурууг аяархан хөдөлгөж байв. Эх аанай мэлмэрэн урсах нулимсаа нууж, төмпөнтэй ус авчирч шалан дээр суугаад Игнатын хөлийг угаах гэтэл цаадах нь хөлөө вандангийн доогуур шалавхан татаж, айхдаа

	— Та яах нь вэ? гэв.

	— Чи наад хөлөө нааш нь болгоод орхи...

	— Би спирт аваад ирье гэж Николай гарав.

	Игнат хөлөө вандангийн доогуур улам шургуулж

	— Та яаж байна? Энэ чинь ямар эмнэлгийн газар... гэтэл эх нөгөө гутлыг нь тайлав.

	Игнат учиргүй шуухитнан, хүзүүгээ болхи гэгч хөдөлгөн, уруулаа жигтэй унжуулан суув. Эх хоолойгоо зангируулан

	— Михайло Ивановичийг аягүй зодсон доо гэхэд хархүү цочих шиг болж,

	— Тийм үү? гэв.

	— Тийм ээ! Үхтэл нь зодож Никольск сууринд авчраад тэнд нэг бага дарга, хүрээний цагдаагийн түшмэл хоёр зодож, улаан нүүр рүү нь өшиглөн, цусыг нь хольж орхисон шүү...

	— Тэд тэгэх улс аа! гэж Игнат хөмсгөө атируулан, дал мөрөө чичрүүлээд, — Өөрөөр хэлбэл би тэднээс чинь чөтгөр үзсэн юм шиг айдаг юм! Харин тариачид зодоогүй биз дээ? гэв.

	— Хүрээний цагдаагийн түшмэлийн тушаалаар нэг хүн нэг цохисоон. Гэвч тариачид бүгдээрээ, тэрийг зодож яах нь вэ гэж хашхиралдан, завсардан оролцсон шүү...

	— Тэгнээ! Одоо чинь хөдөөгийн тариачид, хэн, хаана юуны тулд байдгийг ойлгодог болж байгаа шүү...

	— Хөдөө ухаантай улс ч бас бий дээ...

	— Ухаантай улс хаана ч байна, ганцхан тэднийг олох гэдэг бэрх.

	Николай шилтэй спирт авчирч, халуун тогоонд нүүрс нэмээд дуугай гарч явахад Игнат хойноос нь сонирхон харж

	— Энэ ноён эмч хүн үү? гэв.

	— Энэ хэрэгт ноён зарц гэж байдаггүй, цөм адилхан нөхөр...

	— Хачин юм! гэж Игнат итгэсэнгүй янзтай жигтэй инээхэд эх

	— Юу хачин байна? гэв.

	— Үгүй яах вэ дээ! Энэ хүн амьтны нэг хэсэг нь хүний улаан нүүр рүү зодож байхад нөгөө нэг хэсэг нь хүний хөлийг угааж өгч байх юм. Тэдний дунд нь ямар улс байдаг байна аа?

	Энэхэн үес үүд сэвсхийн онгойж, Николай босгон дээр зогсоод

	— Дунд нь ямар улс байдаг вэ гэвэл, тэр хүний нүүр рүү цохидог улсын гарыг долоож, цохиулдаг улсын цусыг сордог тийм л улс байдаг даа гэв.

	Игнат дуугай сууснаа Николайг ихэд хүндлэн харж

	— Тэр ч тийм байх шүү гэв.

	— Хархүү босож хоёр хөл дээрээ ээлжлэн чанга чанга гишгэж үзээд

	— Зүв зүгээр болчхож! Та нарт баярлалаа... гэв.

	Тэд хоолны их өрөөнд орж цай ууж суухад Игнат их л томоотой

	— Би сонин тараадаг байлаа, явган явахдаа ч лут юм сан гэж ярьж байв.

	— Сониныг олон хүн унших уу? гэж Николайг асуухад

	— Бичиг мэддэг хүн болгон, бас баячуул ч уншина шүү. Гэхдээ баячуул биднээс сонин авахгүй л дээ. Тариачид бол газрыг баячуулаас цусаа гаргаж авдаг гэдгийг тэд чинь ойлгоно шүү дээ. Тэгэхлээр газрыг тэд өөрсдөө хуваах болно, хуваахдаа дахиад ер нь эзэн ажилчин гэж байхгүйгээр хуваах уу, хол хэвтэнэ. Тэгвэл энэнээс болж нүдэлдэхгүй юм бол ондоо юунаас нүдэлдэх бил ээ! гэж ярихдаа баахан гомдох янзтай болж, тэгэхлээр яах вэ гэж асуух шиг Николай өөд харав. Николайг дуугай инээмсэглэхэд Игнат

	— Тэгэхлээр өнөөдөр бүр дэлхий дахинаараа нүдэлдэж, дийлэв гэж бодъё, тэгвэл маргааш болоход бас л нэг хэсэг нь баян, нэг хэсэг нь хоосон суувал юу болох вэ! Баялаг гэдэг бол элс адил нэг хэвдээ тогтож байж чадахгүй, дахиад л тал тал тийшээ сад тавина гэдгийг бид ч сайн ойлгоно шүү. Тэгэхлээр тэгж нүдэлдэж байх хэрэг юү байна! гэж ярихад эх

	— Чи битгий уурлаад бай л даа гэж тоглоомоор хэлэв.

	Николай бодлого болж сууснаа

	— Рыбиныг баривчлагдсан тухай ухуулах хуудас хөдөө аль болох түргэн хүргэмээр байдаг! гэхэд Игнат сэрдхийж

	— Тийм хуудас байгаа юм уу? гэв.

	— Байнаа.

	— Тэгвэл би аваад явъя!

	Эх түүнийг харсан ч үгүй инээж

	— Чи нэгэнт ядарсан, бас тэгээд сая айдаг гэж ярьсан биз дээ? гэхэд Игнат том палбигар гараар буржгар үсээ илж, их л тайвнаар

	— Айх гэдэг нэг хэрэг, ажил хийх гэдэг нэг хэрэг шүү дээ. Та яагаад намайг дооглон инээгээд байна. Үгүй ерөө! гэв. Игнатыг тэгж ярьж байхад эх дотроо бахдан

	— Ай даа, чи ч мөн балчир байна даа! гэв. Цаадах нь ичингүйрэн жуумалзаж

	— Тэр харахгүй юу! гэв.

	Николай нүдээ онийлгоод тэр залууг харж, сайн сэтгэлийн үүднээс

	Чамайг тийш явуулахгүй... гэтэл Игнат сандарч

	— Юунд? Тэгээд би хаачих юм? гэв.

	— Таны оронд ондоо хүн явуулна, харин та тэр хүнд юу хийх, яавал дээр болохыг тодорхой сайн ярьж өгөөрэй...

	— Тэгье гэж Игнат дурамжхан дуугарав.

	— Харин танд биеийн байцаал олж өгөөд ойн цагдаа хийлгэнэ дээ гэтэл өнөө залуу гэдэсхийж

	— Өнөө тариачид түлээ авах гээд очих юм уу... ер нь тэгвэл би яах юм? « Хүлэх юм уу? Тэр бардаггүй хэргээ... гэхэд нь эх инээд алджээ. Николай ч мөн инээв. Өнөө залуу ичиж гутарч хоцров. Тэгэхэд нь Николай

	— Чи бүү санаа зов, ямар ч гэсэн чамд тариачныг барьж хүлэх хэрэг гарахгүй гэж итгэ! гэв. Игнатын сэтгэл тайвширч зугаатайгаар инээж

	— Тэр ч тийм юм биз! Би бол үйлдвэрийн газар ажилд ормоор байна, тэнд нэлээдгүй ухаан бодолтой залуус байдаг гэдэг... гэв.

	Эх ширээнээс босож юм бодон цонхоор харж байснаа

	— Ай даа, амьдрал гэдэг хачин юм! Нэг өдөр тав инээж, тав уйлахыг алийг тэр гэх вэ! За Игнат чи цайгаа ууж гүйцэв үү? Ийшээ орж унт гэв.

	— Би унтахгүй...

	— Унт унт...

	— Танайх чинь яасан хатуу дэгтэй юм бэ! За яах вэ, унтъя л даа. Харин сайхан цай чанаж, сайхан дайлсанд баярлалаа!

	Манай залуу даруй эхийн оронд орж хэвтээд толгойгоо маажиж

	— Одоо танай хамаг юманд давирхайн муухай үнэр шингэж дээ..ай зайлуул! Энэ ч дэмий л юм... Миний нойр ч хүрэхгүй... Дунд зэргийн хүний тухай саяын хүн айхавтар хэлэв ээ! Золиг гэж... гэж ярьж хэвтсэнээ гэнэт нойронд дарагдан, хөмсгөө өргөж, амаа ангайгаад тачигнатал хурхирч гарав.

	
XXI

	Үдэш Игнат том байшингийн зоорины нэг жижигхэн өрөөнд Весовщиковын урдаас харж суугаад хөмсөг атируулан

	— Голын цонхыг дөрвөнтөө цохиорой... гэж намуухан зааж суув. Весовщиков их л хичээн чагнаж

	— Дөрвөн удаа гэнэ ээ? гэж лавлана.

	— Эхлээд ингэж гурван удаа... гэж Игнат хуруугаа махийлгаад ширээ тогшин

	— Нэг, хоёр гурав тогшоод жаахан азнаад нэг тогшоорой гэнэ. Цаадах нь

	— Ойлголоо гэхэд

	— Нэг шар толгойтой тариачин хаалга тайлж, эх баригч авгайг залах гэж явна уу? гэж асууна. Тэгэхлээр нь та тийм ээ, үйлдвэрийн эзэн явууллаа гээрэй. Ондоо юм хэлэх хэрэггүй, тэгэхлээр цаадах чинь мэднэ.

	Тэр хоёр урд урдаасаа бөхийн суугаад намуухан дуугаар үг хэлэлцэж байхыг үзвэл хоёулаа их л бат чийрэг харагдаж байжээ. Эх ширээний дэргэд элгээ тэврэн зогсоод тэднийг ажиглан харж байхдаа тэр олон нууц дохио болзоо, асуулт хариултын тухай чагнаад дотроо инээд хүрч

	«Бас л хүүхдээрээ байна даа...» гэж бодож байлаа.

	Туурганд өлгөсөн дэнлүүний гэрэл шал дээр хэвтээ хорчийсон хувин, гөлмөн төмрийн өөдөс дээр тусаж байв. Тасалгааны дотор төмрийн бал зэв, тосон будаг, чийгийн үнэр ханхална.

	Игнатын өмссөн бөрзгөр шар өнгийн эдээр хийсэн хавар намрын пальто санаанд нь ихэд таарч байгаа бололтой, байн байн ханцуйгаа хайрлан илж, бүдүүн хүзүүгээ арайхийн эргүүлж биеэ шинжиж байв. Тэр байдлыг нь эх хараад, дотроо «Аргагүй л хүүхдээрээ байна, хөөрхий минь...» гэж бодож байв. Игнат босож

	— За ийм байна! Тэгэхлээр эхлээд Муратовтой уулзаж, тэр өвгөнийг сураглана шүү дээ. Тогтоов уу? гэхэд Весовщиков

	— Тогтоолоо гэв.

	Игнат итгэсэнгүй шиг мөнөөхөн нууц тогшилт, үг яриаг дахин давтан заагаад гар сарвайж

	— За тэдэнд мэнд хүргээрэй. Сайн улс бий дээ, та үзнэ гайгүй гэв. Чингээд сэтгэл их л дүүрэн янзтай биеэ харж, пальтогоо илбэж

	— Би одоо явах уу? гэж эхээс асуув.

	— Замаа мэдэх үү?

	— Мэдэлгүй яах вэ... За баяртай, нөхөд өө! гэжээ.

	Игнат дал мөрөө өргөөд цээжээ түхийлгэж, их л түвшин маягаар хармаандаа гараа хийж гарч одов. Шинэхэн малгай хазгай тавьсан тул хоёр шанааны нь буржгар цайвар үс хөгжилтэй бөнжгөнөж байлаа.

	Весовщиков эхийн хажууд очиж

	— За би ингээд ажилтай болдог байжээ. Нэг хэсэг тун ч уйдлаа шүү. Шоронгоос юунд ч гарав даа гэж боддог байлаа.

	Шоронд байхад юм сурна, Павел бол миний тархи; толгойд албаар юм мэдүүлдэг хүн байлаа. Тэр бол их жаргалтай хэрэг! Ниловна, өнөө нөхдийг оргуулах асуудлыг юу гэж шийдсэн бэ? гэв.

	— Би мэдэхгүй гэж эх сүүрс алдав.

	Весовщиков хоёр хүнд гараа эхийн мөрөн дээр тавьж нүүрээ ойртуулж байгаад

	— Шоронгоос оргох гэдэг тун амархан гэж та тэдэнд хэл, таны үгэнд орно. Та хар л даа, ухаан нь шоронгийн хэрэм энэ байна. Дэргэд нь нэг дэнлүүний шонгийн мод бий. Хэрмийн цаад талд эзгүй хээр тал, зүүн гар талд нь хүн тавьдаг хашаа, баруун гар талд нь гудамж зээл, цаашаа хот болоод явчихна, Тэр дэнлүүний шилийг өдөр цэвэрлэдэг юм. Тэгэхлээр нэг дэнлүүч хүн өнөө шонгийн модны хажууд очиж шат тавьж хэрмийн дээр гараад олсон шаттай дэгээ төмөр хэрмийн оройд тогтоож олсон шатыг хэрмийн дотор тал руу унжуулж орхиод л яваад өгөх нь тэр. Тэр шат хэдийд өлгөхийг тэд мэдэж байх юм. Тэгээд л эрүүгийн хэрэгтэн ялтангуудыг гуйж юм уу, аль эсвэл өөрснөө зориут хэрүүл шуугиан дэгдээж орхитол өнөө оргох хүн тэр хоорондуур нь өнөө олсон шатаар хэрэм даваад л алга болчихно гэж ярив.

	Весовщиков эхийн нүүрэн дээр гараа сарвалзуулан, өнөө санаа бодлоо хийд зурж байгаад туйлын амархан, тодорхой ярьж байв. Уг нь Николай бол их хүнд маягийн, болхи хүн гэдгийг эх мэдэх билээ. Тэр бээр урьд нь юм бүхнийг хорсон занаж үл итгэх байдлаар хардаг байсан бол одоо нүдийг нь шинээр зүсэж гаргасан мэт их л жигд дулаан сайхан гэрэлтэж байхад эх түүний үгэнд үнэмшин, сэтгэл булгилж байв...

	— Та бод л доо, тэр явдлыг өдрийн цагаар хийх хэрэг. Заавал өдөр шүү! Тэгэхлээр хоригдол хүн гэгээн цагаан өдөр бүх шоронгийнхны нүдэн дээр оргоно гэж хэн санах бил ээ?

	— Буудвал яана?

	— Хэн? Цэрэг байхгүй. Хуяг нар нь гар буугаараа хадаас шааж явдаг юм.

	— Юм бүгд тун амархан...

	— Үгүй ээ, та үзвэл мэднэ! Ямар ч гэсэн та тэдэнд хэл. Би олсон шат, төмөр дэгээ цөмийг жин тан болгочихсон. Энэ гэрийн эзэн өвгөн дэнлүүч болж очих юм...

	Гэтэл үүдэнд нэг хүн ирэв бололтой хүн ханиалгаж, төмөр хангир жингэр хийх чимээ гарсанд, Николай

	— За тэр ирлээ! гэв.

	Үүд онгойж төмөр онгоцны булан цухуйж

	— Багтах нь уу, золиг чинь, гэх сөөнгө дуу гарав.

	Бүлтгэр нүдтэй, сахалтай, бодь царайтай, бөөрөнхий буурал толгойтой хүн шагайв.

	Николай өнөө төмөр онгоцыг нь тосож хамжин оруултал хойноос нь өндөр бөгтөр өвгөн орж ирээд үс сахлыг нь хуссан хацраа төмбийлгөж байгаад ханиалгаж, сөөнгө дуугаар

	— Амар байна уу! гэж мэндлэв.

	— Энэ хүнээс асуу даа? гэж Николай дуугарав.

	— Надаас уу? Юун тухай?

	— Шоронгоос оргох тухай...

	— А-а гэж гэрийн эзэн тас хар хуруугаар сахлаа арчив.

	— Яков Васильевич аа, шоронгоос оргох амархан гэхэд энэ авгай үнэмшихгүй байна...

	— Үнэмшихгүй байна уу? Тэгвэл дургүй байгаа юм байж. Чи бид хоёр дуртайгаараа үнэмшдэг биз гэж өнөө өвгөн тайван дуугараад гэдсээрээ мэхийн нугарч бүгшин ханиалгав. Ханиалгаж ханиалгаж тасалгааны голд шуухитнан зогсож цээжээ маажлан эхийг бүлтийтэл харав.

	— Энэ асуудлыг Паша, түүний нөхөд л шийдэх хэрэг гэж эх хэлэв.

	Николай бодол болж уруу харав.

	— Паша гэдэг чинь хэн бил ээ? гэж гэрийн эзэн асуугаад суув.

	— Миний хүү.

	— Овог нь хэн гэдэг юм?

	— Власов.

	Өвгөн толгой дохиж ганс тамхиа гаргаж нэрээд

	— Дуулсан юм байна. Тэрний чинь миний ач хүү таньдаг юм. Миний ач хүү бас шоронд сууж байгаа юм. Евченко гэж дуулсан уу? Миний нэр Гобун гэдэг. Мөд залуучууд маань цөм шоронд орж хөгшин болсон бид эрх дураараа байх болох нь ээ! Манай ач хүүг Сибирь руу цөлнө гэж цагдаагийн дарга надад ярьсан. Цөлнө л дөө, нохойнууд! гэж ярив.

	Тэр хүн тамхиа асааж, Николайг харж байн байн газар нулимж байгаад «Тэгээд дургүй байна гэнэ ээ? Энэ хүний хэрэг. Ер хүн дураараа л байх хэрэгтэй. Сууж ядарвал яв, явж ядарвал суу. Дээрэмдвэл дуугай бай. Зодвол тэвч. Албал хэвт. Энэ бол илэрхий юм. Харин би Савкагаа шоронгоос заавал гаргаж авна!» гэв.

	Тэр хүний ингэж хуцах мэт огцом огцом ярихад эх гайхаж, сүүлчийн нь үгэнд атаархаж байв.

	Ниловна тэндээс гараад хүйтэн салхи, бороо сөрж гудамжаар алхан явахдаа Николайн тухай «Хараач! Ямар сүрхий болоо вэ!» гэж бодож явав. Гэтэл өнөө Гобун санаанд нь орж «Арай ч би ганцаар дахин шинээр аж төрөх гэж яваа биш юм байна» гэж бараг залбиран бодов. Гэтэл хүү нь санагдаж

	«Паша минь, зөвшөөрвөл ч!» гэж боджээ.

	
XXII

	Бүтэн сайн өдөр эх гяндангийн конторт Павелтайгаа уулзаад гар барин салахад гарт нь нэгэн жижигхэн хуйлсан цаас атгуулсанд цочиж алганы нь арьс түлэгдэх шиг болжээ. Юун цаас, ямар учиртай юм бэ гэсэн шиг хүүгийнхээ нүүр өөд дэмий л харавч хариу мэдсэн нь үгүй. Павел урьдын адил бат, тайван инээмсэглэн зогсож байв.

	— За баяртай гэж эх санаа алдахад Павел эхийн гарыг дахин чанга атгаж

	— Баяртай, ээж ээ! гэхийг үзвэл царайд нь ямархан нэг ялдамхан шинж зурсхийн илэрчээ.

	Эх хүүгийн гарыг тавилгүй ямар нэг хариу үг хүлээсэн авч цаадах нь

	— Та бүү санаа зовоорой, та бүү уурлаарай! гэжээ. Бас духанд нь өнөө л зөрүүд зангийн атираа нь үүссэн байв.

	— Би яалаа гэж уурлах юм... гэж эх уруу харжээ.

	Сэтгэл жигтэй булгилан нүдний нулимс мэлмэрч, уруул нь өмөлзөн ирэхэд түүнийгээ харуулахгүй гэж эх эргэж ч харалгүй яаран явав. Эхийн харьж явахад мөнөөхөн хүүгийн хариу зурвасыг чанга атгасан гарын нь яс янгинан, дал мөр рүүгээ цохиулсан мэт гар нь жигтэй хүндрэн бадайрч байжээ. Гэртээ хариад өнөө цаасыг Николайд өгч урд нь зогсоод тэрхүү сайтар эвхсэн цаасыг задлахыг нь хүлээн байхад сэтгэлд нь хачин горьдлого төрж байв. Гэтэл Николай, — Тэгэлгүй яах вэ дээ. Ингэж бичсэн байна гээд өнөө зурвасыг уншив. Тэр зурвас бичигт, «Бидний хэн маань ч эндээс оргож зайлж болохгүй. Тэгвэл нэр хүндээ алдах болно. Харин саяхан баригдаж ирсэн өнөө тариачныг анхаарна уу! Тэр хүн бол та нарын тавьсан халамж, гаргасан хүчийг хариулж чадсан хүн шүү. Тэр энд байна гэдэг үнэхээр бэрх байна. Өдөр болгон дарга дээдэстэй хэрэлдэнэ, чангаланд хоносон удаа ч бий. Тэр хүн их тарчлан зовж байна. Түүнийг гаргаж авахыг бид цөмөөр гуйж байна. Миний эхийг сайтар энхрийлж, сэтгэлийг нь илбэн засаарай. Учрыг ярьж өгөөрэй, тэгвэл миний эх ойлгоно шүү...» гэжээ.

	Эх тэргүүнээ өргөж хоолойгоо чичрүүлэн

	— Надад ямар учир ярих вэ дээ! Би цөмийг ойлгож байгаа юм чинь! гэв.

	Николай даруй буруу харж алчуур гарган нусаа чанга гэгч нийн

	— Хамрын ханиад хүрчихлээ... гэв.

	Чингээд нүднийхээ шилийг засан гараараа хамаг нүүрээ халхлан тасалгаанд холхиж

	— Тэртэй тэргүй бид гаргаж авч амжихгүй байсан... гэв.

	— Яах вэ, яах вэ, хэргийг нь таслаг л даа гэж эх хөмсөг зангидавч цээжин дотор нь гаслангийн чийгт манан туналзаж байжээ.

	— Петербургт байдаг нэг нөхрөөс захидал иржээ гэж Николайг үг ярих гэтэл эх 

	— Павел харин тэр Сибириэс оргон зайлж болно биз дээ? гэв.

	— Бололгүй яах вэ! Тэдний хэргийг мөд таслах болно, тэднийг цөмийг цөлөхөөр тогтоол гарсан гэж Петербургийн нөхөр бичсэн байна. Энэ муусайн өчүүхэн луйварчид уг шүүхийн хурлыг бузар муухай инээдмийн жүжиг болгож байгааг харав уу? Шүүхийн хурал болоогүй байхад Петербургт тогтоол нь гарчихсан байдаг байна шүү...

	— Николай Иванович, энэ тухай ярихаа боль доо. Миний сэтгэлийг засах хэрэггүй, надад учир ярих явдалгүй. Паша муу юм хийхгүй, дэмий талаар өөрийгөө, нөхдийгөө зовоохгүй хүн. Тэр чинь надад хайртай юм! Намайг их бодож суугаа. Эхийн сэтгэлийг илбэн засаарай, учрыг тайлбарлан өгөөрэй гэж бичсэн байхыг харахгүй юу?

	Эхийн зүрх жигтэй түг түг цохилон, сэтгэл хөөрснөөс толгой эргэв.

	— Танай хүү ёстой гоц сайн хүн! Би ихэд хүндэлдэг юм! гэж Николай хачин чанга хэлэв. Тэгтэл эх

	— Харин одоо Рыбины талаар нэг арга бодъё гэж санал тавив.

	— Тэгье! гэж Николай аанай тасалгааны дотуур холхин, — Сашенька ирвэл хэрэгтэй байна санж гэв.

	— Саша ирнэ. Намайг Павелтай очиж уулзах өдөр заавал ирдэг юм.

	Николай уруу харж, уруулаа хазлан, эрүүнийхээ сахлыг мушгин бодол болсоор диваан дээр эхийн хажууд зэрэгцэн суугаад

	— Манай эгч байхгүй, харамсалтай байна... гэв.

	— Павелыг тэнд байхад одоо даруй нэг арга бодвол сайн юм сан. Тэгвэл Паша маань баярлах болно... гээд эх дуугай сууснаа гэнэт

	— Ер нь Павел тэндээс зайлах яагаад дургүй байдаг юм бол? Би ойлгохгүй юм гэв. Тэгэхлээр нь Николай босож үг хэлэх гэтэл, хаалганы хонх дуугарав. Тэд бие биеийгээ нэгэн зэрэг харав.

	— Саша ирэх шиг боллоо гэж Николай аяархан дуугарав.

	— Тэгвэл Сашад чи юу гэж хэлэх гэж байна? гэж эх мөн аяархан асуув.

	— Харин нь ээ.

	— Саша л тун харамсана даа...

	Хаалганы хонх дахин арай аяархан дуугарахыг үзвэл хаалганы цаана бас нэг хүн шийдэж ядан байх шиг санагдана. Эх ч босож хоёул үүдэн тийш очсон боловч Николай хажуу тийш бултаж

	— Та онгойлговол дээр байх аа... гэв.

	Эхийг хаалга тайлмагц өнөө хүүхэн орж ирээд

	— Зөвшөөрөөгүй юү? гэжээ.

	— Зөвшөөрөөгүй.

	— Зөвшөөрөхгүй гэдгийг би мэдэж байсан л даа гэж санаандгүй хэлэвч царай нь хувьсхийгээд явчхав. Пальтоныхоо товчийг тайлсан атлаа өөрөө мэдэлгүй дахин товчилж, пальтогоо тайлах гэтэл тайлж болсонгүй тул

	— Бороотой, салхитай яасан муухай өдөр вэ! Бие нь сайн уу? гэв.

	— Сайн

	— Бие сайн, сэтгэл сэргэлэн байгаа бол яамай даа гэж Саша гараа харав.

	Эх өнөө охины нүүр өөд харсан ч үгүй

	— Харин Рыбиныг шоронгоос гаргаж авахыг бод гэж захиа бичсэн байна гэв.

	— Тийм үү? Миний бодвол харин өнөө төлөвлөгөөгөө энэ дээр хэрэглэх ёстой болж дээ гэв.

	Николай нөгөө өрөөнөөс гарч ирээд

	— Би ч тэгж бодож байна. Сайн уу, Саша! гэв.

	Саша Николайтай гар барьж

	— Юу болсон бэ? Бидний хийсэн төлөвлөгөөг бүтэмжтэй юм болж гэж тэд цөм зөвшөөрч байна уу? гэв.

	— Гэтэл энэ ажлыг хэн зохион байгуулах бил ээ? Цөм ажилтай, завгүй...

	— Би хийе! Би завтай! гэж Саша босож яаран өгүүлэв.

	— Тэг! Гэхдээ цаадуулаасаа асуух хэрэгтэй шүү...

	— Би асууна. Одоо явлаа гэж Саша нарийхан хуруугаа их л сурмаг хөдөлгөж пальтогоо товчлов.

	— Та жаахан амармаар юм гэж эхийн хэлэхэд Саша үл мэдэг инээмсэглэн

	— Та надад санаа зовох явдалгүй, би ядраагүй... гэж намуухан дуугарав. Чингээд эхтэй гар барьж гарч одохыг үзвэл аанай л царай баргар, аанай л харц ширүүн болсон харагджээ.

	Эх, Николай хоёр цонхон дээр очиж Сашаг хашааны хаалгаар гаран гартал харж зогсов. Николай аяархан исгэрэн ширээнээ сууж юм бичиж байв.

	— Ийм ажлаар хөөцөлдөж явбал бие сэтгэл нь амардаг байх даа гэж эх их л бодлогошронгуй өгүүлэхэд Николай эргэж хараад их л сайхан зантай инээмсэглэн

	— Тэгэлгүй яах вэ! Ингэхэд Ниловна, та ч ийм явдал олныг үзсэн хүн биз дээ. Та хайртай хүнээ ингэж санадаг байсан уу? гэв.

	— Пээ! Ямар юмны санах? Хэн нэгний эхнэр болгочих вий гэж айж л суудаг байлаа шүү дээ.

	— Танд ер хэн нэгэн аятайхан харагдаж байгаагүй гэж үү?

	Эх бодоод

	— Санахгүй байна, эрхэм минь. Яагаад аятайхан харагдахгүй байх вэ, хэн нэгэн залуу аятайхан харагдаж байсан байлгүй яах вэ! Ганцхан тийм явдлаа санахгүй байна гээд эх Николайг харж, — Миний нөхөр намайг их зоддог байсан юм, тэрнээс урьдын явдлыг одоо таг мартжээ! гэж гунигтай өгүүлэв.

	Николай цаашаа ширээ рүүгээ харж суув. Ниловна түр гараад эргэж ортол Николай бас л ялдамхан эргэж хараад

	— Би бас энэ Сашатай нэгэн адил амрагийн явдалд орооцолдож явсан юм аа. Нэг хүүхэнд сэтгэлтэй болчихсон юм. Тэр бол ёстой гайхалтай сайн хүн. Хориод настай байхдаа би тэр хүүхэнтэй анх танилцаад түүнээс хойш хайртай болж, үнэнийг хэлэхэд би одоо ч түүндээ хайртай. Би тэр хүүхнийг үнэн сэтгэлээсээ хайрлан, насан турш талархан явдаг... гэж ярив.

	Эх түүний хажууд зогсож, нүүр өөд нь харвал нүд нь жигтэй хайртайгаар тодхон гэрэлтэж байв. Николай сандлын түшлэг дээр хоёр гараа тавиад гар дээрээ дэрлэн алсыг ширтэн байхыг үзвэл, хэдий нарийхан, туранхай боловч чийрэг бие нь ургамлын иш нарны гэрэл өөд тэмүүлэх адил санагдаж байжээ.

	— Тэгвэл та тэр хүүхэнтэйгээ суучихмаар юм даа! гэж эхийн зөөлөн хэлэхэд,

	— Тэр маань хүнтэй суугаад таван жил болж байгаа юм чинь... гэжээ.

	— Урьд нь суучихгүй яасан юм дээ?

	— Нэг л болж өгөөгүй юм даа. Тэр маань наранд байвал би шоронд би наранд байвал тэр маань шоронд юм уу цөллөгт суудаг байлаа. Одоогийн энэ Павел Саша хоёртой л тун адилхан янзтай байлаа! Сүүлдээ тэр маань Сибирь руу аймшигтай алс хол цөлөгдөв өө! Би бүр хойноос нь очих гэж бодож байлаа. Тэгтэл хойноос нь явна гэдэг тэрэнд ч надад ч эвгүй юм даа. Тэгтэл тэр маань тэнд миний нөхөр бас нэг тун сайн залуутай тааралдаж ханилаад тэндээс хоёулаа оргож, одоо гадаадад суудаг юм...

	Николай ингэж яриад нүднийхээ шилийг авч арчин наранд гэрэлтүүлэн хараад дахин зүлгэж байв.

	— Ээ хөөрхий хонгор минь дээ! гэж эх хайрлаж толгой сэгсрэв. Николайг тийнхүү өрөвдөхийн хамт бас түүнийг хараад эх хүний зангаар мөн аргагүй инээмсэглэн байв. Николай ондоо тийш харж суугаад дахин үзгээ барьсан авч ярианыхаа айзамд тааруулан гараар дохиж байгаад

	— Гэр бүл болох нь хувьсгалч хүний хүчин чадлыг хэзээд бууруулдаг талтай байдаг. Юү гэвэл үр хүүхэд гарч, амьдрал хүрэхгүй болохоор хоол олж идэхийн тулд заавал илүү их ажил хийх хэрэгтэй болдог. Гэтэл хувьсгалч хүн бол өөрт буй хүчин чадлаа цуцалтгүй, улам бүр гүнзгийрүүлэн хөгжүүлж байх ёстой юм. Цагийн байдал үүнийг шаардаж байна. Бид бол түүхийн үүднээс хуучин ертөнцийг нурааж, шинэ амьдрал байгуулах учиртай ажилчид болох учраас хэзээд бүхний манлайд явах ёстой юм. Хэрэв бид бие алжаагаад юм уу өчүүхэн бага ололт олох бололцоонд ташуураад сугаран хоцрох юм бол энэ муу хэрэг. "Тэр ч байтугай бараг зорьсон үйл хэргээсээ урваж буй хэрэг болно. Бид хэнтэй ч ханилан явлаа гэсэн үнэн сэтгэлээсээ гажиж болохгүй. Манай зорилт бол өчүүхэн бага ололт олох биш, гагцхүү бүрэн төгс ялалт байгуулах явдал мөн гэдгийг бид хэзээ ч мартаж болохгүй гэж ярив.

	Ийнхүү ярьж байхдаа дуу хоолой нь улам чангарч, царай нь хувираад нүдний нь харц ердийн, даруухан жигд хүчийг илтгэж байв. Гэтэл үүдний хонх дахин хангинаж Николайн яриаг таслав. Гадаа хүйтэн атал Людмила нимгэхэн хувцастай, даарч улайчихсан орж ирээд гутлынхаа уранхай муу дугтуйг тайлмагц их л ууртайгаар

	— Шүүх таслах хурал долоо хоноод хийх болж гэнэ! гэв.

	— Энэ чинь үнэн юм уу? гэж нөгөө өрөөнөөс Николай хашхирав. Эх айснаас буюу баярласнаас алин болохыг мэдэхгүй сэтгэл догдлоод Николайн тийш яаран очив. Людмила мөн зэрэг очиж их л ёжтойгоор

	— Тэр үнэн! Тэдний тогтоол хэдийн бэлэн болсон гэж шүүхэд бүр ил ярьж байна. Гэтэл хачин юм! Засгийн газар өөрсдийн түшмэдийг дайсантайгаа зөөлөн харилцах вий гэж айж байгаа хэрэг үү? Өдий олон жил өөрсдийн зарц нараа өдий чинээ зальхай явдалтан болгож орхиод одоо болоход тэр өөдөлшгүй этгээдүүддээ итгэдэггүй хэрэг үү? гэв.

	Людмила диваан дээр сууж, туранхай хацраа илэв. Бүрэг, өнгөгүй нүдэнд нь хорсол жигшлийн гал бадарч, дуу хоолой нь улам бүр уур хилэнгээр дүүрч байв.

	Николай түүний сэтгэлийг тайтгаруулан

	— Людмила, та дариа дэмий барж байна шүү. Таны энэ үгийг цаадуул чинь дуулахгүй... гэв.

	Людмилын ярихыг эх ихэд анхааран чагнавч юу ч ухаж ойлгосонгүй, гагцхүү «Долоо хоноод шүүхийн хурал болно, долоо хоноод шүүхийн хурал болно» гэж өөрийн эрхгүй амандаа давтаж байжээ.

	Туйлгүй хатуу ширүүн, гарцаагүй нэгэн явдал ойртсон шиг гэнэт санагджээ.

	
XXIII

	Өгүүлэх нь, Ниловна тийнхүү гайхан эргэлзэх, гунин гутрах үүл манан дотор, уйтгартайяа ширтэн хүлээх хүнд байдлын доор нэг хоёр хонотол гурав дахь өдөр нь Саша ирж

	— Юм бэлэн болсон. Өнөөдөр нэг цагт... гэжээ. Николай хачирхан

	— Ийм амархан уу? гэхэд

	— Тэгэлгүй яах вэ? Би бол ердөө Рыбиныг орогнуулах байр, хувцас олох хэрэгтэй байлаа. Бусдыг Гобун даасан юм. Рыбин ганцхан хороон дундуур л явган явж өнгөрөх хэрэгтэй. Тэнд гудамжинд Весовщиков зүсээ хувиргаад тосож, Рыбинд пальто нөмрүүлэн, малгай өмсгөж замыг нь зааж өгөх юм. Би цаана тосож аваад хувцсыг нь сольж цааш авч явах юм даа.

	— Зүгээр л санаа байна! Гобун гэдэг чинь хэн юм бэ?

	— Тэр хүнийг та мэднэ. Тэдний гэрт та төмрийн дархнуудтай хичээл хийдэг байсан шүү дээ;

	— А тийм, нэг хачин өвгөн бий...

	— Гобун бол уг нь халагдсан цэрэг, одоо байшингийн төмөр дээвэр хийдэг. Эрдэм мэдлэг нимгэнтэй ч гэсэн аливаа харгис хүчирхийллийг үнэн санаанаасаа үзэн яддаг хүн юм... Бас жаахан цэцэрхэнэ гэж Саша цонхоор ширтэн их л бодлого болон ярьж байв. Эх түүний яриаг дуугай чагнаж байхад дотор нь ямар нэгэн тодгүй санаа бодол алгуур орж байлаа.

	— Гобун бас ач хүүгээ оргуулж авах санаатай юм байна. Тэрний ач хүү Евченко гэдэг нэг ганган хээнцэр залууг та санаж байна уу?

	Николай толгой дохив.

	— Уг нь Гобун тэр явдлыг сайтар бэлдсэн байгаа харин бүтэх үү, үгүй юу гэдэгт би баахан эргэлзээд байгаа юм. Юү гэвэл хоригдлууд цөмөөрөө нэгэн зэрэг нарладаг, тэгэхлээр тэр олсон шатыг үзсэн хүн болгон л оргох гэх байх гэж би бодож байгаа юм... гэж яриад Саша нүдээ аньж дуугай болов. Эх дэргэд нь очиж

	— Тэр чинь бие биедээ саад хийх юм байна даа... гэв.

	Тэд гурвуулаа цонхон дээр зогсож байв. Эх ард нь зогсож тэр хоёрын түргэн түргэн ярилцахыг чагнаж байтал сэтгэлд нь нэгэн битүүлэг бодол төрж

	— Би ер тийшээ очно оо! гэж гэнэт хэлэв.

	— Та яах юм бэ? гэж Саша дуугартал Николай

	— Та бүү яв. Ямар нэг юманд өртөж ч болно. Хэрэггүй гэж ятгав.

	— Үгүй ээ, би явна...

	Нөгөө хоёр бие биеэ харав. Саша эхийн мөрөн дээр гараа тавьж

	— Уг учрыг нь ч би ойлгож л байна л даа гэж эргэн харж эхийг сугадаад эхийн зүрхэнд дотно энгүүн аялгуугаар, — Ямар ч гэсэн та хүүгээ хүлээгээд хүлээгээд дэмий дээ... гэв.

	Ниловна өнөө бүсгүйг тэвэрч

	— Хонгор минь, намайг аваад яв. Би та нарт садаа болохгүй. Би тийш очиж үзэх хэрэг байна. Тэндээс хүн оргож болно гэдэгт би нэг л итгэхгүй байгаа юм гэв.

	— Ниловна яваг дээ! гэж Сашаг хэлэхэд Николай

	— Энэ та л мэдэх хэрэг... гэж уруу харав.

	— Та бид хоёр цуг явж болохгүй. Та хөдөөгүүр явж ногооны хашаа руу очоорой. Тэндээс шоронгийн хэрэм харагдана. Харин таныг тэнд юү хийж яваа юм гэж хүн асуувал яана?

	— Би нэг үг олоод хэлчхэж чадна! гэж эх итгэл дүүрэн өгүүлэв.

	— Шоронгийн хуягууд таныг танина гэдгийг мартаж болохгүй шүү дээ. Хэрэв тэд харвал...

	— Харахгүй...

	Эхийн дотор цаг үргэлж цог адил төөнөж байсан нэгэн горьдлого гэнэт гал адил дүрэлзэн бадарч ирэхэд эх сэргэж

	«Хүү маань бас гараад ирдэггүй байгаа даа...» гэж бодоод яаран хувцаслав.

	Цагийн дараа Ниловна гяндангийн цаад хээр талд явж байв. Ширүүн салхи салхилан хормой хотыг хийсгэн, хөлдүү цэвдэг газар балбаж, ногооны муу өгөр хашааг ганхуулж гяндангийн намхан хэрмийг хүчтэй мөргөн давж, хэрмийн цаана хэн нэгний бархирах шуугианыг агаар тэнгэрт дэгдээж байв. Тэнгэрт үүлс хурдан нүүж, тэртээ өндөрт хэсэг хөх тэнгэр цоорон харагдана.

	Эхийн ард ногооны хашаа, өмнө нь хүн тавьдаг газар, тэрүүхэн баруунтаа арваад сажин газар гяндан харагдаж байв. Хүн тавьдаг газрын дэргэд хоёр цэрэг морины чилээ гаргаж нэг нь урт цулбуураар хөтлөн тойроход нөгөө нь газар дэвслэн, хашхиран, исгэрэн, инээж байв. Гяндангийн хавьд ондоо нэг ч хүн үл үзэгдэнэ.

	Эх сайх хоёр цэргийн дэргэдүүр яаралгүй өнгөрөн хүн тавьдаг газрын хайсан хашаа тийш явахдаа хоёр тийш үргэлж хялмалзан явав. Гэтэл гяндангийн булангийн цаанаас нэг бөгтөр хүн шат үүрсээр хэзээ язааны дэнлүүч хүн шиг яаран гарч ирэхийг хараад эхийн хөл чичирч, газарт наалдсан мэт даагдахгүй болох шиг болов. Эх мэгдэн цавчирч нөгөө хоёр цэргийг харвал тэд нэгэн байрандаа дэвхцэж, морь нь тэднийг тойроод харайлгаж байв. Өнөө шат үүрсэн хүнийг харвал шатаа хэрмийн өөд түшүүлэн тавьж яаралгүй авиран гараад хэрмийн цаад руу нэг дохин, шалавхан бууж хэрэм тойрон алга болов. Эхийн зүрх булгилан цохилж, цаг хормын төдий ч өнгөрч өгөхгүй удах гэдэг жигтэйхэн. Өнөө гяндангийн бараан хэрэм өөд түшүүлэн орхисон шат шавар нь ховхорч, тоосго нь ил гарсан газар дөнгөж үзэгдэхийн төдий харагдаж байв. Гэтэл гэнэт хэрмийн дээгүүр нэг бараан толгой шовсхийж, нэг хүн гарч ирээд дээгүүр нь тэгнэн давж гулган бууж байх нь харагдав. Гэтэл бас нэгэн сэгсгэр малгайтай толгой цухалзан гарч ирээд бөөн хар юм газарт өнхрөн бууж булан тойроод алга болов. Михайло өөдөө босож ийш тийш харан толгойгоо сэгсэрч байна...

	— Гүйгээч, гүйгээч! гэж эх газар дэвслэн амандаа шивгэнэн байлаа.

	Гэтэл хүн чанга хашхиралдах чимээ хадаж, хэрмийн дээгүүр бас нэг хүний толгой шовсхийн гарч ирэв. Эх элгээ дараад түүнийг ширтэн таг чиг болов. Сахалгүй, цайвар шар үстэй толгой биеэсээ тасрах гэж байх шиг өлийж байснаа хэрмийн цаад руу далд оров. Хэрмийн цаана хүмүүс улам догшин сүртэй бархиралдах чимээ гарч шүглийн шингэн дуу агаарт хадаж салхинд замхарч байв. Михайло хэрмийн ёроолоор явсаар өнгөрч, гяндан, хотын гэр байшингуудын хооронд орших бяцхан задгай чөлөө газар гарав. Михайло тэргүүнээ дэмий алс дээгүүр өргөөд хэтэрхий яаралгүй явж байх шиг эхэд санагдана. Түүний царайг харсан хэн боловч насан турш мартахгүй болов уу гэж санагдах ажгуу. Эл учир

	— Бушуу яв... бушуу яв... гэж амандаа шивгэнэж байв.

	Хэрмийн цаана нэг юм пидхийтэл ойчиж, шил хангинан хагарах их чимээ гарав. Өнөө хоёр цэргийн нэг нь хөлөөрөө газар цахдан морины цулбуураас чангааж нөгөө нь гараа амандаа барьж байгаад хэрмийн зүг нэг юм хашхиран, жишүү зогсон, чихээ тавин хариу чимээ чагнаж байв.

	Эх хамаг анхаарлаа хөвчлөн, ийш тийш харсаар авай. Болж буй юм бүхэн нүднээ ил атал сэтгэл нь нэг л итгэхгүй байв. Аймшигтай хэцүү юм шиг санагдаж байсан тэр явдал маш түргэн зуур хэтэрхий амархан болж өнгөрөхөд цочирдон гайхаж элий балай юм шиг болжээ. Хотын гудамжинд өнөө Рыбин харагдахгүй, харин нэг урт гэгчийн пальтотой өндөр хүн алхлан бас нэг бяцхан охин гүйж явав. Гяндангийн булангаар гурван хуяг гүйсээр ирэв. Тэд хоорондоо шахцалдан, өрөөсөн гараа урагш сунгаад гүйж байв. Өнөө хоёр цэргийн нэг нь тэдний урдаас тосон гүйж, нөгөө нь мориндоо зайдан мордох гэтэл морь нь эргэлдэж цовхчоод огт мордуулахгүй байв. Шүглийн жингэнэсэн дуу агаарт тасралтгүй хадаж байв. Тэдний тийнхүү цөхрөн, сандран бархиралдаж байхад осолтой юм болж магадгүй гэж бодоод эх давхийн цочиж, өнөө гурван хуягийн явсан тийш хүн тавьдаг газрын хайс дагаж шууд алхлав. Гэтэл нөгөө гурван хуяг, хоёр цэрэг гяндангийн нөгөө булангаар тойрон далд оров. Хойноос нь эхийн таньдаг өнөө гяндангийн бошгын туслах мундирынхаа энгэрийг яраад гүйж явав. Гэтэл харгис цагдаа нар ч ирж, энгүүн улс ч гүйлдэж байх нь харагдав.

	Салхи ямар нэгэн юманд баярлаж байх шиг эргэлдэн хуйларна. Хүмүүсийн орилолдох тасархай дуу, шүглийн хангинах чимээ хадсаар авай. Тийнхүү бөөн үймээн сандраан болж байхад эх дотроо баярлан улам хурдан хурдан алхахдаа

	«Паша маань гараад ирсэн бол болох л байж!» гэж бодов.

	Гэтэл гэнэт хайсны булангаар урдаас нь хоёр харгис цагдаа гүйсээр гарч ирэв. Нэг нь их амьсгаадан

	— Зогс! Үүгээр нэг сахалтай хүн харагдав уу? гэж хашхирав.

	Эх ногооны хашаа тийш зааж

	— Тийшээ гүйгээд явчихсан, юу болоо вэ? гэж их л тайван дуугарав.

	— Хүүе Егоров, шүгэлд гэх нь сонстов.

	Эх гэрийн зүг алхав. Сэтгэлд нь нэг л юм үгүйлэгдэж, дотор нь гашуун харамсал төрж байжээ. Хотын гудамж руу ортол нэг хөлсний морин тэрэг зам хөндлөн гарч явав. Харвал тэргэн дотор нэлээдгүй ядарсан бололтой цонхигор царайтай, цайвар сахалтай залуу хүн сууж явна. Тэр хүн мөн эх өөд харав. Жишүү суугаад тэр юм уу, тэр хүний нэг мөр нь дээр нөгөө нь доор их л гилжгий юм шиг харагджээ.

	Гэртээ харивал Николай их л баяртай угтаж

	— За юу болов? гэв.

	— Хэрэг бүтэх шиг л боллоо...

	Эх тэр болсон явдлыг нэгд нэггүй санаж ядан ярихдаа тэр явдалд өөрөө үнэмшээгүй, бусдын ярьсныг дамжуулж байгаа мэт ярьж байв.

	— Бид азтай юм аа! гэж Николай гараа хөлчин, — Харин би таны хойноос их айж байлаа! Юмыг яаж мэдэх вэ! Ниловна, та миний нөхөр ёсны үгийг сонс, шүүхийн хурлаас та бүү ай! Тэр хурал хэдий чинээ түргэн болбол Павел төдий чинээ түргэн сул чөлөөтэй болно гэж итгэ! Цөллөгт очих замаасаа ч зайлаад явчхаж магадгүй. Шүүхийн хурал гэдэг бол барагцаалбал ийм юм болдог юм... гэж шүүхийн хуралдааны байдлыг төсөөлөн ярив. Түүний яриаг чагнан суухдаа Николай өөрөө юунаас ч юм айгаад миний сэтгэлийг зоригжуулж байгаа ажээ гэж эх ойлгов.

	— Намайг тэр шүүхийн өмнө ямар нэг үг хэлчих болов уу, тэднээс ямар нэг зүйл гуйчих болов уу гэж та бодоод байна уу? гэж эх гэнэт асуув.

	Николай босон харайж, гараа сарвалзуулан гомдсон янзтай

	— Яалаа гэж! хэмээн дуу алдав.

	— Үнэндээ би айгаад байна. Юунаас айж байгаагаа өөрөө бодовч мэдэхгүй юм, — Тэд Пашаг минь басаж элэг барин гомдоочих болов уу гэж санагдах юм аа. Чи муу тариачны зулбасга, ямар юм сэдэж байгаа чинь энэ вэ? гэж загнавал Паша бардам омогтой болохоор мөн урдаас нь тэр зэргийн үг хэлэх болно. Андрей бол тэднийг дооглон инээх биз. Тэд чинь цөмөөрөө шартай улс шүү! Гэнэт шарыг нь хөдөлгөчих вий гэж айх юм. Тэгвэл хэзээ ч уулзаж учрахгүйгээр яллачихна шүү дээ...

	Николай царайгаа барайлгаад дув дуугай сахлаа зулгаан суув.

	— Нэг ийм бодол миний тархи толгойноос гарахгүй боллоо. Шүүх гэдэг чинь аймшигтай юм! Юм бүхнийг байцаан шүүж, дэнслэн үзэх болно.Тун аймшигтай юм. Шийтгэл нь аймшигтай биш, шүүх нь аймшигтай даа! Би үүнийг ярьж хэлж чадахгүй байна...

	Энэ үгийг нь Николай ойлгосонгүй гэж бодохоос яагаад айж буйгаа ярих гэсэн хүслийг нь улам төвөгтэй бэрхшээлтэй болгож авай.

	
XXIV

	Мөнөөхөн айдас нь айхавтар бам чийг үнэртэн амьсгаа давхцуулсан хөгц адил эхийн дотор ургасаар авай. Шүүн таслах өдөр болоход Ниловна хүнд хар ачаа үүрсэн адил нуруугаа бөгтийлгөн, хүзүүгээ гүлдийлгэсээр хуралдааны танхимд оров.

	Гадаа ажилчны хорооны таньдаг улс тааралдан мэндлэхэд дув дуугай зөвхөн толгой дохиж, олны дундуур их л уруу царайтай нэвтрэн орж билээ. Шүүхийн гудамд, хуралдааны танхимд мөн хэрэгтнүүдийн төрөл садны улс тааралдан, бас л нам доор дуугаар юм хэлэхэд нь тэдний тэр хэлэх үгийг огтхон ч ухаж ойлгохгүй байв. Хүн бүхэн нэгэн адил сэтгэлийн гашуудалд автаад тэр байдал мөн Власовад халдаж санаа сэтгэлийг бүр ч уруу дарж байлугаа.

	— Энд суу! гэж Сизов өвгөн хажуудаа зай тавьж өгөв.

	Ниловна түүний хажууд хормойгоо засан суугаад эргэн тойрон харав. Ямар нэгэн тууш тууш ногоон, хүрэн юм нүдний өмнө намирч нарийхан шар саа утас унжиж байх шиг харагджээ. Хажууд нь суусан нэг эхнэр

	— Чиний хүү манай Гришаг хөөдчихлөө! гэхэд нь Сизов

	— Наталья, дуугай суу! гэв.

	Тэр эхнэрийг үзвэл Самойлова авгай байжээ. Цаана нь нөхөр нь болох туранхай ясархаг нүүртэй битүү шар сахалтай, халзан толгойтой, үзэмжтэй нэгэн өвгөн сууж байлаа. Тэр хүн нүдээ онийлгоод урагшаа харж суухад эрүүний нь сахал чичгэнэж байх нь үзэгдэв.

	Танхимын том том цонхоор бүдэгхэн гэгээ тусаж, гадаа цонхны шилэн дээр цас бууж доош гулгана. Хоёр цонхны хооронд учиргүй алтан зүмбэр бүхий том зузаан жаазтай хааны том хөрөг өлгөжээ. Цонхны хүнд хүрэн улаан хилэн хөшиг жаазны хоёр захыг даран унжжээ. Хааны хөргийн өмнүүр бараг танхимын энгээр урт ширээ засаж, ногоон цэмбээр бүтээжээ. Танхимын баруун туурганд хайсан дотор хоёр урт вандан сандал тавьж, зүүн талд нь хоёр эгнээ зөөлөн, хүрэн улаан сандал өржээ. Ногоон зах заамтай, энгэрээрээ дүүрэн алтан шар товч гялалзуулсан албан хаагчид танхимын дотуур чимээгүй гүйлдэнэ. Униар татсан танхимын дотор хүмүүс аяархан шивгэнэлдэх агаад элдэв өнгийн эмийн үнэр ханхална. Тэр бүх өнгө, гэрэл, дуу чимээ үнэр танарт нүд аргаж, амьсгаа авах бүрий сэтгэлийн дотор хоосон зайг уйтгар гуниг, айдсаар дүүргэж байв.

	Нэг хүн чанга хашхиран ямар нэгэн үг дуугарахад эх давхийн цочив. Хүмүүс бүгдээр босон зогсоход эх ч мөн Сизовын гараас барьсаар босов. Танхимын зүүн хойд булангийн өндөр хаалга нээгдэж, нүдний шилтэй атигар өвгөн найгасаар орж ирэв. Тэр өвгөний бяцхан бор нүүрэн дээр хэдэн шингэн буурал хууз үс сэрвийж, сахал үсгүй уруул нь шамшийж, мундир хувцасны өндөр заам шонтгор шанаа, эрүүнд нь шигдээд огт хүзүүгүй хүн шиг харагдах ажгуу. Шаазан шиг нүүртэй, бөөрөнхий улаан царайтай, өндөр залуу хүн өвгөний гараас түшиж явав. Тэдний араас алтан саа бүхий мундир хувцастай гурван хүн, бас энгийн хувцастай гурван хүн цувралдсаар яаралгүй орж ирэв.

	Тэд ширээний араар нэлээд удаан бужигналдан байж сая суудлаа олж сууцгаахад тэдний нэгэн болох мундирийнхаа энгэрийг ярсан, сахал үсээ хуссан залуу маягийн царайтай хүн нөгөө өвгөнд ямар нэг юм ярихад бамбагар уруул нь хөдлөвч хэлсэн үг нь эс дуулдана. Цаад өвгөн нь жигтэй цэх шулуун суугаад огт хөдлөлгүй түүний үгийг чагнаж байхыг үзвэл, нүдний шилний цаана нүд гэж хоёр өнгөгүй жижигхэн толбо аятай юм харагдаж байжээ.

	Ширээний адагт индрийн дэргэд нэгэн халзан хүн зогсоод ханиалгаж, ямар нэг бичиг цаас шажигнуулж байв.

	Атигар өвгөн урагш бөхийж үг хэлэв. Эхний хэдэн үг тодхон сонсогдсон авч дараа дараачийн үг нь эс дуулдаж, зөвхөн нимгэн бор уруул нь шамшигнан

	— Хурал нээснийг мэдэгдье... Оруулаад ир... гэх нь дуулдав.

	Туурганы модон хайсны үүд нээгдэж сэлмээ сугалаад мөрөн дээрээ тохсон цэрэг орж ирэв. Хойноос нь Павел, Андрей, Федя Мазин, ах дүү хоёр Гусев, Самойлов, Букин, Сомов, бас эхийн нэр үл мэдэх таван хүн орж ирэв. Павел ялдамхан инээмсэглэж байв. Андрей ч мөн ялгаагүй шүдээ ярзайлгаад толгой дохиж байв. Танхимын дотор гэгээ орох шиг болов. Танхимын дотор суугаа хүмүүс хэтэрхий ёсорхуу хүйтэн царайтай, дув дуугай байхад харин тэд сэргэлэн хөдөлгөөнтэй, цөм инээмсэглэсэнд танхим дотор саруул, энгүүн байдалтай болов. Мөнөөхөн мундир хувцастны алтан шаргал саа өмсгөл ч бүдгэрч, эхийн дотор яльгүй итгэл төрж тэнхээ орох шиг болжээ. Арын суудлуудад ямар нэг юм хүлээн таг чиг сууж байсан хүмүүс ч мөн сэргэж өвөр хоорондоо аяархан шивгэнэлдэн ярилцах нь сонстов.

	— Эд хулчийхгүй байна шүү! гэж Сизовыг шивгэнэхэд Самойловын эх уйлмаар аядтал нэг хүн

	— Чимээгүй бай! гэж ширүүн дуугарав,

	—... байхыг урьдчилан сануулъя! гэж өнөө атигар өвгөний дуу гарна.

	Павел, Андрей хоёр зэрэгцэн, тэдний хамт урд талын эгнээнд Мазин, Самойлов, ах дүү хоёр Гусев суув. Андрей эрүүнийхээ сахлыг хусаж уруулынхаа сахлыг тавьж хоёр үзүүрийг унжуулсан нь муурын толгойтой адилхан харагдана. Уруулд нь хурц ёж тогтож, нүд нь бараагнаад царай байдал нэг л ондоо болжээ. Мазины дээд уруул дээр хоёр зурвас сахлын ор гарч, нүүр нь жигтэй таргалжээ. Буржгар үст Самойлов харин яг хуучин янзаараа харагдах агаад Иван Гусев ч мөн аанай жуумалзсан хэвээр.

	— Эвий Федька минь, Федька минь! гэж Сизов шивгэнээд уруу харчхав.

	Атигар өвгөн хэрэгтнүүдийг харалгүйгээр ямар нэг үг асууж байвч юу гэж асууж байгаа нь эс ойлгогдоно. Өвгөний бандгар толгой мундир хувцасныхаа заханд шигдээд огтхон ч эс хөдлөх ажгуу. Түүний асуултад Павел их л тайван, товчхон хариулж байв. Тэр ахлах шүүгч, түүний бусад нөхөд тийм ч хортой ширүүн улс биш шиг санагдаж байжээ. Эх тэдгээр шүүгчдийн нүүр өөд ширтэн ямар нэгэн юм урьдаас тааварлан мэдэхийг хичээж суухад дотор нь нэг ондоо горьдлого сэмхэн төрж байжээ.

	Өнөө шаазан шиг хүн ямар нэг бичиг дэлгээд ажиггүй уншиж байв. Түүний жигд намуун дуу танхимын дотор уйтгар төрүүлнэ. Тэрхүү уйтгар гунигт дарагдсан хүмүүс хөшиж хоцорсон шиг огт хөдлөхгүй сууцгаана. Дөрвөн өмгөөлөгч хэрэгтнүүдтэй хэдий аяархан боловч их л хөгжилтэй ярилцаж сууна. Тэдний ширүүн, түргэн хөдөлж барих нь том том хар шувуу сууж байгаа шиг аж.

	Атигар өвгөний нэг талд онигор, бөлцгөр нүдтэй жигтэй бүдүүн тарган шүүгч сууж байв. Нөгөө талд нь улаан зээрд сахалтай, цайвар царайтай бөгтөр хүн ихэд алжаасан янзтай, сандлын түшлэг налж, нүдээ аниад юм бодож суув. Прокурорын царай байдал мөн л алжаасан янзтай их л уруу харагдана. Шүүгч нарын араар хотын тэргүүн болох томоотой, бүдүүн хүн хацраа илж, тайж нарын тэргүүлэгч болох том сайхан нүдтэй, улаан нүүртэй, бавгар сахалтай буурал хүн, хошууны ахлагч болох жигтэй том цүндгэр гэдэстэй урт дээлтэй хүн сууж байв. Тэр хүн гэдэс томтойдоо санаа зовсон янзтай дээлийнхээ хормойгоор гэдсээ хучивч хормой нь гулсаж ярагдана. Павелын бат чанга дуу гарч

	— Энд гэмт хэрэгтэн ч алга, шүүх ч алга. Энд зөвхөн олзны улс, ялж дийлсэн улс байна гэхэд танхимын дотор чив чимээгүй болж зөвхөн төмөр үзгийн хошуу цаасан дээгүүр хяхтнах чимээ дуулдана. Эхийн зүрх жигтэй түг түг цохилох нь өөрт нь мөн дуулдаж байжээ.

	Ахлах шүүгч мөн юм чагнаж байх шиг хүлээн сууна. Нөхөд нь суудал дээрээ займран хөдлөхөд тэр хүн

	— За одоо Андрей Находка! Та хэргээ хүлээж байна уу... гэтэл Андрей яаралгүй босож зогсоод сахлаа зулгаан, атигар өвгөнийг духаараа харж байгаад

	— Би ямар хэрэг хүлээх бил ээ? Би ямар хүн алсан биш, хулгай хийсэн биш, харин хүнийг бие биеэр нь албадан алж талуулдаг амьдралын тийм ёсыг би хэзээ ч зөвшөөрөхгүй л гэж байгаа хүн... гэтэл атигар өвгөн

	— Товчхон хариулаарай! гэж дуугарч ядна.

	Танхимын арын суудлуудад хүмүүс сэргэж өвөр хоорондоо аяархан шивгэнэлдэж, өнөө шаазан шиг хүний уйтгартай уншлагаас ангижрав гэсэн шиг биеэ хөдөлгөцгөөж байх шиг эхэд санагдав.

	— Эдний үг хариулж байхыг харав уу! гэж Сизов өвгөн шивгэнэв.

	Гэтэл

	— Федор Мазин хариулаарай... гэж дуугарсанд Федя босон харайж

	— Би хариулахгүй! гэв. Мазины нүүр нь час улайж, нүд нь гялалзаж яагаад ч юм нуруугаа үүрээд зогсож байв.

	Федяг тэгж хэлэхэд Сизов аяархан дуу алдаж, эх гайхан нүдээ бүлтийлгэв.

	— Надад өмгөөлөгч ч хэрэггүй! Би юу ч хариулахгүй үг ч дуугарахгүй! Та нарын энэ шүүхийн хурлыг хууль бус явдал гэж би үзэж байна. Та нар юу юм? Биднийг шүүх эрхийг та нарт ардууд олгосон юм уу? Үгүй, ардууд олгоогүй! Би та нарыг хэн болохыг мэдэхгүй байна! гээд Федя сууж минчийж улайсан нүүрээ Андрейн цаагуур нуугдуулав.

	Бүдүүн шүүгч өнөө ахлах шүүгч тийш бөхийж чихэнд нь юм шивгэнэв. Цайвар царайтай шүүгч зовхио буулгаж, хэрэгтнүүдийг хялайн харж, өмнөө байсан цаасан дээр харандаагаар нэг юм тэмдэглэв. Хошууны ахлагч толгой сэгсэрч, хөлөө сэмхэн сэлгүүлэн тавиад гэдсээ шалхайлган гараар дараад суув. Атигар өвгөн мөнөөхөн улаан зээрд сахалт тийш бүх биеэр эргэж юм ярьж байхад цаадах нь толгойгоо гилжийлгэн чагнана. Тайж нарын тэргүүлэгч мөн прокурортой үг шивгэнэлдэж, хотын тэргүүн тэдний яриаг чагнан хацраа илж байв. Ахлах шүүгч аанай уйтгартай үгээ эхлэв.

	— Федька ямар эрс тэс хэлэв ээ! Бусдаасаа илүү хэллээ шүү! гэж Сизов бахдан эхийн чихэнд шивгэнэв.

	Эх учрыг олсон ч үгүй инээмсэглэв. Эх анхандаа шүүх таслах гэдэг бол бүгдийг харгис ширүүнээр няц дарж орхидог аймшигтай юм байдаг биз, энэ болж буй явдал бол тэрхүү аймшигтай явдлын зөвхөн ярвигтай оршил нь болов уу гэж бодож байжээ. Гэтэл Павел, Андрей нар шүүхийн өмнө биш, мөнөөхөн ажилчны хорооны бяцхан байшинд үг ярилцаж байсан шиг ямар ч аймшиггүй, бат тайван үг хэлж байхад гайхжээ. Федягийн омголон үг эхийн сэтгэлийг сэргээжээ. Танхимын дотор хүн болгон нэг л зоригтой зүрхтэй болж ирэх шиг санагдаж, тэр араар сууж буй улсын хөдөлж барихыг үзвэл тэдэнд ч мөн тийнхүү санагдаж байгаа ажээ гэж эх гадарлаж суув.

	— Таны саналыг сонсъё! гэж атигар өвгөн хэлэхэд өнөө халзан толгойт прокурор босож өрөөсөн гараар индрийн ширээнээс барьж байгаад баахан тоо баримт дурдан хурдан хурдан ярьж байв. Түүний дуу хоолойд бас л тийм аймшигтай санагдах зүйл алга ажээ.

	Гэвч эхийн зүрх хуурайгаар хатгаж өвдөх нь сэдэрч аанай сэтгэл түгшин энд заавал нэг хорсолтой юм болох ёстой гэсэн бодол битүүхэн бодогдсоор авай. Тэр нь сүрдүүлж далайлгахгүй ч гэсэн үл үзэгдэх үл баригдах байдлаар улам мэдэгдэж байв. Тэр нь нэвтэлшгүй үүл манан адил өнөө шүүгчдийг тойрон маналзаад тэдэнд гаднаас юу ч хүргэхгүй байх шиг санагдах ажгуу. Шүүгчдийг харваас огт учир эс ойлгогдох бөлгөө. Тэд санаснаас, Павел, Федя нарын тийнхүү шазруун өчиж байхад уурссан ч үгүй, тэднийг элдвээр дайрч доромжилсон ч үгүй. Хэдий тийм боловч тэр шүүгчид өөрсдөдөө огт хэрэггүй юм дуртай дургүй асууж, хариултыг нэн ч төвөгшөөн сонсож байх шиг санагдах агаад бүхнийг урьдаас мэдчихээд огтхон ч сонирхохгүй байх шиг санагдах ажгуу.

	Гэтэл тэдний өмнө нэг харгис цагдаа гарч

	— Павел Власовыг энэ бүх хэргийг үүсгэсэн гол этгээд гэж цөм нэрлэж байгаа юм... гэж паржигнаж байв.

	Өнөө бүдүүн шүүгч

	— Находкийг юу гэж байгаа юм? гэж нэн ч залхуу нь хүрсэн янзтай аяархан асууна.

	— Энэ хүнийг ч мөн ялгаагүй...

	Нэг өмгөөлөгч босож

	— Надад болох уу? гэв.

	Атигар өвгөн хэн нэгэнд

	— Танд өөр хэлэх юм байхгүй юу? гэв.

	Шүүгчид цөмөөрөө бие муутай улс шиг эхэд санагджээ. Тэдний сууж байгаа, үг хэлж байгаа байдал, ер нүүр царай нь нэг л өвчинд шаналсан янзтай харагдах агаад ер ихэд хаширч залхсан, уйтгарлаж гуньсан байдал илт харагдаж байлугаа. Тэдний өмссөн мундир хувцас, хуралдааны танхим, харгис цагдаа, өмгөөлөгчид, үүргийн ёсоор зөөлөн сандалд сууж, юм асууж, хариу сонсож буй энэ бүхэн цөм тэдэнд төвөгтэй, эвгүй байгаа юм шиг харагдах ажгуу.

	Тэдний өмнө өнөө шар царайт офицер зогсоод Павелын талаар, Андрейн талаар үгээ сунжруулан, туйлын их зантай ярьж байв.

	Эх тэрний үгийг чагнаж суухдаа

	«Чи эдний талаар юугаа мэдэх вэ дээ!» гэж бодож байжээ.

	Модон сараалжийн цаана суугаа хүмүүсийг, одоо эднийг яадаг бол гэж айх ч үгүй харж байв. Тэднийг өрөвдөхийг ч больжээ. Харин гайхах, зүрхний угаас хайрлах сэтгэл төрөх агаад гайхах сэтгэл нь тайван, хайрлах сэтгэл нь баясгалантай тодхон төрж байв. Туурганаас хөндийхөн суугаа тэдгээр залуу, чийрэг хөвгүүд өнөө гэрчийн этгээд шүүгчдийн нэгэн хэвийн үг яриа, өмгөөлөгчид, прокурорын маргааныг бараг хайхрахгүй сууцгааж байв. Хааяа хэн нэг нь жигшиж байгаа мэт мушилзан инээвхийлж, нөхдөдөө юм хэлэхэд цаадуул нь мөн нэгэн адил ёжтойгоор инээмсэглэж байв. Андрей, Павел хоёр тэднийг өмгөөлөөр ирсэн улсын нэгэнтэй аяархан үг ярилцан суув. Тэр хүнийг эх үүний урьд Николайнд харсан байжээ. Мазин тэдний яриаг чагнах бөгөөд бусдаасаа ч илүү хөгжөөнтэй хөдөлгөөнтэй харагдана. Самойлов заримдаа Иван Гусевт юм хэлж байх нь үзэгдэнэ. Иван тохойгоор нөхрийг сэмхэн ёворч инээдээ барьж ядан, нүүр нь улайж, хацар нь төмбийж уруу харна. Нэг хоёр удаа инээд алдаж, түүнээсээ болоод их л томоотой суухыг хичээн нэг хэдэн минут нэн ч төв сууж байв. Тэд цөм идэр залуугийн харгаагаар наадам тохуу хийж, идэр насны оргилон гарах чадлыг барих гэсэн оролдлогыг амархан дийлж байв.

	Сизов мөн эхийг тохойгоор аяархан нудрав. Түүнийг харвал хэдийгээр баахан санаа зовонгуй мэт авч царайд нь сэтгэл дүүрэн байдал илэрхий.

	— Харав уу, эхийн үрс том болжээ! Лут эрчүүл болжээ! гэж шивгэнэнэ.

	Танхимын дотор гэрчийн этгээд доройхон дуугаар их л бачимдан үг хэлж байв. Мөн шүүгчдийн дуртай дургүй, хайхрамжгүй үг хэлэх нь сонсогдоно. Өнөө бүдүүн шүүгч эвшээлгэж, болцгор гараараа амаа таглана. Улаан зээрд сахалтын царай улам цонхийгоод санчгийнхаа товгор ясыг хуруугаар үе үе чанга дарж, нүдээ хөөрхийлөлтэйгөөр бүлтийлгээд адар өөд ширтэн байна. Прокурор мөнөөхөн тайж нарын тэргүүлэгчидтэй чимээгүй ярилцан суух зуураа хааяа цаасан дээр юм таталган тэмдэглэж байв. Тайж нарын тэргүүлэгч эрүүнийхээ буурал сахлыг шувтарч, сайхан том нүдээ бүлтийлгээд инээвхийлэн суухдаа хүзүүгээ их зантайхан гилжийлгэн байв. Хотын тэргүүн хөлөө ачиж суугаад өвдгөө хуруугаар чимээгүй бөмбөрдөж, хурууныхаа хөдлөхийг сүрхий ширтэн харна. Гагцхүү хошууны ахлагч том цүндгэр гэдсээ өвдөг дээрээ унжуулаад хоёр гараараа тэвэрч, мөнөөхөн улсын нэг хэвээр дүнгэнэх үгийг ганцаараа чагнаж байх шиг санагдах ажгуу. Атигар өвгөн зөөлөн сандал дотор шигдээд салхигүй өдрийн салхины хэмжүүр адил огтхон ч эс хөдөлнө. Энэ байдал их л удаан сунжрахад хүмүүс бас л уйтгарлан бүр хөшиж хоцорчээ. Гэтэл атигар өвгөн босож

	— Хуралдаан завсарласныг... гээд нимгэхэн уруул нь шамшигнахаас биш цааших үг нь дуулдсангүй.

	Танхимд хүмүүс үг ярилцах, сүүрс алдах, халаглах, ханиалгах бөөн чимээ дэгдэв. Хэрэгтнүүдийг авч гарахад тэд инээмсэглэн, төрөл төрөгсөд, танил талдаа толгой дохин мэндэлж байв. Иван Гусев

	— Хүүе Егор, чи бүү зүрх алдаарай! гэж хэн нэгэнд аяархан хашхирч байв.

	Эх, Сизов хоёр байшингийн гудамд гарав.

	— Гуанзанд очиж цай уух уу? Одоо ч цаг хагасын зай байна даа гэж Сизовын их л санаа тавьж хэлэхэд эх

	— Би цай уухгүй гэв.

	— Тэгвэл би ч явахгүй. Хүүхдүүд маань ямар байна даа, аан? Тэд л өөрснөө ёстой хүн, бусад нь юу ч биш гэсэн янзтай сууцгааж байна шүү! Манай Федькаг хараа биз дээ?

	Самойловын эцэг малгайгаа барьсаар тэр хоёрын хажууд ирж, муухан инээмсэглэх аядаж,

	— Миний хүү Григорийг харав уу? Хэргээ өмгөөлүүлэхгүй, үг өчиг хэлэх ч үгүй гэж байгааг! Миний хүү л хамгийн түрүүнд тийм санал гаргасан даа. Пелагея, чиний хүү бол өмгөөлөгч хэрэгтэй гээд байсан шүү. Гэтэл миний хүү хэрэггүй гэсэн. Тэгээд дөрвөн хүн өмгөөлүүлэхгүй болж шүү дээ гэв.

	Эхнэр нь мөн хажууд зогсоод байн байн нүдээ цавчран, алчуурынхаа үзүүрээр хамраа арчиж байв. Самойлов эрүүнийхээ сахлыг атгаж

	— Явдалтай юм болж байна шүү! Эднийг анх хараад эд дэмий л ийм хэрэг үүсгэж, биеэ талаар зовоож байх юм даа гэмээр байлаа. Гэнэт бодоод байвал эдний зөв юм биш үү дээ? Үйлдвэрийн газар эдний тоо олширсоор л байна. Гэтэл эднийг хуу бариад бариад аваад явчихдаг. Гэтэл эд хадран загас адил барагдаж дуусах гэж ер үгүй юм аа! Тэгэхлээр нь бас бодох юм, эдний ард нэг хүч байна даа аан? гэж ярив.

	— Степан Петров, бидний мэтийн улс энэ хэргийн учрыг олох гэдэг бэрх юм аа гэж Сизовын хэлэхэд

	— Нээрэн бэрх юм! гэж тэр зөвшөөрөв.

	Самойловын эхнэр хамраар шуугьтал амьсгаа авч

	— Харламарууд чинь, цугаараа бие сайтай... гэснээ тэссэнгүй, шалхгар өргөн нүүртээ инээвхийлэл тодруулан, — Ниловна, сая би чамд чиний хүүгийн буруугаас боллоо гэж хэлчихсэн, чи надад битгий юм санаарай! Гэтэл үнэнийг хэлбэл хэний нь буруу болохыг ямар чөтгөр мэдэх вэ! Харгис цагдаа нар тагнуулчидтай үгсэж байгаад манай Григорийн тухай их юм ярилаа. Муу шар гөлөгнүүд их улайрч байна шүү! гэв.

	Тэр эхнэр хүүгээрээ их бахархаж байгаа бололтой байв. Гэтэл тэрийгээ өөрөө мэдэхгүй байж магадгүй юм. Үүнийг Ниловна бол сайн мэднэ. Эл учир Самойловын эхнэрийн урдаас сайхан зантай инээж

	— Залуу сэтгэл зүрх үнэн зөвд хэзээд ойр дөт байдаг юм... гэв.

	Байшингийн гудмаар хүмүүс холхиж, хэд гурваараа зогсоод их л хөөрөн санаашран нам дуугаар үг ярилцаж байв. Ганц нэгээрээ зогсож буй хүн бараг үгүй. Хүн бүхний царайд юм ярих, асуух, сонсох хүслэн илт харагдаж байв. Хоёр ханын хоорондох нарийхан цагаан хоолой дотуур хүмүүс хүчтэй салхинд хөөгдөх адил урагш хойш холхин, цөм нэгэн бөх бат газар олж зогсох гэж эрж байх шиг санагдах ажгуу.

	Букины их ах болох мөн өнгө зүс алдсан өндөр залуу тал тал тийшээ хялмалзан, гараа алдлан байж ярих нь

	— Хошууны ахлагч Клепанов энэ хэрэгт завсардан оролцож таарахгүй гэж нотлон өгүүлнэ.

	Түүний эцэг болох жижигхэн өвгөн сэрэмжлэн ийш тийш харж

	— Константин, чи дуугай болооч! гэнэ.

	— Яадаг юм, би хэлнэ ээ. Тэр чинь ноднин эхнэрээс нь болоод хэрэг хөтлөгчөө алсан гэдэг цуу үг явж байгаа юм. Түүний нь эхнэр энэнтэй явдаг байжээ. Үүнийг юу гэж ойлгох вэ? Тэрнээс гадна энэ чинь алдартай хулгайч...

	— Пээ бурхан минь, Константин чи...

	— Зөв, зөв! Энэ шүүх таслах хурал тун буруу... гэж Самойлов дуугарав.

	Букин тэр үгийг сонсоод дэргэд нь түргэн очив. Хүмүүс мөн хойноос нь дагав. Букины сэтгэл хөөрснөөс царай нь улайжээ. Тэр гараа дэлгэж байгаад

	— Хулгайн хэрэг юм уу, хүн амины хэргийг тангарагтны шүүх, өөрөөр хэлбэл тариачин, хотын борчуул энгүүн улс шүүдэг биз дээ? Гэтэл дарга нарын өөдөөс тэрсэлсэн хэргийг дарга нар өөрснөө шүүдэг нь яаж байгаа хэрэг вэ? Хэрэв чи намайг эхлэн доромжлохоор би чамайг дэлсээд хаячихъя, энэ хэрэгт чи намайг шүүхэд шилжүүлнэ, би буруутан болно. Гэтэл хэн намайг эхэлж доромжилсон бэ дээ? гэвэл чи юү? Чи!.. гэж ярьж байтал энгэртээ медаль тэмдэгтэй, монхор хамартай, буурал манаач олныг түлхлэн Букиныг хуруугаар зангаж

	— Хүүе чи битгий бархираад бай! Энэ чинь архины мухлаг биш шүү! гэв.

	— Байзнаарай, медальт гуай, би мэдэж байна! Та минь, би та нарыг зодож орхиод би өөрөө та нарыг шүүж шийтгэвэл та нар юу гэж бодох вэ?..

	— Чамайг эндээс хөөлгөнө шүү! гэж манаач ширүүн зандрав.

	— Хааш нь тэр вэ? Яалаа гэж?

	— Гадаа гудамжинд гараад орилж бай, чи... Букин олны нүүр өөд харж

	— Эд гол нь хүнийг л дуугай байлгах гэдэг... гэхэд өвгөн

	— Чи юү гэж бодоо вэ? гэж ширүүн, хэрцгий загнав.

	Букин гараа алдлан аяархан

	— Бас тэгээд энэ шүүхийн хуралд яагаад ардыг оруулахгүй, зөвхөн төрөл садны нь улсыг оруулж байна? Хэрэв тийм л шударга шүүдэг юм бол бүхний нүүрэн дээр шүүхгүй юү, юунаас айдаг юм? гэв.

	Самойлов бүр чангаар

	— Энэ хурал шударга биш гэдэг ч үнэн шүү! гэв.

	Эх мөнөөхөн шударга бус шүүхийн тухай Николайн ярьсныг тэр хүнд хэлэхийг бодовч уг зүйлийг барагтайхан ойлгосны дээр зарим үгийг нь мартжээ. Тэр үгийг санахыг хичээн олноос жаахан хөндийрөн зогстол ямар нэгэн цайвар сахалтай залуу хүн харж байхыг эх мэдэв. Тэр хүн өрөөсөн гараа хармаандаа хийгээд зогсож байхыг үзвэл нэг мөр нь дээр, нөгөө нь доор гилжгий харагдах нь эхийн таньдаг хүн шиг санагджээ. Гэвч эх даруй буруу харж зогсов. Тэр бээр ондоо юм санаж ядаж байсан болохоор тэр хүнийг даруй мартаж орхив.

	Гэтэл нэг хэдийхэн болтол

	— Энэ хүн үү? гэж хэн нэгэн аяархан дуугарах сонсогджээ.

	— Мөөн

	Эх эргэж харав. Өнөө гилжгий хүн жишүү харж зогсоод богинохон пальтотой, урт түрийтэй савхин гуталтай хар сахалтай залуу хүнтэй үг ярьж байв. Эхийн сэтгэл бас л тавгүй болсон авч ямар ч тод юм санаж чадсангүй. Хүүгийн үнэн хэргийн тухай хүмүүст ярьж, тэр үнэний эсрэг хүмүүс юу хэлэхийг дуулж, тэдний үгнээс шүүхээс ямар шийд тогтоол гарахыг тааж мэдэх гэсэн хүсэл эхийн дотор хүчтэй оргилон иржээ. Тэгэхээр нь Сизов өвгөнд хандаж

	— Хэрэг ингэж шүүдэг юм уу? Хэн юү үйлдсэн бэ гэж мэдэх гэж оролдоод байхаас биш, ямар учраас үйлдсэн бэ гэж огт асуухгүй юм. Бас тэд цөм хөгшин улс юм, залуусын хэргийг залуу улс шүүвэл таарах юм гэв. Сизов

	— Энэ хэргийн ухааныг олох гэдэг бидэнд бэрх байна гэж толгой сэгсрэв.

	Манаач хаалга нээж

	— Төрөл садны улсууд билетээ гаргаарай! гэв. Нэг хүн

	— Циркт орох гэж байгаа юм шиг болох нь шив! гэж гунигтай дуугарав.

	Одоо бол хүн бүхэн далдуур эгдүүцэн, битүүхэн шаралхаж, биеэ барьсан янзгүй сул чөлөөтэй шуугилдан, манаачтай маргаж хэрэлдэж авай.

	
XXV

	Сизов суудалдаа суугаад нэг юм үглэн байхад эх

	— Чи юү гээд байгаа юм бэ? гэв.

	— Яах вэ, тэнэг ард... гэтэл хонх жингэнэв. Нэг хүн

	— Шүүх ирлээ! гэж тоомсоргүй зарлав,

	Хүмүүс бас л суудлаасаа босов. Шүүхийнхэн бас л өнөө журмаараа орж ирээд сууцгаав. Хэрэгтнүүдийг оруулж ирэв.

	— Одоо прокурор үг хэлнэ, биеэ барьж суугаарай гэж Сизов шивгэнэв.

	Эх бүх биеэр урагш тэмүүлэн хүзүүгээ гүлдийлгээд аймшигтай юм болох болов уу гэж таг чиг хүлээн суув.

	Прокурор шүүгчид тийш харж жишүү зогсоод өнөө илтгэгчийн өндөр ширээ тохойлдон нэгэнтээ уртаар амьсгаа авч, өрөөсөн гараа хийд сарвагануулж байгаад үг хэлж байв. Түүний эхлээд хэлсэн үгийн учрыг эх олсонгүй. Прокурорын намуун, өтгөн дуу хоолой жигд бус нэгэн үе удаан, нэгэн үе түргэн урсаж байв. Түүний үг урт хаваасны учиг адил нэгэн жигд хөврөн байснаа гэнэт зүсэм талхан дээр шавж байсан хар батгана нэгэн зэрэг нисэж, бужигнан эргэлдэж байх шиг сонстож байв. Гэвч прокурорын хэлэх үгнээс хүн аймаар, сүрдмээр юм нэгээхэн бээр эс сонстов. Харин цас адил хүйтэн, үнс адил зэвхий үгс асгаран, хуурай өлөн тоос дарах адил хүмүүсийг дарж залхаан хашрааж байв. Сэтгэлийн хөдөлгөөн хомс, хоосон сул үг элбэгтэй тэр яриа Павел, түүний нөхдийн сонорт хүрч, сэтгэл санааг нь хөндөхгүй байгаа бололтой байлаа. Тэд цөм тайван аанай өвөр хоорондоо чимээгүй үг ярилцаж, зарим үе инээмсэглэн, зарим үе инээдээ барих гэж царайгаа барайлган сууцгааж байв.

	— Худал хэлж байна! гэж Сизов шивгэнэв.

	Гэвч юу худал хэлж буйг эх мэдсэн ч үгүй. Прокурорын үгийг чагнахад хэн нэгнийг ялгахгүй, цөмийг нэгэн зэрэг зэмлэж байх шиг санагдаж байжээ. Прокурор Павелын талаар яриад дараа нь Федягийн талаар ярихдаа, түүнийг Павелтай зэрэгцүүлэн Букиныг мөн зориуд холбож байх нь тэднийг нэгэн дор зэрэгцүүлэн өрж, нэгэн шуудай дотор хийгээд амыг нь шидэж байх шиг санагдах ажгуу. Ямар ч гэсэн прокурорын үгний уул утга санаа нь хангалтгүй санагдах агаад эхийн сэтгэлийг ч уяруулсан нь үгүй, түүнийг айлган сүрдүүлсэн нь үгүй. Гэвч түүний үгэнд адбиш нэгэн аймшигтай юм гарна гэж бодоод тэр прокурорын нүүр царай, нүдний харц, хийд сарвалзах цагаахан гарыг нь цөхрөлтгүй ширтэн байв. Уг нь түүний үгэнд ямар нэг аймшигтай юм байх шиг санагдавч тэр нь тодорхой баригдахгүй, эхийн зүрхийг аанай хуурай, гашуун хаг адил бүрхэж байжээ.

	Шүүгчдийг харвал прокурорын үгийг чагнах гэдэг тэдэнд яах аргагүй залхуутай байгаа бололтой. Тэдний үхээнц, зэвхий шар царайд илэрч мэдэгдэх юм юу ч үгүй. Прокурорын ярих үг нүднээ үл үзэгдэх манан болж, тэр манан шүүгчдийг тойрон улам өтгөрөөд тэднийг тоомсоргүй, алжаан хүлээх үүлээр улам нягт хучиж байх шиг санагдах бөлгөө. Ахлах шүүгч мөнөөхөн цэх шулуун суусан хэвээрээ хатаж хоцроод нүдний шилний цаанаас ёлтойх борхон нүд нь заримдаа нүүрээр нь тарж алга болж байх шиг харагдана. Тэдний тийнхүү юмыг хайхрах ч үгүй, гэм хоргүй, тоомсоргүй суухыг үзэхдээ эх

	«Энэ чинь одоо хэрэг тасалж байгаа юм гэж үү?» гэж бодож байжээ.

	Энэ бодол нь зүрхийг базлан, мөнөөхөн аймшигтай юм болно байх гэсэн санааг аажмаар шахан гаргаж, айхавтар хорсол гомдол хоолойг нь шахаж байжээ.

	Санамсаргүй байтал прокурор үгээ хэлж дуусжээ. Тэр бээр хамгийн сүүлд хэдэн ойрхон хаваас хатгах адил хэдэн үг хурдан хэлээд өнөө шүүгч нарт толгой дохиж, суудалдаа суугаад гараа үрж байв. Тайж нарын тэргүүлэгч нүдээ бүлтийлгээд толгой дохиж, хотын тэргүүн прокурорын гарыг атгав. Харин хошууны ахлагч гэдсээ харж инээмсэглэн байв.

	Прокурорын хэлсэн үгэнд шүүгчдийн сэтгэл хөдөлсөнгүй бололтой цөм огт хөдлөхгүй сууж байв. Атигар өвгөн ямар нэг бичиг нүүрэндээ ойртуулан харж

	— Одоо өмгөөлөгч Федосеев, Марков, Загаров нар үг хэлнэ гэв.

	Эхийн мөнөөхөн Николайнд үзсэн өмгөөлөгч босож ирэв. Тэр бээр нүдэнд дулаан малигар царайтай, оч бадарсан онигор нүдтэй нэгэн билээ. Түүний инээвхийлэхийг үзвэл шар хөмсөгний доороос хоёр хайч адил хурц үзүүртэй туяа цацран хийд ямар нэг юм хайчилж байх шиг санагдах ажгуу. Тэр өмгөөлөгч яаралгүй, уянгатай, ойлгомжтой ярьж байвч эх түүний үгийг чагнаж чадсангүй. Гэтэл Сизов эхийн чихэнд

	— Тэр хүний хэлснийг ойлгосон уу? Замбараагаа алдсан, ухаангүй хүмүүс бий гэдэг нь Фёдорыг хэлж байгаа юм болов уу? гэж шивгэнэв. Эх хачин урам хугараад хариу үг ч хэлсэнгүй. Өнөө гомдол нь улам нэмэгдэн сэтгэлийг зовооно. Власова энэ шүүх таслах хурал шударга хурал болно, тэр хуралд хүү нь бат шударга үнэн хэргийнхээ төлөө мөн шударга шүүгчидтэй үзэлцэх болно гэж яагаад бодож байсан нь одоо түүнд тодорхой болов. Власова авгай бодохдоо, шүүгчид Павелын сэтгэл зүрхний бүхий л явдлын талаар маш удаан, нарийн тодорхой асууж танилцан, хүүгийн бүхий л бодол санаа, үйл ажил, өдөр тутмын явдлыг айхавтар гярхай нүдээр ажиж, түүний бүх явдал аргагүй үнэн зөв болохыг мэдээд

	— Энэ хүнийх зөв юм аа! гэж шударга чанга хэлэх болов уу гэж санаж байжээ.

	Гэтэл тиймэрхүү юм огт болсонгүй. Хэрэгтнүүд шүүгчдээс хол, үзэгдэхгүй байгаа юм шиг, тэдний хувьд тэр шүүгчид ч илүүц юм шиг санагджээ. Эх ядраад өнөө шүүхийн хурлыг сонирхохгүй, хүний хэлэх үгийг сонсохгүй болж, зөвхөн «Хүнийг ингэж шүүдэг юм уу?» гэж гомдон бодно.

	— Тэднийг ингэх л ёстой! гэж Сизов сайшаан дуугарч байв.

	Хэдий нь ондоо нэг жижигхэн биетэй, шөвгөр, цайвар, ёжтой царайтай өмгөөлөгч үг хэлж байна. Шүүгчид түүний үг хэлэхэд саад болно.

	Прокурор ухасхийн босож тогтоолын талаар ямар нэг юм их л ууртай хурдан хурдан өгүүлж өнөө атигар өвгөн өмгөөлөгчийн урдаас сургаж байв. Гэтэл сайх өмгөөлөгч толгойгоо доор гэгч бөхийлгөөд тэдний тийнхүү үг ярилцахыг чагнаж байснаа цааш нь үргэлжлэн ярьж байв.

	— Малтаад бай, сайн малт! гэж Сизов дуугарч байна.

	Хүмүүс сэргэж дайчин золбоотой болов. Өнөө өмгөөлөгч хурц үгээр хөгшин шүүгчдийг цухалдуулав. Шүүгчид түүний эрс ёжтой үгийг няцаахын тулд ярвайж минчийгээд хоорондоо нягт шахалдаад байх шиг харагджээ.

	Гэтэл Павел босов. Танхимын дотор санамсаргүй гэнэт чив чимээгүй болов. Эх бүх биеэрээ урагш тэмүүлэн суув. Павел их л тайван самбаатайгаар

	— Би бол намын хүн, гагцхүү намынхаа шүүхийг зөвшөөрөх учраас энд би биеэ өмгөөлөхгүй, харин нэгэн адил биеэ өмгөөлүүлэхээс татгалзсан нөхдийнхөө хүссэн ёсоор үг хэлж, та нарын учир ойлгоогүй нэгэн зүйлийн учрыг тайлбарлахыг оролдъё. Социал-демократын тугийн доор хийж байгаа бидний тэмцлийг прокурор дээд эрх барих засгийн эсрэг самуун гэж нэрлэв. Биднийг ямагт хааны эсрэг самуун дэгдээгчид гэж үзэж байна. Хаант засаг бол тус орныг бүхэлд нь гинжилсэн цорын ганц гинж биш. Хаант засаг бол ард түмнээс бидний таслан хаявал зохих эн тэргүүний хамгийн ойрын гинж мөн гэдгийг хэлэх хэрэгтэй байна... гэв.

	Павелын бат чанга дуу ийнхүү цуурайтахад танхимын дотор улам анир чимээгүй болов. Павел тэдгээр олноос тасран холдоод улам тод томруун харагдах шиг болов.

	Шүүгчдийн сэтгэл тавгүй болж дор бүрнээ хөдөлж эхлэв. Тайж нарын тэргүүлэгч өнөө залхуу маягийн царайтай шүүгчийн чихэнд юм шивгэнэтэл цаадах нь толгой дохиж атигар өвгөн тийш бөхийж юм хэлж байв. Гэтэл нөгөө талаас нь өвчтэй шүүгч бас чихэнд нь үг шивгэнэнэ. Атигар өвгөн хоёр тийшээ найгалзан Павелд нэг үг хэлсэн авч Павелын хэлж буй үгний жигдхэн өргөн урсгалд живэн эс сонсогдов.

	— Бид бол социалистууд мөн. Энэ юу гэсэн үг вэ гэвэл бид хувийн өмч хөрөнгийн дайсан мөн гэсэн үг. Хувийн өмч хөрөнгө бол хүмүүсийг өвөр хооронд нь салгаж, бие биеийн нь эсрэг зэвсэглэн, эрх ашгийн эвлэршгүй дайсагнах үзлийг бий болгож байна. Тэр дайсагнах үзлийг нуун далдлах юм уу эсвэл түүнийг зөвтгөхийг хичээхдээ хуурмаглан олон бүгдийг худал хуурмаг, гоёж засдаг, хилэн хорслоор завхруулж байна. Хүнийг зөвхөн өөрсдийн баяжих зэвсэг гэж үздэг нийгэм бол хүний эсрэг нийгэм юм. Тийм нийгэм бол бидний дайсан мөн. Тийм нийгмийн ёс суртахуун, хоёр нүүрт засдаг хуурмаг явдалтай бид эвлэрч чадахгүй. Хүнтэй ичгүүр сонжуургүй, догшин хэрцгийгээр харьцдаг харьцааг бид үзэн ядна. Тийм нийгмээс хүнийг бие махбод, ёс суртахууны талаар боолчлох бүх хэлбэрийн эсрэг хомголзох сэтгэлийн үүднээс хүнийг бутраан сарниулах бүх арга барилын эсрэг бид тэмцэх болно. Бид бол ажилчин хүмүүс. Бидний хөдөлмөрийн үрээр аварга том машинаас эхлээд хүүхдийн тоглоом хүртэл юм бүхэн бий болдог юм. Бид бол хүн гэдэг нэр төрийнхөө төлөө тэмцэх эрхээ хасуулсан хүмүүс юм. Биднийг хүн бүхэн өөрийнхөө зорилгодоо хүрэх зэвсэг болгохыг хичээдэг бөгөөд болгож байна. Бид одоо яваандаа засгийн бүх эрхийг байлдан авах боломжийг бидэнд олгох тийм их эрх чөлөөтэй байхыг хүсэж байна. Манай лоозон гэвэл, хувийн өмч хөрөнгө сөнөтүгэй, үйлдвэрлэлийн бүх хэрэгслийг ард түмэнд олгоё, засгийн бүх эрхийг ард түмэнд олгоё, хөдөлмөр бол хүн болгоны үүрэг байх ёстой гэсэн энгүүн лоозон мөн. Тэгэхлээр бид самуун дэгдээгчид биш байгаа биз дээ!

	Павел мушилзан инээвхийлж үсээ яаралгүй илэв. Цэнхэр нүдний нь гал улам гэрэлтэй гялбалзаж байв.

	— Та уул хэрэгт дөт зүйл ярина уу! гэж хурлын дарга тод, чанга хэлэв. Тэр хүн бүх цээжин биеэрээ эргэж Павелын нүүр өөд харахыг үзвэл, түүний өрөөсөн нүдэнд аягүй муухай, ховдог шуналын гал бадарч байх шиг эхэд санагджээ. Ер бүх шүүгчид хүүг нь харж байхыг үзвэл тэдний нүдний харц Павелын нүүрэнд наалдан, биед нь шигдэж, өгөрсөн биесээ Павелын цусаар сэргээх гэж цусанд нь шунаж байх шиг эхэд санагджээ. Гэтэл цэх шулуун, өндөр нуруутай Павел бат чанга зогсоод тэдний зүг гар сунгаж байгаад намуухан тод дуугаар

	— Бид бол хувьсгалчид мөн. Нэг хэсэг нь зөвхөн захирч, нэг хэсэг нь зөвхөн хөдөлмөрлөж байсан цагт бид хувьсгалчид хэвээр байх болно. Бид бол тушаалаар эрх ашгийг нь та нарын хамгаалж байгаа тэр нийгэм хийгээд та нарын эвлэршгүй дайсан мөн. Бид ялахаас нааш та бид хэзээ ч эвлэрэхгүй юм. Ажилчин бид ялна! Та нарын итгэдэг улс тэдний боддогоор тийм ч хүчтэй биш шүү. Тэд өөрсдийн боол олон сая хүний амь насыг хохироож байж хурааж хуримтлуулсан тэр өмч хөрөнгө, биднийг захирч байх эрхийг тэдэнд олгосон тэр хүч нь тэдний хооронд дайсагналцах үрэлт бий болгож, тэднийг бие махбод, ёс суртахууны талаар эвдэн нурааж байгаа юм. Өмч хөрөнгийг хамгаалахад хэтэрхий их хүч чадал шаардагдана. Мөн чанартаа бидний эзэн болох та бүхэн биднийгээ бодвол илүү боолын байдалтай байгаа юм. Юу гэвэл та нар оюун ухааны талаар боолчлогдсон бол бид зөвхөн бие махбодын хувьд боол юм! Та нар бол атгаг санаа, сурсан зуршлын дарлалаас, та нарын оюун санааг мөхөөсөн тэр дарлалаас ангижран чадахгүй. Бидний сэтгэл дотроо эрх чөлөө эдлэн явахад юу ч саад болохгүй! Биднийг хордуулж буй та нарын хор бидний ухамсарт та нарын мэдэлгүй цутгаж буй хорын ерөндгөөс хүчээр хамаагүй сул юм. Манай ухамсар зогсолтгүй өсөж хөгжин, улам хурднаа дүрэлзэн бадарч, хамгийн шилдэг хүмүүсийг тэр ч байтугай та нарын орчноос оюуны талаар эрүүл бүхнийг хойноосоо дагуулан буй. Танай засгийн төлөө үзэл санааны хувьд тэмцэн чадах хүн та нарын дотор байхгүй. Түүхэн шударга ёсны түрэлтээс та нарыг хаацайлан чадах учир шалтаг бүхнээ та нар зарцуулан дуусжээ. Та нар үзэл санааны талаар шинэ юм юу ч гаргаж чадахгүй, та нарын оюун санааны үр шим барагдсан. Тэгвэл манай үзэл санаа өсөж, улам хурц бадран, олон түмэн ардыг хамран, эрх чөлөөний төлөө тэмцэлд тэднийг зохион байгуулж байна. Ажилчны агуу их ролийн ухамсар дэлхийн бүх ажилчдыг нэгэн сэтгэлтэй болгож байгаа юм. Та нар ичгүүр сонжуургүй, харгис догшин авир гаргахаас ондоогоор аж амьдралыг шинэчлэх процессыг хэрхэвч зогсоож чадахгүй юм. Гэтэл тэр ичгүүр сонжуургүй явдал тань хүн бүхэнд ил тод болж, тэр харгис догшин авир тань гагцхүү хүний эгдүүцлийг хөдөлгөх болжээ! Өнөөдөр биднийг багалзуурдан буй тэр гар мөд удахгүй бидний гарыг нөхрийн ёсоор атгах болно. Та нарын хүч чадал бол алт мөнгөө өсгөн нэмэгдүүлэх гэсэн хий хоосон чадал юм. Тэр нь та нарыг бие биеэ барьж идэх зорилготой нэгэн бүлэгт нэгтгэж байгаа юм. Тэгвэл бидний хүч чадал бол бүх ажилчин хүний эв санааны нэгдлийн улам бүр өсөн хөгжиж буй ухамсрын амьд хүч мөн. Та нарын үйлдэж байгаа бүхэн хүнийг боолчлоход чиглэсэн учраас ялт гэмт хэрэг мөн, Манай явуулж буй ажил үйлс бол та нарын худал хуурмаг, хорон санаа, хомголзох сэтгэлээр бий болгосон хий үзэгдлээс, ард түмнийг айлган сүрдүүлэгч мангасын амнаас бүх дэлхийг чөлөөлөх юм. Та нар хүнийг амьдралаас салган, эвдэн сүйтгэжээ. Социализм бол та нарын тэр эвдэн сүйтгэсэн ертөнцийг нэгэн агуу их зорилгод нэгтгэх болно. Энэ хэрэг бүтнэ! гээд Павел нэг хормын төдий дуу тасарснаа, — Энэ бүтнэ ээ! гэж дахин хэлэв.

	Шүүгч нар нүүр амаа аягүй үрчийлгээд өвөр хоорондоо шивгэнэлдэн, ховдог нүдээр Павелыг үргэлж харсаар авай. Тэд хүүгийн нь эрүүл саруул бие, ид чадалд атаархан ховдог харцаараа түүний уян чийрэг бие махбодыг бузарлаж байх шиг эхэд санагджээ. Хэрэгтнүүд нөхрийнхөө үгийг туйлын анхааралтай чагнаж, царай нь гялбалзан, харцанд нь баяр жавхлан тодорч байв. Эх хүүгийн хэлсэн үг бүрийг шингээн, сэтгэл санаандаа дэс дараагаар нь тогтоож байв. Атигар өвгөн хэд хэдэн удаа Павелын үгийг таслан түүнд ямар нэг учир хэлж, тэр ч байтугай нэг удаа гунигтайхан инээмсэглэж байх нь харагдав. Павел түүний хэлэхийг дуугай сонсоод цааш нь хэдий хатуу ширүүн авч тайван илтгэж, шүүгчдийн хүсэл зоригийг өөрийн хүсэл зоригт захируулан арга буюу чагнахад хүргэж байв. Гэвч бүр сүүлдээ өнөө өвгөн, Павел тийш гараа сарвалзуулан нэг үг хашхирсанд Павел хариуд нь баахан ёжтойгоор, — Одоо би үгээ дуусгая. Таныг доромжилъё гэсэн санаа надад огт байхгүй, харин ч та нарын шүүх таслах хурал гэж нэрлэсэн энэ инээдэмтэй хуралд өөрийн эрхгүй суухдаа та нарыг бараг хөөрхийлж байна. Та нар ч гэсэн хүн шүү дээ. Хэдийгээр манай зорилгод харш боловч хүчирхийллийн албанд зүтгэж өчнөөн гутамшигт байдалд хүрч, хүн гэдэг нэрээ ухамсарлах чадлаа алдсан та нар мэтийн хүнийг харахад бидэнд гомдолтой байдаг юм аа... гэв.

	Павел шүүгч нарыг харсан ч үгүй суув. Эх амьсгаа даран шүүгч нарыг харж юу хэлэхийг нь хүлээв.

	Андрей баярын царайгаар гялалзан Павелын гарыг чанга атгав. Самойлов, Мазин бүгд гар сарвайхад Павел нөхдийнхөө баяр бахдалд баахан ичингүйрэн инээмсэглэж, эхийн зүг харж толгой дохих нь

	«Мөн үү?» гэж асууж байх шиг санагджээ.

	Эх хариуд нь хангинатал санаа алдаж, хайрын халуун сэтгэлд автан баясаж байв.

	— За ёстой шүүх гэдэг эхэллээ дээ! Павел эднийг аягүй хэлэв ээ, аан? гэж Сизов шивгэнэв.

	Эх дуугай толгой дохив. Хүүгийнхээ тийнхүү зоригтой үг хэлсэнд эхийн сэтгэл дүүрэн байсан агаад магадгүй түүнийг үгээ хэлж дуусав гэж бүр ч сэтгэл хангалттай байсан байж болно.

	«За, та нар одоо яах вэ дээ?» гэсэн бодол эхийн толгойд лугшин байлаа.

	Павелын хэлсэн үг эхийн хувьд тийм ч шинэ юм биш авай. Эх түүний утга санааг мэддэг байв. Гэвч энд шүүхийн өмнө түүний итгэн явдаг зүйлийн жигтэй, сэтгэл татагч чадлыг анх удаа мэдрэв. Павелын тийнхүү тайван байхад эх нэн ч гайхаж, түүний хэлсэн үг эхийн дотор гэрэлт од адил харван орж, хүүгийн үзлийн үнэн зөвд, түүний ялалтад итгэх итгэлийг нь улам бэхжүүлбэй. Одоо шүүгч нар Павелын хэлсэн үгийг эсэргүүцэж, өөрсдийн үнэн зөв гэж боддог зүйлийг хэлж, Павелтай ширүүн маргах биз гэж бодож суув. Гэтэл Андрей босож, доороо найгалзаж, шүүгч нарыг духайн хараад

	— Өмгөөлөгч ноёд оо! гэтэл өнөө өвчтэй царайтай шүүгч

	— Энд өмгөөлөгчид биш, шүүх байна гэж ууртай чанга хэлэв. Андрейн царайг харвал зүггүйтэх янзтай, сахал нь чичгэнэн, муурынх адил зальтай ялдам байдал тодорно. Энэ занг нь эх мэдэх билээ. Андрей урт гараар толгойгоо ширүүн гэгч илж

	— Тийм юм уу? гэж толгой сэгсрэн, — Би бодохдоо, та нар бол шүүгчид биш, зөвхөн өмгөөлөгчид... гэтэл атигар өвгөн

	— Гол хэргийнхээ талаар ярихыг танаас хүсэж байна гэж хүйтнээр өгүүлэв.

	— Гол хэргийн талаар гэнэ ээ? За тэгье. Би аргагүйд бодох юм, юу гэвэл, та нар бол үнэхээр шүүгчид, биеэ даасан, шударга улс... гэтэл

	— Шүүх танаас зан байдлын тодорхойлолт авах гээгүй байна! гэв.

	— Авахгүй юу? За тэгвэл би цааш нь ярья. Та нарын хувьд бол өөрийн, хүний гэж байхгүй, та нар бол чөлөөтэй улс юм. Та нарын өмнө хоёр тал зогсож байдаг. Нэг хэсэг нь намайг дээрэмдэв, намалдаглав гэж гомдол тавьдаг, нөгөө хэсэг нь бидэнд дээрэмдэх, намалдаглах эрх байгаа юм аа, юү гэвэл бид буу зэвсэгтэй гэдэг...

	— Танд гол хэргийн талаар ер ярих юм байна уу? гэж атигар өвгөн дуугаа өндөр болгоод их л ширүүн асууна. Өвгөний гар чичирч байхыг эх үзээд түүнийг тийнхүү уурлуулж байхад эхэд аятайхан санагджээ. Гэвч Андрейн зан байдал Павелын хэлсэн үгтэй нийлэхгүй, нэг л тусгүй санагдаж байжээ. Эх бол Андрейг тэдэнтэй төлөв томоотой, хатуу ширүүн маргаасай гэж бодож байжээ.

	Хохоол өнөө атигар өвгөнийг дуугай харж, толгойгоо илээд

	— Гол хэргийн талаар гэнэ ээ? Хэргийн голыг ярих хэрэг надад юу байна? Та нарын мэдвэл зохих зүйлийг манай нөхөр хэлж өгсөн, бусад нь дутууг нь гүйцээн хэлж өгнө, цаг ч байна... гэтэл атигар өвгөн өндөсхийж

	— Таны үг хэлэх эрхийг хаслаа. Григорий Самойлов! гэж дуудав.

	Хохоол уруулаа чанга жимийж, дуртай дургүй суув. Зэрэгцэн сууж байсан Самойлов босож буржгар толгойгоо сэжээд

	— Прокурор манай нөхдийг соёлын дайсан, зэрлэг бүдүүлэг улс гэж нэрлэлээ... гэтэл

	— Зөвхөн таны өдүүлсэн уул хэрэгт холбогдолтой зүйлийг яриарай гэв.

	— Энэ бол холбогдолтой юм аа! Шударга хүнд холбогдолгүй юм гэж байдаггүй. Миний үгийг таслахгүй байхыг гуйя. Би асууя та нарын тэр соёл гэдэг чинь юу юм бэ?

	— Бид энд тантай ном хаялцах гээгүй шүү. Хэргээ ярь! гэж атигар өвгөн ярзасхийв.

	Андрейн зан байдал шүүгч нарын аашийг хувиргажээ. Андрейн хэлсэн үг тэдний бие дээрээс ямар нэг юм арчин хаях шиг болж, тэдний зэвхий цагаан царайд улаан толбо тодорч, нүдэнд нь хүйтэн ногоон оч гялбалзаж байлаа. Павелын хэлсэн үг тэдний зэвүүг хүргэж байсан авч тэд өөрийн эрхгүй хүндэтгэх бодол агуулан биеэ бариад суужээ. Гэтэл хохоол тэр тэсвэрийг нь алдуулсанд цаанаас нь гууль нь цухуйгаад ирсэн ажээ. Тэд өвөр хоорондоо жигтэй маягтай шивгэнэлдэн, санаанд оромгүй хурдан дэгдгэнэх болов.

	— Та нар тагнуулчдыг бэлтгэн эмс охидыг завхай зайдан болгож байна. Хүнийг худалч хулгайч, алуурчин болгож байна. Хүнийг архи дарсаар хордуулж байна. Одоо гарч буй олон улсын чанартай аллага таллага, бүх улсын чанартай худал үг, садар самуун, зэрлэг балмад явдал энэ бүхэн бол та нарын соёл гэдэг мөн! Бид бол тийм соёлын дайсан мөөн!

	Гэтэл атигар өвгөн эрүүгээ хавчгануулж байгаад

	— Та боль! гэж чанга хашхирав. Гэвч Самойлов байдгаараа улайж

	— Бид бол ондоо соёлыг хүндэтгэн үнэлдэг. Гэтэл та нар тэр соёлыг бүтээгчдийг орон шоронд ялзруулан, ухаан солиотой болгож байна гэж мөн чанга бархирав.

	— Таны үг хэлэх эрхийг хаслаа! Федор Мазин! гэж дуудав.

	Жаахан Мазин шөвгийн үзүүр адил шовсхийн босож, тасалдангуй дуугаар

	— Би... би андгайлъя! Та нар намайг залхаан цээрлүүлснийг би мэдэж байна! гэж бахардан, царайгаа хувхай цагаан болгов. Түүний ганцхан нүд харагдаж байв. Мазин гараа сарвалзуулан

	— Би үнэнээ хэлье! Та нар намайг хааш нь ч цөлөв ялгаагүй, би оргож эгж ирнэ. Насан турш энэ ажил явуулгаа үргэлжлүүлнэ. Нээрэн шүү! гэж хашхиран хэлэв.

	Сизов чанга янцаглан биеэ шилгээнэ. Олон бүгдийн сэтгэл санаа улам догдлон хөөрч, жигтэй бүдэг сулхан хүүрнэлдэж эхлэв. Нэг эхнэр уйлж, нэг хүн бүгшин ханиалгах нь сонстов. Харгис цагдаа нар хэрэгтнүүдийг харж алмайран гайхаж, үзэгчдийг хортойгоор ширтэж байв. Шүүгчид суудалдаа холхиж, атигар өвгөн жингэнэн

	— Иван Гусев! гэж дуудав.

	— Би үг хэлэхгүй

	— Василий Гусев!

	— Хэлэхгүй!

	— Федор Букин!

	Өнгө алдсан цайвардуу царайтай залуу яаралгүй босож

	— Ичмээр юм! Би бол хөдөх хүн, гэтэл шударга ёс гэж юу байдгийг ойлгодог! гээд гараа дээр өргөөд алсад нэг юм ширтэж байх шиг нүдээ онийлгоод таг чиг болсонд өвгөний уцаар хөдлөн, зөөлөн сандал дээрээ тонгочин

	— Яав? гэж чанга хашхирав.

	— Гэтэл та нар... гэснээ Букин уруу царайлан суучхав. Түүний хэлсэн тэр харанхуй битүү үгэнд ямар нэг том, чухал санаа, хүнийг айхавтар зэмлэсэн нэгэн уулгар гэнэн, гунигтай юм байжээ. Тэрийг нь хүн бүхэн олж мэдэв бололтой, тэр ч байтугай өнөө шүүгчид тэр үгнээс улам илүү тод ямар нэг цуурай нижигнэх нь үү гэсэн шиг чих тавин чагнаж байв. Танхимын дотор үзэгчид цөм таг чиг болж, харин сэмхэн уйлах чимээ арайхийн дуулдаж байв. Прокурор дал мөрөө хавчиж инээвхийлэв. Тайж нарын тэргүүлэгч аяархан ханиалгаж, танхимын дотор энд тэнд дахин хөөрөн, шивгэнэлдэж эхлэв.

	Эх Сизов тийш тонгойж

	— Одоо шүүгч нар үг хэлэх болов уу? гэв.

	— Ингээд дуусаж байгаа юм шиг вэ... Харин ялын тогтоол уншина биз.

	— Өөр юмгүй гэж үү?

	— Юмгүй...

	Эх түүний ингэж хэлэхэд үнэмшсэнгүй.

	Самойлов эхнэр сандал дээрээ хавчганан, эхийг мөр, тохойгоороо түлхлэн, нөхөртөө

	— Яаж байгаа нь энэ вэ? Ингэж болдог юм уу? гэнэ.

	— Болдог л байна даа.

	— Гришаг тэгээд одоо яах вэ?

	— Дуугай бай!

	Хүн бүхний дотор нэг юм хөдөлж, тасалдаж эвдрэх шиг болжээ. Тэдний өмнө учир нь ойлгогдохгүй боловч хүний сэтгэлийг татах чадалтай, ямар нэг тодгүй юм хурц гэрэлтэн асаж байх шиг тэд учир мэдэхгүй гялбан анивчиж байв. Букины ах эрээ цээргүйгээрээ

	— Яагаад үг хэлүүлэхгүй байгаа юм бэ? Прокурор бол хэчнээн ч хамаагүй зөндөө ярьж болдог... гэтэл ард урт вандан сандлуудын хажууд зогсож байсан нэг түшмэл зангаж

	— Чимээгүй чимээгүй... гэв.

	Самойлов гэдрэг налж, эхнэрийнхээ араар

	— Яах вэ, эднийг буруутай гэж бодъё. Чи учрыг нь хэлээд аль! Эд юуг эсэргүүцсэн юм? Би учрыг мэдэхийг хүсэж байна. Надад бас сонирхох юм байна шүү дээ... гэсэнд өнөө түшмэл хуруугаар занаж

	— Чимээгүй бай! гэв.

	Сизов их л уруу царайтай толгой дохиж байв.

	Гэтэл эх өнөө шүүгч нарыг нүд салгалгүй ширтэж байв. Тэд улам сэргээд өвөр хоорондоо их л ярилцаж байв. Тэдний үг ярианы хүйтэн, гулсамтгай авиа эхийн нүүрэнд хүрч, хацрыг нь ирвэгэнүүлэн, аманд нь аягүй муухай амт амтагдах шиг болж байжээ. Тэд яагаад ч юм, үргэлж Павел, түүний нөхдийн бие бялдар, халуун цус, амьд чадлаар дүүрэн идэр залуусын булчин шөрмөс, бие эрхтнийг ярьж байх шиг эхэд санагдах ажгуу. Тэдний бие бялдар нь биеэ тас шавхан барж, архаг эмгэгт баригдсан улсын ховдог муу атааг ноцоож, хөдөлмөрлөх баяжуулах, цэнгэх бүтээх чадалтай тэдгээрийн бие бялдрыг харахдаа уруулаа тамшаалан, хар бууж байх шиг санагдана. Өнөө чийрэг залуус одоо аж амьдралын гүйлгээнээс гарч явмагц тэднийг эзэгнэн, чадал хүчийг нь ашиглан, махыг нь идэж байх боломж мөн алга болно. Эл учир өнөө хөгшин шүүгчид тэдгээр идэр залуусыг харахдаа чадлаа барсан араатан адил өширхөн уур эгдүү нь хүрч байжээ. Чадлаа барсан хөгшин хөвөө араатан бол шинэхэн жулч харавч шүүрээд авах чадал байхгүй, бусдын хүчээр гэдэс цатгалан суух боломжоо алдаад өнөө гэдсийг нь тэжээдэг амьтан яваад өгөхөөр хойноос нь харж эмзэглэн гиншиж, гунигтайяа ульж байдаг болой.

	Власова мөнөөхөн шүүгчдийг анхааран ширтэх бүрий тэрхүү гүжир аймшигт бодол улам тод биеийг олж байв. Тэд нэгэн цагт их иддэг байсан өлөн хоосон амьтдын догдолсон хомхой сэтгэлээ, чадал доройтон хорсох уураа нуухгүй байх шиг эхэд санагдах ажгуу. Ниловна бол эм хүн, эх хүн учраас хүүгийн нь бие махбод ямагт өнөө сэтгэл гэдгээс ч илүү эрхэм нандин бодогддог болой. Эл учир мөнөөхөн хөгшин шүүгчийн гал нь бөхсөн нүдний харц хүүгийн нь нүүр дээр тусаж, түүний цээжин бие, дал мөр, гар хөл дээгүүр гүйлгэнэн байхыг харахад аймшигтай санагдаж байжээ. Сайх хөгшин шүүгчид бараг хагас дутуу амьгүй болсон биеийн хатуурсан судас, тэнхээ нь тас барагдсан булчингаараа тийм залуу халуун цус гүйлгэх арга эрэх мэт тэдгээр залуусыг харж байх шиг байлугаа. Тэд харин ч тэр залуусын сайхан бие бялдрыг атаархах, хомхойрох сэтгэлээр шунан харсаар бие сэтгэл нэлээдгүй сэргэсэн юм шиг харагдаж байв. Тэд одоо хомхойрон харж байгаа залуу хүмүүсийг ял шийтгэж, өөрсдөөсөө салгах ёстой байлаа. Хүү нь ч тэрхүү эвгүй гижиг хүргэсэн харцыг мэдээд биеэ агдгануулан, эхийгээ харах шиг болов.

	Павел эхийгээ нэлээдгүй алжаасан янзтай, тайван, энхрий харав. Заримдаа толгой дохиж инээвхийлэх нь, «Мөд удахгүй эрх чөлөөтэй болно» гэж хэлэн эхийн зүрхийг зөөлхөн илбэх мэт болж байв.

	Гэнэт шүүгчид дэрхийтэл босов. Ниловна ч өөрийн эрхгүй босов.

	— За гаръя гэж Сизовыг хэлэхэд

	— Одоо тогтоол гаргах гэж байгаа юм уу? гэсэнд

	— Тийм ээ... гэжээ.

	Эхийн хамаг анхаарал гэнэт суларч, бие жигтэй алжаагаад хөмсөг нь чичгэнэн, духны нь хөлс чийхрав. Ниловна айхавтар урам хугаран, гомдож, удалгүй мөнөөхөн шүүгчид хийгээд шүүн таслах хурлыг жигших сэтгэл төрөв. Хөмсөг нь чинэрэн өвдөж байхыг мэдээд духаа алгаараа ширүүн гэгч арчиж эргэн харвал хэрэгтний төрөл садны хүмүүс өнөө сараалжин хайсны хажууд очиж, танхим дүүрэн бөөн яриа, шуугиан болж байв. Ниловна ч хүү дээрээ очиж гарыг нь чанга атгаад элдвийн харш зөрүү бодол санаандаа сэтгэл уймран, гомдож, баярлахдаа уйлж гарав. Тэгэхэд нь Павел энхрий зөөлөн үгээр аргадаж, хохоол алиа хошин үг ярьж инээж байв.

	Эхнэр хүүхнүүд цөм уйлалдах боловч гол нь гашуудаж зовсондоо биш, ер эмсийн уйланхай зангаар нулимс асгаруулан байв. Тэдний эдлэн буй зовлон бол санамсаргүй байтал гэнэт толгой дээр нь бууж ирсэн тийм гашуун зовлон хараахан биш харин үр хүүхдээсээ холдох нь гэдгээ гунигтайгаар ухамсарлахын зовлон байсан авч тэр нь ч тэр өдрийн үзсэн дуулсан их сэтгэгдлийн дотор уусан живж байлугаа. Эцэг эх нь идэр залуугийн явдалд үл итгэн, өөрсдийгөө ямар ч гэсэн үр хүүхдээсээ илүү давуу гэж сурсан бодлоороо үр хүүхдээ харж байвч бас тэднийгээ хүндлэх янзтай. Одоо яажшуу аж төрдөг билээ гэсэн гунигт бодол нь үүнээс ондоо сайнаар аж төрж болох тухай залуусын аймшиггүй зоригтой ярьсан зүйлээс өдөөгдсөн сонирхолтой нь мөргөлдөн мохож авай. Тэр сэтгэлээ гарган хэлж чадахгүй дэмий л дотроо агуулаад тэд зөндөө юм ярилцах боловч гагцхүү эд юмс, гутал хувцас ярьж, биеийнхээ эрүүл мэндийг бодож яваарай гэж захицгааж байлаа. Харин Букины ах гараа дэлгэж байгаад

	— Гагцхүү үнэн шударгыг барьж яваарай! Ондоо юм хэрэггүй шүү! гэж дүүдээ захиж байв. Тэгэхэд дүү нь

	— Миний тодол шувууг сайн харж байгаарай гэхэд нь

	— Тэр алзахгүй! гэлээ.

	Сизов ач хүүгийнхээ гараас барьж,

	— За Федор минь, чи явах нь байна шүү дээ... гэж яаралгүй ярьж байлаа.

	Эх хүү хоёр мөн бусдын адил дээл хувцас, биеийн эрүүл мэндийн талаар ярилцана. Харин эхийн дотор Сашагийн тухай, өөрийнхөө тухай, мөн хүүгийнхээ талаар их юм асуумаар санагдан аман дээр гарч ирэвч хүүгээ элбэг ихээр хайрлах сэтгэл нь алгуур оргилон, хүүдээ аятай харагдах, түүний зүрх сэтгэлд ойр дотно байхыг юу юунаас илүү хичээж байжээ. Өнөө, аймшигт юм болдог болов уу гэсэн бодол нь хэдий нь мартагдаад гагцхүү өнөө шүүгчдийн талаар дурдан санах бүрий бие нь зарсхийж авай. Эхийн дотор нэг их гэрэлт баяр баясгалан ургаж байхад учрыг нь сайн ойлгохгүй, баахан ичингүйрэн зовох ажгуу. Хохоол хүн болгонтой үг ярилцан байхыг хараад энэ хүнийг хүүгээсээ илүү энхрийлэх хэрэгтэй юм гэдгийг ойлгож, Андрейтэй үг ярьж

	— Энэ шүүх таслах хурал надад нэг л тусгүй санагдав гэсэнд Хохоол их л талархалтай инээвхийлэн

	— Яагаад тэр вэ, буурай ээж ээ? Чоно өтлөвч хониндоо зөв шүү дээ! гэжээ.

	— Тийм аймшигтай юм ч болсонгүй, хэний зөв хэний буруу болох нь ч ойлгогдсонгүй өнгөрөв гэж эхийн мятархай ярихад

	— Хээ, та их юм санажээ! Ийм газар үнэн мөнөө ололцоно гэж үү дээ?.. гэжээ.

	Эх санаа алдаж инээвхийлээд

	— Би нэг аймшигтай юм бодлоо... гэтэл

	— Шүүх ирлээ! гэсэн дуу хадав.

	Цөм суудал руугаа түргэн очив.

	Ахлах шүүгч өрөөсөн гараар ширээ тулж, ямар нэгэн бичиг нүүрэндээ бариад үхэр хэдгэнэ дүнгэнэх мэт уншиж гарлаа.

	— Тогтоол уншлаа! гээд Сизов чих тавин чагнав.

	Танхимд чив чимээгүй болов. Бүгд босоо зогсоод өнөө өвгөнийг ширтэнэ. Тэр жижигхэн биетэй, туранхай өвгөн шув шулуун зогсож байх нь таяг адил харагдах агаад нэг үл үзэгдэх хүн тэр таягийг тулаад байгаа юм шиг санагдана. Шүүгчид ч мөн цөм босоод зогсож байв. Хошууны ахлагч толгойгоо гилжийлгээд адар өөд ширтэн, хотын тэргүүн элгээ тэврээд зогсоно. Тайж нарын тэргүүлэгч сахлаа шувтарна. Өнөө өвчтэй царайтай шүүгч, түүний нөхөр бүдүүн хүн, прокурор гурав хэрэгтнийг харж байв. Шүүгчдийн ард өлгөөстэй, улаан мундиртэй, тоомсоргүй цагаан царайтай хаан тэдний мөрөн дээгүүр үзэгчдийг харж байхад нүүрэн дээгүүр нь ямархан нэг шавж мөлхөж харагдав.

	— Нутаг заахаар болжээ! гэж Сизов өвгөн сэтгэл амарсан мэт санаа алдаж, — Тэгэлгүй яах вэ дээ! Тэнгэр өршөө! Цөллөгийн хүнд ажилд явуулах юм ярьцгаагаад байсан юм. Одоо яах вэ, яах вэ! гэв.

	— Ингэнэ гэж би мэдэж л байсан л даа гэж эхийг алжаасан янзтай өгүүлэхэд

	— Тэглээ ч гэсэн дээ. Одоо лавтай боллоо... гэж эргэн хартал хэрэгтнийг туун гаргаж явахыг үзээд

	— Федор, баяртай! Гүйцээ! Та нарыг тэнгэр тэтгэх болтугай! гэв.

	Власова хүүгээ, бүгдийг нь дуугай толгой дохиж үдэв. Уйлмаар санагдавч ичгэвтэр санагджээ.

	
XXVII

	Власова авгайг шүүхээс гарахад хэдий нь шөнө болж, гудамжны гэрэл гэгээ асаж, тэнгэрт од гялалзаж байхад гайхжээ. Шүүхийн дэргэд баахан улс шавж, хүйтэн агаарт цас хяхнах чимээ гарна. Залуучууд хөлхөлдөн шуугилдана. Нэг бор юүдэн малгайтай хүн Сизовын нүүр өөд шагайж хараад

	— Ямар ял оноов? гэв.

	Нутаг зааж байна.

	— Бүгдийг үү?

	— Бүгдийг.

	— Баярлалаа! гээд өнөө хүн явчхав.

	Власова авгай, Сизов хоёрыг гэв гэнэт арваад бүстэй бүсгүй залуус тойрон шавж бөөн дуу шуу болж улсын анхаарлыг татав. Эх, Сизов хоёр зогсов. Яаж шийтгэв, тэд биеэ хэр авч байв, хэн үг хэлэв, юу гэж хэлэв гэж баахан юм асууна. Ингэж асуухдаа тэд их л халуун шуналтайгаар үнэн сэтгэлээсээ сонирхож байхад тэдэнд хангалттай хариулт өгөх юм сан гэсэн хүсэл эрхбиш төрж байжээ. Нэг хүн

	— Ноёдоо энэ чинь Павел Власовын эх байна шүү дээ! гэж аяархан бархирсанд цаадуул нь чимээ намдав.

	— Танд баяр хүргэж болно уу! гэж нэг хүн эхийн гарыг жигтэй чанга атгатал бас нэг хүн

	— Хүү тань бид бүхэнд эр зоригийн үлгэр дуурайл болно гэж догдлон ярьж эхэлтэл

	— Оросын ажилчид мандтугай! гэж хангинатал хашхиралдав.

	Тийнхүү бархиралдах дуун энд тэндгүй дэлбэрч, тал талаас улс гүйлдэн ирж, эх Сизов хоёрыг шавав. Агаарт харгис цагдаагийн шүглийн дуу хадавч тэрхүү их шуугианыг дарж чадсангүй. Сизов өвгөн инээмсэглэн байв. Энэ явдал эхэд жигтэй сайхан зүүд адил санагдав. Ниловна инээмсэглэн, хүн бүгдтэй гар барьж мэхийн ёсолж байв. Нулимс мэлмэрүүлэн, хоолой нь зангирч, ядраад хөл нь өвдгөөрөө чичрэн байвч баяр хөөр бялхан зүрх сэтгэл нь нуурын гэрэлт мандал адил сэтгэгдлийг тольдон шингээж авай. Тэдний хажууд хэн нэгний яруу дуун хангинан

	— Оросын ард түмнийг гудардаг өнөө мангас ёроолгүй ховдог амандаа өнөөдөр бас хэдийг залгижээ... гэх нь сонстов.

	— Ямар ч гэсэн явъя гэж Сизов хэлэв.

	Энэхэн үес хаанаас гараад ирснийг бүү мэд Саша хүрч ирээд эхийг сугадан гудамжны нөгөө тийш чангаан явахдаа

	— За явъя, энд зодож ч мэднэ, баривчилж ч магадгүй. За нутаг заасан уу? Сибирьд уу? гэв.

	— Тийм тийм...

	— Павел хэр үг хэлэв дээ? Цаадуулаасаа бүгдээс нь илүү чадалтай, энгүүн байдалтай, бүгдээс ширүүн байсан гэж би дуулсан. Павел бол их соргог, ялдамхан хүн байтлаа түүнийгээ ил гаргахаас баахан ичиж зовдог хүн...

	— Өнөө бүсгүй ингэж хайрын үг халуунаар шивгэнэж байхад эхийн сэтгэл тайтгарч, тэнхээ оров.

	Ниловна тэр бүсгүйн сугадсан гарыг биедээ чанга наалдуулан

	— Та Павел дээр хэзээ очих вэ? гэв. Бүсгүй урагшаа итгэл төгс харж

	— Миний оронд ажиллах хүн олохтой зэрэг явна. Намайг ч бас яллах гэж байгаа шүү дээ! Бодвол тэд намайг лав Сибирь рүү цөлөх биз. Тэгэхэд нь би намайг тэр Павелын очсон газар явуулаарай гэдэг хүсэлтээ хэлнэ дээ гэв. Гэтэл араас нь Сизов өвгөн

	— Хүүе тэгвэл Павелд мэнд хүргээрэй! Сизов гэдэг хүн мэнд дамжуулж байна гээрэй. Тэгвэл цаадах чинь мэднэ! Федор Мазины нагац гэж мэднэ... гэв. Саша зогтусан эргэж гар бариад

	— Би Федяг танина. Миний нэр Александр гэв.

	— Эцгийн чинь овог хэн юм?

	Саша тэр өвгөний нүүр өөд харж

	— Надад эцэг байхгүй гэв.

	— Нас барсан юм уу?

	— Үгүй амьд! Миний эцэг газрын эзэн хүн, одоо нутгийн захиргааны дарга хийдэг юм. Тариачдыг жаахан шулж... гэж ярихдаа Сашагийн дуу хоолой, нүүр царайд нь нэг хэдэр зөрүүд байдал илэрчээ.

	— Тийм бий! гэж Сизов өнөө бүсгүйтэй зэрэгцэн сахлаа илбэн явснаа

	— За Ниловна, баяртай! Би зүүн тийшээ явлаа. Баяртай, авхай! Эцэгтээ ширүүн байгаа юм байна. Энэ ч өөрийн чинь мэдэх хэрэг юм даа гэв.

	— Хэрэв таны хүү хүнд хортой, жигшмээр олиггүй амьтан байвал та ийм үг хэлнэ биз дээ? хэмээн тачаадан өгүүлэхэд Сизов

	— Тэгвэл ч хэлнэ ээ! гэв.

	— Тэгвэл та үнэн шударга ёсыг хүүгээсээ илүүд үздэг хүн байх нь, би ч ялгаагүй эцгээсээ илүүд үзнэ.

	Сизов инээж толгой сэгсрэн

	— Үгүй ээ бас! Ончтой хэлж байна шүү! Та нар энэ чигээрээ байвал мөд хөгшин биднийг дийлэх юм байна. За баяртай! Сайн сайхныг ерөөе! Ниловна баяртай, Павелтай уулзвал үг хэлэхийг чинь сонссон, цөмийг нь ойлгоогүй ч гэсэн, зарим газар аймаар юм дуулдаж байсан ч гэсэн зөв үг хэлсэн гэж байна гэж хэлээрэй! гээд малгайгаа сөхөж гудамжны булан тойрон явахад Саша хойноос нь харж инээмсэглэн

	— Бодвол энэ сайн хүн бололтой гэв.

	Бүсгүйн царай өнөөдөр урьдыг бодвол уян зөөлөн, аятай сайхан харагджээ,

	Тэр хоёр гэртээ хүрч ирээд диваан дээр шахалдан суув. Эх чимээгүй газар хэсэг амраад, бас л Павелын хойноос Сашагийн явах тухай яриа дэлгэхэд Саша өтгөн хөмсгөө өргөөд алс дээгүүр ширтэн, их л юм бодож суух бололтой.

	— Тэгээд та нарыг үр хүүхэдтэй болохоор би хойноос тань очиж үр хүүхдийг тань маллах болно. Бид тэнд эндхээс дооргүй амьдрах биз. Павел ажил хийчихнэ, Павел ч гарын дүйтэй шүү...

	Саша эхийг сонжих мэт харж

	— Та одоо хойноос нь явъя гэж бодохгүй байна гэж үү? гэв.

	— Би очоод яах юм? Тэндээс оргох зайлах болбол би бүр садаа болно шүү дээ. Тэгээд ч Павел яасан ч зөвшөөрөхгүй...

	Саша толгой дохиж

	— Нээрэн зөвшөөрөхгүй дээ гэв.

	— Тэгээд ч би эндээ бас ажилтай байгаа шүү дээ гэж эх яльгүй бардамнан өгүүлэв.

	— Тийм дээ... гэж Саша их л бодол болон өгүүлснээ гэнэт биеэ агзчин

	— Павел тэндээ бүр суухгүй л дээ, тэндээс хэзээд явчихна... гэв.

	— Тэгвэл та яадаг бил ээ? Үр хүүхэдтэй болчихвол бүр ч яадаг бил ээ?

	— Байдлаас л болно доо. Ямар ч гэсэн тэр хүн ганц намайг бодоод байх явдалгүй, би ч тэр хүнд тээр болох ёсгүй. Сална гэдэг надад үнэхээр бэрх гэдэг бол мэдээж хэрэг. Гэвч би чадна. Ямар ч гэсэн би тэр хүнд дараа тээр болохгүй!

	Саша бол хэлсэн амандаа лав хүрч чадах хүн гэж эх бодоод охиныг өрөвдөн чанга тэвэрч

	— Хонгор минь, Эвий, чамд л хэцүү болно доо! гэв.

	— Саша инээж эхэд бүх биеэрээ наалдав.

	Николай их л ядарсан царайтай ирж гадуур хувцсаа тайлаад өгүүлсэн нь

	— За Саша минь, мэнд дээрээ эндээс зайлж үз. Өглөөнөөс хойш намайг хоёр тагнуул дагаад би баривчлагдах нь илэрхий болох шиг байна. Тийм нэг совин татаад байна. Хаана нэг газар л нэг гэм болж! Харин Павелын хэлсэн үг надад байна, хэвлэхээр шийдсэн. Үүнийг Людмилад аваачиж өгөөд түргэн шиг хэвлэхийг мэдээрэй гэж хэлээрэй. Ниловна, Павел ч ёстой сайхан үг хэлсэн байна шүү! Саша гадаа тагнуул бий шүү, мэдэж яваарай гэжээ.

	Ийн ярих зуураа бээрсэн гараа үрж, ширээний дэргэд очоод шургуулгыг яаран сугалж, дотроос нь баахан бичиг цаас гаргаж заримыг урж, заримыг хажуу тийш тавьж байв.

	— Би ширээгээ саяхан цэвэрлэсэн байтал дахиад л элдвийн новш дүүрчхэж! Ниловна, та ч гэсэн энэ гэртээ хоносны хэрэггүй байх аа! Тийм явдал дээр биеэр байх гэдэг нэлээдгүй уйтгартайн дээр таныг ч бариад явчхаж болно. Гэтэл танд Павелын үгийг хэвлэсний хойно нааш цааш явах хэрэг их гарна шүү!...

	— Тэд надаар яах юм?

	— Би нэг л тэгж бодоод байна. Тэрнээс гадна та Людмилад жаахан тусалмаар байна. Ер энэ нүглээс холхон явсан нь дээр дээ...

	Хүүгийнхээ хэлсэн үгийг олон хувь хэвлэхэд биеэр оролцох болно гэдэг эхэд сайхан санагдаж

	— Тийм бол би явъя! гээд гэнэт, — Би ч одоо харин Христосын авралаар юунаас ч айхгүй болсон шүү гэж их л итгэл дүүрэн хэлэв. Николай эхийг харалгүйгээр

	— Тэгвэл гайхалтай сайн байна! Миний чемодан, миний дотуур хувцас хаана байна. Хамаг юм таны хямгатай хатуу гарт орчхоод би өөрийнхөө юмыг хаана юун дотор байдгийг огт мэдэхээ болилоо гэв.

	Саша өнөө цаасны тасархайг зууханд шатааж, шатаж гүйцэхээр нь үнсийг нь сайтар хутган орхив.

	Николай гар сарвайж

	— Саша та яв даа! Баяртай! Сонин ном ирвэл над тавьж байхыгаа бүү мартаарай. За баяртай, эрхэм нөхөр! Мэдэлтэй яваарай... гэв.

	— Та удаан суух байх гэж бодож байна уу? гэж Сашаг асуухад,

	— Хэн мэдэх вэ! Миний талаар бага сага явдал гарах л байх! Ниловна та цуг явчих, аан? Хоёр хүний хойноос мөшгөх гэдэг цаадуулд чинь төвөгтэй болно, тэгэх үү?

	— Явна. Одоо хувцаслалаа...

	Эх сайтар ажиглавал Николай яльгүй санаа зовсон янзтайгаас биш, царай, байдал нь аанай л энгүүн, тайван, сайхан зантай хэвээр ажээ. Эхийн хувьд бүгдээс илүү эрхэм санагддаг тэр хүн дэмий мэгдэн тэвдсэн юмгүй, санаа сэтгэл уймарсан янзгүй хээвнэг байлаа. Ер хүн бүгдийг адилхан анхааран, хүн бүгдтэй адилхан ялдам сайхан харилцаж ямагт тайван, ганцаар байдаг энэ хүн аанай л бодол саналаа дотроо агуулан, аанай л бүгдийн тэргүүнд нь явдаг хэвээрээ авай. Гэвч Николай эхэд бүгдээс илүү ойр дотно болсныг Ниловна мэдэх тул түүнийг дотроо жигтэйхэн хайрлан явдаг болсон билээ. Эх одоо Николайг тэсэшгүй ихээр өрөвдөвч тэр байдлаа ил гаргасангүй. Юу гэвэл Николай тэр байдлыг нь мэдвэл сандран ичиж, инээд хүрэм жигтэй хачин болчихно. Түүнийг тийм янзтай харагдуулахыг эх хүссэнгүй...

	Ниловна хувцаслаад эгж ирвэл Николай Сашагийн гарыг барьж

	— Гайхамшигтай хэрэг! Тэгэх юм бол тэр хүнд ч танд ч тун аятай юм болно гэдэгт би итгэж байна. Амин хувийн өчүүхэн жаргал эдлэх бол хортой ч юм биш... гэж ярьж байснаа, — Ниловна та явахад бэлэн болов уу? гээд тосон очиж нүднийхээ шилийг засаж, инээмсэглээд, — За баяртай! Би гурав дөрвөн сар, цаанадаа хагас жил болох болов уу гэж бодож байна. Хагас жил гэдэг их хугацаа шүү! Та биеэ бодож яваарай! Аль вэ тэврэлцье... гэж хулчгар туранхай биетэй Николай бат чийрэг гараараа эхийн хүзүүгээр тэвэрч, нүд рүү нь ширтэж байгаад, — Би танд их хайртай болчихжээ, тийм учраас таныг тэвэрч байна шүү гэв.

	Эх дуугарсангүй, Николайн дух, хацар дээр үнсэхэд гар нь учиргүй салгалаад байхаар түүнийгээ мэдэгдэхгүй гэж гараа хөндийхөн сарвайлгаад байв.

	— Маргааш ирэхдээ тун болгоомжтой ирээрэй. Людмилагийнд нэг жаал хүү байдаг юм, тэрийг өглөө нааш явуулж үзүүлсэн нь дээр байх аа! За баяртай нөхөд минь, сайн сайхныг ерөөе!

	Гадаа гараад Саша

	— Хэрэг тохиолдвол үхлийн өөдөөс ч ийм л амархан явах хүн шүү. Харин жаахан яарах л байх. Тэгээд үхэлтэй яг тулаад очвол нүднийхээ шилийг засаж, өнөө гайхалтай сайхан байна! гэдэг үгээ хэлээд л үхэх хүн дээ гэж аяархан ярихад эх

	— Би энэнд их хайртай юм гэжээ.

	— Би бол хайртай ч биш, харин гайхдаг юм. Гэхдээ нэн ч хүндэлдэг. Николай бол хэдий сайн хүн, тэр ч байтугай заримдаа бүр их нинжин сэтгэл гаргаж байх нь үзэгдэвч бас ч нэг л хөндий хуурай, ер хүнд байвал зохих нэг юмаар... дутагдалтай хүн шүү... Бидний араас мөрдөөд байна уу даа? Салаад явъя. Людмилагийн гадаа тагнуул байх шиг байвал та бүү ороорой...

	— Би мэднэ ээ! гэж эх хэлсэн авч Саша

	— Тэгвэл битгий ороорой. Манай руу очоорой! За баяртай гээд дороо эргээд явав.

	
XXVIII

	Хэдэн минутын дараа эх Людмилагийн бяцхан тасалгаанд зууханд ээгээд сууж байв. Гэрийн эзэн эмэгтэй хар дээл өмсөж, суран бүс бүслээд тасалгааны дотуур яаралгүй явж, шүр шар чимээ гарган, захирангуй чанга ярьж байв.

	Зууханд түлээ шад пад асаж, зуух хүнгэнэж тасалгааны хамаг агаарыг сорно. Өнөө авгайн үг яриа нэгэн жигд сонсогдоно.

	— Хүн хортойгоосоо илүү ухаангүй тэнэг амьтан юм аа. Зөвхөн аль ойр байгаа, бариад авч болох юмыг л харна. Гэтэл ойрын юм хямд холын юм хэцүү байдаг. Аж амьдрал арай хөнгөн, хүний ухаан арай дээрдвэл хүн бүгдэд арай ашигтай, аятай болох сон доо. Гэтэл үүний тулд одоо биеэ зовоох хэрэгтэй юм... гэж ярьж байснаа гэнэт эхийн өмнө очиж зогсоод уучлал эрэх мэт аяархан

	— Манайд хүн амьтан үзэгдэх нь ховор, хэн нэг хүн ирвэл би ингэж яриа дэлгэчихдэг хүн... Инээдтэй байна уу? гэжээ.

	— Яалаа гэж? хэмээн эх өгүүлээд энэ эхнэр өнөө юмаа хаана дармалддаг юм бол гэж тааж мэдэхийг хичээн харавч тийм гаж юм харагдсангүй. Гудамж тийш харсан гурван цонхтой тэр тасалгаанд диван, номын шүүгээ, ширээ сандал тавьжээ. Туурганы дагуу ор дэвсгэр, нэг буланд угаагуур байна. Нөгөө буланг зуух эзэлжээ. Хананд гэрэл зураг, зурмал зураг хаджээ. Тэр бүгд шинэ, бөх, цэвэрхэн агаад юм болгон дээр тэрхүү гэлэнмаа янзын эхнэрийн биеийн бараан сүүдэр тусаж авай. Энд нууц, далд юм байх ёстой гэж санагдавч хаана нуусан нь үл мэдэгдэнэ. Хараад байвал тэр тасалгаа хоёр хаалгатай ажээ. Нэгээр нь эх сая үүдний нарийхан өрөө дамжин орж ирсэн билээ. Гэтэл зуухны хажууд бас нэг нарийхан өндөр хаалга харагдав.

	Людмила нэг л янзтай ажиглан хараад байхыг эх мэдээд ичингүйрч

	— Би танайд хэрэгтэй ирсэн гэв.

	— Би мэдэж байна. Манайд хэрэггүй хүн ирдэггүй...

	Ингэж хэлэх үгэнд нь нэг жигтэй аялгуу сонсогдсонд эх нүүр өөд нь харав. Цаадах нь нимгэхэн уруулынхаа булангаар инээвхийлэн байв. Зүүсэн шилний нь цаанаас хоёр нүд нь үл мэдэг цэхэлзэн байв. Эх жишүү харж байгаад өнөө Павелын хэлсэн үгийг гаргаж өгөхдөө

	— Үүнийг түргэн шиг дармалдаад өгөхийг гуйж байна билээ... гэв.

	Чингээд Николай бас баривчлагдах болж байгааг ярив.

	Людмила үг дуугарсангүй, бичгийг бүсэндээ хавчуулан сандал дээр суув. Нүдний нь шилэн дээр галын улаан туяа ойж, галын илчит гэгээ гөлгөр нүүрэн дээр нь чичгэнэн наадаж байв. Эхийн үг ярихыг чагнан байснаа

	— Цагдаа ирвэл би буудаж л орхино. Би бас хүчирхийллээс биеэ хамгаалах эрхтэй хүн шүү. Бусдыг энэ хэрэгт уриалан дуудаж байгаа болохоор би тэдэнтэй тэмцэх ёстой гэв.

	Өнөө галын гэрэл нүүрэн дээрээс нь гулсан алга болоход Людмилагийн царай дахин ширүүн, яльгүй омгорхог янзтай болж иржээ.

	«Бас л зовлонтой суудаг хүн байна даа!» гэж эх гэнэт энхрийлэн бодов.

	Тэр эхнэр Павелын хэлсэн үгийг уншиж гарав. Эхлээд дурамжхан харж байснаа сүүлдээ бүр тонгойж, уншсан хуудсыг хажуу тийш түргэн түргэн тавьж байв. Уншиж дуусаад босож эхийн хажууд ирээд

	— Тун сайхан үг хэлжээ! гэв.

	Чингээд юм бодож нэг минут хэртэй уруу харж байснаа

	— Би уг нь танай хүүгийн тухай тантай юм ярихгүй гэж санасан юм. Би тэр хүнтэй уулзаж учирч яваагүй, ер би гунигтай юм ярих дургүй юм. Ойр дотнын хайртай хүн нь цөлөгдөөд явчих гэдэг юу гэсэн үг болохыг би мэднэ. Гэвч танаас нэг юм асуумаар санагдав, тийм хүүтэй байх сайхан уу? гэв.

	— Сайхан байлгүй яах вэ!

	— Харин аймшигтай биз?

	Эх тайван инээж

	— Одоо тийм ч аймшигтай биш болчихсон юм аа гэв.

	Людмила гялайтал самнасан үс гэзгээ борхон гараар илж засаад цонхон тийш эргэж харав. Хацар дээгүүр нь үл мэдэг сүүдэр чичгэнэхийг үзвэл инээвхийлж байгаа бололтой.

	— Би танай хүүгийн хэлсэн үгийг шалавхан өрөөд орхиё. Та хэвтэж амар. Өнөөдөр таны хувьд их бэрх өдөр болж, ядарсан биз. Та тэр орон дээр унтаарай, би унтахгүй, харин шөнө таныг сэрээж туслалцуулж магадгүй шүү! Унтахдаа гэрлээ унтраагаарай гээд Людмила зууханд түлээ нэмж, өнөө зуухны хажуугийн нарийхан хаалгаар ормогц сайтар хаав. Эх хойноос нь хараад хувцсаа тайлж суухдаа «Энэ эхнэр нэг юм санаж гуньж байдаг юм байна...» гэж бодов.

	Ихэд ядарснаас эхийн толгой эргэвч харин сэтгэл санаа жигтэй тайван, юм бүхэн энхрий зөөлөн гэрэлтээд дотор нам сайхан. Ер Ниловна сэтгэл санаа ихэд үймсний дараа нэг хэсэг ингэж жигтэй амгалан тайван болдог авай. Энэ нь урьд сэтгэлийг түгшүүлдэг байсан бол одоо дотор нь улам уужран, сэтгэл улам агуу дэлгэрэнгүй болдог байжээ. Эх гэрлээ унтраагаад хүйтэн хөнжилд орж хөлөө атийж хэвттэл даруй дуг нойронд дарагджээ.

	Өглөө сэрвэл өвлийн нартай тунгалаг өдөр болж, гэр дүүрэн гэрэл гэгээ мэлтийж байжээ. Людмила диван дээр хэвтээд ном уншиж байлаа. Эхийг харж нэг л ондоогоор инээвхийлж байв.

	— Ай бурхан минь, би яасан их унтав аа! Одоо цаг их орой болсон уу? гэж эх баахан санаа зовжээ.

	— Сайхан нойрсов уу? Одоо арван цаг болж байна, та босогтун. Хоёулаа цайгаа ууя.

	— Та яагаад намайг сэрээсэнгүй вэ?

	— Сэрээх гэтэл та зүүд нойрондоо сайхан инээмсэглэж байхаар нь ... гэж Людмила бүх биеэ уяхнаар хөдөлгөн диван дээрээс босож эхийн дэргэд очиж дээрээс нь тонгойн харахыг үзвэл бүдэгхэн нүдний харц их л энхрий дотно харагджээ.

	— Би таны нойронд саад хийгээд яах вэ гэж бодлоо. Та их сайхан зүүд зүүдэлсэн байж магадгүй...

	— Би юу ч зүүдэлсэнгүй.

	— Тэгсэн ч гэсэн дээ! Таны нойрондоо инээж байх нь над их сайхан харагдсан. Та их сайхан... тайван инээж байсан... гэж инээхэд нь инээд нь намуухан зөөлхөн дуулдаж байжээ.

	— Би таныг л бодож байлаа... Та ч хэцүү зовлонтой суудаг юм байна даа! гээд Ниловна хөмсгөө хөдөлгөн, дуугай болж юм бодов.

	— Хэцүү байлгүй яах вэ!

	— Мэдэхгүй юм даа! Заримдаа их л хэцүү бэрх санагдах юм. Гэтэл заримдаа ноцтой, гайхмаар явдал дараа дараагаар болж байх юм.

	Эхийн сэтгэл аанай сэргэж, өдий төдий хүний дүр, өдий төдий сайхан санаа дотор нь бялхан орж ирэв. Эх орон дээрээ босож суугаад тэрхүү санаа бодлоо гаргах оновчтой сайхан үг санаж ядан байв.

	— Юм бүхэн нэгэн зүгт явж л байх юм, явж л байх юм. Хүнд бэрх юм ч их байна. Хүмүүс ч их зовж зүдэрч байна. Тэднийг хатуу ширүүн зодож нүдэж байх юм. Хүний баярлах баясахыг хүртэл хориглох юм байна шүү дээ. Энэ чинь л их бэрх юм!

	— Та өөрийнхөө тухай ярихгүй юм аа!

	Эх Людмилаг хараад орон дээрээс босож хувцаслах зуур

	— Нэгийг эрхэмлэн, нөгөөг хайрлаж, бүхний төлөө айж эмээж, хүн болгоныг өрөвдөн зүрх сэтгэл өвдөж явахад тэр явдлаас биеэ яаж зайлуулах вэ дээ... гэж хувцсаа хагас дутуу өмсөөд тасалгааны төв дунд их л бодлого болон нэг хэдий зогсов. Мөнөөхөн хүүгийн төлөө сэтгэл зовнин айн эмээж байсан явдал, мөнөөхөн хүүгийн бие махбодыг бусдаас сэтгэлээрээ харамлан өмгөөлж байсан бодол нь хол гэгч мартагджээ. Аль эсхүл сэтгэлийн нь долгионы галд бүрмөсөн шатаж алга болсон ч байж магадгүй. Эл учраас сэтгэл санаа хөнгөн ариун тунгалаг болоод зүрх нь шинэ хүчээр цохилон байх шиг санагджээ. Ниловна биеэ чагнан, зүрхээ дэлгэж үзмээр санагдавч бас өнөө хуучин түгшүүрт бодол нь дахин сэргэж ирэх вий гэхээс эмээх ажгуу.

	Гэрийн эзэгтэй хажууд нь очиж

	— Та юу бодоо вэ? гэв.

	— Мэдэхгүй гэж эх хариулав.

	Хоёул таг дуугай болж, бие биеэ хараад инээмсэглэтэл Людмила

	— Миний чанаж буй цай юу болж байна? гэж тасалгаанаас гарч явав.

	Эх цонхоор харвал гадаа их л чанга хүйтэн өдөр гялалзаж байлаа. Эхийн дотор ч уужуу тэнүүн, халуу дүүгэн байх аж. Бүхний тухай зөндөө их, баяртайгаар яримаар санагдаж байжээ. Сэтгэл саруул, сэтгэлийн дотор үдшийн жаргаж буй нарны туяа адил сайхан гэгээ улайран байхад хэн нэгэн үл таних хүнд тэр баяр талархлаа илэрхийлмээр санагдаж байжээ. Бурханд мөргөх гэж санахгүй болсоор ихэд удсан нь сэтгэлийг нь түгшүүлэв. Хэн нэгэн залуу хүний царай санаанд нь бууж, «Энэ чинь Павел Власовын эх байна!» гэж хангинатал хашхирч байсан явдал санаанд нь оров. Гэтэл Сашагийн царай баясгалантайгаар гялбалзан ялдамхан харж, Рыбины тас хар царай сэтгэлд нь буув. Хүү нь хүдэр бор царай гарган их л догшин сүртэй инээмсэглэж Николай ихэд ичиж байх шиг нүдээ цавчирна. Гэтэл нэгэн удаа гүнээ санаа алдахын төдий тэр бүх явдал цөм холилдон хутгалдаад олон өнгийн тунгалаг үүл манан болж бүх бодол санааг нь мартагнуулж эхийн сэтгэлийг амгалан эзэмдэв ээ.

	Людмила орж ирээд

	— Николай зөв бодож шүү. Баривчлагдсан гэнэ. Таны хэлсэн ёсоор би хүүхэд явуулсан чинь, тэдний хашаан дотор харгис цагдаа байна гэнэ. Бас хашааны хаалганы ард цагдаагийнхан нуугдаад байгаа бололтой. Мөн тагнуулчид эргэлдээд байна гэнэ. Тэднийг манай энэ хүү мэднэ л дээ гэв.

	— Тийм бий гэж эх толгой дохин, — Ай хөөрхий зайлуул аа... гэхдээ санаа алдавч нэг их гунигласангүйдээ дотроо сэмхэн гайхжээ.

	— Николай сүүлийн үед хотын ажилчдад их яриа хийсэн дээ. Ер нь нэг балрах цаг нь ч болсон хүн. Нөхөд нь эндээс зайлаад явчих гэж их ятгасан боловч үгэнд нь ороогүй юм. Миний бодвол ийм цагт тийм хүнийг ятгах биш, албадан явуулж байвал таарах юм гэж Людмила царайгаа барайлгаад их л тайван ярьж байв.

	Гэтэл тас хар үстэй, сайхан цэнхэр нүдтэй, монхор хамартай улаан жаал орж ирээд

	— Халуун тогоотой цай аваад ирэх үү? гэж цангинатал хэлэв.

	— Тэг ээ, Сереж аа! Миний сурагч.

	Людмилаг үзвэл энэ өдөр нэг л ондоо сэтгэлд дотно болсон шиг эхэд санагдав. Гоолиг биеийн нь уяхан хөдөлгөөн тэр эхнэрт их гоо үзэсгэлэн, чадал тэнхээ буйг илтгэх агаад тэр байдал нь ширүүн, цайвар царайг нь нэлээдгүй зөөлрүүлжээ. Нүдний доод талын үрчлээ урьд шөнө нэмэгджээ. Ер сэтгэлээ машид чангалан, их л чадал зааж буй янзтай харагдаж байжээ.

	Өнөө жаал халуун тогоо өргөж ирэхэд Людмила

	— Сереж аа! Энэ хүнтэй танилц. Энэ бол өчигдрийн ял шийтгүүлсэн ажилчны эх Пелагея Ниловна гэдэг авгай гэв.

	Хөвгүүн дуугай мэхийн ёсолж эхтэй гар бариад бас гарч зөөлөн талх авчирч ширээнээ суув. Людмила цай аягалж байхдаа тэр харгис цагдаа хэнийг отож буйг тодорхой болтол та гэртээ харих хэрэггүй гэж эхийг ятган

	— Таныг ч отож байж болно. Ер таныг лав аваачиж байцаах байх даа... гэв.

	— Байцааж л байг! Баривчилсан ч хамаа алга. Ганцхан Павелын хэлсэн үгийг тараачих юм сан.

	— Тэр үгийг өрчихсөн, маргааш хотын дотор, ажилчны хороогоор тараах юм гарна. Та Наташаг таних уу?

	— Танилгүй яах вэ!

	— Та тэр хүүхэнд л аваачиж өгнө дөө...

	Өнөө жаал хүү сонин уншиж тэдний энэ яриаг дулаагүй юм шиг атал заримдаа сонины дээгүүр эхийн царай өөд ширтэн байжээ. Тэр хүүгийн цовоо харцтай тулгарахдаа эхийн сэтгэлд аятай санагдан инээвхийлж байв. Людмила Николайг бас л дурдан яривч түүний баригдсанд төдийлөн харамсахгүй байгаа мэт байлаа. Тэр нь ч зөв юм шиг эхэд санагдаж байжээ. Бусад өдрийг бодвол цаг амархан өнгөрч, тэднийг цайгаа ууж гүйцэхэд хэдий нь үд болсон байлаа.

	— Гэлээ ч гэсэн! гэж Людмила дуугартал энэ зуур хүн хаалга тогшив. Жаал хүү босож нүдээ жартайлгаад одоо яах вэ гэсэн шиг гэрийн эзэгтэйг харав.

	Сереж аа, тайлаад өгчих. Энэ хэн байдаг бил ээ? гээд Людмила банзлынхаа халаасанд гараа яаралгүй хийж

	— Харгис цагдаа байвал Пелагея Ниловна та тэр буланд зогсоорой, Сереж чи... гэтэл жаал хүү

	— Би мэднэ ээ гээд хаалга тайлахаар явав.

	Эх инээмсэглэв. Людмилагийн ингэж бэлдэж байхад эх сандарсан юм огтхон ч үгүй, харин ч ямар нэг гай түйтгэр гарахгүй байлгүй хэмээн хээвнэг бодож байжээ.

	Гэтэл өнөө бяцхан эмч орж ирээд тэвдэн өгүүлсэн нь :

	— Нэгд, Николай баригдсан. Хүүе, Ниловна та энд байгаа юм уу? Николайг баригдахад та байгаагүй юу?

	— Николай өөрөө намайг нааш нь явуулсан...

	— За даа, энэ ч танд тустай гэж би бодохгүй байна. Хоёрт, өнөө шөнө баахан залуучуул Павелын хэлсэн үгийг хуулдаг машинаар таван зуун хувь хуулан гаргажээ. Би үзлээ, тийм ч муугүй, овоо тод хуулсан байна. Тэд үүнийгээ өнөө үдэш хотод тараах гэж байгаа юм байна. Би бол татгалзаж байгаа юм. Хотод хэвлэмэл хуудас тараавал дээр, тэдний тэрийг нэг тийш хөдөө явуулах хэрэгтэй байна.

	— Тэр хуудсыг чинь би одоо Наташад хүргээд өгье! Над өгчих! гэж эх яаран хэлэв.

	Хүүгийнхээ хэлсэн үгийг бушуу түргэн түгээх юм сан, Павелын хэлсэн үгийг дэлхийгээр нэг цацан тараах юм сан гэж эх тэсгэлгүй хүсэж байлаа. Эл учир өнөө докторыг юу гэж хэлэх нь вэ гэж харж, түүнээс гуйхад бэлхэн байв.

	— Тийм ажилд одоо таны явдаг ч ямар л бол доо, золиг! гэж эмч шийдгүй өгүүлэн цагаа харж, — Одоо арван нэг дөчин гурав, галт тэрэг хоёр тавд хөдөлнө. Замдаа таван цаг арван таван минут явна. Тэгэхлээр та тэнд үдэш хүрнэ, гэхдээ тийм ч орой биш! Гэвч хамаг хэрэг үүнд биш...гэхэд Людмила мөн хөмсөг зангидан

	— Гол нь үүнд биш! гэж мөн давтан өгүүлэв.

	— Тэгээд юунд гэж? Ганцхан уг ажлыг сайнаар гүйцэтгэхэд.,

	Людмила эхийн нүүр өөд ширтэн магнайгаа арчиж

	— Танд аюултай шүү дээ! гэв.

	— Яагаад? гэж эх дүрсхийн шаардангуй асуув.

	— Яагаад гэвэл: та Николайг баригдахаас нэг цагийн өмнө тэндээс алга болсон. Таныг үйлдвэрийн газар очиход таныг багш эмэгтэйн авга гэж танина. Таны тэнд очсон хойно өнөө хортой хуудас тарна. Энэ бүхэн сайхан боомь болж хүзүүг тань орооно доо... гэж эмч тэвдэн өгүүлэв.

	— Тэнд намайг хүн ажихгүй! Харин эгж ирсэн хойно барьж, хаана байсан бэ гэж байцаавал... гэж эх нэг хормын төдий бодоод, — Би бас хэлэх үгээ мэднэ ээ! Би тэндээсээ шууд ажилчны хороо руу таньдаг айлд очно. Тэнд миний таньдаг Сизов гэж айл бий. Би шүүхийн хурал тараад сэтгэл зовлонтой болохоор шууд тэднийд очсон гэж хэлнэ. Тэр хүний ч бас ач хүү нь ял заагдаж мөн сэтгэл шаналгаатай байгаа юм. Тэгэхлээр тэр мөн тэгж мэдүүлэх болно. Ямар вэ дээ? гэв.

	Эхийн тэр их хүслэнгийн хүчинд цаадуул нь нугарна гэж бодож түүнийгээ тэдэнд бушуухан итгүүлэхийг хичээн их л шамдан ярьж байлаа. Тэгээд тэд ч мөн нугарчээ. Эмч

	— Тэгвэл яах вэ, та яв л даа гэж дуртай дургүй өгүүлэв.

	Людмила бодлого болж тасалгааны дотуур холхиж байхыг үзвэл царай нь бүдгэрч шөвийгөөд толгойгоо даахгүй болсон шиг хүзүүгээ гулдайлгахыг нь эх ажив.

	— Та нар дандаа миний биеийг л бодох юм, өөрсдийгөө огт бодохгүй юм аа гэж эхийн инээмсэглэхэд эмч

	— Тийм биш! Бид биеэ бодно, бодох ч ёстой юм. Зарим маань хүч чадлаа дэмий ашиггүй үрж байхад би уурладаг юм. Тэгэхлээр тэр дармал хуудсыг галт тэрэгний буудал дээр танд ондоо хүн аваачиж өгнө гээд ямар хүн, яаж аваачиж өгөх учрыг хэлээд, — За амжилт хүсье! гэж өрөөнөөс нэг л сэтгэл дундуур гарч оджээ.

	Людмила эхийн хажууд ирж чимээгүй инээж

	— Би таныг ойлгож байна... гэж эхийг сугадан бас

	л тасалгааны дотуур аяархан алхлан явахдаа

	— Би бас хүүтэй, миний хүү одоо арван гурав хүрсэн. Гэхдээ эцэг дээрээ байдаг юм. Миний нөхөр прокурорын туслах, хүү эцэг дээрээ байдаг юм. Тэгэхлээр тэр хүү ямар хүн болох вэ? гэж би байн байн бодож суудаг юм даа... гэхэд нь хоолой нь чичрэв. Гэвч Людмила бас л юм бодож, — Надад ойр дотно байдаг, энэ дэлхийн шилдэг сайн улс гэж миний үздэг тэр хүмүүсийн ухамсартай дайсан хүн миний хүүг хүмүүжүүлж байгаа юм шүү дээ. Тэгэхлээр миний хүү том болоод миний дайсан болж болно шүү дээ. Би бусдын нэр зээлдэн яваа болохоор хүү минь над дээр байж болохгүй. Би хүүгээ найман жил олж харсангүй, найман жил гэдэг их хугацаа шүү гэв.

	Тэгээд Людмила цонхны дэргэд зогсож үүлгүй цийлгэр тэнгэрийг ширтэн

	— Хүү минь надтай байдаг сан бол би энэнээсээ чадал тэнхээтэй байх сан. Зүрх минь шархалж, үргэлж өвдөхгүй байх сан. Тэр ч байтугай үхсэн ч гэсэн над амар хөнгөн байх сан... гэхэд нь тэр эхнэрийг өрөвдөн эхийн зүрх шимширч

	— Эвий, хонгор минь! гэж аяархан дуугарав. Людмила инээвхийлэн

	— Та их азтай хүн юм! Эх хүү хоёр нэгэн дор байна гэдэг тун сайхан хэрэг, ховор явдал гэсэнд эх гэнэт санамсаргүйгээр

	— Тэр сайхаан! гэж дуу алдан, ямар нэг нууцгай юм ярьж байгаа мэт дуугаа нам болгоод, — Та Николай Иванович, ер үнэн зөвийн төлөө яваа та бүхэн цөмөөрөө мөн нэгэн дор байна шүү дээ! Нэг мэдвэл би тэр хүмүүст цөмд нь энхрий хайртай болжээ, би тэднийг ойлгодог. Үг яриаг нь эс ойлговч бусдыг нь бүгдийг ойлгодог юм гэв.

	— Тийм бий! Тийм бий... гэж Людмила дуугарна.

	Эх түүний цээжин дээр гараа тавиад аяархан түлхлэн, тэр ярьж буй юмаа өөрөө бясалган байх шиг бараг шивгэнэн

	— Үр хүүхдүүд эвтэй найртай явж байна. Үр хүүхдүүд бүх дэлхийгээрээ эвтэй явж, газар бүхнээс цөм нэгэн зүг явж байна даа! Сайхан сэтгэлтэй, шударга, ухаантай хүмүүс хорт муу явдал бүхнийг цуцалтгүй дайрч, худал хуурмаг бүхнийг бат чийрэг хөлөөрөө няц дэвслэн явж байна. Эрүүл саруул идэр залуус дийлдэшгүй их хүчийг биедээ агуулан цөм нэгэн зүг, шударга ёсны зүг явж байна. Хүний бүхий л гашуун зовлонг ялах гэж, энэ дэлхийн золгүй муу явдал бүхнийг устгах гэж явж байна. Бузар булай бүхнийг дийлэх гэж явж байна! Дийлнэ ч! Бид шинэ нарыг мандуулна гэж нэг хүн над хэлсэн билээ. Тэд мандуулна ч! Сэтгэл санаагаар хохирсон бүхнийг нэгтгэнэ гэсэн, нэгтгэнэ ч! гэж ярив.

	Мартагдсан үгс дахин эхийн санаанд нь орж, тэр үгсийг шинэ итгэлээр асааж, зүрхнээсээ гарган оч адил цацруулна.

	— Үнэн мөн, оюун ухааны замаар замнан яваа үр хүүхдийн маань хайр энэрэл хүн бүхэнд хүртэх юм. Бүхнийг шинэ тэнгэр оготоргүй бүрхэж, одоо хараахан цогшроогүй, чин сэтгэлийн галаар бүхнийг гийгүүлэх юм шүү! Хүж дэлхийд хүртээх үр хүүхдийн маань хайрын дөлөнд цоо шинэ амьдрал бий болно. Тэр хайрыг хэн унтрааж чадах юм бэ? Тэрийг дийлэх ямар хүч байна вэ? Хайр энэрэл гэдгийг газар дэлхий төрүүлсэн юм, хайр энэрэл ялаасай гэж бүх амьтай голтой болгон хүсэж байна!

	Эх сэтгэл ихэд догдолсноос бие ядраад найгалзан Людмилагаас холдож хүндээр амьсгаадан доош суув. Людмила ч ямар нэгэн юм унагачих вий гэсэн шиг сэмээрхэн холдож, газар ширтэн тасалгааны дотуур нааш цааш явахыг үзвэл улам ч өндөр, шулуун, нарийхан, болсон юм шиг үзэгдэнэ. Туранхай, ширүүн дориун царайд нь ямар нэг юм анхаарсан шинж илрээд уруулаа чанга жимийсэн байв. Гэрийн дотор нам гүм болохоор эхийн сэтгэл тайтгарч, харин Людмилагийн сэтгэл нэг л хачин болов гэж эх ажаад гэмээ хүлээх мэт

	— Би зохисгүй юм хэлчхэв үү? гэсэнд Людмила доороо эргэж, эхийн царайг ширтэн, ямар нэгэн юм тогтоох гэсэн мэт эхийн зүг гараа сунгаад

	— Таны хэлдэг цөм зөв! Харин одоо энэ тухай ярихыг больё. Юм бүхэн таны ярьснаар болог! Та одоо удахгүй явна, хол явна гэв.

	— Тийм ээ, би явах цаг боллоо. Миний хэчнээн баяртай байгааг та мэддэг ч болоосой. Мах цусныхаа тасархай хүүгийнхээ хэлсэн үгийг аваад явна гэдэг өөрийнхөө амин сүнсийг аваад явна гэсэн үг гэж эх инээмсэглэвч тэр инээмсэглэл нь Людмилын царайд тодхон туссангүй. Людмила хөндий даруу зангаараа түүний сэтгэлийн галыг хөргөж байх шиг санагдан, гэнэт тэр эхнэрийн хатуу сэтгэл дотор өөрийн сэтгэлийн халуун галыг юүлж, ноцоох юм сан, энэ эмэгтэйн сэтгэл ч бас баяр хөөр дүүрэн сэтгэлийн аясаар хангинаг гэсэн нэгэн зөрүүд бодол төржээ. Чингээд Людмилийн гарыг барьж чанга атгаад

	Эрхэм та минь ээ! Хүн бүхэнд хүртэх нэгэн гэгээн наран амьдралд бий гэдгийг мэдэхэд юутай сайхан бэ! Хүмүүс тэр гэгээн нарыг үзэж чин сэтгэлээр золгох цаг ирнэ! гэв.

	Власовагийн сайхан малигар нүүр татвалзан, инээвхийлэхэд нь нүднээс нь туяа цацрах шиг болоод тэр нүдний нь сайхан гялбаанд жигүүр болох гэсэн шиг хоёр хөмсөг нь дэрвэлзэж байлаа. Тийм том санаа бодсондоо ам халж, сэтгэлийн дотор дүрэлзэн буй бүхнийг, урьд үзэж өнгөрүүлсэн бүхнийг багтаан шингээж, сайх санаа бодлоо нэгэн хатуу, том, болор, гэрэлт үгс болгон нийлүүлж байвай. Тэгэхэд хаврын нарны бүтээлч хүчин чадлаар гийгүүлэгдсэн намрын зүрхэнд тэдгээр үгс улам хүчтэй ургаж улам тод яруу цэцэглэн улайрч байжээ.

	— Тэгэхлээр хүн ард нэгэн шинэ тэнгэртэй болно гэсэн үг шүү дээ! Бүгдийг бүхний тулд, бүхнийг бүгдийн тулд зориулах юм! Та нар үнэндээ бүгдээрээ нөхөр, бүгдээрээ төрөл садан, бүгдээрээ үнэн гэгч нэгэн эхийн үр сад юм!

	Сэтгэлийнхээ хөөрөх долгионд бас л орооцолдон үгээ таслан, нэгэнтээ амьсгаа аваад хэн нэгнийг тэврэх гэсэн мэт хоёр гараа байдгаар нь дэлгээд

	— Би дотроо тэрхүү нөхөр гэдэг үгийг хэлэхэд тэдний ирж явааг зүрх сэтгэлээрээ сонсдог шүү! гэв.

	Эх санасандаа хүрчээ. Юу гэвэл Людмилагийн царай жигтэй улсхийж, уруул нь татвалзан, нүднээс нь том том тунгалаг нулимс бөмбөрөн иржээ.

	Ниловна сэтгэлийн үгээр ялж дийлэв гэж дотроо бахархан, Людмилаг чанга тэврэн чимээгүй инээж байв.

	Ниловнаг явах болоход Людмила нүүр өөд нь харж, — Тантай байхад ийм сайхан гэдгийг та ер мэддэг үү? гэжээ.

	Гадаа гарваас хүйтэн жавар хамаг биеийг тас ороож, хоолой дотор нэвтрэн, хамар хорсгон нэг хормын төдий амьсгаа ч авхуулахгүй байжээ. Ниловна зогсоод эргэж харвал тэрүүхэн буланд нэг сэгсгэр малгайтай хөтөч зогсож байжээ. Цаана нь нэг хүн хүзүү, толгойгоо нугдайлгаад байдгаараа бөхийн алхална. Өмнө нь нэг цэрэг хоёр чихээ үрэн үрэн харайлгах аж.

	«Энэ цэргийг мухлаг руу юманд явуулж дээ» гэж эх бодоод хөлийн доор шинэхэн цас чахрах чимээг сэтгэл дүүрэн чагнасаар цааш алхав. Галт тэрэгний буудалд яагаа ч үгүй эрт очсон тул галт тэрэг хөдлөх мөн яагаа ч үгүй. Хэдий тийм боловч гуравдугаар зэргийн зорчигчдын утаа тортог болсон бохир танхимд хүн олон ажээ. Замын ажилчид даарахдаа тийш орцгоож хөлсний морин тэрэгний хөтөч, ядуу муу хувцастай, гэр оронгүй хүмүүс дулаацахаар цуглажээ. Бас зорчигчид ч ирсэн байв. Хэдэн тариачин, илбэнхэн дээлтэй нэг бүдүүн худалдаачин, цоохор нүүртэй охиноо дагуулсан лам, тав гурван цэрэг, хотын борчуул үймэлдэнэ. Улс тамхи татацгаан, цай, архи ууж, өвөр хоорондоо юм ярьж байв. Лангууны тэнд нэг хүн тачигнатал инээж, олны дээгүүр тамхины утаа үүл мэт хөшиглөнө. Хаалга онгойхын тоолон хяхнах чимээ гарч тасхийтэл хаагдахын тоолон шил доргин хангинана. Тамхи, давсалсан загасны айхавтар үнэр хамар цоргино.

	Эх үүдний дэргэд үзэгдэхүйц газар сууж хүн хүлээв. Танхимын хаалга онгоохуй дор бөөн хүйтэн агаар шурган орж сэнгэнэх нь нэн ч таатай, эх цээж дүүрэн шуналтай амьсгалж байв. Гаднаас ваадантай, боодолтой юм барьсан улс орж ирсээр байв. Өвлийн хүнд зузаан хувцастай улс хаалгаар багтаж ядан их л болхи бойтог орж ирээд хараал тавьж, юм хумаа шалан дээр буюу вандан дээр хаяж, зах заам, ханцуй дээр тогтсон цан хүүргийг сэгсрэн, сахал үсээ арчин, янцаглаж байна.

	Шар чемодан барьсан залуу хүн орж ирээд ийш тийш сэлбэлзэн харснаа шуудхан эхийн дэргэд очоод Та Москва явах уу? гэж аяархан асуув. Тийм ээ. Таня дээрээ очъё.

	— Энэ юм! гэж өнөө залуу чемоданыг хажууд нь тавиад яаран тамхи гаргаж асаагаад малгайгаа сөхөж нөгөө хаалга тийш явав. Эх чемоданы хүйтэн ширийг илбэж, тохойлдоод хүмүүсийг сэтгэл дүүрэн харж байв. Хэдэн минут болоод босож галт тэрэгнээ суух тавцан руу гардаг хаалганы ойролцоо ондоо нэг сандал дээр очиж суухаар явав. Жижигхэн чемоданаа сэвхийтэл хөнгөнөөр өргөж, алс дээгүүр харсаар олны царайг ширтэн явав.

	Оготор пальтоныхоо захыг босгосон нэг залуу хүнтэй тулгарсанд цаадах нь гараа толгойдоо хүргэж, хажуу тийш булт үсрэн зайлав. Үзсэн хүн шиг санагдан эх эргэж харвал тэр пальтоныхоо зах дээгүүр хяламхийн харж байжээ. Тэр хянамгай харц эхийг нэвт шувт хатгах шиг болоход өрөөсөн гар нь сулхайж, өнөө чемоданаа даахгүй шахуу болов.

	«Энэ хүнийг хаана үзсэн бил ээ?» гэж бодтол дотор нь нэг аягүй балар битүүлэг сэжиг төрж, зүрхийг нь айхавтар хүйтэн юм үл мэдэг хайрах шиг болжээ. Тэр сэжиг улам лавшран, хоолойд нь тулж ирээд ам нь аягүй гашуу оргисонд эх тэр хүнийг эргэж хармаар санагджээ. Тэсгэлгүй эргэж харвал өнөө хүн нөгөө л байрандаа хоёр хөл дээрээ сэлгэн сэлгэн зогсож байхыг үзвэл ямар нэг юм шийдэж чадахгүй байгаа бололтой. Тэр залуу хүн өрөөсөн гараа пальтоныхоо энгэрт шургуулж, нөгөө гараа халаасандаа хийгээд зогсож байх нь нэг мөр нь дээр нөгөө мөр нь доор их л гилжгий юм шиг харагджээ.

	Эх яаралгүй явсаар нэгэн урт вандан сандлын хажууд очиж, ямар нэг юм урагдчих вий гэж эмээсэн мэт алгуурхан суув. Энэ ч нэг гай дайрах нь шиг байна гэсэн хурц ёворгон санаа орж иртэл тэр хүнийг хоёр ч удаа харсан нь санаанд нь оржээ. Рыбины оргосны дараа хотод морин тэргэнд сууж явахыг нь нэг удаа харсан, шүүхийн танхимд зогсож байхыг нь хоёр дахь удаагаа харсан санагдав. Хажууд нь нөгөө хэсгийн цагдаа зогсож байв. Рыбиныг алдчихаад гүйж явахад нь эх тэр цагдааг буруу тийш зааж явуулсан билээ. Тэгэхлээр тэд өөрийг нь мөшгөж яваа болох нь нэгэнт илэрхий болжээ.

	«Ингээд баригдах нь энэ үү?» гэж эх бодсоноо агшин зуур

	— «Арай ч үгүй байлгүй...» гэж бодов.

	Чингэснээ биеэ хүчлэн байж

	«Би баригджээ!» гэж дахин бат бодов.

	Эргэж харвал юу ч эс харагдавч тэр бодол нь тархинд нь оч адил үсчин, нэгэн үе улалзан, нэгэн үе унтарч байв.

	«Чемоданаа орхиод явчих уу?..» гэж бодтол ондоо нэгэн санаа хурц тод гялбасхийн

	«Ийм улсын гарт... хүүгийнхээ хэлсэн үгийг орхих гэж үү?» гэж санагдав.

	Тэгэхээр нь чемоданаа биедээ улам наалдуулан

	«Чемоданаа аваад... эндээс зайлан одвол?» гэж бодов.

	Гэтэл энэ бодол нь нэг л харш, гаднаас ондоо хүн хүчээр тулгаж байсан шиг санагджээ. Тэр олон бодол санаа хамаг биеийг нь төөнөж, тархиар нь хатгуулан, зүрхийг нь галт утсаар шавхуурдах шиг болой. Энэ нь бие сэтгэлийг нь шаналгахаар үл барам өөрийг нь өөрөөс нь Павелаас хөндийрүүлэн холдуулж байх шиг санагдан гомдох сэтгэл төрүүлж байжээ. Өширхөн хонзогногч ямар нэгэн хүчин хамаг биеийг нь хавчиж, дал мөр, хэнхдэг цээжин дээр нь дарж. доромжлон, улам ихээр айлгаж байх шиг санагджээ. Хоёр санчгийн нь судас айхавтар лугшин толгойтой үсний нь уг халуу оргиж байжээ.

	Тэгэхээр нь Ниловна зүрх сэтгэлээ нэгэнтээ эрс хөвчлөн чангалж, өнөө олон янзын өчүүхэн дорой санаа бодлоо цугийг нь орхиж

	«Ичээч!» гэж өөртөө тушаах мэт бодов.

	Ингэж бодтол даруй бие сэтгэл чангаран ирэхэд «Хүүгийнхээ нэрийг битгий гутаа! Хэн хэнээс айдаг юм!» гэж бас боджээ.

	Эхийн харц хэн нэгний гунигтай, мятархай харцтай тулгарав. Тэгтэл санаанд нь өнөө Рыбины царай зурсхийн оров. Нэг хэдий хормын зуур тийнхүү сэтгэл хөөрч буураад бие тэнхээ сууж, зүрх ч тайван цохилон эхлэв.

	Ниловна олон бүгдийг ажиглан харж

	«Одоо юу болдог бол?» гэж бодов.

	Өнөө тагнуул ч нэг манаачийг дуудаж, Власова авгайг нүдээрээ зааж байгаад чихэнд нь юм шивгэнэсэнд цаадах нь нүүр өөд нь өлийн хараад гэдрэг ухрав. Гэтэл ондоо нэг манаач очиж, хөмсөг зангидан өнөө тагнуулчийн үгийг чагнаж байлаа. Тэр манаач бол үс сахлаа хусаагүй, том биетэй, буурал толгойтой өвгөн ажээ. Тэр өвгөн манаач тагнуулчид толгой дохиж, эхийн сууж буй вандан сандал тийш явахад цаад тагнуулч нь нэг тийш годхийн алга болжээ.

	Өнөө өвгөн ууртай ширүүн харцаар эхийн царайг ажигласаар яаралгүй ирж явахыг үзээд «Битгий л зодоосой...» гэж бодов. Өвгөн манаач дэргэд нь ирж хэсэг дуугай зогссоноо

	— Юу хараа вэ? гэж аяархан асуув.

	— Юу ч хараагүй.

	— Тийм бий, хулгайч! Чи ийм хөгшин настай байж бас хулгай хийнэ ээ!

	Тэр хортой, сөөнгө дуу эхийн нүүр рүү цохиод авсантай чанар адил сонстов. Хацар нүүрийг нь урж, нүдийг нь шавхрах шиг болов.

	— Би юу? Би хулгайч биш! Бүү худал хэл! гэж эх тэнхээгээрээ бархирав. Хорсол занал нь нүдний нь өмнө хуй салхи адил эргэлдэв. Дотор, хорсон гомдоод ухаан мэдээ тавьж, чемоданаа шүүрэн автал таг нь нээгджээ.

	— Май хар, бүгдийг нь хар! гэж хашхиран босож нэг бөөн тунхаг бичиг шүүрэн толгой дээрээ даллан байв. Хүмүүс дуу шуу болон гүйлдэх шиг болоход харвал улс тал талаас даруй шавж ирээд

	— Юу болов?

	— Энэ заншлан тагнагч...

	— Энэ юу юм?

	— Хулгай хийсэн юм байх аа...

	— Ийм тохитой томоотой хүн байж, ай яа яа гэж шуугилдав.

	Олон хүн тал талаас нь тойрон шавж ирэхэд эхийн сэтгэл бага зэрэг тайтгарч

	— Би хулгайч хүн биш ээ! Өчигдөр улс төрийн хоригдлуудыг ял зааж шийтгэсэн, тэдний дотор миний хүү Власов орсон юм. Миний хүү тэнд үг хэлсэн юм! Хэлсэн үг нь энэ байна! Би тэр үгийг хүмүүст тараан өгөх гэж явна! Улс түмнийг уншиг, үнэн ёс гэдэг юу байдгийг мэдэг гэж! хоолой мэдэн хашхирав.

	Эхийн барьж байсан хуудаснаас нэг хүн сэмхэн татсанд эх өнөө хуудас бичгээ олны дунд цацав.

	— Ингээд ч сайнаа үзэхгүй дээ! гэж нэг хүн аймсан дуу алдав.

	Өнөө хуудсыг хүмүүс шүүрэн авч өвөр түрийндээ далд хийж байхыг эх үзээд дахин хоёр хөл дээрээ бат зогсоод улам тайван, улам чадалтай ярьж байв. Гэтэл өнөө далд баяр бахдал нь хэрхэн сэргэж, өнөө гутарсан баяр хөөр нь хэрхэн дэлгэрч байгааг мэдрэхдээ чемодантай бичиг хуудаснаас бөөн бөөнөөр базан авч баруун солгойгүй цацахад хүмүүс дор нь шуналтайяа шүүрэн авч байжээ.

	— Миний хүүг, түүний хамт орсон бүгдийг яалаа гэж ял шийтгэснийг та нар мэдэх үү? Би та нарт хэлж өгье! Харин та нар буурал толгойтой, хөгшин эх миний чин сэтгэлийн үгэнд итгээрэй. Тэднийг та бүхэнд үнэн ёсыг авчрах гэлээ гэж өчигдөр ял зааж шийтгэлээ. Тэр үнэн ёс гэдэг юу байдгийг би өчигдөр олж мэдлээ... Тэр үнэн шударга ёсыг хэн ч үгүй гэж маргахгүй ээ!

	Олон бүгд таг дуугай чагнана. Хүн улам цуглаж, эхийг амьд дугуй цагариг адил нягт тойрон хүрээллээ.

	— Хүмүүс ажил хийгээд хийгээд өлөн хоосон, өвчин зовлонгоос өөрийг олж үзэхгүй байна. Юм бүхэн бидний эсрэг ханджээ. Бид бүх насаараа өдөр болгон ажил хийсээр байгаад мажийж байна. Бид ямагт бохир буртаг дотор, ов мэх дунд амьдарч байна. Гэтэл бидний ажил хөдөлмөрөөр бусад улс жаргаж, амаараа гартал идэж, биднийг харанхуй бүдүүлгийн дотор гинжний нохой адил барьж байна. Энэ учраас бид юу ч мэдэхгүй, бүхнээс айж чичирч суудаг. Бидний амьдрал бол харанхуй шөнө лугаа адилхан байна!

	Үнэн дээ! гэж нэг хүний бүдэгхэн дуу хадав. Гэтэл

	— Наадхынхаа амыг барь! гэсэн дуу гарахад харвал хурсан олны ард өнөө тагнуул, хоёр харгис цагдаа ирсэн байлаа. Эх сүүлчийн хэдэн хуудас бичгийг тараах гэж яаран чемоданаа уудалтал бас нэг ондоо хүний гар орж иржээ. Эх тонгойж

	— Авцгаа! Авцгаа! гэв.

	Гэтэл харгис цагдаа олон бүгдийг түлхлэн

	— Тарцгаа! гэж бархирав. Харгис цагдаа тийнхүү түлхэж байхад хүмүүс дуртай дургүй зай тавивч зориут санаатай биш ч гэсэн хоорондоо нягт шахалдаад цагдаа нарт саад тавьж байв. Тэр сайхан дөлгөөн царайтай, үнэнч том нүдтэй буурал авгайд хүмүүс арга буюу сэтгэл татагджээ. Аж амьдралын эрхээр сарниж, бие биеэс тасарсан тэдгээр хүмүүс эхийн халуун үгний галд бүлээцэн бас ч хоорондоо санаа нийлэлдэх маягтай болж байв.

	Шударга бус амьдралд доромжлогдон гомдсон олон хүн тийм халуун үг олж сонсох гэж эрж мөрөөдөж явсан байж болох юм. Тэд эхийг нягт тойроод дув дуугай зогсож байв. Эх тэдний шуналтайяа харах харцыг үзэж, бүлээн амьсгаа нүүрэнд нь хүрэхийг мэдрэн байлугаа.

	— Хүүе эмээ, эндээс холд!

	Одоо барина шүү!

	— Пээ, яасан шазруун юм бэ! гэж олон бүгд ам амандаа дуугарна.

	Гэтэл харгис цагдаагийн дуу улам ойртой

	— Хойшоо бай! Тарцгаа! гэж бархирч байв.

	Эхийн дэргэд зогсож байсан улс найгалзан бие биеэс шүүрэн барив.

	... Олон бүгд түүний үгийг ойлгож, түүнд итгэхэд бэлэн байх шиг эхэд санагдана. Эл учир мэддэг чаддаг бүхнээ, мөнөөхөн бусдыг татах чадал бүхий санаа бодол бүхнээ тэдэнд яаран хэлэхийг хүсэж байв. Тийм үг сэтгэлийн нь гүнээс хялбархан урсан гарч, сайхан дуу болон зохиогдож байвч хоолой нь хүрэхгүй. хоолой нь сөөж чичрэн тасалдахыг эх харамсан мэдэрмүй.

	— Миний хүүгийн хэлсэн үг бол ёстой шударга ажилчин хүний ариун үг шүү! Түүний үг ямар шударга болохыг хэр зоригтой хэлснээр нь мэдэж аваарай!

	Нэг залуу хүн эхийн нүүр өөд ихэд хөөрсөн, эмээсэн янзтай харж байжээ.

	Эхийн хэнхдэг рүү хүн түлхээд авсанд эх гуйвалзан вандан сандал дээр суучхав. Улсын толгой дээгүүр өнөө харгис цагдаагийн гар гялалзан, хүмүүсийн дээлийн зах, мөрнөөс шүүрэн авч хажуу тийш түлхэж, малгайг нь аваад хол шидэж байв. Эхийн нүд харанхуйлан, хамаг юм дайвалзан ирсэн авч эцсийнхээ дуу хоолойг шавхан

	— Ардууд аа! Та нар хүчээ нэгэн дор нэгтгэгтүн! гэж хашхирав.

	Харгис цагдаа том улаан гар гарган эхийг заамдан дугтарч

	— Дуугай бай! гэж зандрав.

	Эх ар дагзаараа туурга дэлсэж, дотор нь харанхуйлан айх шиг болтол дахин ухаан саруул болж айхгүй болов.

	— Яв чи! гэж харгис цагдаа зандрав. Эх

	— Ардуудаа та нар юунаас ч бүү айгаарай! Та нарын насан турш эдэлсэн зовлонгоос илүү гашуун зовлон гэж байхгүй шүү... гэтэл нэг харгис цагдаа

	— Дуугай бол гэж байна шүү! гэж өрөөсөн талаас нь сугадан автал бас нэг нь нөгөө талаас нь сугадаж хоёулаа эхийг дүнгэнэтэл чирэхэд эх

	— Тэр зовлон чинь өдөр болгон та нарын зүрхийг чинь залгиж, цээжийг чинь хатааж байгаа юм шүү! гэж бархирсаар авай.

	Гэтэл өнөө тагнуулч гүйж ирээд эхийн улаан нүүрэн дээр нударга зангидан далайж

	— Дуугай бай, муу хог! гэж чарлаж байв.

	Эхийн нүд жигтэй том болж гялалзан, эрүү нь хавжигнан, хоёр хөлөөрөө цахдан чулуун шалан дээгүүр гулган явахдаа

	— Дахин амилсан сүнсийг алж чадахгүй шүү! гэж хашхиртал өнөө тагнуул

	— Муу нохой! гэж бархиран гараа огцом далайж эхийн улаан нүүрэн дундуур буулгав.

	Эхийн нүд эрээлжлэн улаан хар юмс харагдан, аманд нь бүлээн цус амтагджээ. Гэтэл тал талаас хүмүүс

	— Хүн бүү зод!

	— Хүүе та минь!

	— Ай чи муу, өөдөлшгүй амьтан!

	— Өөрийг нь дэлс!

	— Оюун ухааныг цусаар будаж чадахгүй! гэж нижигнэтэл тодхон бархиралдах чимээгээр эх дахин сэргэв.

	Эхийн нуруу хүзүү рүү учиргүй түлхэж, толгой мөргүй жанчиж балбаж гарахад мөнөөхөн орилоон, бархираан, исгэрээн дунд хамаг юм харанхуй хуй салхи адил эргэлдэн хөрвөж иржээ. Чих дүлийрэм жигтэй их чимээ гарч, эхийн хоолой тагжран амьсгаа давхцаад хөлийн доор шал нурах мэт намалзан ирэхийн төдий хөл нахисхийн хамаг бие нь өвдсөндөө халуу оргин чичирч, бие даагдахгүй, тэнхээ алдран өөрийн эрхгүй гуйвалзав. Гэвч эхийн нүдний хараа манаран харанхуйлсан нь үгүй, нүдэнд нь ондоо хүмүүсийн олон нүд харагдаж, тэр олон нүд цөм эхийн сэтгэл зүрхэнд энхрий танил зоригтой, хурц галаар гялбалзан байжээ.

	Эхийг хаалгаар чирч гаргах гэхэд гараа суга татан хаалганы хавтаснаас зуурч

	— Үнэн шударга ёсыг тэнгис далай шиг их цусаар ч унтрааж чадахгүй шүү... гэж хашхиртал гарыг нь цохиод авав.

	— Галзуу солиотой тануус гагцхүү ардын хилэнг хуралдуулж байна. Тэр хилэн та нарын толгой дээр хэзээд бууна!

	Нэг цагдаа эхийг заамдан авч багалзуурыг шахав. Эхийн хоолой хоржигнон дуугарав.

	— Заяа муут...

	Гэтэл нэг хүн цурхиртал уйлах дуун сонсогдвой.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

